
	“УЛСЫН ХЭВЛЭЛИЙН ГАЗАР” Улаанбаатар хотноо 1982 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

ОРШИЛ БОЛГОН ӨГҮҮЛЭХ НЬ

	Зөвлөлтийн нэртэй зохиолчдын нэг В. П. Астафьевын уран бүтээлээс манай уншигчид эх хэл дээрээ анх унших гэж байгаа нь энэ билээ.

	В. П. Астафьев Красноярск хотын ойролцоох Овсянка гацаанд 1924 оны майн баяраар мэндэлсэн сибирийн хүн юм. Долоон настай байхад нь ээж нь зуурдаар эндсэн учир бүтэл муутайхан эцэг, хойд эх хоёроос болж хүүхэд ахуйдаа өнчин өрөөсөн хүний амьдралыг амсан, багагүй бэрхшээлтэй учирч, дүрсгүйтэж томоогүйтэж явсан удаа ч бий. Гэвч хар бор гэлгүй янз бүрийн ажил хийж явсаар 16 настайдаа төмөр замчин дагалдаж мэргэжил эзэмшин, хоёр жил хэртэй вагон найруулагч хийж байгаад 1942 оны намар фронтод одож, хуурай замын цэрэгт гурван жил дайтахдаа гурвантаа шархтаж, нэгэнд нь бүр үхлийн ирмэгт хүрч явсан боловч эсэн мэнд үлдэж дайн дууссаны намар нь цэргээс халагджээ. Фронтод учирсан амьдралынхаа ханийг даган Урал нутагт ирж, төрөлх хотод нь суурьшин ам бүл нэмж, сэргээн босголтын ховор зэвэр бөгөөд хүнд хүчир их ажлын үед ган хайлах, гуалин ачиж буулгах мэтийн хатуу ажилд зүтгэсээр дайны талбарт эрэмдэг болсон бие нь гүйцэлгүй манаа хийх болжээ. Чухам ийнхүү манаа манадаг байхдаа 1951 онд «Хүнлэг хүн» гэдэг анхныхаа өгүүллэгийг манаачийн жижүүрийн дэвтэр дээр нэгэн шөнө бичсэн түүхтэй. Энэ өгүүллэг нь хот районд төдийгүй мужийн хэмжээнд зард гарснаар В. Астафьев хотын сонины газрын ажилтан болж, уран бүтээлийн бартаат замын аянд сэтгэл шулуудан морджээ. В. Астафьев төрөлх хэл, утга зохиолоо үнэн сэтгэлээсээ сонирхдог, элдвийг бодож зохиох дуртай байсан ч гэсэн, ажил хийж байхдаа хотын утга зохиолын дугуйланд явдаг байсан ч гэсэн тийнхүү нэгэн шөнө бичсэн анхны нь өгүүллэг олны сэтгэлд хүрч амжилт олно гэдэг бол түүний төрөлхийн авьяас билгийн гэрч гэдэг нь магад. Тэр үед дөнгөж тавдугаар ангийн боловсролтой байсныг хэлэх юун. Утга зохиолын дээд курсийг бүр хожим, 1961 онд төгссөн юм.

	В. Астафьевын уран зохиолын их зам ийм амархан мэт эхэлж, цаашдаа ч уншигчид, шүүмжлэгчдээс голдуу л найртай, нааштай үг сонссоор эдүгээ зөвлөлтийн нэрд гарсан зохиолч болсон нь түүний авьяас билгээс гадна нөр их ажилсаг чанартай нь шууд холбоотой.

	В. Астафьев одоо Вологда хотод аж төрж байна. «Даваа», «Эцсийн сүжиг» зэрэг дөрвөн тууж нь 1975 онд ЗСБНХОУ-ын М. Горькийн нэрэмжит төрийн шагнал, таны унших гэж буй энэхүү «Хаан загас» хүүрнэл тууж нь 1978 онд ЗХУ-ын төрийн шагнал тус тус хүртсэн юм. В. Астафьевын зохиолууд зөвлөлтийн үндэстэн ястны болон гадаадын олон хэл дээр удаа дараа хэвлэгджээ.

	В. Астафьевын үг хэллэг баялаг өвөрмөц, эрмэг шулуун, уудам задгай байдаг нь түүний өнгө аяс нийцсэн уран сайхан найруулгатай нийлээд зохиолынх нь нэг гол онцлог болжээ. Зөвлөлтийн олон шүүмжлэгч, судлаач нар В. Астафьевыг оросын сонгодог утга зохиолын өв уламжлалыг гарамгай эзэмшсэн зохиолч гэж нэгэн дуугаар хүлээж байна.

	В. Астафьев өгөөмөр баян, догшин ширүүн алдартай сибирь нутгаа, тэр нутагт шинэ амьдралаа цогцлон бүтээж буй уужим сэтгэлт хүн ардаа дуулж яваагийн хувьд Сибирийг эдийн засаг, аж ахуйн талаар эзэмшиж байгаа зөвлөлтийн ард түмний аварга хөдөлмөрийн эрч хүчтэй хөл нийлэн энэ нутгийг уран сайхны хувьд эзэмшиж буй уран бүтээлчдийн үйлст өөрийн гэх хандивтай хүн. «Хаан-загас» үүний нэгэн нотолгоо юм. Эл туужийг 1977 оны «Роман-газета» сэтгүүлд нийтлэгдсэн хураангуй эхээс орчуулан толилуулав.

	Ц. Гомбосүрэн

	 


БОЙЕ 

	Унаган нутгийнхаа уймарсан царайг, 

	Улигт ахуйн хорлогчин баяр цэнгээг

	Дасчихсан нүдээр аанай ширтэж

	Бодол болон дуугүй байнам, би бас

	Николай Рубцов

	 

	 

	Нарны түлшний нөөц арвин баян, зарцуулаг нь тун сайхан зохицсон байдаг учир бид өөрснөө л хичээлтэйхэн байх юм бол хүмүүн болоод ургамал, амьтан хэдэн тэрбум жил ч оршин тогтнох амуй.

	Халдор Шепли

	 

	Өөрийн дур зоргоор нутаг руугаа явах минь ховордож, уй гашуу хуваалцах, үхэл хагацлын явдлаар дуудагдах л улам олшроод байна. Арга ч үгүй юм биз дээ, төрөл садан, анд нөхөд, танил тал гээд зөндөө улс байх хойно. За тэгээд ойр дотнын тэд нар маань өвгөн төглийн зөнөсөн нарс гаслан гаслан байж гунигтайяа шархиран унах адил ойчоод ойчоод өгөх хүртэл энэ насанд ихээхэн хайр хүртэж, хүртээх учиртай ажээ...

	Гэлээ ч гэсэн эмгэнэл илтгэх товчхон цахилгаан утасны дуудлагагүй, Енисей мөрөндөө ирж, ганц гаслах халаглахаас өөр юм сонсох учрал бас тохиолдож явлаа. Оддын алтан туяа ёроолд нь хүртэл харваж, усны нь гүнийг тэмдэглэсэн гэрэлт хөвүүр дохионууд үелзэн байх мөрөн голын хөвөөнөө түүдгийн дэргэд өнгөрөөсөн жаргалтай сайхан цаг мөч, шөнө хоног олон. Эзгүй буйд газар хээрийн галын хажууд үдшийн харанхуй нөмөртөл юм уу, аягүй бол үг эвлэхээ больж зууралдан, хэл хөшилдөөд иртэл, ор юу ч үгүй орчноос нойтон манан мөлхөн гарч хавийг хөшиглөн бүрхээд алсын давааны чанадаас алгуурлан гийх үүртэй золготол, усны цалгиа, салхины шуугиан, тайгын нүргэлээ төдийгүй гойдын ил цагаан сэтгэлтэй хүмүүсийн намуухан яриа хөөрөө, илэн далангүй хууч дурсгалыг сонсож суудаг сан. Түүдэг гал цогшин бөхөж, дэлхий байгалийн нялх балчир лугаа адил сэвгүй ариун сэтгэл нь сонстом бүх юм өнийн хүслэнт энх амгалан ахуйг олдог буюу. Тийм мөчид эх хорвоотой хоёулхнаа уулзан золгосон мэт болж, одоо л нэг орчин тойрны бүх юманд итгэж болно, итгэх ч хэрэгтэй юм байна гэдгийг нууцгай баяраар хулчгархан мэдэрч, шүүдэртээ дарагдан бөхийх турьхан навч, ногоо шиг, өөрөө анзааралгүй бие алдран тэр даруйд бөх гэгчийн нойрт автан, нарны түрүүчийн туяа сацарч, урьд оройны бүлээнээ алдаагүй зуны усны дэргэд шулганах шувуудын анхны жиргээ хүртэл нойрсохдоо ой ухаандаа элдэв дурсамж базааж амжаагүй, өөрийгөө дөнгөж мэдэхтэй үгүйтэй, орчлон хорвоог зөвхөн биеэр мэдрэх төдий, хараа юугаа дасгаж, аж төрөхийн эвийн модонд, тэр л навчных шиг ахархан давжаагүй ишээр наалдан асаж агсан бага балчир цагт л саяных мэт сэтгэл тавирах ховорхон агшинд хамаг бие сайхан оргих лугаа адил ийнхүү эрх дураараа байсан даа хэмээн аль хэдийн хулжин одсон сэрэл минь эргэн сэрэхүйд мишээн баясан.

	За тэгтэл, хүн гэдэг амьтан амьд л яваа цагтаа, амин хувийн бодол дурсамжийн хажуугаар алаг хорвоод учирч уулзаж яваад бургилж буцалсан хүмүүний их урсгалд үүрд живэн одсон мөртөө, тэгж явсных нь гуниг, баяр алиныг боловч өөрийн гуниг, баяраас тастаж салгахын аврал үгүй харваж наалдсан хэн нэгний тухай бодол дурслыг хураан авсан оюун ухаан нь хүртэл амар заяа үзэхгүй ажиллаж байх учиртай ажээ.

	... Тэр үед одон тэмдгийн уналга эдлэх эрхийн үнэмлэх байсан болохоор дайны үеэр хуримталсан шагналын мөнгөө аваад Туйлын чанадаас Сисим нутгийн эмээг олж ирэхээр Игарка хот руу мордлоо. Авга, нагац ах нараас минь Ваня, Вася хоёр дайнд амь эрсэдсэн, Костька Умард зүгт усан цэргийн албан хаах бөгөөд Сисимийн эмээ усан буудлын дэлгүүрийн эрхлэгч гэж хүн сайтай, хүүхэд олонтой нэг авгайнд гэр орны нь ажилд гар хөл болсоор хүүхэд багачуулаас нь залхаж ядрахын туйлд хүрэхүйд надад захиа бичиж сайхан зантай ч гэсэн хүний улсаас, энэ Умард нутгаас салгаж аваач гэж гуйсан билээ.

	Би уул нь энэ удаагийн явдлаар сонин сонин юм их болох вий гэж горьдож очсон авч яг усан онгоцноос буух үед Игаркад бас л нэг юм шатаж байсан нь хамгийн сонин хэрэг болдог байна. Үүнийг үзээд юм болгон байсан байсан чигээрээ байр байрандаа байж байгаа юм шиг, тэр ч байтугай нөгөө л түймэр нь хотын ахуй амьдрал, ажил төрөлд саад болж үймээн сандраан тарьсан шинжгүй бахь байдгаараа шатаад, би ерөөсөө хаашаа ч яваагүй, энэ олон жил ч жирэлзэн өнгөрөөгүй мэт санагдав. Гагцхүү түймрийн ойролцоо цөөвтөр хүн нааш цааш гүйлдэн миегнэж, улаан машинууд эндхийн заншил ёсоор гудамж, барилгын хоорондох хонхор хотгороос ус сорон дүнгэнэлдэж, миний гайхаш тасарсныг хэлэх үү, яг Сисимийн эмээгийн зарагдаж суудаг айлын хажуугийн байшин бөөн хар утаа олгойдуулан, тас няс гээд сүртэйхэн шатаж харагдана.

	Гэрийн эзэд эзгүй байлаа. Айл хөршийнхөн нь юмыг яаж мэдэх вэ хэмээн эд хогшлоо гаргаж эхэлсэнд Сисимийн эмээ аль нэг юм хаягдаж гээгдвэл яана гээд хүний юманд хүрч чадахгүй дэмий сандран уймарч усан нүдэлжээ...

	Бид хоёр ёс төртэй золгох битгий хэл, аан уун ч болж чадсангүй. Би орж очингуут л айлын юмыг боож эмхэлж гарлаа. Тэгтэл ч төд удалгүй хаалга нээгдэж бүдүүн ташгар авгай босго даван унаснаа, шүүгээ рүү мөлхөн очиж бамбайн ханднаас шилээр нь нэгэнтээ залгин, бага зэрэг амьсгаа дараад нүүдэл суудал хийх хэрэггүй болсныг тамирдсан гараар занган дохиж мэдэгдэхэд, гадаа ч түймрийн хонх санаа амарсан дохио өглөө. Шатах ёстой нь шатаж дуусаад, бурхны аврал болоход, хажуугийн байшингуудад гал арай авалцсангүй, машинууд таран одож жижүүрлэхээр үлдсэн ганц машинаас утаа май болон ноцож буй нэг хоёр цуцлыг яаралгүй шүршинэ. Элдэвт эл дол болж гүйцсэн хотынхон түймрийн буурийг тойрон чимээгүй зогсоход хөөтэй хутгалдсан ганц эмгэн л галаас аварсан цүзгэр хөрөөгөө барьчхаад хэн нэгний тухай юм уу, аль нэгний тухай үг дуу тавих ажээ.

	Гэрийн эзэн гэж нуруу туруундаа зохиогүй овжин зальтай царайтай, гул байрын авиртай, ханхар булиа эр ажлаасаа ирлээ. Эзэгтэй бид гурав нийлж байгаад сархад сүрхий зооглолоо. Би дайн байлдаанд явж байсан тухайгаа хуучилж, гэрийн эзэн миний одон медалийг харснаа өөрөө ч гэсэн цагтаа зэрэг хэргэм, гавьяа шагналтай явлаа, одоо даанч алга даа гэж огт атаа жөтөөний амьсгаагүй гунигтайхан өгүүлэв.

	Маргааш нь амралтын өдөр байлаа. Гэрийн эзэн бид хоёр Баавгайн жалганд очиж мод хийлээ. Сисимийн эмээ явах бэлтгэлээ хийх зуур «намайг зарсан нь багадаад бас энэ муу хөвүүнийг мөлжиж байдаг!» гэж аман дотроо гүвтнэж сууна. Би ч хувьдаа түлээнээс нь дуртайяа хөрөөдөлцөж, гэрийн эзэнтэй тоглоом тохуу хийлцэн, үдийн хоолонд явах гэж байтал Сисимийн эмээ жалгын ирмэг дээр гарч ирээд, арай ширгээчхээгүй нүдээрээ жалгын ёроолыг эргүүлдэн харж биднийг олж үзмэгц, модны мөчрөөс шүүрэн барин уруугаа навсганав. Араас нь товь малгайтай, ноорч салмарсан өмдтэй миний бүүр түүрхэн таних туранхай хөвүүн сажилж харагдана. Над руу бишүүрхсэн хэр нь найртай инээмсэглэж ахуйд Сисимийн эмээ

	— Энэ чиний дүү! хэмээн уншлага мэт айлдав.

	— Колька!

	Энэ ч нөгөө хөлд ороогүй байж л зүхлийн мууг сурсан, нэгэн удаа Игаркийн драмын хуучин театрын нуранги дотор надтай хамт золтой л шатчихаагүй балчир аргагүй л мөн.

	Би өнчин хүүхдийн газраас төрсөн гэртээ эргэж ирсний дараа нөгөөдүүлтэйгээ бас л таарч тохирдоггүй. Болгож бүтээх гэж би бишгүй оролдсоныг тэнгэр мэднэ дээ, нэг үе томоотой, дуулгавартай ажиллаж хар амиа болгоохын сацуу, эцэг маань гэр орон, үр хүүхдээ ер хайхрахгүй, тэнэмэл эрийн задгай жамаар замбараагүйтэж, авсан хэдийгээ урьдын адил «сохор зоос ч үлдээлгүй балгачихдаг болохоор хойд эх, дүү нараа тэжээх гэж хэрээрээ зүтгэдэг байлаа.

	Ам бүлийн дансанд Колькагаас гадна Толька нэмчихсэн учир хэдийгээр ямар ч насанд гэрээ орхин харсан зүгтээ одох аймшигтай, тэгэх тусмаа балчир нас байраа өгөөгүй, хөвүүн заяа хүчээ аваагүй, яаж ч магадгүй арван долоон насан дээр бүр ч аймшигтай авч би гэрээ арга буюу орхих болов.

	Ийм насан дээр л хөвүүд, за охид ч гэсэн тэр дээ, хамаг болох болохгүй, шартай шазруун, тэнэг мулгуу үйлийг үйлдэнэ.

	Тэгэвч би яваад өглөө. Нэгмөсөн шүү. Танхай аавын хэнд ч нэмэргүй багтаж ядсан галзуу ааг хүч, жилээс жилд улам зэрлэгшиж, овилгогүйтэх хойд эхийн хамаг уурыг татах «аянга зайлуулагч» болохгүйн тулд гэрээсээ зайлсан боловч сайн муу ч гэсэн эцэг эх бий, гол нь нялх балчир дүү нартай гэж сэтгэлийн гүнд тэднийгээ ханьсан дурсдаг байлаа. Колягийн хэлэх нь дүү нар аль хэдийн тав болсон гэнэ! Гурван хүү, хоёр охин. Хөвүүд дайны өмнөх бүтээгдэхүүн, охидыг бол аав маань гучин тавдугаар дивизийн бүрэлдэхүүнд дөчин тавтын их бууны даргын албанд Сталинградын дэргэд тулалдаж яваад эрэмгий толгойдоо шарх олж халагдан харьж ирснээсээ хойш бүтээсэн аж.

	Дүү нартайгаа уулзах хүслэн оволзож, үгүй юуг нь ч нуух вэ дээ, аавтайгаа ч бас уулзаж учирмаар санагдлаа. Сисимийн эмээ санаа алдан, 

	— Яваад ир, яваад ир... ямар ч байсан эцэг чинь шүү дээ, өөрийгөө ч бод, уулзаад ир гэж сургамжлан захив.

	Аав маань Игаркаас тавиад мод газар, Сушково суурины хавьд мод бэлтгэлийн аравны даргаар ажиллаж байв. 

	Бид миний хэзээний мэдэх, хуучин цагийн «Игарец» гэдэг жижигхэн усан онгоцоор явлаа. Хамаг юмнаас нь утаа савсан, төмөр хяхтнаж, төмөр утсаар таталж уясан яндан нь гуйван дайвж, нэг л мэдэхэд салаад уначихмаар, ер нь «Игарец» сүүлнээсээ аваад хошуугаа хүртэл эргүүлэг, занга, яндан, аргамжны соёо, банз, хадаас болгон, тэр ч байтугай мөөг шиг хаяур нь ил алгадаж яваа мотороос нь хүртэл загасны үнэр тэсэхийн аргагүй ханхална. Колька бид хоёр зооринд хаясан зөөлөн цагаан торон дээр хэвтэж явав. Онгоцны давсанд идэгдсэн ёроол, дээр нь дэвссэн банз хоёрын завсар загасны элдэв хогтой зэвэрсэн ус хол хол хийж, үе үе цалгин, жижигхэн шахуургын нь салаа хоолой загасны гэдэс дотор, хайрсаар бөглөрчхөөд усаа сорж асгаж гүйцэхгүй, онгоц эргэх үед тэр тийшээ ус нь дийлж хазайчхаад, гэдсээрээ тэгшрэх гэж дэмий л хүчлэн уухилсаар зөндөө удаан тийн хэвгий мацан зүтгэх бөгөөд миний тухайд гэвэл дүүгийнхээ яриаг л сонсож явлаа. Гэвч тэр маань манай авсаархан бүлийн тухай шинэ сонин юухан хэлэх бил ээ дээ? Бүх юм байснаараа л байгаа нь илт тул би дүүгийн ярианаас урьдаар энэ машиныг, энэ усан онгоцыг илүү чагнаж, тээр жилээс хойш цаг мөч багагүй өнгөрч, би ч өсөж эрийн цээнд хүрээд, Игаркад үзсэн сонссон, Сушково орох замд үзэж сонсож буй энэ бүхнээс бүрмөсөн тасарсан бололтой гэж дөнгөж одоо ухаарч эхэллээ. Тэгтэл «Игарец» нэмэрт нь пүл палхийн чичирч дайвалзан, сурсан дассан ажлаа бүр нэг өтөлж залхсан байртай хийж ахуйд энэ өмхий тэвшийг үнэн голоосоо өрөвдөх сэтгэл төрөв.

	Би дэмий л Сушково явлаа гэж гэмших завдтал голын тэртээ налуу эрэг дээрх өнчин навтгар байшингийн хажууд хөл майга, үс нь буурал суусан, сахлаа мөлчийтөл хуссан, байн байн тод гэгч нь нусаа татаад байгаа хамар доороо эрвээхэй сахлын оромтой нэгэн хүн үзэгдэхүйд зүрх палхийн догдлоод явчихлаа. Үгүй, бидний дур зоргоос гадуур зүрхэнд шингэсэн нэгэн сэрлийг одоохондоо хэн ч, юу ч хараахан халж, дийлж дөнгөөгүй ажээ. Зүрх минь надаас өрсөөд төрснөө мэдэрч таньжээ! Тэрүүхэн хажууд нь усанд алтдуулсан зүлгэн дээр шил рүүгээ алчуур нь унасан, идрийн гоолиг жавхаа нь хэвээрээ нэгэн хүүхэн тогтон ядан зогсоно. Сульдаж туйлдаад зангаа буулгасан авч нүх сүв бүхнээсээ утаа тортог савсуулан байгаа «Игарец» руу гутал хувцас гэж юу тааралдсанаа угласан багачуул эрэг даган элсэн тоос татуулан гүйлдэж араас нь нэгэн цагаан нохой боорлон давхина...

	Тэртэй тэргүй хүрэхгүй гээд Сушково руу бид цахилгаан явуулаагүй болохоор Игаркийн сургуульд орохоор очоод тэнд санаандгүй надтай тааралдчихсан Коля эрэг рүү үсрэн бууж онгоцны шат руу заан, 

	— Аав аа! Аав аа! Хараач, би хэнийг аваад ирсэн байна даа... хэмээн хахаж цацан хашхирав. Эцэг маань дэмий л гар нь сарвалзан тэрүүхэндээ хөдлөх аядан цохолсон чиггүй явмаар болсноо, гэнэтхэн ухасхийж, идэр залуугийнх шигээ хөнгөн шингэн гүйж ирээд өсгийгөө өргөн байж тэвэрч аваад дүй муутайхан үнсэхэд нь миний ичсэн гэдэг учиргүй, арван дөрвөн жилийн тэртээ Цагаан далайн сувгийг барилцаад буцаж ирэхдээ төрсөн үрээ сүүлчийн удаа ийнхүү шүлсэдсэн билээ.

	— Амьд явж явна! Ээ, бурхны аврал, амьд явж явна шүү! Чамайг чинь фронтод амь үрэгдсэн ч юм шиг, сураггүй алга болсон ч юм шиг, яасан ч гэлээ дээ надад нэг амьтан ярь луу, бич лүү... гээд эцэг минь уяхан нулимс бөмбөрүүлж гарав.

	Хойд эх нөгөө зүлгэн дээрээсээ огт хөдлөхгүй, бахь байдгаараа хүйтэн хөндий, гагцхүү толгойгоо байн байн гэдэлзүүлэн зогсоно. Би явж очоод хацар дээр нь үнслээ. Түүний

	— Бид ч үнэхээр алга болчхож гэж бодож байсан шүү гэж өгүүлэх нь чухам харамссан, баяссан алин болохыг онож ухаарахын аргагүй ажээ.

	Би эцэг, эхийгээ тайвшруулахын түүс болж бушуухан

	— Би эхнэртэй хүн. Өөрийн гэх ам бүлтэй, та нарын амар мэндийг мэдээд гаръя гэж ирлээ хэмээгээд хүний өөрийнхгүй дотор онгойх шиг болохуйд, «Юу ч алдаж асгаагүй мөртөө юугаа ингэж хайж явдаг заяагүй золиг вэ!» гэж өөрийгөө зүхэв.

	Хүн амьтнаас буйд нутагт нүүр хагараагүй ойн багачууд надаас нэг хэсэг бишүүрхэн байснаа төд удалгүй дасаж загасны дэгээ, цахиур буу тэргүүтнээ үзүүлэн ой руу ч чирээд, гол руу ч чангаагаад бүүр хагацаж салахгүй наалдаад авдаг байгаа даа. Коля бол ёстой алхам газар ч холдохгүй шүү. Ямар ч хүнд, тэр дотроо ах дүүдээ бол үнэн голоосоо үнэнч байж чадах хүн тэр л байгаа юм. Бойе гэдэг нохой түүнээс сүүдэр шиг салахгүй. Бойе юм уу Байе гэдэг нь хамниганаар найз гэсэн үг. Коля нохойгоо Бойе гэж өөрийнхөөрөө дуудах тул угсруулаад хэд хашхирчихвал «ё-ё-ё-о-о-о» гээд л ойгоор нэг дуу болно.

	Бойе харахад хомхой ховдог шинжгүй, урд хоёр савар нь үнс пүргэчихсэн мэт хөх саарал, мөн магнайгаа дагаад тийм халзтай, умар зүгийн анч үүлдрийн цагаан нохой. Хэзээд ямар нэг юм асууж шалгаагаад байх шиг ухаалаг дөлгөөн, эрээвтэр нүдэнд нь түүний уран хөөрхөн бүхэн нь ухаантайгаа хамт цогцлон хуржээ. Гэвч ноход, ялангуяа умрын анч ноход ямархан ухаалаг нүдтэй тухай хэлж болох бүхнийг надаас өмнө аль хэдийнээ хэлчихсэн болохоор энэ талаар ярихын ч хэрэг алга. Харин нохой, нохойн төрлийг олохоосоо өмнө хүн болж явсан, зүгээр ч үгүй сайн хүн явсан юм гэдэг умард нутгийн нэгэн сүсгийг л давтан өгүүлээд зогсъё. Хүүхдийнх шиг гэнэн цагаан боловч ариун гэгээн энэ сүсэг ор дэвсгэрийн хавсар гангиа, бяруу тугал шиг болтол нь бордож гарал үүлдэр сайн хэмээн элдэв медаль тэмдэг дүүжилсэн гударгануудад ер хамаарахгүй билээ. Идэмхий, зуумхай, хуцамхай, авамхай гээд янз янзын ноход байдаг нь яг тийм янз янзын хүн байдагтай адил.

	Бойе бол ажилч, ямар ч хариу бариу бодохгүй ажилч нохой. Эзэн нь өөрөөсөө бусдыг хайрлаж үзээгүй, сураагүй боловч Бойе эзэндээ их хайртай. Нохой гэдэг амьтан хүн бараадаж, түүний үнэнч нөхөр, туслах байхаар байгалиас заяасан нь тэр.

	Умард зүгийн догшин хангайд бойжсон Бойе эзэн хүндээ үнэнч гэдгийг ажил үйлсээрээ нотолно. Хийсэн ажлын хөлс хүч гэж нэхэхгүй, нялуурч маасганахад дурлахгүй, хүнд олж долооход нь тус болсон мах, загасныхаа хог шавхруугаар хоол хийчхээд, эргэх дөрвөн цагт хөдөө гадаа, хөр цасан дээр унтаж явна. Харин сагсгар сүүлээрээ нөмөрлөсөөр байхад соргог нойтон хоншоорыг нь хөр салхи боогоод авахуйц тас жаварлахад гэрийн хаалгыг даруухан маажиж, халуун бүлээн оромжид оруулах даруйд вандан доогуур шурган орж, хөл савраа хумин цагариглаад, саад түвэг удаагүй байгаа? хэмээх мэт эзэд хүмүүсийг дагуулан харж хулмаганан хэвтэнэ. Хэн нэгэнтэй харц тулгарваас сүүлээ тэрүүхэнд нь моосгонуулж, нүгэлтэй хүйтэн жавар салхинаар орж ирж, үнэр танар тавьж буйдаа өршөөл уучлал эрнэ. Хүүхэд багачууд нохойд юухан ч болсон өгчих, ам руу нь юм хийчих гэж элдэвлэнэ. Бойе хүүхдэд туйлаас хайртай болохоор ийм энхрийнхэн үнэртэй бяцхан хүмүүсийн өгсөн юмыг нь авахгүй гомдоож болохгүй ч бас тэднээс хишиг хүртэж байх нь төдий л зохисгүйг ухааран дэмий л чихээ буулгаж «Би иймхэн юманд юунд хууртах сан билээ, даанч хүүхэд гэдэг амьтан чинь томоогүй улс хойно яая гэх вэ...» гэсэн мэт эзэн рүүгээ харна. Тэгээд Бойе эзэн хүн шууд тэг ч гэхгүй, байг ч гэхгүй байхыг үзээд ингэж дүрсгүйтэхийг эс таалж байвч ор тас хориглохгүй буйг нь таамаглан хүүхдийн гараас хүлхэж хүлхчихсэн ёотон юм уу, талхны захыг эелдэгхэн гэгч нь амдан авч вандан доороо дуулдах төдий тожгонуулчихдаа, улаахан алгыг нь нүүрийн нь хамтад урамтай гэгч нь долоочхоод, одоо идэж цадаж боллоо, юу юугүй зүүрмэглээд ирлээ гэсэн мэт бушуухан нүдээ аниад өгнө. Үнэн хэрэгтээ бол үзэхгүй, сонсохгүй юм гэж үгүй, юм болгоныг ажигласаар л байгаа.

	Гадаа яльгүй гүлгэрмэгц Бойе давчуу оромжоос гарч ёстой хужирхай нь тэнийнэ. Цасан дээгүүр хөрвөөн давхиж, хүний умгар сууцын биед нь шингэсэн бүгчим үнэр танарыг шилгээн байж гүвнэ. Дулаан гэрт ноолорч унасан чихээ босгон соотойлгож, эзэн харж байх вий хэмээн байшин руу нэгэнтээ эргэж хараад Колькаг хөвөнтэй цамцнаас нь зулгааж барин элдэж хөөцөлдөнө. Бойегийн насны залууд тоглодог байсан ертөнцийн ганц амьтан бол Колька билээ. Хожим ер тоглохоо больж, хүүхэд багачуудаас зайлсхийж бөгсөө өгөх болжээ. За тэгээд огт салж хагацахгүй ноололдох гээд байвал айлгаж сүрдүүлэх гэсэндээ ч бус, санамж дохио болгох төдий л шүдээ ярзайлган архирах мөрт уур унтуугаас ингээгүй, ядарч туйлдсандаа энэ шүү гэж харц нь өгүүлэн байна...

	Бойе ан авгүй байж сууж чадахгүй. Аав нь ч юм уу, Колька өөрөө ч юм уу аль нэг шалтгаанаар ойд явахгүй удчихвал Бойе сүүл нь буучихсан, толгой нь унжчихсан, цөхрөнгөө барчхаад, байх суух газраа ч олохгүй эмгэг өвчин туссан мэт гасалж гийнана.

	Хүн зандрахлаар дуулгавартай гэгч нь чимээгүй боловч гуниг зовлон хэвээр. Бойе заримдаа ганцаараа тайга руу явчхаад нэг л хэсэгтээ алга болчихно. Нэг удаа сойр зуугаад ирсэн, бас анхны цасаар нэг цагаан үнэг мөрдөн мөшгөж гаднаа хөөж авчраад түлээ тойруулан элдсэнд нөгөө муу үнэг чинь аврал, өмгөөлөл хайхдаа нохой хуцах дуу шуугианаар гарч ирсэн эзний хөлийн хоорондуур тавиад орчихдог байгаа даа.

	Бойе шувуунд явна, хэрэмд явна, шархтуулсан заарт хархны хойноос ус руу шумбаад орчихно, хамаг уруул амыг нь харх урчихсан байдаг сан. Тайгад хийж чадахгүй юм гэж түүнд байхгүй, тэр ч байтугай адгуус амьтан тэгэх ёсгүй атал Бойе сэтгэж бодож чадах тул ой тайгын сүсэг бишрэлтэй хүмүүс нэг л ад мөрийн юм хэмээн сэжиглэн түүнээс болгоомжлон эмээдэг бүлгээ. Бойе Колька найзыгаа нэг бус удаа аварч тус хүргэсэн билээ. Цаадах нь нэг удаа шархтуулсан сойроо улайрч хөөгөөд харанхуй болгочхоод яаж ч чадахгүй байхад Бойе эхэлж өөрийг нь олоод, дараа нь хүн амьтан дагуулж ирээгүй бол бузгай анчин маань цасан дотор хөлдөж мажийх байсан даг аа.

	Энэ явдал өвлийн түрүүчээр болсон хэрэг, хавар нь Колька нугас намнах санаатай чих хулга нуур луу бэдэрч хүрчээ. Бойе модон дундуур нуурыг тойрч хэсэг гүехэн усаар туулан нэг довон дээр очиж оцойж суучхаад ус руу гөлрөөд ширтчихэж. «Нэг л юм үзчихлээ!» хэмээн Колька сэрдхийжээ. Бойе өлөн өвсөн дотор хярснаа усны зах руу гэтэж очмогц гэнэтхэн ухасхийгээд ус руу палхийтэл орчхов! «Ээ хар тэнэг! Гэр зуур уйдаж гүйцээд дүрсгүйтэж байна!...» гэж Колька амандаа үглээд инээмсэглэжээ. Тэгсэн чинь Бойе нэг юм зууж ирээд эрэг дээр хаячхаад шилгээлээ. Колька ойртож очвол өвсөн дотор хоёр килограммын хэртэй цурхай тийчилж үзэгдсэнд мэл гайхаж цэл хөхөрчээ! Бойе түүнийг гишгэчхээд маасганан байв.

	Энэ тухай аав нь сонсоод худалч анчныг нэг сайн гүвшье гэтэл Колька нуур луу заавал дахиж очно, тэгээд худлаа байвал яаж л балбах сан дураараа болно биз гэж зүтгэжээ. Тэгээд Бойе дахин нэг булиа цурхай уснаас барьж ирсэнд энэ орчлон дээр гайхаж эргэлзэх юмаа чухамдаа барсан баймаар аав гуай чинь дэмий л гараа алдлан, хольж сүлж яваа энэ насанд үзээгүй хараагүй юм гэж юу сан билээ, хэчнээн сэн билээ, амссан оролцсон адал паян гэж тоо томшгүй шүү дээ, арай ч ийм «гайхал» хараахан өртөөгүй байна шүү! хэмээгээд «Нохой биш шулам байна! Хуучин цагт бол дүвчигнэсэн хэргээр энэ нохой бид хоёрыг хар модноос дүүжлэх юм уу, эсвэл нэг чулуунд холбоод усанд живүүлчих байсан биз»... гэж үглэв.

	Тэр үед чиргүүлтэй усан онгоцны нэг хэсэг нь түлээгээр галладаг байсан юм. Сушковын дэргэд баахан онгоц ирж хоног сараар зогсож байгаад өвөл цагт явуулын улсын бэлтгэдэг түлээнээс базааж авцгаана.

	Бойе усан онгоц тосох, үдэх мөн ч дуртай байжээ. Нэг удаа аяга тагш юмны эрэл сурлаар усан онгоц руу гарсан эцгийн хойноос Бойе чиргүүл дээр гарч, эзэн нь өөртөө дотор халаах юм хайж, нохой нь эзнээ хайж байх хооронд онгоцны хэнээтнүүд Бойег бариад авчээ. Бойе хэзээ ч хүн урж үзээгүй, хааяа урчих нь аа ч илүүдэхгүй юм гэдгийг үл мэднэ. Онгоц түлээгээ базааж гүйцээд, дохио чимээ өгч, явах тийшээ юм боллоо. Яг тэгтэл нөгөө айлынхан маань тэжээгч, манаач нь алга байгааг ухаарав. Хашхирч үзэж, дуудаж үзэж, хариу байдаггүй. Нохойгүй ёстой баларна хэмээн хойд эх орь дуу тавьж, хүүхдүүд нь ч дуу дуугаа авалцан уйлалдлаа. Аав нь онгоцны аргамжийг өгдөггүй. Онгоцны дарга онгоц саатууллаа, торгоно гэж сүрдүүлнэ. Онгоцныхон хараал үхэл тавьж тавьж, нэг юм шатаа буулгах болов. Халамцаж амжсан аав чиргүүлийн нүх сүв болгоноор орсон боловч нохой нь байдаггүй.

	Тэгээд мань эр, 

	— Бойе, нааш ир! гэж эрс шийдвэртэй хашхирлаа.

	Тэгтэл ч чиргүүлийн машины тасгаас нохой гаслах сонсогддог байгаа. Онгоцон дээр ёстой хөгийн юм болов. Аав нь онгоцны даргын бүхээг рүү гал нээнэ гэж зүтгэлээд, бүх гэр бүлээрээ бууг нь салгах гэж зүүгдэн зөндөө үзэлцлээ. Аав нь санасандаа хүрч араас нь нэгэнтээ пан хийлгэсэн авч онгоц аль хэдийн эргээс холдоод явчихсан болохоор тусгал нь дутжээ.

	Бойе гэнэдсэндээ ичээд хараа буруулан, сүүлээ гэмшингүй шарван байв. Түүнээс хойш усан онгоц руу ойрхон ч очихоо больжээ. Ус долоосон эрэг дээр хэвтчихээд усан онгоцыг ажиглан, юмхан болж гэм ээ нь ой руу таваргаад алга болоход бараа ч үгүй хоцрох юм чинь! гэсэн мэт үе үе бут сөөг рүү хараа эргүүлдэн байна.

	Намайг гэрийнхэнтэйгээ уулзахаар ирэх тэр үед аав маань түлээ бэлтгэлийн аравны даргын албанд залхаж туйлдаад, дорвитойхон юм олж хийх, ажлаа солихын хүслэнд автаж, өөрийгөө загас янзлах талаар хэнийг ч өмнөө гишгүүлэхгүй мэргэжилтэн гэж тооцдогийн учир загасны тасгийн даргын албанд орчих санаа өвөрлөх болжээ.

	Би гэдэг хүн тун саяхан санхүүгийн болоод бусад хариуцлага алдвал ял цээр оноох хатуухан зарлиг нийтлэгдээд байгаа, бас тэгээд бурхны ивээлээр та нар ам бүл бүтэн нэг дороо, ой тайга гол уснаас мах загас, самар жимс хүртээд байцгааж байна. Цагаан далайн сувгийг хугацаанаас нь өмнө босголоо, хаа мундах вэ дээ, одоо өөр юу хэрэгтэй гэх вэ хэмээн эцгийгээ хорьж гарав. Гэтэл эцэг «Аавдаа авгай авахыг заахын хэрэггүй!» гэж товчхон, шулуухан өчив. Тэгээд ч намайг Сушковоос явснаас хойхноо удирдах албанд жилийгээд өгсөн ажээ.

	Хойтон жил нь эцгээсээ «Нулимсаа урсгаад л захиа бичиж сууна...» гэж эхэлсэн захидал авлаа. Илгээлтийн энэ «уяхан аясаар» аав дахиад л «их гэртээ» аж төрж буйг тааж цөхөх юу байх билээ. Ийнхүү дахиад л, чухам хэд дэх удаагаа ч болж байна даа, эцгийн ул мөр, сураг ажиг балран арилж, эв бүтэл муутай ар гэртэйгээ барьж байдаг эмзэг хэврэгхэн хэр нь сэтгэлийг минь хэзээ ямагт шаналгасан уяа холбоо тасрах нь тэр.

	Би Сушково орж ар гэрийнхэн болон эцэгтэйгээ уулзсанаас хойш арван жилийн дараа умард нутагт албан томилолтоор очлоо. Энэ удаа тэнгэрийн өршөөлөөр Игаркад гал түймэргүй байв. Хотод сүүлчийн түймэр долоо хоногийн өмнө гарч, хяслантай юм шиг надад ганц хэрэгтэй зочид буудлыг сөнөөсөн ажээ. Орон нутгийн сониныхон намайг эндхийн хамгийн өндөр, хамгийн сэрхрүүтэй болохоор шумуул тогтдоггүй, бяцхан байшингуудад нь хүүхдүүд хөшиг шан таталгүй унтдаг Онцгой хошууны пионерын зуслангийн байранд оруулав.

	Өглөө нь бүрээн дуунаар сэрж хүүхдийн хөл шуугиан татартал хүлээзнээд, нүүр гараа угаахаар Енисей рүү зүглэх болов. Гарч ирвэл цахилсан нүдтэй, хөөрхөн сэргэлэн царайтай, товь малгай тавьсан туранхай нэгэн банди будмал урт вандан дээр эелдэгхэн инээмсэглэн суухыг үзэв.

	Би эргэн тойрныг эргэцүүлэн харж надаас өөр хэн ч үгүйд түүний өөдөөс хариу мишээв. Сайх хөвүүн ухасхийн намайг хүзүүдэж туранхай гараараа хоолой боочих шахан арван жилийн тэртээ Сисимийн эмээгийн айлдсан шиг 

	— Би дүү чинь байна! гэж мэдэгдлээ. 

	Коля аль хэдийн цэрэгт мордож ахлах түрүүч болоод ирсэн боловч нөгөө л хамиал давжаа банди хэвээр. Эцэг эхээс ивээл хайр гэгчийг үзээгүй болохоор хөндлөнгийн хүнээс л түүнээ горьдоно. Намайг Сушковоос явснаас хойш яажшуухан амь зууж, өсөж өндийснөө Коля уйлах газар уйлж, инээх газар инээж байж ярьж өглөө.

	Аав удирдах албанд залгамагц эвлүүлж хэлэхийн эцэсгүй туйлж гарчээ. Удахгүй усан галав юүлэх гэж буй юм шиг овилгогүйтэн завхайрч, ногоортлоо уусаар байгаад өөрийн гэх ухаангүй болжээ.

	Нэгэн удаа эцэг бараг бүхэлдээ эмэгтэйчүүдээс бүрдсэн загасчдын хэдэн бригад ажиллаж байсан нэлээд алс дахь тундрийн нуур луу, Пясина орохоор явжээ. Ганц загасаар хоол хийж яваа цаадуул нь талх, гурил, идэш уушны талон, мөнгө ирнэ гэж харцгааж байж. Гэтэл аав нуур орох замдаа ненийхэнтэй нийлж албан ажлаа умартталаа навс архиджээ. Цаа бугууд нь хөллөсөн чаргаа тундрээс Плахино гацаанд чирч иржээ. Чарга дээрээс баавгайн арьсан хөнжилд ороолттой, уусан нь ихэдсэнээс тас харлачихсан, үс сахалдаа баригдаж, хамар чихээ осгоочихсон аав олдож гэнэ. Чарганы араас өнгө өнгийн тууз шиг юм хөврөөд загасны даргын халаас болоод уутнаас мөнгө хог шиг асгарч байжээ. Хүүхдүүд нөгөө туузаар нь тоглох юм болж дээш нь шидэлж, урж тастаж гартал, хойд эх нь гүйж ирээд толгойтой үсээ зулгааж, орилоон чарлаан болох нь тэр. Тууз гэдэг нь идэш уушны талон, мөнгө нь загасчдын цалин байсан хойно хэр шүү дээ. Тэн хагасыг нь уучихжээ. Юугаар нөхөх бил ээ? Аав шал умаахан ч гэсэн согтуу хүн сохор ухаантай гэгчээр нуур луу, бригадын зүг явж болохгүй, өлөн улс хүү хүү тастаад, мөсөн доогуур хаяж загасны хоол болгочихно гэж муу санаалаад цааныхаа амыг эргүүлсэн нь тэр ажээ. Тэгсэн хэр нь мөчөөгөө тавихгүй хэгжүүрхэн дүрэмдэж, «Хүн болгоныг савхин гуталтай болгоно!...» «Мореходов (загасны үйлдвэрийн дарга) миний үнэнч нөхөр! Тэгээд ч Мореходов бид хоёр уурокийнханд юу тавьсан гээч»... гэж осгосон уруул ам нь таталдан хашхична. Загасны тасгийн дарга тундрийн нуурт хоёр метр зузаан мөсийг царилаар нүдэн, усанд нь хүртэл гурав довжоолон ухахад энэ мөсөн алманд хүн тэр чигээрээ далд ордог тийм сэтгэлд багтамгүй хүнд хүчир дарамттай ч гэсэн түүнээс ухарч няцахгүй ажлаа хөдөлгөж, ороо цагаан, яргай, хулд мэтийн сайхан загас агнаж яваа бригадынхныг уурок гэж нэрлэжээ. Энэ удаа сайнаа үзэхгүй гэдгийг эцгээс өөрөөс нь авхуулаад хэн хэнгүй ойлгож байсан болохоор түүний тэнэглэж авиргүйтэхийг харж, сонсож суух нь хүүхдүүдэд үнэхээр төвөгтэй байлаа.

	Загасны тасгийн дарга, нягтлан бодох хоёрын хэргийг явуулын шүүх ирж Плахино гацааны клубт тасалжээ. Удирдлагын наргиан цэнгээнтэй амьдрал хөөсний учир тэр хоёрт овоо хэдэн жил олгосон ажээ. Хэрэг тасалсны дараа аавыг эхлээд хойд зүгийн нэг гацааны дэргэд Енисей мөрөн дээр гүүр барих ажилд явуулжээ. Тэнд хамгийн хойд талын төмөр зам тавьж байсан юм.

	... Хоригдлууд Игаркийн эргээс чиргүүл онгоц руу бууцгааж явав. Колька ганц хайрцаг мохоор өгөх санаатай эцгийгээ хүлээн хажууханд нь зогсоно. Хойд эх хүүхдүүдээ авч эцгийн араас Игаркад ирээд танил айлындаа суурьшиж, тэгснээ бие нь муудан цочролоос болж хэвтэрт ороод толгой салга болж, турьгүй шувуун хүзүү нь чичгэнэн гүлдгэнэж, жигтэйхэн санжганан татганах болжээ. Орох оронгүй, идэх талхгүй, сайн муу ч гэсэн эрийн бараагүй хойно таван хүүхэдтэй бүсгүй хүн яаж амар заяа үзэх билээ. Царай алдаж цонхийсон Колька эцгийгээ нүдээрээ харуулдан зогсоно. Хоног сар төөрүүлэх гэж өөрснөө мөн ч овоохон хэдэрнэ гэдгийг хөвүүн ухаарч байлаа. Хоёр нүдний нь нулимс бүрхчхээд, Колька олон амьтны дотроос эцгийгээ тэр даруйд ялган таньсангүй. Харин Бойе түүнийг дор нь олж үзчихээд, жигтэйхэн баярлан хуцаж, жагсаал руу шурган ороод эцгийн хэнхдэг рүү цоройлон нүүр нүдгүй долоож, хөвөнтэй цамцнаас нь зулгааж гэр рүүгээ чангаав. Жагсаалын дэг эвдрэн хөлөө алдацгаатал тэр даруй бууны замаг тар түр хийгээд явчихлаа. Эцэг номхорч гэмшсэн царайлан Бойег биеэрээ халхалж, 

	— Энэ чинь нохой шүү дээ. Миний явдал суудлын учрыг яаж мэдэх вэ дээ... гэснээ уйлж байгаа Колькаг олж үзэнгүүт газарт хараа буруулан, — Нохойг буудахаар намайг л буудах сан... хэмээв. 

	Колька Бойег арай гэж чирч замаас гаргав. Нөгөө нохой нь энд чухам юу болж, яагаад эзнийг нь аваад явчхаж байгааг ойлгохгүй болохоор буудлаар нэг улин хуцсанаа ганцхан пирхийгээд Колькаг татаж унагачхаад ухасхийчихдэг байгаа даа! Эзнийхээ яг урдуур нь орж хэрчхээд онгоц руу нь гаргадаггүй шүү.

	Хар царайтай залуухан хуяг зогтусаж нохойг өшиглөн зайлуулснаа автомат буугаа хүзүүнээсээ мултлалгүй нохойн хажуугаас бараг тулгаж байгаад огцомдон галлаж орхив.

	Бойе ууц нь тасарчихсан мэт урт сунагар биеийн нь цээжин тал салгалан, хөлөөрөө газар малтаж маажлав.

	Тоосонд нохойн хамаг бие нь үнсэн саарал боллоо. Хүмүүс амь тавьж буй нохойг гишгэчихгүйг хичээн дээгүүр нь харайн гарч жагсаалын тавт эгнээнүүд алдарч холилдлоо. Харуулынхан сандарч хоригдлуудыг яаруулав. Эцэг бөөн улсын дунд онгоцны шатаар дотогш зүглэн уйлан сажилна. Бойегоо тас тэврээд уначихсан Колька уйлна, бас харчуул уйлцгааж, эрэг дээрх авгай хүүхнүүд цөм уйлалдлаа.

	Бойе маажиж сулласан хүлрийн шорооноос толгойгоо нэгэнтээ өндийж эзнээ нүдээрээ хайснаа оготор буутай хүн нүдэнд өртөхүйд бушуухан хараа буруулж, газар орноо эргүүлдэн харсан нь туйлын чанад дахь армаг тачирхан ургамалтай арлын үзүүр орог саарал тэнгэрийн тасархай, Енисейн чанад дахь үргэлжид сэтгэл дуудаж байх чимээгүйд умбасан, нууц нь бялхсан ханан ой тайга тэргүүтнийг үзжээ. Бойе тэр нууцад хэчнээн дуртай билээ, яаж тааж чаддаг сан билээ. Хүнтэй хамт ажиллаж, амьдрах учиртай төрсөн нохой юуны учир алагдсанаа яагаад ч ойлгож чадалгүй, нэгэнтээ, сөөнгөтөн гийнаснаа, хэн нэгийг өрөвдсөн ч гэлтэй, өөлсөн ч гэлтэй, яг хүн шиг нэг л их харамсалтайяа санаа алдаад өнгөрөх нь тэр.

	Ийнхүү Колька, аав нь насандаа хэзээ ч оръё гэж яваагүй хударгад орж хөллүүлсэн хэрэг. Хөр жавар тачигнасан туйлын чанад дахь хөхөө өвөл ч бай, усан бороо навшсан улцан нойтон намар ч бай, цасны шар ус нэлийсэн хахир хатуу хавар ч бай, энэ хөвүүн ой тайга, гол усаар бэдэрч буу тороор хань хийн чадлынхаа хэрээр ам бүлээ тэжээж, эхдээ нэмэр болж явжээ. Нэг удаа тун сая ичээнээсээ боссон баавгайтай яг улаан нүүрээрээ тулгарчээ. Бууныхаа сумыг сольж амжилгүй бутархай үрлээр араатан руу пан хийлгэчихжээ. Сох гялбасан араатан газар өнхөрч дуугарч, нохойтой үзэлцэн хүрхэрч байх зуур жаал хүү модны ард орж том сумаар буугаа цэнэглэж завдаад дайрч ирсэн баавгайтай дахин золгосон ажээ.

	Тэжээгч маань тэр үед арван дөрөв ч хүрээгүй, бяр бялд ер сууж амжаагүй болохоор төд удалгүй бие нь мууджээ. Хойд эх бага хүүхдүүдээ арга буюу өнчин хүүхдийн газар өгч, тэд нар нь дээрхэн үед эцэг эх хоёр ахмад хөвүүнээ, өөрөөр хэлбэл намайг айлгадаг байсан тийм нэгэн амь зуулгыг амсаж, за тэгээд тэр амьдрал зарим дүү нарт маань өлзийгөө өгөөгүй гэнэ.

	Дүү хүү энэ бүхнийг надад хуучлаад, вандангаас годхийн босож миний муу чемоданыг шүүрч аваад хот руу дагуулж одов. Замдаа мань эр ер ярьж ханах царайгүй хахаж цацан, гар хуруугаа гозгонуулан (бид цөмөөрөө аавыгаа дуурайж ийм болсон юм) ам хамхилгүй явж ирлээ. Аав хаа явдаг нь бүү мэд, гэтэл бид гэдэг улс түүний дохио зангаа, дадал зуршлыг барагтайхнаас нь шилээд үүрд өвчиж авчээ.

	Хойд эх бас нэг хүнтэй суугаад шинэ бүлээрээ их хөлийн газар луу нүүгээд явчихсан аж. Коля Игаркад үлдэж таксины жолооч болоод тун саяхан гэрлэсэн авч залуухан хонгор, албан ажил хоёрынхоо алиныг ч бодохгүй, сэтгэл санаа нь ой хөвч, гол мөрнөөр хэсэж явдаг гэнэ. Яг маргааш нь мань эр намайг хөгшин Игаркийн цаад нуур луу аваад давхичихлаа. За тэгээд бид хоёр нэгэн үүлдэр угсааны амьтад хойно яах вэ дээ, нугас гэдгийг хядаж өгсөн боловч түүнээ хүрч авч чаддаггүй. Эргэн тойрон битүү өвстэй нуур салхи савиргүй тогтуухан байсан болохоор нугасыг маань эрэг рүү дөхүүлэх царай ч үгүй. Дүү маань нэг их бодож цэнэлгүй өмд гутлаа тайлж, багадаа үрэвссэн хүйтэй, нуруундаа нийлчихээ алдсан гэдэснээсээ дээш цамцаа шуучхаад ус руу салгалаад орчхов. Би тэгэхэд нь хараал зүхэл тавьж, энэ туйлын нуурын ёроолд нэвсгэр хиг, замаг, хүлрийн дотор мөнхийн мөс байгаа, чам шиг ийм «лут» бие бялдтай хүн зүрхлэх ажил биш, бушуу гарахгүй бол чамтай дахиад ерөөсөө хамт явахгүй гэж дүрэмдэж сүрдүүлэв.

	Колька, хүйтэн усанд дагжиж

	— Зүгээр, зүгээр! Сурсан ажил гэчхээд усны гүнзгий рүү нь улам цаашлах зуур миний зүхлийн хариуд «тэнэг ус руу орно, тэнэг уснаас гарна, тэнэг тэнэгтээ ингэж хэлж гэнэ: чи ч тэнэг, би ч тэнэг, тэнэг тэнэгийгээ хөөгөөрэй» хэмээн илүү үг хэлснээ хүйтэн ус хорстол нь хайрч байгаа болохоор «Уух-уух!» гэж дуу алдан үгээ ч дуусгалгүй эрэг дээр бушуухан гарахын түүс болж ухарсан нь аль хэдийн арваад нугас хамж авч амжсан ажээ. Цэв хүйтэн усанд улайртлаа хайруулж биед нь элдэв замаг хиг наалдчихсан харагдана. Тэгээд галын дэргэд дэвхцэн гарснаа ханав бололтой бие нь дөнгөж мэдээ орж сэргэж ирэхүйд дахиад нэг үзвэл яасан юм бэ? гэх маягтай ус ч яах вэ эхлээд л их хүйтэн болохоос тэгсхийгээд зүгээр тэсэж болохоор болчхож байгаа юм гэж байна. Би түрүүчийнхтэй зүйрлэх юмгүй зүхэж хашхирч байж сая мань эр тэр санаагаа харамсан харамсан орхив.

	Бид хоёр нугаснуудыг маань эрэг рүү хөөгөөд ирэх салхи гараасай гэж горьдож байсан чинь шуургатай золгодог байгаа даа. Нурамд булсан давсгүй нугасаар хоол хийж, өөр идэх юмгүй, Енисейн цаад талд хоёр хоног суулаа. Дүүгийн бодож санах юмгүй байж байгаа, сонин хөгжилтэй юм ярьж байгаа, ярихдаа элдвээр хошигнож байгаа, за бас явдал суудал (нэг бүсгүйтэй жил гаруй үерхэж байсан хэр нь хотын зах руу нэг удаа таксигаар явж удсаныг эс тооцвол танилцаад гуравхан ч гэл үү, дөрөвхөн ч гэл үү өдөр болсон өөр нэг бүсгүйтэй гэрлэчихсэн) гээд ер байдал төрхөд нь сураг чимээгүй алга болсон эцгийн юм мөн нэлээн байх шиг. Царайгаар бол эцгийг яг өвчсөн авч, харин хүүхдэрхүү шинж нь ив илт. Тоглож наадаж, гүйж харайж ханаагүй, элдэнг нь хангаж эдлээгүй балчир бага насан дүүгийн толгойд эргэлдэж, энэ яваа насанд нь үргэлж дагаж явахаар хөврөн хоцорчээ. Хүнд байгалиас заяасан юм ямар ч атугай заавал нэг биелдэг бололтой.

	Колягийн хэлэх нь өвөл цагаар тундр орж ан хийх хүсэл мөрөөдөлд автаад байж сууж болдоггүй гэнэ. Жолооч хийх ямар ч дур сонирхол байхгүй, хот газар бүр уйдаж гүйцжээ. Дүүгийн судсанд эцгийн цус бургилж байгаа. Хориглож учирлаад ямар ч ашиггүй, харин ч улам улангасаж, улам гаарна.

	Утга зохиолын курст сууж ухаан санаа задлахаар том онгоцонд суугаад цэлмэг цэнхэр тэнгэрээр Москва руу миний довтолгож яваа алтанхан намрын тэрхэн үеэр дүү хархүү Николай Петрович маань хоёр нөхрийн хамт Таймыр орж тундрийн цагаан үнэг авлахаар хамаг төмөр нь харжигнаж хяхтнасан усанд ч бууж суудаг нэг муу онгоцон дотор аль хэдийнээ цасандаа боогдож нэвсийн хүндэрсэн үүлсийн дунд умбан шумбан явжээ. Тэр онгоц бараг өвс ургамалгүй налуухан эрэг бүхий нэргүй нэгэн нууран дээр тэр хавийн сүрэглэсэн олон нугас галууг сочоон байж ирээд палхийтэл буужээ. Анчид онгоцны хөвүүрээр сал хийж дээр нь хоол хүнс, хогшил хэрэгслээ тавьж эрэг дээр авчрав. Нисэгч нар хужирхайгаа тэнийтэл буудаж, усан дээрээс намнасан шувуугаа цуглуулж аваад ангийн олзны дон туссан анчдын гарыг барьж салах ёсыг гүйцэтгэж, арван хоёрдугаар сарын дунд үеэр хөвүүрийг нь цанаар сольчихсон энэ муу онгоцоор эргэж ирэхийн учир нисэн оджээ.

	Пясина мөрний нэгэн цутгалан болох Дудыпта гол дээр олон он жилийн өмнө барьсан хуучин байшин өмхөрч муудаад ихээхэн янзалж тордохоос өөр аргагүй болжээ. Нөгөө хоёр нь Коляг тор тавьж өөрснөө идэх, нохойгоо хооллох, өөш болгох загас барь хэмээгээд өөрснөө өвөлжих байраа засаж сэлбэх, бөглөж нөхөх ажилд оржээ.

	Коля хоёр торныхоо нэгийг Дудыпта голд, нөгөөг нь нуурт тавьчхаад үнэрийг нь аль болохоор хол тараах зорилгоор барьсан загасаа хийж ялзруулах нүх ухаж гарчээ. Загасчин маань нүхээ ухаад удсан уу, үгүй юү бүү мэд, харин торонд нь юу ороо бол гэхээс амар заяа үзэж чадахгүй байсаар эхлээд Дудыпта руу бууж хүрвэл тор нь бараа ч алга. Оосрыг нь эрэг дээрх чулуунаас уячих санаа сэдсэн нь яамай, тэгээгүй бол ч торгүй хоцрох нь тэр. Салан дээрээс тороо татаад авах гэсэн чинь ер хөдөлж өгсөнгүй.

	«Юманд тээглэчхэж!» гэж Коля бодоод урам хугарч, тороо салгаж авах санаатай оосрыг нь дагуулан барьж эргээс дөнгөж холдоод усны гүн рүү хармагц золтой л салаасаа ойчсонгүй. Торонд нь загас чихчхээд живүүлчихсэн ажээ. Артелийн гурав хүч хамсаж байж тороо уснаас арайхийн гаргаж ирвэл цагаан загас, цурхай, яргай загас гээд дандаа шилмэл загас дүүрсэн байв.

	Торны амсрын тус газар бараг бүтэн хүн багтахаар «цонх» гарчихжээ! Торны оронд хөвөрсөн ганц дээстэй ч хоцорч болзошгүй тул үүнээс хойш тороо ойр ойрхон эргэх болов.

	Нуурт тавьсан торонд нь зузаан нуруутай тос нь гоожсон хулд загас, баахан жараахай оржээ. Хулд загасыг үүцэлж үлдээгээд зав зайны ая болбол энэ сайхан загасыг утаалаад гэртээ аваачихаар болж, харин суурин урхиар цагаан үнэг авлахад олз омгийн тэн хагас нь сайхан өөшнөөс шалтгаалах тул бусад бүх загасыг түүнд зориулахаар тогтоцгоов.

	Нямбай анчид маань хоёр том нүх ухаж өөшний загасаар дүүргээд, өөрснөө шарсан, утсан загас хөдөлж ядталаа зооглож, дүн өвөл хэрэглэхээр, бас тэгээд загасан тос нүд цасанд гялбаж өвдөхөд гарцаагүй эм болдог тул баахан тос хайлж нөөцлөв. Салхи савир тасрахгүй, эргэн тойронд тас нясхийм цэлмэг хүйтэн байх тул нүхэнд хийсэн загас нь ялзарч муудаж өгдөггүй. Анчдын сэтгэлийг энэ л зовоож байлаа. Тэгээд нүхэнд ялзардаггүй загасыг байшингийн халуунаар үнэр оруулъя, өмхий самхай байх нь ямар хамаа байна, тэсэлгүй яадаг юм бэ гэж шийдэцгээв. Хийх юмгүйдээ тундрээр тэнэцгээж, хаа нэгтээ бутандаа үлдсэн хад, нэрс олж шимэн, хөвд дотроос цангис түүцгээнэ. Өвөлжөөнөөс арваад мод газар салхинд идүүлж, намагт автсан хадан цохионы дунд аньс алирс улайрсан, хар модны бяцхан төгөл олжээ. Мод нь дархшиж бүдүүрсэн, үрчийж мушгирсан, гишүү мөчир ихтэй, хөгцөрч мөөгтсөн, аньс жимс нь өлөн жижигхэн ч гэсэн юутай амттай, юутай сайхан билээ. Бас тэгээд аньс бол чийг бамаас гэтэлгэх ганц аврал. Торх дүүрэн жимс базааж чихэргүйтэн гашилгачихгүй хэмээн сурамгай эрс түүнээ буцалган усаар дүүргэж, өвөлжин түлээд барахгүй түлээ мод бэлтгэж, авчирсан спиртээ «жинхэнэ» ажил эхэлтэл хөндөхгүй гэж түүсэн хадаа исгэж авчээ.

	Энэ өвлийн ажил ёстой хэлэх үггүй сайхан эхэллээ! Коля залуу нөхөр Архип хоёр яахаас ч буцахгүй, алиалж дүрсгүйтэх шахуу л байв. Даамал юу л хэлнэ, хоёр залуу дор нь амжуулчихна. Даамал нь дайн дажин, шорон орон хоёулыг туулсан хашир эр. Пясино нуурын хавьцаа, энэ хязгаарт урьд өмнө ажиллаж, загасчидтай Енисейн адаг орж Хэрээ толгойн орчмоор хав загас, хоров загас авлаж явжээ. Хөлөг онгоцноос ачаа дамжуулах жижиг далбаат онгоцны дарга хийж үзсэн боловч олз омгийн дон шүглэсэн дур зоргоороо хэсэж сэлгүүцэх сэтгэл нь аль л аюултай, аль л болдоггүй амь зуулгад сургачихсаны гайгаар даргын ажил сэтгэлд нь таарсангүй.

	Сайхан совинд автсан хоёр залуу анчин тундрээр сүлжин гүйлдэж, нуурын шувуунаас буудаж, Дудыпта голоос загас барьж, түлээ модоо жиргэн базааж, санах бодох юмгүй инээдэм наадам, тоглоом тохуу хийлцэн байхдаа даамал нь өдөр ирэх тутам адайр уцаар болоод байгааг анзаарсангүй. Тэр хоёр даамлаа тохуурхаж даапаалсаар байв. Тайрдас дээр суух гэнгүүт нь түүнийг нь авчихна. Даамал гэдрэгээ хараад ойчоод өгнө, мань хоёр ч пирхийтэл инээд алдах нь тэр, эсвэл халбагыг нь нуучихна, нэг бол тамхинд нь чүдэнзний толгой чихчхээд цаадах нь түүнийг татах гээд асаангуут амнаас нь пуужин мэт харваад алга болно! Өдрөөс өдөрт улам урт, улам харанхуй болоод байгаа үдшийн цагаар залуус явган мааз үг бурж, «За удахгүй цагаан үнэгээ авлачхаад Игаркад нисэн очиж, даамал чамайг ганц баруун хөлийн нь гуя гэхэд л долоон пудын жинтэй, гучин хоёр кило хөхтэй хүүхэнтэй гэрлүүлнэ! Эргэж хургалгүй урагшаа зоригтой харагтун, өнгөрөөсөн элээсэн чинь ер зовлон биш!...» гэж мөрөөдөн ярьж сууна.

	«Харин айсуй яваа учирч золгох юм чинь л зовлон доо! Зүйтэй, залуус минь, зүйтэй. Харин та хоёр яаж манаргадаг бол доо!...» хэмээн даамал дотроо эдний үгийг тосон авч бодолхийлнэ.

	Тундрт цагаан үнэгний хооллодог цоохондойн тахал гарчээ. Үхсэн цоохондой бүхэл бүхлээрээ голоор хөвж явна. Тэгээд л Дудыптад загас овоорчхоод голийтлоо гүзээлж байгаа хэрэг. Анхны тэр нэгэн өдөр гайхаж хоцорсон Колька орь дуу тавьж тэднийг тор луу дагуулж очиход л даамлын дотор палхийгээд зүрх нь шимшрээд явчихсан юм. Цоохондой байхгүй бол цагаан үнэг ч байхгүй. Түүний явдалд, шинжлэх ухааны хэлээр бол түүний нүүдэлд учир нь олдохгүй таавар их бий, гэхдээ цагаан үнэг аливаа амь голтой амьтны адил хаа хоол байна тэнд л тогтоно гэдэг нь хэзээ мөнхөд тов тодорхой зүйл. Өлбөрч үхэхийг хэн ч хүсэхгүй болохоор явуулын битгий хэл нутгийн цагаан үнэг ч нүүчихнэ. Газарт төмөр хучлага дархалж, нуурт дангинасан мөс хадсан анхны хүйтрэлээр л тундрийн амьтад хөдөлж гарлаа. Цагаан үнэг оготно, шувуу, цоохондойг ер нь л махны үнэртэй бүхнийг юу ч үлдээлгүй идэж байв. Төд удалгүй нөгөө хөнгөн шингэн, тэнэмхий араатнууд чинь өөштэй нүхний үнэрийг авчихжээ. Колька, Архип хоёр цагаан үнэгний хойноос их л урамтай хөөцөлдөн буу тавьсаар арьсыг нь баллачихсан ч гэсэн арваад амьтан хөнөөжээ. «За тэр шүү! Цагаан үнэг ээ гэж, цагаан үнэг манай бууц руу завсар зайгүй чихэж байна шүү!» хэмээн хоёр хархүү баяр хөөр болцгоолоо.

	Ер нь ч чихчих л байсан л даа. Хэрэв даамал нь мануухай шиг амьтан байсан бол цагаан үнэг хамаг нөөцийг нь тонилгочхоод анчдыг өлбөрч үхэхэд хүргэхээс зайлаагүй. Даамал анхны цаснаар л өвөлжөөний эргэн тойронд гарсан үнэгний бөөн мөрийг шалгаж үзээд бүх хоол хүнсээ байшингийн дээвэр дор гаргаж, торхны тагийг чулуугаар дарж, өөштэй нүхийг томхон чулуу, хөвүүрээр бөглөхийг тушаасан юм. Даамал ямар ч бодлогогүй залууст эс итгэхдээ гурил, лавсаа өөрөө соргог хямгадаж байлаа. Байшингийнхаа булангаар оготнын урхи тавилж муусайн оготныг тун дориун хөнөөнө. Тэгтэл ч оготно нь гэв гэнэтхэн алга болж, шөнө болохоор хулгайн шинжтэй юм хум шүжигнээд л маажлаад л час час дуугараад л байдаг нь чив чимээгүй болоонд даамал ханзан дээр гарч сунахын чинээгээр сунаад, толгойгоо салаавчлаад хэвтээд өгөх нь тэр. Тамхиа ч татахгүй яриа хөөрөө ч үгүй, унтах нойр ч үгүй өдий төдий бодол болон зовсны эцэст

	— За харчуул минь, ямар ч гэсэн цагаан үнэг л ирэхгүй дэг ээ гэж ер гудиггүй өгүүлэв.

	Хоёр залуу мэл гайхаж цэл хөхөрчээ. Хүйтрэхийг хүлээж, их салхийг хүлээж, зэлүүд байдалд уйтгарлан суувч «Удахгүй цагаан үнэг яваад ирнэ, ан ав эхэлнэ, юун уйдахтай манатай болно!..» гэж сэтгэлээ зогоож найдацгааж байсан билээ.

	— Ан горьдолтгүй, явуулын цагаан үнэг энэ хоол тэжээлгүй газрыг дайраад л өнгөрнө, харин энд байх нь бол оготноос авхуулаад шүдэнд орж болох болгоныг цөлмөж дуусгачхаад бас л умард нутгаас зулбаж хоолны эрэлд гараад явж өгнө хэмээн даамал шув шулуухан хайр найргүй тайлбарлалаа.

	— Одоо тэгэхээр яадаг бил ээ?

	— Залуус минь, эндээс явж болно. Цасны бага дээр том чарга хийж хоол хүнснийхээ зүйлийг ачаалаад өөрсийгөө хөллөөд зүтгэчих...

	— Хэр зэрэг явах вэ?

	— Би урьд өмнө энд ямаршуухан байдалтай ан хийж явсан гээч? Би яваад л байна, араас минь буутай улс салахгүй, бас газрын зураг гэж өгөхгүй шүү дээ... гээд даамал инээмсэглэв.

	Хоёр хархүү хэдийгээр дүрсгүй залуус ч гэсэн амьдралын зах сэжүүрээс юухан хээхэн амссан, тундрийн тухайд бол жодгор майхангүй, хөллөх нохойгүй болохлоор их олон бээр газар явган явна гэдгийг дуулахаараа нэг болжээ. Явуулын замд санаандгүй худалдан авсан гурван мангар нохой оготно барихдаа адтай, нуур тойруулан зогсоо чөлөөгүй туулай элдэж, амьтай голтой болгоныг айлгаж сочоон, тундрээр тонгочин давхиж, загасны мах хөдөлж ядталаа гудран, бие биеэ барьчих шахан хэрэлдэж байжээ. Гэтэл хоёр мангар нь алга болжээ. Нэгийг нь түүгээр дайрч өнгөрсөн туйлын сүрэг чоно тас татаад хаячхаж, нөгөөх нь гэж усанд сэлдэг танхай амьтан, хүйтрэх хүртэл усандаа байсан нэг шархтай нугасыг барих гэж харз руу харайж ороод түүнийгээ элдэн хоёулаа эцэж туйлдахын тагт хүрч уснаасаа буцаж гарах тамир нь тасран, барьсан нугасаа зуусан чигээрээ мөсөн доогуур орж арилжээ. Тэр гурваас хоцорсон Шабурко гэдэг нохойг нүдний цэцгий мэт хайрлаж хямгад гэж даамал тушаасан билээ.

	— Хэдий хэр хугацаанд явж барах бол?

	Аргаа барж, уцаар унтуу хөдлөвч, одоохондоо бурхны авралаар бие биеэ ад үзээгүй шүү байлаа. Даамал тамхиа ороож яаралгүй асаагаад зуух руу гишүү гударч, улалзан байгаа гал руу удаан ширтэн суув.

	— Үүнийг ч бас мэдэхгүй байна, харчуул минь гэж даамал санаа алдаад, — Хэрэв шуурга тавихгүй бол, хэрэв хамаг хүчээрээ явах юм бол, хэрвээ төөрчихгүй бол, хэрвээ бие биеэ бариад идчихгүй бол, хэрвээ бидний аз харьчихгүй бол хагас сарын дараа хүрэх болов уу гэж таамаглаж байна... хэмээн аяархан хэр нь нухацтай ярихдаа сайн сонс, сайн цэгнэ, сайн бод гэх шиг «хэрэв» гэдэг үгийг нь тойруулж дугуйлаад байгаа мэт тэр үг нь дээрээ хүчлээд байв.

	Хоёр залуу даамлын үг нэг л баараад байгааг анзаарч

	— Хэрвээ, хэрвээ гэнэ шүү... гээд л ахлагчдаа залилуулчихсан юм шиг, цаадах нь л хамаг буруутан гэх аястай үглэж эхэллээ. Үнэндээ ч буруутай нь буруутай! Нэг их бэлэн амлаж, олзны дон шүглээж, байж суухгүй болтол нь хорхойг нь хүргэчхээд одоо аль вэ дээ? Энэ хэр гай түйтгэр биш ч, хэрэг бишидсэний бурууг хэн нэг рүү чихэх хүсэлд автан зэвүү нь хүрсэн шинж залуу анчдын харц, ярианд мэдэгдээд ирлээ. Салгаж сарниах идэмхий зэв хоёр хархүүд наалдаж, тэр зэв алгуурхан нурааж идэх ажлаа эхлэх нь тэр. Харин тэр хоёр энэ чухам юу гэгч болохыг одоохондоо ухаарахгүй, үхлийн аюулыг сэхээрээгүй болохоор зөвхөн чихэр авна гээд хууртсан мэт энэхэн зуурын гоморхолд автан байв...

	Чийгийн бам тусаж ханзан дээрээ хөлбөрөн, энэ орчлонгийн аль нэгэн өнцөгт амьд хүн, аж төрөл байгаа гэдэгт итгэхийг бүрмөсөн больж сэтгэлийн гунигт идэгдэн, ганцаар хүний цагаандаа гарсан мухардмал бодолд автахдаа зовох түгшихээс төдийгүй хамгийн гол нь намгийн шавар шиг хүнийг хөхчихдөг уйтгараас аварч хайрлах зах хязгааргүй анир чимээгүйн зүг хөвүүлэн одох зунгаарсан нойрны мананд дарагдана. Иймийн ч учраас даамал, гурван хүн хоёр хүнтэй адилгүй, арай л хөлсүү, арай л хөгжүүн байж болно, бас тэгээд хоёр залуу ч эрх танхи өсөөгүй, ажлын амт мэдэх, мөчөөгөө тавихгүй, яс сайтай, алиа хөхиүн харчуул хойно цагаан үнэг гараад ирдэг юм бол, аз заяа нь хаячихдаггүй юм бол тундрийг ч давна, өвлийг ч давна гэж ийнхүү хэдүүл авд мордсон билээ.

	— Эндээ байгаад байвал яах вэ? гэх шаргуу асуулт даамлын чихийг дэлслээ. Цаад хоёр нь даамлыг ээжийн оронд ээж болох мэт санаж, хүний ээж сэн хойно үр хүүхдийнхээ гөжих, зөрөх, айлгах, гоморхохыг тэвчиж, аюул зовлонг гэр орноосоо, үр хүүхдээсээ гэтэлгэж байх ёстой гэсэн шиг одоо хэр түүнд тунирхана.

	— Байгаад байвал уу? гэж даамал сөргөөж асуугаад чимээгүй болов. Хоёр хархүү түүнд саад болсонгүй. Яарах хэрэг алга. Даамал ороосон тамхиа татаж гүйцээд ёзоорыг нь нөгөө хоёр шиг шалан дээр хаяад гишгэчихсэнгүй, өвөлжөөн дээр талхны үртэс төдийгүй чимх тамхийг ч хямгадаж сурсан тэнэмэл хүний мах ясны зуршлаар нулимж унтраагаад консервын зэвэрсэн лаазанд хийлээ. Даамал зуухны дэргэдээс босож таазанд шүргэн бөгтийхөд түлчихсэн юм шиг цоохор нүүр нь энд тэндгүй шалхайж унжаад мань эр нэгэн хоромд хөгшрөх нь тэр. Ширгэчихсэн харцаар гэгээвч рүү зэрвэсхэн харав. Цонхны цаана цав цагаан, зах хязгааргүй цасан далай, түүний дунд модон байшин өнчин завь шиг хөвж, эргэн тойронд эрэг ч байхгүй, зогсоол ч байхгүй! Тойроод хов хоосон учир энэ завинаас мулт гишгэлээ гэхэд тэр хоосон руу унаад үүрд доошоо ойчоод байхаар...

	— Араатныг хэн мэдэх вэ дээ, харчуул минь, бурхны бүтээсэн адгуус... Бас гараад ирэх ч юм бил үү? хэмээн даамал гол юмаа ухаандаа хадгалаад, ер хахь хамаагүй юм хэлэх мэт урамгүй өгүүлэв. Харааж зүхэхээ больчихож, тэр байтугай «чөтгөр» гэдэг үгийг хүртэл хэлэхгүй байхыг үзэхүл урьдынхаас өөр нэгэн ёс суртахуунаар жолоодуулж байгаа бололтой.

	— Гучин есөн онд энэ муу цагаан үнэг чинь ерөөсөө орон сууринд тавиад хүрчихсэн юм шүү дээ! Игоркад тэр муусайныг угаадас дээрээс барилж, мод борлуулахын авгайчуул хураалттай түлээний завсраар элдэж банзаар балбаж байлаа. Байгалийн оньсого шүү хэмээгээд зуухныхаа дэргэд дахин бөгтийн шуухитнаж тамхиа нэрэв. Аяган чинээ жижигхэн байшинд загасны цэлцгэнүүр шиг хутгаар огтолсон ч болохоор өтгөн утаа хөшгөрнө...

	— За, харин цагаан үнэг ирэхгүй бол... буудалцаж ч мэдэх юм.

	— Яаж тэр вэ?

	— Яах юмгүй, буугаараа л... гээд даамал толгойгоо маажин, — Би тайлбарлаж учирлаж чадахгүй. Дэмий их сууснаас тиймэрхүү юм гардаг... Шийдэх хэрэгтэй. Явбал бушуухан явъя, эндээ байя гэвэл жич яриа хөөрөө бий. Өнөө орой л бодоцгоо. Тал тал тийшээ салж яваад оюун ухаанаа хөвчилье. За залуус минь, тун сайн бодно шүү, дотор нь хүчлэх юм байдаг л юм бол, наад бөндгөрүүдээ олигтойхон хүчилнэ шүү... гэв.

	Оройжин тундрээр тэнэцгээж үдшийн бүрий болгов. Салхигүй тогтуухныг хэлэх үү, цэнгэг жавар чичгэнүүлэн хамар хоолойг сэнгэнүүлж толгой түрүү, ухаан санааг хөнгөлөн, тэнгэр ёстой л нэг болдог дээрээ байлаа. Цанаар гулган дүүлж хөшсөн биеэ эрх дураар хөдөлгөх үнэхээр таатай. Зөндөө хол явчихсан бололтой, газар тэртээ алсад үнэхээр бөмбөрцөг шиг дугуйран тэр нуман дээр нь яг манаачийн шовгор шиг цантсан цонхны гэрэл гялалзан сүүмэлзэж удаан харах юм бол хөдөлгөөн орж сарниж бутарна. Далайн эргийн цасанд умбасан нүцгэн хясаа гэлтэй шовгоруудын дээгүүр тэнгэрт илүүдээд байгаа там шиг болчихсон улаан наран хэсэгхэн зуур өлгөөтэй мэт байж байснаа алга болчхов. Шингэж жаргасангүй, тэнгэрийн хаяа руу уначихсангүй, яг л алга болчихлоо. Хясааны дээгүүр ангайсан нарийхан улаан ам түүнээс юу ч үлдээлгүй өөртөө шингээж, үлгэж үлгэчихсэн хуучин хөх шиг хөхөөд авахуйд нөгөө мэлэрсэн улаан ангал, нөгөө хясаа, дээр нь нэгхэн зуур тэнгэрийн улаан дарцаг дэрвэж байсан нөгөө цагаан цас бүгд өтгөрөн байх бүрэнхийд уусаад орчихдог байна.

	Цэнгүүн сайхнаар цайран байсан тундр анир чимээгүйд автлаа. Яг тийм анир чимээгүй, одоохондоо хөдөлгөөнгүй байгаа их сүүдэр түүнийг нөмрөн авч, гэрэл гэгээг нь нам дараад орон зайг нь шахаж хавчаад ирэх нь тэр. «Хавар болтол нар жаргачихлаа» хэмээн өвөлжөөний гурав санаа авмагц гурвуулынх нь зүрх цээжин дотроо хярж, хагацлын юутай ч зүйрлэмгүй жавраар дотор нь хүйт дааж анчдын сэтгэлд балар харанхуйн сэрэл нүдэнд харагдахаар тод сэрэхүйд гурван зүгт тэнэж явсан улс чинь хэл ам авалцсан юм шиг цөмөөрөө «явъя!» гэж шийдсэн байжээ...

	Гэтэл тундрт нэг юм хөдөлж, их цас бутран, орчин тойрон гуйвлаж дайвлан, энд тэндгүй оч цахилаад, тун саяхан хов хоосон бүрхийн нэвсийн байсан тэнгэр гэнэтхэн түнэр харанхуйг тунгалаг тунамал гэгээгээр уусган авлаа. Сэтгэлд айх баярлах зэрэгцээд ирэв шүү. Гүйгээд явчхалтай сан, даанч өөрийгөө дийлэх хүч байдаггүй. Гялалзан байгаа шөнийн тундрийн дунд Коля, Архип хоёр таягаа тулаад зогсож байна, даамал муу модон байшингийнхаа хавьцаа бас зогсож байна. Юу болсон, яагаад ингэж сэтгэл баясаж хөнгөрөөд явчихсанаа эс ойлгон гурвуулаа самгардаж балмагдсан ч гэсэн урамтай инээмсэглэн зогсоцгооно.

	Энэ нутагт бол оройтсон гэхээр үед гурван анчин өвөлжөөндөө нэгэн зэрэг эргэж иржээ.« Өөдөөс нь Шабурко нохой нь навсганан гарч ирэв. Анчдын аргагүй байдлыг далимдуулж урьд хожид сонстож дуулдаагүй их үнээр зарсан нохойны эзнийг өширхөн нэрийг нь ийнхүү нохойд өгчээ. 

	Уур цан савсуулсан өлөн харчуул байшиндаа шавдан ормогц нэгэн дуугаар

	— Эндээ үлдэцгээе! гэж мэдэгдэцгээв.

	— Үлдэж байгаа болохоос үхэж байгаа биш, үлдсэн бол өнгөрөхгүйгээ мэдэх хэрэгтэй.

	— Тэр дэмий! Эхэлж байгаа нь ч бид биш, эцэслэх нь ч бид биш. Юу боллоо гэж олзгүй буцах бил ээ? Мөнгөө тургичих гэж үү? Торгууль төлөх гэж үү!...

	— За, за! Хамт олон тэгье гэж байна. Хамт олон ч хүч шүү!

	Даамал хоолоо халаачхаад нөөцөөсөө хагас литр спирт гаргаж, дуу шуугүй сияан аяга дүүртэл аягалснаа, хутгаа хуйнаас нь сугалангуут гараа эсгэж спиртээ цусаар шингэллээ.

	«За ингээд эхэлдэг байж! Даамлын авир хөдлөв бололтой» хэмээн бодвоос хоёр залуу мэл гайхаж цэл хөхрөн ар нуруу руу нь хүйт даагаад явчихлаа. Үгүй энэ «аавынд байсан» улс уу, ёстой эрэмдэг болчихсон хүмүүс, ухаан санаанд нь юу эс орж ирэхийг таах гээд үзээрэй! 

	Колькагийн гараас ганцхан шүүрч аваад хурууг нь эсгэж цусыг нь шахаж аяга руу гоожууллаа. Архип хувхай цайчхаад байшингаас гарч зугтах санаатай хаалга руу улдан ухарсан боловч амжсангүй, ахлагч дор нь барьж аваад хурууг нь бас л эсгэчихлээ.

	Спирт цусанд хар хүрэнтэж харваас муухай оргиод ирлээ. Хоёр хархүү гутарч, одоо юу болдог бол! хэмээн хүлгэлзэв. Даамал тэр хоёрын шарханд спирт түрхэж өгч боо гэж тушаагаад лаа асаан байшингийн дөрвөн булан руу лааны тос гоожуулснаа хачин жигтэйхэн уншлага гүвтнэж гарлаа. «Сайн цагт үгээ хэлж, муу цагт дуугаа хураая. Сохор гуниг, ясны там-чийг бам, өлөн зэлмэн, хахир хүйтэн манаас гадуур, манаас далдуур хуй салхинд хуйларч, халуун лаванд хайлж, ханан галд сохорч, хатан тангарагт дүлийрч, ариун загалмайнаас амь тавьтугай! хэмээн ховор зэвэр ой тайга, аварга их гол ус, анд нөхдийн болон амин хувийн халуун ягаан цус, алд биеийн аюулхайны хөлс, амьд үнэн сэтгэлийг барьж хичээн мөргөе. Улайссан цагаан чулуу шидэт Алатырийг долоож чадсан хүн миний тарнийг гэтэлж чадна! Өдөр ч бай, шөнө ч бай, үүрээр ч бай, үдшээр ч бай, үдээр ч бай, эр эм хэн ч байсан, илбэчин, төлгөчин хэн ч гэсэн, настай насгүй хэн боловч, тундрийн шулам биеэрээ ч гэсэн миний энэ үнэн хүчит тарнийг эзэмдэн давж эс чадмуй Аминь!..»

	Даамал лаагаа ширээн дээр тогтоогоод тамир тасран чимээгүй боллоо. Зуухны юм уу, цуцлын гэрлийг бодвол байшинд овоо гэгээ орж байдал сэргэх шиг. Керосин, лаагаа гамнаж хуруу хумсаа хуйхлах шахан голдуу л загасны тосонд имэрсэн даавуу асааж гэрэл гаргадаг байлаа. Хоёр хархүү орон дээрээ гарч өвдгөө тэвэрч суугаад даамлыг нүдээ бүлтийлгэн ширтэв. Тэгтэл цаадах нь спиртээ гурван аяганд хувааж хийгээд тэр хоёрыг ширээ рүү ирж хундага өргөөд, өргөсөн чигээрээ хоёр биеийнхээ яг нүд рүү хараад ахлагч намайг тангараг өргөж дуустал үг бүрийг давтан унш гэж тушаалаа. 

	Залуус эхлээд эмээсхийн гүлдгэнэж, тэнгис-далай, Буян арал, олз хайсан өлөн араатан, манарч нурсан хөр цасан ч гэх шиг утга учиргүй зүйлийг шар шувуу шиг даган гүвтнэж байтал уншлагын нь аяс шал өөр болоод ирлээ.

	— Аз ч бол, эз ч бол эвтэй найртай сууна. Даамлын аль нэг үг сэтгэлд таарна уу, эс таарна уу, гажиж зөрөхгүй, бие биедээ муу санаж өш өвөрлөхгүй. Сайн муу юу л байна илэн далангүй илтгэнэ. Өдөр дуусаад шөнө эхэллээ. Өвөлжөөг цас хунгарлаад дарчихвал булш болох нь тэр. Туж хөдлөөд, ажиллаад, үргэлж ярьж хөөрч байна. Одоо үхээрийн цаг, тэгэхлээр хөл хөдлөхгүй амь зууна гэвэл мажийх нь тэр. Урхи тор тавихдаа амьтан орчихвол бусдад нь юм уу оготнод мэрүүлчихгүйн тулд түүндээ тэвш шиг хонхорхой гаргана. Бөөнөөрөө ороод ирэх цагаан үнэг байхгүй, мэрийж хичээж байж барих ёстой, урхиа олшруулна, өөш, идшийг хайрлахын хэрэггүй, өмхий ханхлаад л амьтай голтой бүхнийг дуудаж даллаж байг. Гэрэл гэгээ гэж бараг байхгүй, хоногтоо дөнгөж нэг удаа толбо шиг үзэгдээд арилна, тийм учраас биеэ гамналгүй хурдан шалмаг хөдөлнө, гэхдээ усан хулгана болтлоо хөлөрч болохгүй, нэг нь салхи авчхаад гоншигноод эхэлбэл бүгдэд нь лай ланчиг болно. Бидний хэлцээ цусаар бэхлэгдлээ, ийм хэлцээ үүрдийнх шүү. Уул нь судаснаас чинь цус авч уух юм сан, даанч та хоёрыг өрөвдөөд идэр залуу, исгэлэн халуун биеийг чинь эрэмдэглэж зэрэмдэглээд юу хийх вэ гэж бодлоо... гэж өгүүлээд даамал аяган дээгүүрээ нэг юм чимхэлж цацсанаа амьсгалаа уу-ух гэж гаргаад тарнидаж дүвчигнэсэн хорт усаа ганцхан хөнтөрч, амаа гараараа арчаад, загасны утсан сүүлээр даруулж зажиллаа. Хоёр залуу холбоотон нь цусанд ягаарсан спиртийг ярвайн байж татчихаад сэжлэн сэгсэрснээ хатсан загас шүжигнүүлж гарав.

	Даамал тэр хоёрыг амьсгаа авч, загасаар даруултал хүлгэлзээд

	— Харчуул минь, бас нэг юм хэлье. Давстай юм их гулгуулж болохгүй, цас идэж болохгүй, талх, гурилаа гамнана, хоол хийхдээ гурилаар хог тариад байв. Шабурког нормд оруул! Генерал шиг гэдсээ чирээд л! За бас, тундрт төөрнө гэдэг харанхуй ойд төөрснөөс долоон дор гэдгийг цаг мөч үргэлжид санаж явна шүү.

	Спирт хоёр хархүүд үйлчилж сэтгэл тавиран хамаг бие нь сайхан оргиод ирсэнд

	— За больж үз! хэмээн даамлын үгийг таслав.

	За ингээд цаг мөч уртын урт өдөр хоног, түүнээс урт долоо хоногийг тоолон мөлхөж эхэллээ. Цагаан үнэг байдаггүй. Занганд хариугүй турж үхэх гэж байгаа хоёр улаан үнэг, бас оройг нь хүртэл хунгар дарчихсан хэсэгхэн ойд яагаад ч юм нэг үен төөрч ирсэн нь оржээ. Дудыпта голын эрэг, нуурын орчмоор явган бутсыг цас дарах хүртэл урхиар ятуу зөндөө барьдаг байлаа. Тэгтэл явган шуурга эхэлж ямарваа ажил зогсов. Туйлын уулиар зугаа гаргацгаана. Тундрт саваа юм уу гадас хатгачхаад дээр нь хавх тавьчихна. Ууль шөнийн цагт шуургатай байсан ч харахгүй, үзэхгүй юм гэж үгүй, бас суурьтай тогтвортой хатуухан юман дээр сууж гайхуулмаар санагддаг биз, юухан ч бай, тойроод гарна гэж үгүй, Уулийнхаа махыг нь идэцгээнэ. Мэдээж, яаж ятууных шиг байх вэ, гашуу оргиод, түлэнхий хөдөс шиг юм уу, оготно шиг үнэртээд горьгүй ч өд, уулийн хөвсгөр цагаан өд гэж уул овоо! Эмс хүүхнүүд яаж баярлах сан бол, даанч хаа байгаа сан бил ээ дээ тэд нар чинь!

	Пясино, Дудыпта гээд Таймыр нутгийг өвөл бүхэлд нь хучин авч, гол горхины журмыг эрэгтэй нь чацууртал цасаар дүүргэж, нэг палхийгээд орчихвол гартлаа нэлээн тийчгэнэхээр болгожээ. Бурхны авралаар, цас нь одоо хэр хатуурч царцаагүй хөвсгөр зөөлөн хэвээр тул нүүр ам урж, цус нөж урсахгүй. Далайн зүгт тэнгэрийн хаяанд сүүтгэнэн байсан хадан хясааг нөгөө л цулгуй дүлий шөнө чинь өөртөө уусган замхруулжээ. Тундрийн дунд арал шиг сэрвийн байсан хэсэг төглийг цас булшлаад орхиж. Гэнэ гэнэ газар тэнгэр хоёр тунаран, цасан ширхэг нүд сохлом гялтганаж дүн өвөл дөхөх тутам улам гэрэлтэн улам хөдөлгөөн ороод байх шиг. Харин туйлын туяаны элдэв сонин үзэгдлээс анчид айж, зүрх чичрэх нь больж, туйлын туяа ч газар хүрэх нь багасан суларсаар, догшин хуй салхи, цасан угалзны үе юү юугүй тулж ирэв. Тэнгэр сайхан өдөр таарвал анчин гурав ахархан гэгээг ашиглан, аз дайрах вий гэж аанай л горьдсоор урхи зангаа бушуухан эргэж авахаар яарцгаана. За тэгтэл ч нөгөө туйлын угалз нь эхэлж, анчдыг өвөлжөөнд нь хөөж оруулж, бяцхан байшинд нь хадаад, цонхыг нь шаваад, хаалгыг нь түгжээд авлаа. Гагцхүү яндан нь салхинд оч манарган, сэргэлэн намхан утаа савсуулан цасан дотроос тэсвэртэй ёрдойно.

	Цаг мөч гэж зогсчихсонтой адил, хамаг юмаа яриад барчихсан болохоор ярих ч юм байдаггүй, хамаг ажлаа хийчихсэн болохоор хийх ч юм байдаггүй, харин салхи шуурга улам гаараад, улам галзуураад байдаг. Тундрийн цас нэгмөсөн босож, газар тэнгэр нийлэн, нэгэн бөөн юм болж хуйлран ямар ч тулгуур түшүүргүй хоосон орчлон руу дүүлэн нисэж, цасанд боогдсон анчдын бяцхан модон байшин ч яндангаараа утаа бургиулан, бас л энэ их улиан, исгэрээн, ойн савдгийн инээд шиг юмны дунд хөлбөрөн нисэх амуй. Цас шавж хөлдсөн цонхонд зуухны амны анивчих туяа үл мэдэгхэн ойж, зузаан мөсний дунд зай завсар хайх амьд цох мэт ийш тийш гүйлгэнэн ахуйд энэхэн тэмдэг төдий гэрэл, түнэр харанхуйг нэвтэлсэн энэ бяцхан од л хорвоо ертөнц хатуу тэвчээртэй оршин буйг сануулна. Өдөр шөнө, хоногийн баримжааг цаг, Шабурко хоёроор л тогтооно. Оромжид нойрмоглон мэнэрсэн жингэр хоногт нэг удаа саналаараа гадаалдаг бөгөөд хийх юмгүйдээ бие нь нозоорч байшингаасаа цасыг нь холдуулах, шалаа шүүрдэх битгий хэл, хоолоо хийхээ залхуураад байгаа арга буюу дуу хураасан эздээ мөн тийм журамд сургажээ. Даамал атиралдсан хоёрыг орноос нь хуу татан босгож, биеийн тамирын дасгал хийлгэн, ажил явдал сэдэх юм уу, намтар түүхээсээ хуучилна. Амьдрал нь элдэв паян, адал явдлаар дүүрэн, сонин гэдэг нь жигтэйхэн тул нэг л хэсэгтээ ярих юмтай байдаг байлаа. Хоёр хархүү түүний яриаг сонсохдоо нэг хүн хэчнээн юм үзэж, туулж амсаж болдог байна хэмээн гайхаш тасран, одоо хийх юмгүй байгаа дээрээ энэ бүхнээ цаасан дээр буулгаад «роман болгочих» гэж даамалдаа зөвлөнө. Даамал нь зүйтэй хэмээн зөвшөөрч энд хэдхэн нимгэн дэвтрээс өөр цаас гэх гавьтай юмгүй тул насны нар хэвийсэн хойно яаж ийгээд нэг роман бичнэ ээ, харин одоо бол та хоёр цааш нь сонсож бай гэдэг байж.

	Тэсгэм өвлийн хүйтэн, бие байтугай сэтгэл нэвтэлсэн хуй салхи гадаалах хөдөөлөх хэрэгцээг шувуу шиг бараг явдал дунд нь хийлгэж сургадаг. Архип ийм хуй салхи шиг хурдан шалмаг байдалд ер дасаж сурч чаддаггүй, идэх гэж ядна, гаргах гэж бүр зовж гүйцнэ. Өмдөө товчилж чадахгүй болтлоо гадаа хүйтэн салхинд хөлдчихөө алдаад байшинд орж ирэхчээ болно. Нэг удаа Архип гараад бүр таг чиг болчхов. Даамал түүнийг олж ир гэж Коляг явуулав. Коля хөвөнтэй цамцаа нөмрөх зуур, «Тийрч үхэх нь таарсан муу хоолны сав! Тухлах цагаа мөн олж дээ! Ууцан дундуур чинь нэг татаад өгөхөөр чи мэднэ ээ гайгүй!» гэж гэнэтхэн уурлаад явчхав.

	Архипыг анчдын бригадад Коля авчирсан юм. Түүний нэр хуучин цагийн ховор нэр болохоор эхлээд анчдад сониучхан байдаг байснаа сүүлийн үед яагаад ч юм бэ дургүйг нь хүргээд байх болжээ. Архип такси баазад слесарийн ажилтай, ухаан нь удаан гүйдэг, гараас нь юм гарах нь бэрх ч гэсэн ажилд махруу, юманд ариг гамтай, болж л өгвөл өөрийнхөө мөнгөөр уудаггүй хүн. Найдвартай, шантрахгүй, хамгийн гол нь их дуулгавартай хань байх биз гэсэн чинь тун санаандгүй хамгийн түрүүнд тэвчээр алдаж, сав л хийвэл уурлаж уцаарлах, хэрэлдэж маргах гээд байх болжээ.

	Архип өвөлжөөний ойр хавь байдаггүй. Коля хэд хэд хашхирч дуудав. Дууг нь амнаас гарангуут салхи тастан авч хуйлаад цасаар бөглөчхөөд байх шиг л. Даамал Колягийн хашхирахыг байшингаасаа сонсоод огло харайн, нэхий дээл малгай хоёроо хааш яаш хэдэрч, орон дороос Шабурког суга татан гадагш цасан шуурга руу чулуудаад араас нь зүхлийн муугаар зүхсээр үсрэн гарч ирэв.

	Шабурко Архипыг дор нь олжээ. Нөгөө анчин эр чинь байшингийн арханд, дүүрэн цас чихчихсэн өмдөө барьчихсан, хашхирах гэж үзэвч амыг нь цас бөглөчхөөд зав өгдөггүй зогсож байсан аж. Залуу анчин эргэн тойрныг битгий хэл өөрийгөө ч мэдэхээ больчихож, харин ийш тийшээ харайж гүйгээгүй нь яамай л даа, тэгсэн бол ч тэгээд өнгөрөх нь тэр.

	Нэг их ч удсан биш дээ, гэхдээ л Архип энэ тэрээ осгоож, шүд нь дагжих бүү хэл ам нь зуурчихсан, хоёр нүднээс нь нулимс асгаран шуухитнаж байв.

	Бачимдаж тэвдэн амьсгаадсаар Архипыг байрандаа чирч оруулж, орон дээр унагаагаад үрж гарцгаав. Архип бүлээцэж амь орох шиг болов. Даамал түүнд халуухан сургаал хайрлаад, угалз дуустал бүгдээрээ модон тавагт мөр үзэж байх тушаал буулгалаа. Ийм жирийн нэгэн үйлдлийг ганцхан даамал л их сурамгай хийнэ. Хоёр хархүү бие биеэсээ ичин аль муугаа үзнэ. Эмнэлэг, сувиллын газар «хэвтэрт» байсан хүн ингэж хүчирхийлэл хүлээхийг адгийн ял шийтгэлээс дор гэдгийг андахгүй.

	Эхлээд бас л Архип тэсэлгүй уурлалаа. Тун саяхан яаж осгочихсон, үрж арчиж байхад яаж чоно шиг ульж байснаа мартчихаад

	— Шоронгийн төмөр хувинд сууж сурснаараа чи л тэгж сууна биз! хэмээн муухай хашхираад гарахыг завдав. Коля Архиптай санаа нэг, дураараа суух хорхой хүрч байсан тул бас л малгайгаа духав.

	Даамал ганцхан үсэрч үүдэнд очоод хоёр хархүүгийн хөвөнтэй цамцнаас гараа ороож мушгин, галзуу араатан шиг хүрхрэн

	— Хоёр муу чацга! Нэг их сайхан цагаан амьтдыг цаснаас ухаж байх хэрэг болж байна уу?! гээд хоёулыг нь ор луу ханартал ширвэж хаяад, нялх хүүхэд байгаа юм шиг, бүр гомдмоор адтай муухай өшиглөлөө.

	Архип улангасаж, нусаа нэг татчихаад, дуу ч үгүй, шуу ч үгүй даамал руу тавиад хүрэв.

	Ханилж яваа хоёр анчин маань атаат дайсан мэт зууралдан хормын төдийд өмссөн зүүснээ хүү таталцаад, ноход мэт архиралдан, хоолой багалзуураа шахалцан уралцаж, тааралдсан газраа нударга буулган гүвшилцэв.

	Цус годхийн зуухан дээр шажигнаж, түлэнхий мах ханхлаад явчхав.

	Коля тэр хоёрын дундуур чихэж

	— Харчуул аа-аа! гэж хашхирав. Гэвч ясаа нужигнатал үзэлцэж байгаа хоёр мангар духыг муу давжаа банди яахан тогтоох билээ. Улаартал улаартал нь урчихсан бүслэхийгээ хүртэл нүцгэн хоёр, нөгөө амны уншлага болсон муухай хараал зүхэл ч байдаггүй, орилоон бархираан ч байдаггүй, яг л адгуус, араатан шиг паржигнан архиралдаж үг дуугүй балбалдана.

	Гэрэл нь ойчоод унтарчихлаа. Оромжид хав харанхуй, гадаа салхи шуурга овилгогүйтэж байхад энэ харанхуйд хоёр анчин бас овилгогүйтэж байна.

	— Харчуул минь ээ! Харчуул минь ээ! Ухаан орооч ээ, харчуул минь ээ! Хөөе та минь ээ! харуул манаааа!... хэмээн Коля муухай хашхирснаа уйлж гарав.

	Зуухнаас гал гялсхийгээд цуцал ойчив. Зуухаа татаад унагачихсанаас өнөө муу байшинд нь утаа май дүүрч, хоёр лүд ч галаас нэгэн зэрэг огло харайн зайлахдаа ухаан орцгоов шүү. Коля цуцлуудыг данхтай усаар шүрших зуур, 

	— Хоёр хар тэнэг! Өөдгүй ноход! Муу сайн тахал! Тундрт шатаж үхвэл юу болох вэ? гэж орь дуу тавьсаар байв. Даамал орон дээрээ гарч булан руу шигдээд хөнжлөө нөмөрлөө. Архип даамлын байгаа газар луу өширхөн хуруугаараа чичилж, нэг юм хэлэх гээд байгаа бололтой утаанд хахаж цацан сөөнгөтөн ханиалгана. Коля зуухаа шороотой хайрцаг дээр нь буцааж тавилаа.

	— Яа-яасан-ч яа-яадаг юм, яа-яа-сан ч яа-яадаг юм... Энэ намайг... Би энэ мууг...

	— Юу гээд донгосоод байна аа? Эсвэл бүр ингэчхэв үү? гээд Коля чамархай руугаа хуруугаараа чичилж үзүүлснээ гэнэтхэн Архипыг шүүрч аваад хөлдүү хяхарсан хаалганы цаана гаргаад тавьчихав.— Маанаг лүд, ингээд хөрж бай! гээд утаа савссан цуцлыг цуглуулж зуухандаа хийж, оромжийнхоо утаа майг гаргаад, нусаа нийж, хоолойгоо засаад, хөө тортог, ус нулимс болсон балиар нүүрээ цамцныхаа хормойгоор арчих зуур, даамал руу уурсаж гоморхон, — Үгүй ээ, чи, чи юү ч вэ дээ! Тохитой томоотой хүн гэж байх! Хариуцлагатай хүн... гэж үглэв.

	Даамал орон дээрээ хөдөлж хувцсаа эрж, хатсан өлөн өвсийг шүжигнүүлснээ шал руу бууж данхтай уснаас гоожуул гэж дохив. Хавдаж халцарсан нүүрээ угаагаад алчуураараа арчлаа. Коля данхтай усаа сэгсрэн

	— Ус байгаагүй бол тундрт шатаж үхэх байлаа шүү дээ гэв.

	— Колька минь, түүнээс дор юм боллоо... Хм-м, Колька, муу шүү, муу... Эхэлж байгаа нь энэ! Цаад муу үтрээнд байхад нь дутуу хөндсөн зулбасгаа дууд, зүйлэг чинь салхинд цохиулчхаж мэднэ!...

	Аяны анчид ганц оромждоо цугларцгаалаа, өөр хаачих ч бил ээ дээ. Хоорондоо дуугарахгүй, тамхиа ч бие биеэсээ асаахгүй, нэг л их зарчимч амьтад, хоёулынх нь нармай хар хөх туяа татаж манийгаад, ёстой харууштай гээч! Хоёр биеэ бахаа ханатал балбаж, хор шараа задаллаа. Ингээд одоо яадаг бол!... Коля хоолоо хийчхээд байшингийн тааз дээрх халдашгүй нөөцөөс нэг шил спирт авч найруулан аягалаад ууртай ч гэсэн учир мэдэх цагаан сэтгэлт гэрийн эзэгтэй шиг цаад хоёртоо эвийн хундага тулгахыг тушаав.

	Тулгаад ууцгаалаа. Коля цэрвүүн хэвээр ч сэтгэл жаахан тавирч, царайчилсан байртай

	— Үгүй, та хоёрыг! гээд инээд алдав.

	Даамал өрөөсөн гараараа нүүрээ дарснаа, ямар нэгэн юм арчиж байгаа мэт дээрээс нь доош нь шувтарч

	— Байх л даа! Харин дахиж ингэхийн хэрэггүй гэж гэмшингүй өгүүлэв.

	Архип бас нэг юм гүвтнэснээ буруу харав. Дахин нэг юм балгацгааж, саяны мөргөлдөөнийг хөндөхгүй, тойруулан ярьж хөөрөх гэж үзэв. Гэвч яриа нь зуурч тасраад ер явдаггүй. Сэтгэлийн хэлхээ холбоо алдарлаа, хүнийг нийлүүлж нэгтгэж байдаг амьдралын гол зүйл болсон ажил явдал алга. Хэдэн биеэсээ бүр халж залхаж гүйцээд, тэгье гээгүй хэр нь гурван биеэ хажиглаж хорсол, занал хураагаад байх болов.

	Гэвч тундрийн шуурга ч гэсэн эцэс төгсгөлтэй байдаг аж. Нэг өглөө сэрсэн чинь нөгөө мөнх юм шиг салхи савир улиад, яндан харжигнаад, цасан шуурга хүнгэнээд байсан болохоор ч тэр юм уу, нам гүм анир чимээгүй гэдэг чинь яг таг дүлий мэт болчхож. Даамал гадаа гарч хоолой мэдэн хашхирч, малгайгаа дээш нь шидэн өшиглөөд Шабурког барьж авч зууралдан цасан дээгүүр хөрвөөв. Анчид урхи зангаа ухаж олохоор тал тал тийшээ одоцгоолоо. Зөндөө удаан шуурсан болохоор цас хунгарласан гэдэг жигтэйхэн. Цагаан үнэг идэш хоол хайж, тундрээр хэрээд давхичихна, магадгүй үүгээр ч хүрээд ирж мэднэ. Ямар нэгэн юманд итгэж, найдаж суухын эрхээр тэр гурав аз заавал эргэнэ, оройтсон ч гэсэн аз эргэнэ гэж өөрсдийгөө хуурч шал худлаа юм ярьцгаана.

	Агаарын хамаг хүчилтөрөгч нь салхинд хөөгдөж, цасны чийг жаварт цохиулан арилж, нүүр нүдгүй шуурга тэр хүчилтөрөгч чийг хоёроор жонхуу буцалгачихсан тул анчид маань тийм урамгүй шингэн агаараар амьсгалж ханахгүй, цасанд булшлуулсан урхи зангаа хайж тундрээр хэрэн явахдаа санасныг бодвол овоо хэдийг олж ухаж авчээ. Цасан доороос хоолны үнэр авсан ууль хунгарыг нь маажин ор мөр гаргасан нь их тус болж байв. Даанч анчид эндхийн уулийг бодох санах юмгүй хавхаар хядчихсан болохоор Дудыпта хавьд ууль цөөрч, одоо ам барин гэмшивч ажил хэрэгт яахан тус болох билээ.

	Коля модны сайхан илчтэй мушгиа үндэс авчирч түлэхээр шийджээ. Бяцхан төгөл оройгоо хүртэл цасанд дарагдчихсан тул цаана нь бохь хуримталсан ур зодог бүхий, бас жаварт жиндэж шил шиг догшин болсон мөчиртэй хувхай оройтой модыг цанаараа ухаж олтол нэлээдхэн ажил болно. Коля сүхээ мод руу тасхийтэл буулгана. Хар модны насны цагаригийг аалзны шүлс шиг хэрэн нэвтэлсэн давирхай сүхний ирэнд өөх тос шиг наалдан, газрын хөрснөө өнгөцхөн суусан ч салаа салбар сайтай үндсээр нь дамжин аль зунаас өөдөлсөн өлийг нь тасалчихгүй амьсгал залгуулан байна. Төгөл гэж хариугүй хумсын чинээхэн арал, бас мод бүрд амьд мөчир гэвэл тав аравхнаас цаашгүй, цасыг нь харин газар хүртэл ухах юм бол нимгэн ч гэсэн шилмүүсэн хучлага гарна. Шилмүүс ч гэж дээ, хөгц хөвдтэй л илүү төсөөтэй байх, тэгсэн хэр нь дэлгэр зуны цаг, ой тайгыг санагдуулмаар. Ой мод амь тэмцэн, умар зүгт мөсөн далай руу нутаг шахан, зүтгэн тэмүүлж амь зууж байна. Ийм модноос унагана гэдэг хэчнээн харуусалтай билээ. Коля хугарч салмарсан, өгөршиж хувхайрч яваа эсвэл ганц нэг сондгой модыг нь шилж авна. Тэр хар модоо унагааж, бүдүүн ёзоор дээр нь амсхийн суухдаа, аливаа аж төрөл гэгч яасан төвөгтэй юм бэ, хаа л бол амьдралын төлөө амь дүйсэн тэмцэл явж байдаг байна хэмээн бодолхийлнэ. Коля бүдүүн олсноос гогцоо гаргаж мөрөндөө углаад сайхан дагтаршсан замаар цанаа гулсуулж муу овгор байшин руугаа түлээгээ чирээд зүтгэж гарна. Тэгээд салхи шуурга алга, магадгүй мөд дахихгүй ч байж мэднэ, мөн сайхан ажиллаа даа, хэдүүлээ энэ хар модны бохийг түүж шилэнд буцалгаж аваад зажилна, шүдний зугаа гаргахад юу шиг байх вэ хэмээн баясаж явна. Ер нь Дудыптын мөсөнд цооног гаргаж ус базаагаад муу оромждоо дүнгэнэтэл гал өрдөж усанд ордог хэрэг хө, бөөстөх л дутаа байгаа даа, ёстой адгийн хэрэг болно шүү.

	Ямар ч анир чимээгүй нам гүм байгаа, хүйтний эрч нэмэгдэж байгаа, цанаар явахад цас хяхарч хяхтнаад байгаа, туйлын туяа захаас зах хүртэл хурц тод туяаран байгааг үзэхүл нэг хэсэгтээ тэнгэр сайхан байх бололтой, тэгэхээр анчид амсхийгээд авна гэсэн үг. Шөнө нь жавартай, саруулхан гэдэг нь жигтэйхэн, урд байгаа юм тов тодхон харагдана. Үгүй, юугаа ч харах бил ээ дээ. Цас, аанай л цас. Дудыпта голын мушгирсан журам, нуур хоёр хүртэл цасаар дүүрч тундртэй тэгшрээд, харин голын огцом тохой буюу ухагдсан эргээр хаа нэгтээ салхин талаасаа цас нь хонхойн суусан нь сааралтан харагдана. Нуурыг тойроод усны давлагаа мэт нуруулдаад шуурчихсан байгаа нь цасанд дарагдсан явган бутнууд  билээ. За энэ овгор луу юм уу, эсвэл голын тохой руу санаандгүй явж байгаад орчихвол цас нь элс шиг нураад амьдаар чинь авслаад авна гэж мэд, бурхан өршөөх болтугай. Тэгэх юм бол хүч л байдаг юм бол хар тэнхээгээрээ тийчилж, зам ухаж гаргах хэрэгтэй.

	Туйлын туяанд толирон тунарч сүүдэрлэх цасан цагаан анир чимээгүйд эсэн бусын юм бодогдож хий үзэгдэл үзэгдэнэ. Далбайгаа дэлгэсэн шурагтай усан онгоц, амаа чимээгүй ангайсан шөвгөр хоншоортой цагаан баавгай, цаа хөллөсөн том чарга, тэр чарга дээр нь Плахинод байхын танил эвенк Ульчин сууж харагдана. Шилбүүр барьсан тэр гуайн хавтгай нүүр жавар салхинд өлчирж, онигор алаг хар нүд нь баяртай гялалзан, шилбүүрээ ч хөдөлгөхгүй уруул нь ч шовшрохгүй, «мод-модо» гэж хашхирахгүй, цаа нь ч тургилж, цас дэвслэхгүй байх ажээ.

	Цаанууд нь хөвөөд л, хашир эрийн нүд нь эргэлдээд л. «Зайлж үз. Ульчин, зайл! Чи чинь манайхыг бүх бүлээрээ Плахинод өвөлжих жил үхсэн шүү дээ. Чи аавтай л архи гүзээлээд байсан. Мартчихсан гэж бодож байна уу?...» хэмээн Коля аягүйрхэн залбирлаа.

	Коля нэг удаа нохой үзлээ. Саарал шийртэй, цагаан нохой нэлээн зайтай зогсчхоод өөрийг нь хүлгэлзэн сүүлээ шарваж эрхлэн байв. Жигтэйхэн танил нохой. Коля, «Боё! Боё! Боё!» гэхээс зүрх палхийнгүүт оосроо мулталж хаячхаад гүйгээд хүртэл нохой байдаггүй, нохойны нь оронд зүгээр нэг овгор байж байв. Үгүй энэ хүсэл, мөрөөсөл үү! Коля духныхаа хөлсийг арчаад, хэрээслэн залбирах гэсэн чинь аль талаасаа эхлэхээ мэддэггүй.

	Удгантай тааралдах вий гэж л юунаас ч илүү эмээнэ. Цааны зулбасгын арьсан цагаан өмсгөлтэй, цагаан туулайн малгайтай, сагсгар цагаан бээлийтэй удган аль хэзээний тундрээр тэнүүчлээд яваа. Араас нь мөнгөн эвэртэй цагаан буга толгой хаялж хонхнуудаа хангир жингэр хийлгэн сөөм ч холдохгүй дагана. Удган хар хүн хайж, шөнөд нь усан нүдэлж, улин хуцаж, уулгалан дуудавч хар хүн олж эс чадах тул тааралдсан эр болгоныг адалж явна. Тэгээд эр хүнийг илж таалж амь тавьтал нь шахуу зовоож орхиод сувьдаг тачаалыг нь олны сонорт хүргэх вий гэснээс нөгөө эрээ цас ухаад булшилчихна. Удган халуун дулаанаас айгаад хүний оромж сууц руу ойртохгүй. Зүрх нь цэвдэг газар, тундрт биелсэн хөлдүү зүрх учир хайлчхаж мэднэ.

	Ийм нэгэн үлгэрийг даамал хоёр хаширтаа ярьж өгсөн бөгөөд хожим ухаарваас гэнэн хэрэг болсон байжээ. Хоёр хархүү орон дээрээ хөрвөөлдөн «э-эх, нэг удган ч хамаагүй аваад ирэх юм сан!...» гэж балай юм донгосоцгоож ганьж гаслах болов.

	Даамал эмээж болгоомжлохдоо нүд нь бүлтгэнэн, 

	— Бүү тэнэглэцгээ, тэнэглэж болохгүй шүү! Бурхан сахиусгүй золигууд минь, цэрвэж болгоомжилж бай! Иймэрхүү юм чинь салж тонилохгүй, юу ч дуудаад ирж мэднэ... гэнэ.

	Коля бяцхан ойгоос нэг түлээ чирээд бараантан нүүгэлтсэн үүл туйлын туяаг тэнгэрээс хавчин шахаж байхыг ажиглан зүтгэж явтал удган илэрч ирэв. Үгүй юү вэ гэтэл л өмнө нь нэг жижигхэн цагаан өд шиг юм гарч ирээд, эргэлдэн годройтон ниснэ.. Тэгээд тэр нь бутарч нунтаг өд новшрон ахуйд шуурга тавих нь дээ гэхээс сэтгэлд нэг л зэвэргэн. Одоо хэр намуухан ч гэсэн тундрт хөдөлгөөн эхэлж, тэнгэр хар хүчээ аван хүглийн бараантаад ирэв. Коля хударгадаа орж биеэ хүчлэн түргэн түргэн амьсгаа авч, бөхийхөөрөө бөхийж байдгаараа зүтгэн цанаараа шүжигнүүлж гарахад ийнхүү бөхийхөөр арай амар, шалмаг яваад байх шиг санагдана. Тэгтэл хэд хэд дахиад нүдэнд нэг юм бүрэлзээд ч ирэх шиг, цас улааран очнууд үсэрч хөвсөлзөөд, чих нь янгинаад ирсэн нь умард өргөргийн сийрэг агаар биеийг зовоож, амрах шаардлагатай болсных ажээ. Коля зогслоо. Эрчээ авсан түлээ цанын бөгс рүү ирж түншив. Цасны хөдөлгөөн арилж, чихний дөжрөөн холдон, амьсгаа жигдрэв. Тэгтэл яг энэ үеэр хэдийн багасаж тэнгэр хагаслан гийсэн туйлын туяаны долгион, тогтворгүй чичиргэнэсэн гэрлээс нөгөөх чинь хөвөн гарч ирээд, эрээлж мяраалсан унжлагаа цасанд ч хүргэхгүй, хөлөө ч солбилгүй үг дуугүй ганган сайхан амьтан дөхөөд айсуй. Татанхай сөдгөр хоёр нүд нь гунигтай бөгөөд гуйж уриалсан янзтай гялалзаж, цагаан тундрийн үр сад учир нүүр царай нь цав цагаан ажээ. Дотор нь, зүрх нь ч юм уу, ямар нэг юм өвдөө юм болов уу, эсвэл түүнээс бүр дор согог гажиг учрав уу? Коля удганы тухай үнэхээр амьд байж байгаа хүн шиг бодож байгаагаа ухаарангуут чанга гэгч нь ханиалгаж, зориуд муухай хараагаад газар луу тоомсоргүй нулимж, ойртоод ирсэн өвөлжөө рүүгээ нуруу нь хөшөөд байвч толгойгоо өргөхгүй, эргэж харахгүйг хичээн манаргаж гарахад удган хариугүй захнаас нь шүүрээд авах гээд байх мэт санагдаж тэгвэл яадаг бил ээ? гэж зэвүүрхлээ. Толгой нь хар аяндаа хүзүү рүүгээ шигдэж, өвдөг нь чичрэн амьсгаа нь тасалдана. Байшингийнхаа үүдэнд ирсэн хойно л мань эр сая нэг юм эргэн хараад бүрэлзэн алсалж буй удганыг үзжээ. Удган түүний харцыг мэдэрмэгц зогтусаж, их цаснаа умбан уусаж, туяаны долгионоор өндөрлөн одохын өмнө мань эр лүү буруушаах аятай сулхан, инээвхийлэв. Өтгөрөн буй үдшийн бүрийг нэвтэлсэн цэнхэр гэгээ удганы цээжнээс туяарч, салхины сэвшээнд бөндөлзөн байгаа хярмал дэлдэн туулайрхуу зүрх нь илрэн үзэгдэв.

	Коля цана, хударга хоёроо мулталж хаяад байшиндаа бушуухан шурган орж духаа арчин, зуухны дэргэдэх тайрдас дээр лагхийтэл суужээ. Даамлын харц «Чамайг чинь юу хөөгөө вэ?» гэж ив илхэн асуухад, Коля элдэв тайлбар тавихгүйн тулд бушуухан хувцсаа сольж эхлэв. Хувцас нь шал нойтон, цамцнаас нь бөөн уур савсана. «Ингэж хөлрөх хэрэггүй л юм сан» гэж урамгүйнхэн бодлоо.

	Шуурга дуусахыг хүлээж байшиндаа хоригдож байх хооронд энэ муухай үзэгдэл арилна гэж бодоод Коля удганы тухай нөгөө хоёртоо юу ч яриагүй мөртөө тэр үзэгдлийг бүү алга болоосой гэж дотроо харамнан хадгалсаар буйгаа өөрөө хүлээхээсээ эмээн, амар жимэр ч унтаж чадахгүй зожгирон байсаар шуурга намдангуут тундр луу явахаар зэхэж гарав. Тэгтэл болхи мулгуу Архип бас муу байшиндаа ийш тийшээ үсчин юм хайгаад, цан хүүрэг цохиулсан цонх руу үе үе сэжигтэй харж нэг юманд яараад байх шиг буйг гэнэтхэн олж харав. Коля «Нөгөөх чинь үүнд бас үзэгдсэн бол яана?! Ална даа! Буудчихна! Чамд өгөхгүй!...» хэмээн хардан хорсолд автлаа.

	Даамал санаа зовж, 

	— За хоёр залуус яаж байна? Яагаад ийм болчхов? Нэг л жиг байх шиг? Арай удганд урхидуулчхаагүй биз дээ? Би та хоёрт шал дэмий юм донгосож орхиж. Тэнэг хүн ч тэнэгээрээ дуусах юм аа! Мөргөж залбир, уурлаж бахир, буугаар бууд, сүхээр цавч, яавал л яа, харин тэр урхинд л орж болохгүй шүү. Энэ чинь, харчуул чинь, өвчин, ёстой муухай өвчин... гэж үглэв.

	Мэхэлсэн ч бай, зүүд зэрэглээ ч бай, өвчин ч бай, ер хамаа алга! Үзэгдэж харагдаагүй, нууц сонин юм зэхээд байгаа гайхам үзэгдлийг одоогийн энэ байж байгаа амьдралшуу юмтай харьцуулахад энэ зогсож зоогдчихсон юмны төлөө тэмцэх ямар ч дур сонирхол эс төрнө. Ямар нэгэн юм хийх, байдлаа өөрчлөхийн түүс болсон залуус удганы тухай бодол толгойд орж ирүүт л хуял тачаал саган асаж, галзуу махбодын хүсэл цангааг гаргах тэмүүлэл яаж ч мунаглахаас буцахгүй болгож байжээ.

	Коля нэгэн удаа тэгж болохгүй гэдгээ мэдсээр байгаа хэр нь хударгаа мулталж хаяад, бэхэлгээнээс нь хөлөө салгахдаа цанаа яагаад ч тэр юм бэ, цас руу шааж босгоод, тэр нь цэрэгт байхад нь өдөр болгон шахуу үзүүлдэг аль нэг кинонд гарсан хүзүүгээ хөвчилсөн аймшигт тольт могойтой төстэй болсныг ажиглаж амжив. Ээ хөөрхий арми, анд нөхөд, улс амьтан, хот суурин, байшин барилга, гэрэл гэгээ, машин тэрэг энэ бүхэн чинь зүүдэнд ороо юу, эсвэл үнэхээр байсан хэрэг үү?

	Мань хүн таягаа тулаад удган руу дөхөж очиход цаадах нь улдан ухарч бултаад байна. Удганаас шүүрэн авч орос болоод эвенк элдэв нялуун наалинхай үг чихэнд нь шивгэнэнэ. Удган түүнийг нь ойлгож хөхрөн, нүдээрээ аальгүйтнэ. Тэг тэгсээр бүр бахардуулж гүйцэж очоод гэзэгнээс нь зуураад автал удганы гэзэг толгойноосоо зөөлхөн салаад ирэхэд Коля чангаас чанга атгасан гараа сунгасан чигээрээ Дудыптын эрэг рүү цөмрөн ойчиж нэгэн зуур түрүүлгээ харан цасан дотор хэвтсэнээ, хуурч мэхлэгдсэндээ итгэж үнэмшихгүй нурж байгаа цасны хамт нэгэн зүг хөвлөө. Тас жиндсэн нуранги цас дээрээс нь хөвөрсөөр л байна.

	Хотгор гүдгэр болгоныг тэгшлэн нурна. Бодох, тэмцэх хүслээ бүрэн орхисон хүмүүн, өөрийнхөө дээр Дудыптын эрэг дээр нөгөө л хөх савартай, хөх сартай, үнэнч төрөлх нохойгоо үзэн үзтэлээ цөхрөнгөө бартал тийчилжээ.

	— Боё! Боё! Боё! гээд л нөгөө хүн цас малтан маажилж, нохой руу хөвлөө. Нохой гасалж гийнан, сүүлээ шарван өөдөөс нь мөлхөхөд цас түүнтэй хамт хөлбөрөн гулсаж, тэгтэл тэр цасан дотроос гэв гэнэтхэн цана гарч ирээд нүүр лүү нь үзүүрээрээ хатгалаа. Хүн түүнийг шүүрэн авч доогуураа шургуулаад, хүүхэд ахуйд банзан дээр ингэдэг шиг, энэ эцэс төгсгөлгүй хөврөх цасыг нэвтлэн хөдөлгөөн сөрж мацав.— Боё! Боё! Боё! гэтэл нохой нь хаа ч байдаггүй, харин өрөөсөн цана нь байж байв. Хүн түүнийг ухаж аваад хоёр цанын дээр хажуулдан атирч хэвтмээр болов. Нойтон биеийг нь жавар салхи нэвт шувт цохиж, амьсгаагаараа гараа бүлээцүүлэх гэж ядна. Салхи тасалдах завсарт хүн хашхирч, нохой хуцаж, битүү юм цохиод байх шиг санагдав. «Буудаж байна! Буу!» гэж ухааравч нуруунаасаа буугаа салгаж авах тэнхэлгүй, гөлчгөр бөгсийг нь ардаа тэмтэрч олоод бээрчихсэн гарынхаа хуруугаар биш, бүр алгаараа замгийг нь татаж, юу ч мэдрэхээ больсон хуруугаа гохонд хийж, бууныхаа амыг шилэн хүзүүнээсээ зайлуулж гох төмөр дээр дарлаа. Зүүн чихний тэнд гал манасхийж, аянга ниргэх шиг дуу хадан, долгионд толгой гудайсхийж, чих нь яг бөглөчих шиг болж буучийн хөл бохисхийн ийнхүү мань эр цана дээгүүр хөндлөн ойчоод өглөө...

	 

	* * *

	 

	Нэгнийх нь өвчин даамал Архип хоёрыг айлгаж, эвлэрүүлжээ. Түүнээс биш сүүлийн үес мань хоёр зүгээр нэг хэрэлдээд зогсохгүй, сүх, буу шүүрдэг болсон юм. Ингэсээр байгаад энэ хоёр галзуу адгуусыг салгахтай манатай болох цаг ирж хэн нь хэнийгээ ч юм бэ, аль нэгнийгээ тонилгох юм уу, эсвэл өөрөө хоёулыг нь халуун зэвсгээр хэвтүүлчих хэрэг болно гэдгийг Коля ойлгож байв. Үнэхээр тийм бодол бас толгойд орж гарна. Хоёр хөлдүү духыг учирлаж аргадаж салгах гэж байснаас зүгээр хоёуланд нь нэг нэг сум зоочхоод, үхвэл үхнэ л биз, шүүвэл шүүнэ л биз, яасан ч яадаг юм бэ, ямар өвөлжөөн дээр анх буудалцаж байгаа нь эд нар биш, эгээ сүүлчийнх ч биш байлгүй...

	Артелийн хоёр Колягоо шаргуухан эмчилж гарлаа. Зуухаа час улаан болтол нь гал өрдчихөөд өвчтөнөө гичээр шавж орооно, халуу шатсан ам руу нь спирт цутгана, уух юманд нь хайлсан бохь, давирхай хийнэ, аяга руу нь улайтгасан мөнгөн зоос чулуудна. Коля орон дээрээ тийчгэнэн, «Ёо... Ёо... Ёо...» гэж бархирна.

	— Энэ чинь яаж байна аа? 

	— Мэдэхгүй. Нохойгоо дуудаа юм болов уу? Бойе гэж нэг нохойтой байсан.. хэмээн Архип шилээ маажна.

	— Нохойг уу? Нохойг бол ч сайн л хэрэг! Нохой-анд нөхөр шүү!

	Анчид өвчтэй нөхөртөө аспирин цутгаж, халуун устай лонхоор жин тавин хөлсөлсөөр санасандаа хүрч халууны нь бууруулж, салхи авсны нь ул мөргүй үлдэн хөөсөн боловч хашир эрийн нэг их бузгай биш зүрхийг нэмэрт нь үгдэлчихжээ. Даамалд мэдэхгүй, чадахгүй юм гэж үгүй. Салхинд цохиулсныг яаж эдгээх, талхны зөөлнөөр яаж ундаа хийх, гар хийцийн хэвээр яаж хөзөр хэвлэх, төмрийн өөдсөөр хутга хийх, хэсэгхэн гөлмөн төмрийн тасархайгаар тогоо хийх, ясаар тамхины асаагуур хийх гээд л сүхнээс шөл гаргаж, гутлын зангаар гуляш хийж, утасгүй оёж, савангүй угааж, утаа гаргахгүй загас утаж, үнэрийг нь алдахгүй мах борцолж, чийг бамаас шилмүүсээр аварч, сүхгүй, гар мухар зоорь барьж, зоориндоо цааны давсаг гараараа хийж, үхсэн нохойг амьд чихмэл болгож чадах бүлгээ. Гэтэл зүрхийг юугаар яаж эмнэхийг даамал даанч мэдэхгүй, амьдралд нь зүрх мүрхтэй ноололдох зав зай байсангүй болохоор яана гэх вэ. Хэдий тэгэвч чухам хаа нэгтээ сонссон юм уу, сэргэлэн задгай оюунаараа бодож олсон уу, ямар ч атугай, зүрх муудвал аль болохоор хөдлөхгүй, дотроо бачимдаж тэвдэхгүй тайван байвал цаадах сэргэлэн чинь нэг мэдэх нь ээ тайвшраад, өөрөө хүчээ аваад цохио нь жигдрээд ирнэ хэмээжээ.

	Айж хоцроод, учиргүй дуулгавартай болсон Архипт өөшний нүхнээс түлээ зөөж, өвөлжөөний ойролцоо зэрэглэн овоолж түүдэг зэх, дэн ноцоож керосин баралгүй, загасны тосоор цуцал барьж, яг арга барагдсан үед л лаа барьж бай гэж даамал тушаал буулгажээ.

	Артелийнхан олз омогтой ан хийнэ гэж горьдохоо бүр болиод гагцхүү онгоц л хүлээж байлаа. Архип нэг удаа шүүлчихсэн юм шиг нойтон арьстай хариугүй жижигхэн, ясан хэдрэг болсон нэг муу цагаан үнэг олж иржээ. Яс нь арьсан дотроо үйрчихсэн юм шиг, толгойг нь ууль мөлжчихсөн, хоёр ухархай нь хонхойн харлаад, тархины нь нүцгэн ясны завсраар хатсан цус бараантан буй нь тундрийн өлөн зуд газар авч, адгуусны үхэл эхэлснийг гэрчилнэ.

	«Үхэл! Ийм юм байдаг байх нь ээ!» хэмээн өвчтөн хоолой нь чичирхийлж гүрээний нь судас гүрийж, хатсан ам нь ангалзахад цус шүүртлээ бамтсан буйл нь ил гарав.

	— Айж байна-аа-аа!...

	Тэртээ алсаас

	— Зүгээр, Миколаха, зүгээр... Тэвчээрэй! Бид хоёр чамтай хамт байна! Бид нар орхихгүй... гэх сонсогдоно.

	Арван хоёр сард ирэхээр хэлэлцэж тохирсон онгоц ирсэнгүй. Шинэ жилээр ч онгоц заавал ирэх вий гэж горьдож найдацгаалаа. Өвлийн оргилыг муухай цасаар өнгөрөөж, угалзан шуурга муу байшинг ганхуулан, дан хангинуулж, байгаль, хүмүүсийг бахаа ханатал зовоож шинэ жилийг тэмдэглээд яг сайхан намдав уу, үгүй юү гэтэл тэнгэрт онгоц паржигнах дуу гарлаа. Онгоц эхлээд муу бяцхан байшинг «онолгүй», битүү цасанд хучаастай хясаа ч мөргөчхөж болзошгүй, эрэг тундр хоёртой нийлчихсэн далай руу ширүүхэн дайрсан боловч Архип нөгөө зэрэглэсэн түлээ рүүгээ баахан керосин асгаж бөөн гал дүрэлзүүлж, даамал байдаг чадлаараа онгоцыг доргитол буу тавьж байж эргүүлж ирлээ. Онгоц дохиог үзээд доошилж далавчаа далбагануулан, дээшээ хараад пидхийчихгүйн тулд бараг газардан алдан цанаараа цас туршин үзэв. Архип даамал хоёр, Колягийн хэрэг болно ч гэж огт мэдэлгүй чирч авчирсан түлээнүүдийг эвлүүлж өнхрүүлэг хийгээд түүгээрээ ээлжлэн ээлжлэн байж цасыг нягтлан элдсэн билээ.

	Онгоц аюул осолгүй газардаад, сэнсээ эргэлдүүлэн пажигнаж байснаа час пис гээд унтрав. Өөрсдийг нь хэчнээн их хүлээж хүсдэгийг мэдэх нисэгч нар инээмсэглэн гарч ирвээс, жихүүцсэн хоёр сайхан эр цасан дээр суугаад уйлж байхыг олж үзэв. Өөрт нь дэндүү томдсон дан цамцтай тамирдаж гүйцсэн нэг муу банди өвөлжөөний босго даван унаад яг тайгад нэг юм дуудаж байгаа юм шиг, 

	— Ёо! Ёо! Ёо!... гэж бархирав.

	Коля өвлийн үлдсэн хэсгийг хязгаарын эмнэлэгт өнгөрөөж, талийгаачид нэр дэвшсэн хүмүүст өгдөг тахир татуугийн нэгдүгээр группэд орсон боловч үхэлд бууж өгөлгүй, ой тайга, гол мөрнөөр харайлгаж, загас шувууны шинэхэн махаар өөрийгөө эмнэж сувилаад төд удалгүй түүнийг гуравдугаар группэд шилжүүлжээ. Бие нь эдгэрч овоо болмогц Игаркаас нүүж, Чуш гэдэг Енисейн хөвөөний хуучин цагийн тосгон руу хадмынхантайгаа нийлж тэндхийн загасчны хоршоололд жолоочоор оржээ.

	Нэгэн удаа манайхан бүх л халуун бүлээрээ дүү хүүгийндээ зочлохоор болов. Мань эр яг л урьдынх шигээ тогтож сууж чадахгүй, энэ тэртэй ноцолдон, яриа хөөрөө гэж ам хуурай байдаггүй хэвээр, өвчин эмгэг энэ тэр гэж үглэж дуулахгүй, хүн болгонд ая тал засаж баярлуулах гэж цөгцгөнөнө. Миний загасчлах хорхойтойг мэдэх болохоор хүү бид хоёрыг хадран загас бахаа ханатал бариарай. Опариха гол руу аваачимз гэж амлав.

	 


ДУСАЛ 

	Коля Опариха гол руу явна гэж хорхой хүргэчхээд яг явахаа болохоор хойш нь тавиад байв. Енисейн эрэг, усан зогсоол руу үе үе харайлган хүрч, «За, гайгүй. Акимка хүрээд ирэг, тэгээд л хөдөлцгөөе» гэдэг байлаа.

	Дүү хүүгийн голын хайртай найз Аким ойн түймэр сөнөөгчийн албанд орохоор Енисейск яваад байдаггүй, миний таамагласнаар бол үнэтэй цайтай юм өвөрлөж явах дургүй хүн болохоор шинэ газар орсны тэтгэмжээ «задлахаар» шийдээ биз.

	Би тосгоноос холгүйхэн, сангийн аж ахуйн шатахууны том том цистерн байдаг болохоор нь «Карасинка» гэж нэрлэсэн сайртай хошууны хавиар жадгануур жараахай, цагаан өехийтэй хурц судалтай цадиггүй гэдэг нь тамтаггүй голын алгана энэ тэрийг дэгээгээр барьсан шиг цаг нөхцөөнө. Алганаас адангатай нь хадран нь л байх, өөш рүү өөр загас хавьтуулна гэж заяа нь байхгүй. Бид нар өдөр нь усанд орж, илч нь овоо нэмэгдэж байгаа наранд ээн налайж, тэр жилийн зун Умард нутагт хүртэл халуун болсон юм хойно, ус ч мэдээж яаж Хар далайнх шиг байх вэ, гэхдээ ямар ч байсан нэг хоёр шумбачихна.

	Суумхай ажилтай болоод ч тэр үү, тамхи хаясных ч юм уу, авгайчуулын ярихыг сонсвол, би гэдэг хүн элэнц эцгээ яггүй дуурайж, элэнц маань гүзээ сайтай эр байж л дээ, мөчөөгөө өгөхгүй бүдүүрсэн тул өөрөө өөрөөсөө ичихдээ усанд орохын цагт амьтан хүнээс зайдуухан байхыг хичээнэ. Карасинка хошуун дээр дэгээнээсээ нүд салгалгүй дан шуудагтай зогсож байтал

	— Е-ка-лэ-мэ-нэ! За, пана, си хүнсний бараа хэдий хэрийг цөлмөө вэ? Ёстой мундаг гүзээ байна даа! Ээ, муугаас зайлуул! гэх сонстов.

	Харшмал нимгэн царайд нь үнэн цагаан мишээл тодорсон, шингэн цайвар үстэй, онин нүдтэй хархүү завиар Енисей уруудаад хөвж айсуй. Енисейн доод биеэр нутагладаг сельдюк нарын андашгүй аялгуу, «пана» гэдэг нь «залуу» гэсэн үг бөгөөд энэ үгээр нь энэ хүн хэн болохыг би таамаглав.

	— За, өвсөн шилбэт сельдюк минь, чинийх бол дарс даруулгагүй зооглосоор байгаад ууцандаа наалдчихсан байгаа юм!

	Хархүү завиа эрэг рүү сэлүүрдэж, гарч ирээд зориуд захдуулан татсанаа гараа өглөө. Хүнтэй тэр болгон уулздаггүй улс л ингэж заавал гар барин мэндлэх зуршилтай болчихсон байдаг юм, завиа заавал дугтчиж байдаг нь бас л доод биеийнхний зуршил, умард нутгийн хавсарга салхинд голын ус ер мэдэгдэхгүй нэмчихдэг тул завийг нь аваад явчхаж магадгүй гэж тэр.

	Гар хуруу нь шөрмөслөг, чанга ер нь «панын» бие хатангир, хөл майга хэр нь тэрүүхэндээ шаг хийсэн чамбай байртай.

	— Си, пана, намайг сельдюк гэж яаж мэдэв?

	— Би чамайг дотор чинь орсон юм шиг мэднэ. Тэтгэмжийнхээ хэдийг Енисейскт лав гударчихсан даа!

	Аким онин нүдээ анивалзан гайхширч гэмшингүй санаа алдан

	— Гударчихсан, пана. Нэмэрт нь урьдчилгаа, буу хоёроо бас... хэмээв.

	— Буу?! Буугаа уусан анчинд хуучин цагт жавтий хүртээдэг сэн. Тариачныг морио уулаа гэж, анчныг буугаа уулаа гэж тэгдэг сэн.

	— Одоо хэн жавтий хүртээх вэ дээ? Эргэлт гарч эрх чөлөөтэй болсон шүү дээ! гэж Аким нуг нуг хөхрөөд

	— Дэгээгээ эвхээд ав!... гэж сэргэлэн хамаандлав.

	За ингээд бид таньж мэдэхгүй Опариха голын зүг Енисей мөрнөөр хөвж гарлаа. Дүү хүүгийн хуучин цагийн, зоомол мотор нэг дуу газар тэнгэр, үнэр танар, утаа тортог гэж жигтэйхэн, «долоо хоногт долоон мод давхидаг, ёстой л бут сөөг хажууд жирэлзээд байна гэсэн үг». За тэгээд муугүй сайн, сайнгүй муу гэж байх биш, тэгж явахад мөрөн голыг хараа мэдэн ширтэж, дүү хүү найз хоёрын яриаг чих мэдэн сонсож явна. Тэд нар хоёр биеэ ханурик гэж нэрлэх нь энэ үг авиа дуудлагаараа ч юм уу, аль нэг бөөрөөрөө ч юм уу тэр хоёрт пийшингийн туйпуу эвлэх мэт дүйж зохиод байх шиг.

	Намгийн савхин гутал өмсөж, саравчтай малгайгаа хамраа хүртэл дараад хөвөнтэй цамцныхаа энгэрийг задгай хаясан Аким жолооны ард норсон янжуур үлгэж сууна. Коля бас савхин гуталтай, хөвөнтэй цамцтай, тэгээд нөгөө хагацаж салахаа мэддэггүй хөлс дайр, утаа униарт идэгдэж, бороо тоосонд цохиулж газар өнгийг олсон өгөр товь малгайтайгаа. Тэр хөвөнтэй цамцныхаа дотуур нэг муу пиджак, түүний дотуур ямбуу цамц өмсжээ. (Гол дээр ч, тайгад ч, завин дээр ч жилийн аль ч улиралд зузаахан хувцаслаж «бэлэн байх» нь анчин, загасчны зуршил буюу).

	Дүү маань урт завины дундах жижиг нөмөрт хоргодон, хүү бид хоёр өөдөөс нь хараад бас нэг нөмөрт сууж явлаа. Моторын шуугианд ч тэр үү, амьсгаа нь давхцаад ч тэр үү, Коля тасалдангуй чанга чанга дуугаар Акимтай яаж анчилж, загасчилж, яаж хөглөж явснаа хуучилна. Аким тэр хоёр бүр Игаркад байхын танилууд. Найз нь Чушид бас дагаад ирсэн аж. Тэгээд Колягийнд суудаг, Коля «пана» хоёр чацуу ч гэсэн наадах нь хань бүлтэй гэрийн эзэн болохоор Акимыг аашилж загнахад мань эр эрүүл цагтаа бол «нөхрийн үгэнд оролгүй яах вэ» гэдэг ажээ.

	Удсан ч юм уу, үгүй ч юм уу, ямар ч атугай нөгөө муу моторын оронцог биднийг Опариха голд хүргэж ирээд пир пар, пис пасхийгээд тайвширч, халуун уур савсуулан бүхийд сэлүүрээр ус цацахул шүжигнэж шажигнаад сүйд.

	Сурниха гол оръё гэж Аким мөн ч олон шалгааж байна. Харин надад бол Опариха гол бүүр адгаасаа аваад л аятайхан санагдав. Энэ голоор явах нь бэрх тул хүн амьтан ирнэ гэж байхгүй, ганц авах юм нь тэр байлаа.

	— За, пана минь, битгий л гэмшиж үзээрэй гэж Аким сануулахад бид завиа Енисей дээр орхиж, эхлээд саадгүй явсаар газар дээр налж ширэлдсэн улаан бургас руу ормогц, хашир хашир тайгчид энэ голыг аль хэзээнээс тойроод байдгийн учрыг сая ухаарав. Энэ бол сибирийнх л болохоос биш ёстой балар ой, тэгээд ч түүнийг ширэнгэ, аранга гэж яг оночтой нэрлэсэн байдаг юм.

	Мөлхөх газар мөлхөж, шургах газар шургаж, зарим газар сүхээр цавчилж, зарим газар нуранги эргийн торгон ирмэгээр явсаар хоёр мод хэртэй нэвтэрлээ. Золтой л амь тавьчихсангүй! Нөгөө битүү ширэнгэ, бөөн өвсөнд чинь шумуул дэлэнч гэж үүл л гэсэн үг, ядахад шорвог хөлс гоожиж нүүр, хоолойгоор урсаад шумуулын тосыг идчихээд болдоггүй.

	Тэгтэл ашгүй таргил таарлаа! Гол тэрүүхэндээ огцом тохойрч, уруудасхийгээд эргээ ухаад идчихсэн, үхрийн нүдний баахан бут, элдэв унуул мод бургас, хоёр хөгшин улиас, нэг том гачуур овооролджээ. Үүнээс сайхан газар олно гэж саналтгүй! Коля таргилын чулуун дээр гарч, шампан дарсны бөглөөтэй, бүдүүн оосортой дэгээгээ толгой дээгүүрээ давуулж ирээд л бутнуудын доорх цүнхээл рүү пал хийтэл нь шидэв. Ингэж сүл палхийлгэж байхад, бас тэгээд ийм жигтэйхэн бүдүүн оосортой дэгээг хадран битгий хэл, матар эндхийн хүйтэн усанд тогтож байдаг юм гэхэд хараахан үмхэхгүй биз ээ гэж би бодов. Гэтэл ингэж бодож бараг завдаагүй байтал

	— Байж л байна! гэх сонстож, дүүгийн тун сая огтолж авсан зэлгийнхэн уурга мундаг хадранд татагдан, нумран тахийсныг үзэв. Бид нар дор бүрдээ бушуухан утас оосроо хөвөн, дэгээндээ өт живлэх гэж яарцгааж, тэгтэл ч нэг минут болов уу, үгүй юу, ус цүл пал хийхийг сонсоод тэр зүг харвал, хүү маань эргээс унасан улиас дээр нэгэн хадранг наранд гялтгануулан гаргаж байхыг үзэв. Хүү маань хадран барихдаа муугүй ч гэсэн, ийм томыг хэзээ ч барьж үзээгүй, нэмэрт нь голын эрэг огцом өндөр, бут сөөгт баригдчихсан болохоор алдчих вий гэхээс дотор палхийгээд явчихлаа. Мань эр загасаа уснаас өргөөд ирсэн боловч, чийрэг хулсан уургаар загасчилж сурчихсан юм хойно, моносны нойтон саваагаар уурга хийснээ мартсан хэрэг, нөгөө муу хадран чинь хэдэнтээ мунгинаж тийчгэнэн бут савлаж тасраад ус руу орчих нь тэр. Сайх хадран галзуурсан мэт нэг цоройж гарснаа буцаад цопхийхэд ягаахан сүүл нь гялсхийгээд алга болдог байгаа даа!

	Би гэдэг амьтан төрсөн үрээ толгой түрүүгүй зүхэж, хараалын мууг урсгахад «мулгуу» хэмээх нэгэн зүхэл хамгийн гайгүй нь, хамгийн зөөлөн нь байсан болов уу. Голын цаана зогсож байсан Аким тэсэж чадалгүй хүүг маань өмөөрөн

	— Чи юү гэж хүүхэд зүхээд байна? Зүхэх юм болсон бол ч бас яах вэ! Барихаа л нэг барина! гээд мөнгөн сор нь гялалзсан нэгэн хадранг эрэг дээр гаргаж хаян

	— За хар аа биз! хэмээв.

	Акимын тэр дэгээгээр загас барина гэж санасны гарз гэж би бодож байсан юм. Уурга нь гэж тэрэгний гуя л гэсэн үг, оосор нь гэвэл түүнээс бүдүүнийг даанч зардаггүй байх, хөвүүр гэвэл өргөст хэмхийн дайтай пенопласт, за дэгээ нь бол ч юу гэх вэ дээ, гутаарийн дарвагар аманд л яг таарна. Би зүхлээ зогсоож «сайхан» газар эрэхээр явав. Тийм газар олохгүй бол Урал нутгийн голоос жишээ нь хадран барина гэсэн номгүй. Хөөрхий муу хадранг тэнд ёстой зүрхийг нь авчихсан байдаг юм. Аль нэг мухарт шигдчихээд, юманд итгэнэ гэж заяа нь байхгүй, хариугүй уцаар унтуу болчихсон, нэг юм үмхэх гэвэл урьдаар шилээ зүүж, харахын сайнаар харж, үнэрлэхээрээ нэг үнэрлэж байж үмхчхээд дархи доогуур год гээд орчихно.

	Хэзээ ч юм бэ, нэгэн хуш усанд идэгдэн унахдаа хэдэн хонин бургас, тэс модыг дарж ойчжээ. Тэр унанги моднууд усны хорио хашлагархуу юм болж, үзүүрийг нь хавилдуу усны эргүүлэг эргэлдэн хол холхих ажээ. Ийм газар ч загас байлгүй яах вэ дээ. Юман доор бүгж байгаад хоол хүнсний зүйл рүү ганцхан шуугиад шүүрчихэд их эвтэйхэн, гэхдээ хамгийн зальтай, хамгийн ховдог загас бол, миний ухаарч байгаагаар, модны ёзоорын орчимд, тодруулбал яг ёзоор доор л үндэсний салаа, хугарсан мөчир хоёрын дунд байж байх ёстой. Энд ухагдсан цээл харанхуйлж ногоорон, элдэв новш зөөлхөн эргэлдэж байгаа болохоор лав загасанд идэш тэжээл болох юм бас бий. Харин эрэг, хушны мөчир хоёрын хоорондуур дэгээгээ тээглүүлчхэлгүй ус руу оруулах хэрэгтэй. Тэр ч гайгүй, би гэдэг хашир толгой, муусайн хадран нь холбогоос ухаан алдчихдаг Уралын нөгөөх бохирдсон гол горхиноос толгой дараалан сэтэрхий уруултай, эсвэл дэгээ эсэргүүцэх курс төгсчихсөн загаснаас шөлний юм барих гэж ноцолдсоор байгаад ямар ч харгиа, ямар ч хог новштой, газар дэгээгээ тээглүүлэхгүй шидэж сурсны дээр, огт холбого энэ тэр гэх юмгүйгээр загас үмхэхийг ёстой андахаа байсан билээ.

	Нохойн хошууны бутны ард сууж байгаад шинэхэн өтөлсөн дэгээгээ хөлийнхөө тэрүүхэн рүү усанд зөөлхөн тавилаа. Хар улиангарын урал хийцийн холбого маань соргог гэдэг нь жигтэйхэн, загас өгөөшийг нь үнэртэв үү, үгүй юү л шомбого гээд орчихно, за тэгээд л гүйцэх нь тэр дээ, хөөрхий! Холбого маань хөвж гарлаа. Би бутны ард тохилж суугаад харсан чинь холбого байдаггүй. «Мунгинуу золиг! Эхлэнгүүт л дэгээгээ мөчирт зоочихдог нь юу вэ!» гэж өөрийгөө зүхээд зөөлхөн татсан чинь уурга чичисхийтэл цохиж, тэгээд нэгэн хором гэхэд хаврын цэцэг зулсан мэт нэл ягаан буурал хайрстай нэг бараавтар хадран яг хөл доор минь, чулуун дээр тийчгэнэх нь тэр.

	Би загасаа шохоорхож ханаад Колягийн намайг юу ч барьж чадахгүй гэж итгэсэндээ уутны оронд өгсөн цүнхэнд түүнийг хийж, дахин нэг шидвэл холбого унууль хушны их биеийг ч хүрч амжилгүй шовсхийгээд усны гүн рүү тун эрчтэй орж явчих нь тэр. Том загас л ийм итгэлтэй үмхдэг дээ. Би дэгээгээ нэгэнтээ угзартал загас ширүүн урсгал руу зүтгэж, гүн рүү чангаасан боловч эргүүлж дөнгөөд аясыг нь дагуулан гаргаж ирэв. Уурга нумлан, дэгээний үзүүрт нэг юм гал цог мэт гялалзан хөлбөрөхөд, өөрийгөө нэлээн егзөр, хашир загасчин гэж боддог хүн чинь байдаггүй ээ дуу алдан дээрээс нь ойчиж, барьж авах гэж ноцолдон, тогтоох гэж үзэвч барьж тогтоож чаддаггүй. Тэгж тэгж нэг юм уснаас гаргаж хаяад тонгочин байгаа онгон логшин түүнийг арайхийж газарт наан дарж авлаа. Сибирь, Байгалийн чанад, Алс Дорнодын харз шиг хүйтэн тунгалаг усанд байдаг, гоё сайхнаараа ижил хосгүй шахуу энэ загасыг олон жил үзээгүйдээ болоод би гэдэг хүн «зэвэг!» хэмээн уулгалан магнай хагарам хөхин баярлаж суув. Уралд бол зэвэг байхгүй. Дархны хясаанаас гаргаад байгаа гулдан төмрийг та хэзээ нэгэн цагт үзсэн болов уу? Арай хөрж амжаагүй, хоёр үзүүр, зах ирмэгээрээ улааран, голдоо ягаарч хөвхөртөн байхыг! Загас бол иймэрхүү болж ирснээ харсаар байтал унтарч бөхөх толбо цэг цоохортож бидэртэн байна. Энэ бүхэн дээр туяхан чилгэр бие нэмэгдээд зэвэг гэгч амьтан болж байгаа юм даа! Байгалийн аливаа гайхрын адил түүний жавхлант сайхан увдис зөвхөн «орон гэртээ» байхад нь л төгс орших буюу. Нөгөө бузгай, хангал зэвэг чинь харсаар байтал бүдгэрэн үлхийж, хүч чадал төдийгүй өнгө зүс нь алдрав. Тэгээд цүнхэнд хийхийн цагт мөхлийн сүүдэр тогтож, гоё сайхнаас нь ором төдий үлдэн, бараг гандаж гүйцсэн үлхгэр нэгэн загас болжээ.

	Гэтэл хүн гэгч амьтан яах вэ дээ, хүсэл шунал нь дийлдэнэ гэж байх биш. Сэтгэлд үл мэдэгхэн гунигийн хар буув уу, үгүй юү, ангийн хорхой гозгонон хөөр баярын сэтгэл түрж тэр даруй гуниг хийсэн арилав. Би хушны үндсэн тус газраас дахин хоёр зэвэг аваад, хушны үзүүрийн цаадах цээлийн янзыг үзэж эхэлбээс шалмаг шуурхай, өлөн ховдог зэвэгтэй нэг дороос хоол хувааж иднэ гэж горьдсоны гарз болохоор тусдаа сүрэглэсэн хадрангаас хэдийг гаргаж ирлээ. Би сэтгэл хөдөлж, загасчлах хорхойдоо автаад, нөгөө ялаа шумуул, дүү хүү, төрсөн үр энэ тэр ээ таг мартаж орхижээ. Тэгтэл хүүгийн дуу гарч, 

	— Аав аа! Би нэг хачин хадран барилаа. Жигтэйхэн гоёыг шүү! гэв. Хүүдээ энэ юун загас болохыг тайлбарлаж өгөөд, энэ зэвгээс гадна, ёстой мундаг дөрвөн хадран барьсныг мэдэв. Манай хүү уул нь төлөв томоотой, яльгүй бүрэг юм сан, одоо тэгтэл сэтгэл нь хөдөлж, хоолой нь чичирсхийн ярих дур орчихсон нь мэдэгдээд нэг л биш ээ.

	— Чи хэр зэрэг олзтой вэ дээ?

	Би хариуд нь эрхийгээ гозойлгов. Төд удалгүй, 

	— Би дахиад нэг зэвэг барьчихлаа! гэж сонстов.

	— Эр хүн!

	Миний дээд талд юм шүжигнэн, шороо нурахуйд тэр зүг харвал эргэн дээр Аким зогсож байлаа.

	— Си энд юу хийж байна аа? Си эндээс юу барина гэж санаа вэ? Би цүнхээ мань эрийн бараг хамарт нь тулгаж үзүүлсэнд Аким хацраа базаж, 

	— Ео-ка-лэ-мэ-нэ-э! Жа, пана, энэ синь болз байна?! гээд дөхөж ирсэн Коля руу хандан, — Эд нар синь мөн хамз байна сүү!... гэв.

	— Хамж л байг! Сэтгэлээ сэргээж авцгааг! Гайгүй бах нь ханах вий!...

	— Чи энэ оосрынхоо оронд даашин уяж, хагалсан түлээгээр холбого хийчхээд л ус нүдэж байхгүй дээ... гэж би Акимд хэлэв.

	Яг тэр зуураа, Акимын бодлоор бол эрүүл загас байх ёсгүй, эрүүл загасчин загасчилна гэж санаанд багтамгүй тийм газраас бас нэг хадран татаж гаргалаа. Мань эр, «За, эндээ нэг л жоготой байна!» гэж гараа савчхаад, хэний нь ч дагуулахгүй олныг барих юм болж цааш сажлав. Тэгээд тохой тойрмогц «Гяндан шорон намайг няцаахгүй, газар-эх нутаг минь л...» гэж хоолой мэдэн дуулах сонстлоо. Коля инээд алдан усны боргиогоор гол гатлах зуур энэ чүүргэр хөлт сельдюк түрүүлж гүйж харайлгасаар байгаад л, энэ гол хууд нь ороолгож амьтай голтой болгоныг хөөж тарааж байгаад л үнэхээр биднийг дагуулахгүй барьчихна, за тэгээд нөгөө муу маанаг загас нь тааралдахгүй бол уурга шуу юмныхаа үзүүрийг хуга татаж дэгээгээ түүндээ ороочхоод, хөвөнтэй цамцныхаа хормойгоор чихээ таглан унтах гээд ойчоод өгнө. Мань эрийг шумуул даана ч гэж байхгүй! гэж ярьж явав.

	Акимын араас Тарзан гэдэг дүйнгэ хомхой нохой дагаад талийлаа. Хүүхэлдэй гэдэг зальжин жингэр, үслэг авд үнэнч, алтан нохой Колягаас ер холдохгүй, тэрүүхэнд нь оцойгоод суучихсан, хөлөөрөө биеэ маажиж, хамар дээрх шумуулаа үргээн байна. Тарзан яагаад Акимаас салж хагацахгүй дасчихсан нь байгалийн оньсого. Сельдюк тэр муу Тарзаныг ёстой үйлийг нь үзнэ! Хөөж тууж, харааж зүхнэ, за тэгээд нэг муу жараахай өгөх болбол зүгээр өгөхгүй, заавал ад мөрийн зан гаргаж нөгөөхөө бөөн замаг, ногоотой ус руу чулуудчихаад

	— Чид гөнжөө! Чид! Загас бариарай! Шүүрээрэй! гээд гичилнэ.

	Тарзан игч өвсөн дундуур ямаа шиг цовхорч, нөгөө жараахайг нь ус үсчүүлэн элдэж, ихэнхдээ барьж чадалгүй хоосон хоцроод загасанд ёотонгоос илүү хорхойтон тул дахин юухан ч бол хаях болов уу гэж горьдон ам хамраа долоон хүлээнэ. Би инээддээ тамирдаж гүйцээд байхад, хүү маань инээж л байвал болоо гэсэн шиг нойр хоолоо умартан Тарзанаас салахгүй ам руу нь өхөөрдөн харж, Акимын араас чаргуулдана.

	Коля

	— Акимка! Шөл хийх цаг дөхөж байна, бидний юм юу болж байна гэж хашхирна.

	Аким гол өгсөөд талийсан бололтой хариу чимээ байдаггүй.

	Бид ч Опарихаг өгслөө. Тайга бараантан хушин ой зарим газраа бараг голын дээгүүр толгой холбох шахам юу юугүй түрээд ирлээ. Усны шуугиан чангаран голын эрэг дагуу, бас хавраас хойш үлдсэн шар усны ором журмаар үхрийн нүдний бут, ногоон бошинцог, орой дээрээ хариугүй задран цэцэглэх гэж байгаа хар хөх буурцаг шавааралдсан балчиргана бин битүү ургажээ. Мод бутанд сүүдэрлэсэн булгийн ойролцоо сүүдэртэй сэрүүн газар гандаж эхэлсэн жамьянмядаг эцсийн туяагаараа улбартан улалзаж байхад цээнэ ид цэцэглэж, орхоодой, саадган цэцэг, унаган туруу энэ тэр газар сайгүй дэлгэрч, цас удаан тогтсон жалга хөмөг дагасан цагаан яргуй, савалгана гандаж эхэлжээ. Тэдний оронд ургамхай өвс, ногоо соёолж, харуу цэцгийн өтөл навч дэлгэрэн байна...

	Явахад гайгүй болов. Хар мод, улаан бургас, нохойн хошууны бут, долоогоно, тавилгана ороонго ширэнгэ мэт битүү ханаран нүүгэлтэх их тайгын хөлд хүрч балмагдан зогсоод, цааш зүүрмэглэж буй анир чимээгүй нэгшмэл ойн зүг зөвхөн жалга гуу түймэрт хуйхлуулсан газар буюу араатан амьтны жимээр мөлхөн гэтэх лүгээ адил шургална.

	Опариха дээшлэх тусам урсгал түргэсэж, журам нь олон тохойрон, тохой болгоны дээр харгиа, харгиа болгоны доор цүнхээл юм уу цээл байна.

	Бид нар газар товчлон нэг хошуунаас нөгөө рүү нааш цааш ус туулан гол гатлахдаа харахад шагайгаар татахаар мөртөө оронгуут палхийгээд бүсэлхий хүрчихдэг тунгалаг гэдэг нь янзтайхан, дотор агдалсан мөс шиг хүйтэн уснаас богинохон түрийтэй гуталтай яваа зарим маань хутгаж нэг үзсэн бүлгээ. Нар дээр хөөрч, халуун шатан, шумуулаас аврал эрж угласан битүү хувцастай амьсгалахуйяа тун бэрх болсонд Коля явдлаа сааж, загасны шөл хийж идье гэж санал болгов. Би гэдэг хүн хамаг нүүр халуу буцлаад, хоёр чихний араар хавдар гүйж, хүзүү хөндүүрлэн, гар гэж шуунаасаа аваад хуруугаа хүртэл нуль цус болтлоо шумуулд идүүлжээ.

	Тэгж явсаар овоорч шавааралдсан бөөн мод чулуунд тулж ирэхэд Коля

	— Зуны цагт үүнээс цааш гарч байсан нутгийн ханагар гэж байхгүй гээд Акимыг дуудан хашхирав.

	Хариу байдаггүй.

	— Ёстой илжиг! Дүүрчихсэн тэнэмэл шүү! Хүүхэд зовоож гүйцлээ, нохой ч сульдааж гүйцэх нь.

	Энд тэнд нь нүргэс үндэслэж, монос унуулиас зууран зууран бөхийж, улаалзганын бургас дигваранз шиг дээшээ авиран цоройж, үхрийн нүдний бут ус руу тонгойн ургасан олон он жил энэ их овоорч шавсан нүсэр новш голыг сэглэн тастаж хаясан мэт түүний доороос энд тэндээс нь хариугүй тамир тэнхээ алдарсан салаа гарч бушуухан нэгэн урсгалд нийлэхийн түүс болох ажээ. Ийм шаваасны мод мөчир нь өмхөрч илжирчихсэн байдаг тул авирч мацах аюултай, цөмөрч унаад нэг насны тахир дутуу болчхож мэдэх аваас «боловсон» загасчин тийм газраар заяа нь явахгүй. Ус нь сонстохоос биш харагдана гэж байхгүй, бас тэгээд модны өт хорхой, цох, ширх буцалж байгаа энэ үхээрийн газраас холуурхан тойрч явахыг нөгөөдүүлдээ захиад өөрөө тэр аймшигтай шаваас руу авирч гарав.

	Усанд долоолгож гүйцсэн гуалин, яртай мөчиртэй мод, үндэс гишүү, хад чулуу, хайрга шавар гээд элдэв хог новширсон шаваасны дунд энд тэндгүй эргүүлэгт ухагдсан цээл ногоорч харлана. Тэдний нэгэнд нь заарцаг жараахай харагдав. Хадран дээш үсрэн шөмбөгөр цагаан хоншоороороо элдэв новш, өтөнд идэгдсэн мод, өвсний үртсийг тэмтэрч үзнэ. Аль нэг нь нэг өтний авгалдай ч юм уу, шумуул ч юм уу бариад авбал тэр чигээрээ гуалин доогуур ухаан жолоогүй жадгадаж бусад нь араас нь хошуураад дайрчихна. Усны нэгэн салаа огцомхон эргээд гуалин доогуур орж, шаваас руу алга болж, за тэгээд харанхуй давчуу тэр новш дотроос учраа олж гартал нэлээд болно биз ээ. Би дэгээгээ аятайхан ус руу тавьж, өт нь усны өнгөнд дөнгөж хүрэнгүүт гуалингийн доороос нэг сүүдэр харвах шиг болж гар луу жирсхийтэл цохилт ирэхүйд тэрхүү дэгээнд этүүлчхээд адтай чавхдан буй загасыг хянуур нь аргагүй гаргаж ирэв ээ.

	Аким Опариха өгсүүлж уруудуулж дагуулж гүйсээр байгаад хөлөө бараг зөөж тавьж чадахгүй болгосон хоёр хампаантайгаа буцаж ирэхийн үес би шаваасан дотроос нэлээн хэдэн хадран барьчхаад, тэднийгээ хөөрлөх санаатай байтал, хашир «пана» цүнхээ онгойлговоос ёстой арааны шүлс гоожмоор хэдэн сайхан тул байхыг үзэж, тэр даруй минийх юу ч биш болж, харин толгойн тоогоор яривал манай хүү Акимыг ардаа орхисон учир цаадах нь уудам сэтгэлээр бид хоёрыг өөгшүүлэн

	— Ёо-ка-лэ-мэ-нэ! Пана, энд синь хаашаа янжын жагасчид хүрээд ир ээ вэ! Араас дагаж туугаад салах юм биш! Ёстой бөөн хар аюул! гэж магтан уулгалав.

	— Та хоёрынх шиг ийм аргаа барсан хэрэгслээр бол амьтан очихын хүслэн болсон нөгөө хөгжилт газраас бол хугархай гишүү юм уу, хөсрий савхин гутлаас өөр юу ч барихгүй гэж мэдээрэй хэмээн би нөгөө хоёрыг сургав.

	Хоёр сельдюк нэгэн дуугаар

	— Үгүй, тийм юм бол, бид ч тийшээ очихгүй л дээ гэж мэдэгдлээ. Ухаан суусан цагаасаа Умард нутагт аж төрж, туруханскийн май загаснаас авхуулаад загас гээгчийг тоо томшгүй олныг барьсан болохоор Коляг ч би бас сельдюк гэдэг юм. Түүний нэмэрт бие бялдар хүүхэд багачуулын дайтай энэ давжаа сельдюк харчуул загас яаж цөлмөдгийг бид төд удалгүй өөрийн нүдээр үзэв. 

	Аким барьсан бүх загасыг гадна дотногүй сурмаг, шалмаг цэвэрлэлээ. Би муудчихна гэж давслах гэж байна л гэж бодож байв. Тэгтэл төмстэй усаа буцалгачхаад мань эр нөгөө загасаа цөмийг нь хувин руу хөнтөрч, сүүл нь галд түлэгдчихнэ гэсэн бололтой модоор дотогш нь хумьж дарав.

	— Ийм ихээр яах нь вэ?

	— Жүгээр, идчихэлгүй яах вэ. Өгсөж уруудсаар байгаад өлссөн цангасан гэдэг жигтэйхэн.

	Ёстой нэг сайхан шөл болжээ! Үнэнийг хэлэхэд хувинд шөл гэхээр юм бараг байхгүй, зутан шиг юм болжээ, гэхдээ ямархан зутан гээч! Манай хүү загас барихдаа бузгай ч, идэхдээ шалихгүй. Би ийм элбэг дэлбэг загаснаас аль хэдийн төсөөрчихсөн тул дунд зэргийнхээс нь таван зөөлхөн хадран залчхаад хувингаас холдов.

	Аким үл ойшоосон янзтай

	— Ээ-хэ! Мөн идэв ээ! Си ийм жигтэйхэн гэдсийг юугаар тордож байдаг байна? гэж шогшров.

	Хоёр сельдюк хувинтай загасаа цуван дээрээ асгаж дангинатал давсалж байгаад голын хүнхээлээр амтлан, авласан загасаа яарч сандралгүй цөмийг нь нэгд нэгэнгүй хуу мөлжиж, толгойг нь хүртэл ховх сорж цэвэрлэв. Би, энэ хоёр чинь загасаа чухам хааш нь хийчхэв дээ?! хэмээн бүр итгэж ядан дахин нэг сайн эргүүлж харав. Хоёр сельдюк тав таван сияан аяга цай дээрээс нь хөнтөрчхөөд бие бие рүүгээ нүд ирмэж

	— За яамай, бурхан минь, юухан хээхэн гоочилж, өлөн хүний дайтай боллоо. Бурхан тэнгэр хооллолоо, үзсэн харсан хүн алга гэж ажлаа дүгнэв.

	— За та хоёр ч ёстой үзүүлж өглөө шүү!

	— Загасаар амлаж, загасаар бойжсон улс даа, үнэмшинэ үү, байна уу, манай аав загасыг талх ч байхгүй, давс ч байхгүй зүгээр өвс идүүлж байгаа юм шиг биднээр туулгадаг сан... гэж Коля халбагаа цуглуулах зуур өгүүлэв.

	— Яаж үнэмшихгүй байх вэ дээ! Би чинь аавын хүү шүү дээ...

	Бид хоёр гунигт дурсамжид автаж буйг Аким мэдээд биеэ газраас салгахлаар болж, нэг сайхан эвшээлгээд уурга хийсэн модныхоо уяатай үзүүрээс хуга татаж түүнд дэгээгээ ороож, юухан хээхнээ цүнх рүүгээ шидчихээд, хэцээс загасчилна гэж ч арай ингэдэггүй юм аа, завиа шөнө эзэнгүй хаяж болохгүй хэмээгээд гол уруудан Енисейн зүг талийв.

	Бид бөхөж буй түүдгийн дэргэд нэг хэсэг ярилцаж сууснаа босож Опарихаг өгсөн яарч бачимдах юмгүй тайван гэлдэрцгээв. Өгсөх тусам л загас үмхэх нь элбэгшээд байв. Ум хум, ухаан жолоогүй уулгалан дайрах хорхой дарагджээ. Коля надаас цүнхээ авч үүргэвчээ өгсөнд, барьсан зэвэг, хадрангаа үрж үнгэхгүйн учир дотор нь хувин хийв. Цэв хүйтэн тунгалаг ариун усанд байсан загас нэг хоёр цаг болоход л гэдэс нь «дүүрээд» ирнэ. Загас хагартлаа залж, нойтон хөлөө чулуунд улдчихаад хөлчүү мэт гуйвалдан яваа Тарзан юунд та нартай ингэж чаргуулдав? Завиа манаад үлдэх минь ч яалаа? Тэгсэн бол өдийд буудал дээр Акимкатай хоёулаа, мань эр надаар тоглоом тохуу хийгээд, хаашаа ч явах шаардлагагүй сайхан байж байхгүй юу хэмээн гэмших мэт үе үе ой тайгаар хадтал улин хуцна. Ажилсаг Хүүхэлдэй хөл тавхайгаа норгохгүй, тэртээ эргэн дээгүүр их модон дундуур шогшуулж, бидний хэн нэгэнтэй таарвал илүү дутуу зангүй зүгээр л сүүлээ моосгонуулна. Хоншоорт нь цустай шороо наалдаж, нүд нь цатгалан маасайхыг үзвэл нэг газар нэгэн амьтныг ухаж малтаж байж янзалсан бололтой.

	Коля, хэзээ ч билээ, нэг удаа Опарихаар анд явж байгаад нэгэн сойр буудсанд, тэр үед дөнгөж анд сурч байсан гөлгөн нохой нөгөө сойр луу нь хар эрчээрээ давхиж хүрчээ. Тэгтэл цаадах нь уурсан агсарч залуу жингэрийн хоншоор луу байдаг хүчээрээ тоншоод авсанд нөгөө нохой бажга алдан зугтаж эзнийхээ салтаа доогуур орчхож. Гэтэл сойр бүр яахаас ч буцахгүй болтлоо улангасаж, далавч сүүлээ агсан довтолгож ирдэг байгаа. «Хүүхэлдэй! Цаадах чинь чи бид хоёрыг залгичихна! Аль вэ, бушуухан бариач!!» гэж Коля хашхирчээ. Хүүхэлдэй сойроос хэчнээн айвч эзний үгэнд эс орж үл зүрхлэх тул шувууны араас очиж сүүлнээс нь угз татжээ. Түүнээс хойш эл нохой ямар ч араатан байсан тавьж хүрдэг, баавгайнаас ч айна эмээнэ гэж байхгүй хэр нь сойроос болохоор нэг л болгоомжлоод хуцаж боорлох нь битгий хэл, арга нь олдвол холхноор тойроод өнгөрөх бүлгээ.

	Опарихын урсгал улам түргэсэж, нэг л барайж бүрийгээд ирэв. Сайхан ширэг буюу хөвсгөр ногоон навч бүрхсэн хошуу тохой цөөрөн цөөрч, хуш, нарс, гачуур, жодоон ой гол руу бүр түрэн шахаж ирлээ. Усанд идэгдэж нурсан эргээс угаагдсан үндэс, цааны хөвд хагийн сахал салмаран унжиж, их онц он жилийн нэгшмэл хөвдийн үнэр голын дээгүүр эргэлдэн, соёолон буй шинэхэн хагд хамар сэрүүцүүлэн дэлсэж, саяхнаас цэцэглэж эхэлсэн ч тоосоо арвин хүртээж бүхий оймоос хоолой гашуу оргин, хаа нэгхэн ургах ганц нэг цэдэг амилан арай дэлбээлээгүй бөндийлцөж, балчиргана цоорлож эхэлжээ. Зарим зун цэцэг, балчиргана цэцэглэж амжилгүй л хатаж гандаж хоцордог сон.

	Енисейгээс долоо наймхан километр холдоход л түүдгийн буурь, мэсний ором, модны хожуул мэтийн хүний бузар муухай ул мөр огт алга. Харин гол боож овооролдсон шаваас олширч, ус алгадсан элсэн дээрх манж, марлын мөр нэмэгдэнэ. Нар хаашаа ч юм, харанхуй хар тайгын зүг унах мэт доошилно. Жаргахын нь өмнөхөн ялаа шумуул хөдөлж, бүгчимхэн үүлгэр, нам гүм болов. Бидний дээгүүр нугас хууринан өнгөрч, тарган бөгс, өнгөлөг хөлөөрөө ус зуран гол дээр суулаа. Орчныг эргүүлдэн харж дуу шуу болсноо хадрангийн жараахайг усны задгай руу хөөж оруулаад барьж идэлж гарав.

	Би цагаа харж арван нэгээс долоон минут өнгөрч байхыг үзээд дотроо инээмсэглэв. Бид арван дөрвөн цагийн ээлж өнгөрөөжээ. Тэгэхдээ зүгээр нэг өнгөрөөсөн ч биш, бөөн хар мод хад, гол усаар мөлхөх газар мөлхөж, зүсэх газар зүсэж, туулах газар туулж зүтгэлсээр тэр шүү дээ. Хэрвээ бидний хэн нэгнийг үйлдвэрлэл дээр энэ дайны юм тулгаж хийлгэсэн бол үйлдвэрчний эвлэлд гомдол мэдүүлж таараа.

	Коля аятайхан элстэй газар сонгож олоод сунаад ойчоод өгөв. Эргэн тойронд тайга өтгөрөн битүүрч салхи савир огтхон ч үгүй хэр нь тахиралдаж мушгиралдсан голын давчуу хөндийгөөс үл мэдэг хэн ч гэсэн сэрүү татах нь ойр орчимд соёолон цэцэглэж буй монос, бошинцог, цээнэ, ойм тэргүүтэнд мансуурсан их тайгын амьсгал гэлтэй.

	Нэг тохойн доод биед, усанд идэгдэн мөчрөө өшиглөн ойчоод үлэг гүрвүүл мэт сэгийх хушны дэргэд хүүгийн турьхан бараа бүрэлзэн бүхий нь нэгээхэн «мундаг хадран» гурвантаа үмхэж, гурвантаа мултраад байгаа хэрэг аж!

	Би хүүгээ хашхиран дуудаж, мань эр сөнөөж амжаагүй хадрангаа харамсан байж орхив. Хүү бид хоёр хушны хуурай гишүү цуглуулж, сүхээр хуга хуга цохилов. Үхрийн нүдээр хандалж, үйлдвэрийн цайгаар аагласан ус удаж түдэлгүй идээшин үнэр нь ханхийгээд ирлээ. Дүү маань элсэн дээр түрүүлгээ хараад хөдөлгөөнгүй хэвтэнэ. Би цай аягалаад мөрнөөс нь татсанд мань хүн толгойгоо өргөлгүй, 

	— За, одоо гэснээ нэгэн хэсэг биеэ чагнан хэвтэзнээд хүчлэн өндийж суугаад зүүн цээжээ алгаараа дарлан нухалж, — Эх болсон тайга даллан дуудаж мээмээ үмхүүлчихсэнд бяцхан банди хууртаж дайраад хэлээ хазчихдаг байгаа даа... гэв.

	Коля цайнд жаахан сэргэлээ. Шанаагаа тулж хажуулдан хэвтээд эх болсон тайгаа чагнахад тайга юу нь аливаа анир чимээнээс холдож, хөдөлгөөн бүрээс зайлж, өөрөө өөртөө уусан шингэж байх бүлгээ.

	Мод хэртэй газар нэгэн шувуу мод руу сүр сар хийлгэн нүсэр гэгч нь суух чимээ, цох хорхойн самар цөмөх мэт тоншоо, бүрэнхийд улам тодрон буй түүдгийн галыг гайхширан харсан нугасны тэр тухайн шивгэнээн, мөчиртөө торох төдийхөн буй ноднин жилийн боргоцойн унах чимээ, жирхийн огцомхон час часхийх дуу, юунаас ч юм бэ, үргэж ойгоор нэг гасалсан тоншуулын шовшроо энэ бүхэн тов тодхон сонстож байна. Гэтэл гэнэтхэн голын боргио хоржигнох мэт, тэгсэн хэр нь түүнээс анги, цаанаа л нэг уянгатай, хүсэн уриалсан шинжтэй малч хүнд байдаг үйсэн урам урамдав.

	Дүү над руу эргэж

	— Юу гэнэ вэ, чи чинь? Энд юуны чинь малчин байх вэ дээ? Эндхийн мал гэвэл буга, марал, манж л байна... хэмээн бие нь аягүйрхсэндээ уцаар өгүүлснээ харц нь минийхтэй мөргөлдмөгц огт хэрэггүй атал түүдгийн галыг сэргээж, дуу нь зөөлрөн

	— Тугалтай марал л бэлчиж явна шүү дээ... гэж тайлбарлав.

	Нохдын сэрвээний үс босож, чих нь сортойв. Би дороо дэвсэх шилмүүстэй мөчир цавчилж байснаа болив. Тэгтэл ноход төд удалгүй номхорч сүүлээрээ битүүлээд авав. Овжин ухаалаг Хүүхэлдэй салхины доор хэвтчихсэн нь утаа шумуулыг нь хөөгөөд санаа амар. Тарзан бараг гал руу шургалавч шумуул барьчих гээд салах юм биш. Байсхийгээд л хоншоор дээрх шумуулаа хөлөөрөө үргээж, энэ чинь юу гэгч болж байна аа, та минь! Намайг хааш нь чирээд ирэв ээ, та нар чинь яахаараа гэртээ тогтдоггүй улс вэ? гэх мэт биднийг буруутган харж хэвтэнэ. Коля зулсан шилмүүс дээр хөвөнтэй хүрмээ хаяж, муу хуучин пиджакийнхаа захыг чих рүүгээ босгож, саравчтай малгайгаа бүр углаж аваад түүдгийн нэг талаар хэвтээд өгөв, хүү маань бэржийсэн өмдөөрөө ороож аваад нөгөө талд нь аяа олов.

	Би унтмааргүй байв. Ер нь унтаж болсон ч үгүй. Аагтай цай баахан дарчихсан, дүүгийн бие барагтайд санаа зовохын гадна хараахан хөндөөгүй онгон тайгад, тодруулж хэлбэл хүнд тахлуулж зэрэмдэглүүлээгүй тайгад, түүдгийн хажууд жаахан суух сан гэж өдий төдий жил мөрөөдсөн билээ... Тэгээд энэ барагтай л бол таарч оногдохгүй ийм баярыг хурхирч өнгөрөх гэж үү?!

	Өдөр нь онгон сахиус шиг хэр нь шөнө нь бүсгүй хүн шиг номхорч нууцгайлан шивгэнээд байгаа Опариха голын дэргэд ой хөвчийн зулай өөд сүүлт од мэт зүтгэлэх өнчин түүдгийн хажууд би тэр нэгэн үдэш юу бодож, юу мэдэрсэн бил ээ?

	Нэг бодоход бүхнийг. Нөгөө бодоход ор юу ч үгүй.

	Би гэртээ, хотынхоо орон сууцад уурын халаалгын батарейны дэргэд үнгэлдэн, за гайгүй, хавар болж зун залгахаар ой руу тэнээд гараад өгнө өө, тэнд, юу үзэж, ямар сайхан болно вий... гэж мөрөөдөн суудаг сан. Бид орос хүмүүс, хэн нь ч ялгаагүй, цөмөөрөө өтөлж зөнөтлөө нэг бодлын хүүхдээрээ ч юм шиг, хэн бэлэг өгөх бол, хэн үлгэр ярьж өгөх бол гэх буюу эсвэл гадуураа зэрлэг бүдүүлгээр өнгөртөн хагтсан хэр нь голдоо ямар ч өмгөөл хамгаалалгүй бөгөөд эдэлж элээж, зовоож зүдгэж гүйцсэн хөгшин биеийн дотор яаж ийгээд нялх сэвлэгтэй хэвээр үлдчих нь олонтоо учрах маний сэтгэлийг бүлээсгэн тайтгаруулах, шатаан оргилуулах ямар нэгэн ер бусын юмыг үргэлж мөнхөд хүсэн хүлээж суух юм.

	Энэхүү ер бусын юмны хүслэн, гайхарь үзэх хорхой л тэр нэгэн удаа миний дүүг удганд шидлүүлж, юун үлгэрсэхтэй манатай юм, өвчин эмгэг, гуниг зовлон нөхцөөсөн Таймырын тундр, Дудыпта гол руу гижигдэн аваачсан бус уу? Бас биднийг ч гэсэн энэ Опариха руу юу хөтөлж ирэв? Шөнө оройтох тутам улам өтгөрч бидний дэргэд гонгиноод байгаа шумуулыг хооллох гэсэн хүслэн л лав авчраагүй дээ. Голын усанд туссан түүдгийн туяанд харахад шумуулын бөөн саарал үүл гэлтэй, ерөөсөө л нэг зуурчихсан гурил шиг юм хөндлөнгийн ямар ч нухалт орохгүй, өөрөө өөрийгөө галын дээр эргэлдэн нухаж, хөрөнгөтэй юм шиг хөөн пэмбийж, галд түлэгдэн үртэс хивгэрхүү шар юм гал руу унан байна.

	Коля манай хүү хоёр гараа доороо хийчхээд, нойрон дундаа тийчгэнэн дав дэв хийцгээнэ. Ноход гал руу бүр орчихоо алдаж. Би болбоос гол дээр очиж нүүр гараа сайхан угааж, хөлсөө арилгаад репудин хэмээх тос зузаан гэгч нь няллаа. (Диваажин гэж байдаг сан бол шумуулын тос зохиосон хүнд хамгийн сайхан байрыг зэхээд байж байгаарай гэж би урьдаас өргөдөл бичих байсан юм). Ганц нэг адтай шумуул цадталаа цус сорох газар олчихсон «шпы-ы-ынь» гээд л шимж гүйцсэн муу урт хошуут араатан арай ядан салж буй нь үе үе сонстоно. Гэвч амьсгалж, амьдарч, харж, сонсож болж байна шүү дээ, тэгэхлээр хуучин цагт бол буянаа эдлэх хэмээдэг ийнхүү сэтгэл сайхан тавирч тайтгарахтай зүйрлэхэд энэ шумуул хазсаны өвдөх төдий нь ер юухан байх билээ.

	Гол дээр манан татаад ирлээ. Агаарын урсгал түүнийг түрэн авч, усан дээгүүр чирэн, унасан модонд урж тастаж, хөөсөн бөмбөг цоохортох огцом огцом тохойгоор хуйлруулан хумьж элдлээ. Намиран буй шаа даавуу шиг хөнгөхөн үелгээг манан гэж арай болохгүй байлгүй. Энэ бол халуун өдрийн дараа газар шороо дарж хучаад байсан бөглүү бүгчмээс сэгхийн суларч сая нэг тааваараа амьсгалж, амьтай голтой бүхэн сэрүүцэн цэнгэж байгаа хэрэг. Муусайн жадгануур жараахай хүртэл ус үсчүүлж давхилдахаа больчихож, гол яг хөвдөд хучаастай мэт тунарч, юм болгон нойтон оргиж, навч, шилмүүс, чулуу бүгд гялалзан улаан бургас чийг даагаад, тэртээ эрэг дээрх монос усыг цагаан цэцгээр новшруулахаа больж, шингэрч нооройсон мөчир урсгалд угаагдан ахуйг үзэхүл хэнзэлж ядмагхан цэцэглэсэн моносны энэхүү наадам одоо цагийн хүүхний аль нэг талыг, тэдний насны нар хэвийсэн ч гэсэн ертөнцөөс заяасан хавраа гоёж гоодон байж найрлаж хайрлаж дуусгах гэдэг нэгэн хийсвэр хичээл зүтгэлийг санагдуулнам.

	Шөнө болохоор дивангарын араатантай улам ч төстэй болсон нөгөө үлэг гүрвэл мэт усанд сэгийн унасан хушны цаана манай хүүгийн барьж чадаагүй «мундаг хадран» байсны тэндээс нэг юм гялсхийснээ голын усыг нэг эргээс нөгөөг нь хүртэл цайр төмөр хянгар мэт хурц хирвээгээр хага зүсэхэд хоёр хэсэг хэрчүүлсэн манан бас хоорондоо салж, урсгалд автсан нэг хэсэг нь уруудан урсаж, нөгөө хэсэг нь өтгөрөн биелж, үүлэнцэр болоод эрэг орчмыг хучин, манай түүдгийн хавийн бут сөөгт суунаглан буулаа.

	Газар тэнгэрт бүдэг цийлгэр гэгээ татаж тайгын бараа алслахуйд тэр зүгээс цэнгэгхэн хүйт дааж, нөгөө бөөн хар шумуул харсаар байтал бутран хаашаа ч юм бэ арилж, дуу шуугиангүй, дорой муусайн дэлэнч тэр болгон утаанд орж хуурниад байх нь гайгүй болов. Түүдгийн дэргэдэх хоёр залуу гүнзгий гэгч нь санаа алдаж хөвчилсөн биес нь алдран тавирч бөх нойрт сая автахад үнэр, сонороос аваад сульдаж ядарсан дөрвөн мөчөө хүртэл хамаг бие нь нэг амрав. Хэн нь ч юм бэ, тодоос тодхон хурхирч нэг үзсэнээ, түгжээтэй хаалганыхаа цаана, гэр орондоо унтаж байгаа биш гэдгээ далд ухамсраар мэдэрч, тэр даруй хурхирахаа болихыг үзвэл тархины нь аль нэгэн хэсэг сонор сэргэг, сэрэмжлэн буй бололтой.

	Би түүдгээ сэргээлээ. Нэгэн зуур дүрэлзэн авалцсанаа тэр даруйд номхров. Утаа голын зүг хийсэж, галын хурц дөл мөн тийшээ голигонон бөхөлзөв. Би гал руугаа ойртож суугаад гараа алдлан Сибирийн аварга том жамьянмядгийн дэлбээ таслах мэт хуруугаа базалж атгалав. Хоёр гар янгинан, ялангуяа солгой нь мөрнөөсөө шуу руугаа өвдөх нь хот газар суурин сууж, хөдөлж барихгүй шахуу хүн гэнэтхэн ийм ажил явдал болж, бас тэгээд өчигдөр их бүгчим байсны харгай биз.

	Ойн дээгүүр мөнгөлөг хадран шиг зурсхийсэн сар өндөр гачуурын шовх үзүүрт нэгэнтээ тээглээд явган ширэнгэ рүү анир чимээгүй орчхов. Тэнгэрт түгсэн одод өтгөрч, голын ус харлан, саран цухуйхад тодроод ирсэн моддын сүүдэр дахин ариллаа. Гагцхүү Опариха гол боргио дээрээ жирвэгэнэн туяарч өөрийн татсан мушгиа журмаар Енисей тийш жирэлзэн одно. Тэр хүрээд задгай эргээ даган, сийж гүйцсэн шүүр шиг олон салаа салбар болж туялзсан цэнхэр саваанууд хүч цатгалан нүргээнд их Енисейн бөөрнөөс самнан маажилж, хулчганан маасганах бүлгээ. Нэлээн цаахна өлийсхийсэн цагаан хошуун дээр өвгөн Енисей их усаа нэгэнтээ түрхэрч зогсосхийх шиг болонгуут эл нэгэн жижигхэн голыг өөртөө нийлүүлэн авч, аварга мөрний мөнхийн хөдөлгөөнд дусал дуслаар шинэ хүч сэлбэх гэж үүрд хөдлөх тавиландаа үймрэн, хэдэн зуу, мянган мод газраас түүн рүү тэмүүлэн зүтгэлсэн тунгалаг бөгөөд жадгадсан олон гол горхитой нэгэн түүдэгт нэгтгэн зангидна.

	Одоо байгаагаас нам гүм гэж баймгүй атал би сонор буюу биеэсээ урьдаар миний дотор хүртэл эзэгнэн орсон байгалийн сэтгэлээр анир чимээгүйн оргил, мэндлэх гэж буй өдрийн булбаганасан нялх зулайг мэдэрлээ. Орчлон дээр эрт цагийнхаар бол гагцхүү бурхдын онгод хальсан тэр нэгэн ахархан хором тулж иржээ.

	Удын гонзгойвтор навчны шовх үзүүрт гонзгойвтор нэгэн дусал бүрэлдэж ирснээ ертөнцийг цохиж унахаас эмээж тэр чигээрээ тогтчихов.

	Би ч бас хөшчихсөн мэт боллоо.

	Фронт дээр их буугаа цэнэглэж оосроо атгасан байлдагч л галлах дохио хүлээн ийнхүү хөшдөг юм. Тэр дохио нь зөвхөн хүний ядмагхан дуу хоолой төдийгүй хүний өөрийн нь зохиосон эрт урьд бол ачлал, хожим нь бол үхээрийн хар салхи болсон буу, галыг захирдаг аюулт хар, хүч билээ. Аль нэгэн цагт хүнийг дөрвөн хөлтнөөс хоёр хөлтөн болгож, ухаантай бүхлээс ухаантай болгосон «гал» гэдэг энэ үг эргээд өөрийг нь цээрлүүлэх мутар болжээ. Миний мэдэх үг дотор энэ үг шиг аймшигтай, энэ үг шиг ачлалтай үг байгаа ч үгүй, байх ч үгүй!

	Тэрүүхэндээ жинтэйхэн, тунгалаг нэгэн дусал нүүрэн дээр минь бөнжгөнөн байна. Бургасны навч эл дуслыг ховилдоо тогтоозноод, дуслын жин одоо хэр түүний уян хүчийг нугалж хараахан дийлээгүй байна. Орчлонд болоод өөртөө нуугдсан амар амгаланд өр зүрх, арьс хөрсөөрөө улам шимтэн «Битгий уна! Битгий уна!» хэмээн гуйж гувшиж, залбирч мөргөж гарлаа.

	Ойн гүнээс хэн нэгний нууцгай амьсгаа, сэмхэн алхаа мэдэгдээд байх шиг. Тэнгэрт үүлний ч юм уу, эсвэл «өөр бурхад, сахиусны далавчны» ч юм уу, утга учиртай мөртөө бас л нууц хөдөлгөөн үзэгдэнэ! Ийм жаргалаа дэлгэсэн намуухан сайхан байхад бурхад сахиус, Үүрдийн буянаас эхлээд муу бүхний хорыг таслах, сүнс амилах хүртэл цөмийг нь үнэмшихээс өөр аргагүй. Ноход сэрвэлзэн толгой өндийв. Тарзан тээр цаанаас үл мэдэг архирч, нэг хэсэг хуугьчихсанаа буцан зүүрмэглэхдээ хал хулхийн ангасхийж баахан шумуултай нөгөө дуугаа хамт залгичхаад тамшаалмаар болов.

	Хоёр залуу маань бөх гэгч нь нойрсжээ. 

	Чандруу, шумуул хөвсөн цайнаас өөртөө аягалаад, гал руу ширтэн байж бие муутай дүү, торниж яваа хүү хоёрынхоо тухай бодол болов. Тэр хоёр маань, миний өмгөөл ивээл хэрэгтэй, хэн ч тоохоо больсон хариугүй жижигхэн амьтад шиг санагдана. Хүү маань есдүгээр анги төгссөн, ар талдаа хоёр дал нь хүрмээ нэвт ёрдойж, бугуйны нь арьс нимгэхэн хөвчийж, хөл нь өвдгөөрөө чүүрийгээд ер бяд сууж бойргошоогүй, бараг нялхаараа амьтан. Гэтэл нэг их удахгүй гэрээсээ гарч сургууль номын мөр хөөх буюу цэрэг цуухад явж, танихгүй улсын дунд, танихгүй хүний хараанд орно. Дүү маань насаар бол эр хүн, хоёр хүүхдийн эцэг, хавийн тайга, Енисей мөрнөөр яваагүй газаргүй, Таймыр хүртэл орж байсан боловч бие бялдар гэвэл манай бандиас давжаа. Хүзүү бөөн цоохор толбо, гарын шуу хатмал нарийхан, нуруу олон яс уулзахаараа хотгор, гэдэс гохигор, цээж мэхгэр, нимгэхэн, гэхдээ шөрмөстэй, бахим, хамиал дорой биеийн цаана эр хүний зангарга, чамбай үүлдэр нуугдаж байгаа, үгүй тэгтэл л яагаад ч юм бэ, хүүгээ, дүүгээ, хорвоогийн бүх хүмүүнийг л өрөвдөх юм. Энэ зах хязгааргүй, сонор соргог орчлонд энэ тайгын түүдгийн дэргэд дотнын хоёр хүн ингээд итгэмтгий нь аргагүй унтаж байна. Үүрийн сайхан нойрт умбан шүлсээ гоожуулаад ийн унтаж байхдаа дэргэд нь хэн нэгэн хүн тэднийг аюулаас хамгаалж, түүдгийг нь сэргээн дулаацуулж, тэдний тухай бодож байгааг нойрмог ухаанаар ухамсраад, үгүй ээ, ухамсрах биш, бүр барин тавин мэдрээд байх ажгуу.

	Гэтэл энэ хоёр энэ гайхам сайхан хэр нь догшин хорвоотой хоёулхнаа улаан нүүрээрээ тулж хоцроод би ч бай, өөр хэн ч бай, тэднийг бүлээцүүлж, хамгаалж өмгөөлж чадахгүй болох цаг ирнэ шүү дээ!

	Бид эрхэмсэг нандин үгсээр тэр болгон утга учрыг нь бодохгүй, бишгүй л тургицгаах юм. Хүүхэд - аз жаргал, хүүхэд-баяр цэнгэл, хүүхэд-гэгээвчинд туссан гэрэл! гээд л бурцгаана шүү дээ. Гэтэл хүүхэд гэдэг чинь бидний бас лай ланчиг! Бидний үүрдийн түгшүүр! Хүүхэд бол бидний үнэн худлын ялгуур, бидний оюун ухаан, сэтгэл дотор, оргоо бусгаа, олхио унхиа ив илхэн харагддаг толь маань. Хүүхэд биднээр халх хийж болно, бид тэднээр хэзээ ч болохгүй. За бас, хүүхэд ямар ч өсгөлөн, ямар ч сэргэлэн, ямар ч тэнхээтэй бай, бидний ивээл өмгөөл, тус дэм хэзээ ч тэдэнд хэрэгтэй. Тэгэнгүүт л юү бодогдоно гээч. Одоо ингээд удаж түдэлгүй үхэх цаг ирж, нөгөөдүүл чинь амьхнаараа хоцрохтой зэрэг тэднийг ямархан амьтад гэдгийг эцэг, эх биднээс өөр хэн мэдэх бил ээ дээ? Байгаа чигээр нь, алдаатай оноотой нь хэн тэднийг хүлээн авах вэ? Хэн тэднийг ойлгох вэ? Хэн өршөөх вэ?

	Тэгтэл энэ дуслыг!

	Энэ дусал газрыг дараад уначихвал юу болох вэ?

	Ээ хөөрхий, амар амгаланг эдэлсэн хорвоод сэтгэлийн сэвгүй хүүгээ орхиж болдог сон бол!

	Гэтэл энэ дусал, дусал!...

	Би толгойгоо салаавчлав. Ойрхон байгаа Енисейн дээрх яльгүй гэгээ цохисон бүүдгэр тэнгэрт тээр дээр тайгын сараанын цэцгийн үрийн дайтай хоёр од жирвэлзэн байхыг олж харав. Тайлж танигдашгүй, хүрч хөндөшгүй болж ирээд дэн шиг гэрэлтэй оддыг хараад би дандаа өр хөхсөн гунигт автан байж л тайвширдаг юм. Хүн надад «хойд нас» гэж ярихлаар би авсны харанхуйг бус харин энэ алс холхийн анивалзах жижигхэн оддыг төсөөлөн боддог билээ. Яагаад чухам энэ алслагдсан бүдэг оддын гэрэл надад гунигт тайтгарал төрүүлдэг нь хачирхалтай хэрэг ээ? Үгүй ээ, хачирхалтай юм юу ч байх вэ дээ? Баяр цэнгэл ахархан, солигдох нь амархан, хуурч мэхлэх нь элбэг атал уйтгар гуниг үүрд мөнх, хувирч хувьсашгүй, ивээл ээлтэй байдаг юм байна гэдгийг би насны эрхээр ойлгож авсан билээ. Баяр хөөр бол алсын туяа шиг, үгүй ээ, бүр цахилгаан шиг ганцхан гялсхийж, газар тэнгэр нэг дуу болоод л арилж өгнө. Уйтгар гуниг бол танигдаагүй од шиг зугуухан гэрэлтэх мөрт энэ гэрэл өдөр шөнийн алинд ч аньж бөхөхгүй, ойр дотнынхны тухай бодол бодуулж, хайр дурлалын гунигт хүсэл төрүүлж, хэзээ ч амтшим сайхан байдаг улирч өнгөрсний тухай ч юм уу, хорхой гозгонуулан юу болох нь тодорхойгүйдээ жаахан айдас хүргэм дуудаад байгаа ирээдүйн тухай ч юм уу, аль нэгэн үл мэдэгдэх мөрөөсөлд аваачих бүлгээ. Уйтгар гуниг хэдэн сая живаа настай, ухаан билэг төгс, тогтож томоожсон байхад баяр хөөр бол хэзээд нялх балчраараа, хүүхдийн дүр төрхөөрөө байдаг байна. Учир юун гэвэл баяр хөөр зүрх сэтгэл болгонд шинээр төрж, насан уртлах тусам, яг л хөвчин тайга өтгөрөн аглагсах аясаар цөөрөөд ирдэг цэцэг шиг улам ховордоод байх нь тэр.

	Ер нь шөнө, тайгын харанхуй, тэнгэр, одод гээд эд нар ер ямар хамаа байх билээ, миний сэтгэл л орчин тойрныг айдас хүйдэс, аюул түгшүүр, гай түйтгэрийн совингоор дүүргэж байна шүү дээ.

	Ой тайга маань дөлгөөхөн байна. Газар дээр ой тайга, тэнгэр дээр од мичид манаас мянга мянган жилийн өмнө байж л байсан. Одод бөхөх буюу үртэс болон бутарч, оронд нь тэнгэрт шинэ од дэлгэрсээр ирсэн. Ойн моднууд ч бас үхэж, төрсөөр байгаа, нэгэн мод цахилгаанд хуйхлагдаж, усанд идэгдэж унаж байхад нөгөө мод ус салхинд үрээ хаялж, шувуу хушнаас нэгэн боргоцой тастлаа гэхэд түүнээ цөмж үрийг нь хөвдөд хаялж байгаа. Бид бүх юмыг өөрчлөн байгуулж, тайгыг хүртэл хувилгачихсан юм шиг байдаг нь бидэнд л тэгж санагдаад байгаа юм. Чухамдаа бол бид тайгыг зөвхөн шархлуулан зовоож, түйвээн бусниулж, хорлон хөнөөж, галдан түймэрдэж байна. Харин яаж ч мэрийж хичээгээд өөрийнхөө аймраа үймрээ, өшөө хонзонг тайгад өгч дасгаж чадсангүй. Тайгын сэтгэл нөгөөх л нигүүлсэнгүй эрхэмсэг, ёсорхог хөхиүн, амгалан тайван хэвээр байна. Бид байгалийг жолоодож байна, байгалийг санаснаараа л болгоно гэж өөрсдөдөө хий итгүүлж байгаа юм. Тайгатай нүүр учран золгож, дотор нь орж, тайгаар биеэ үзүүлж анагаалгаж түүний хүч чадлыг ухаарч, сансар шиг уудам, сүр хүчин төгөлдөр бүхийг мэдэртлээ байгалийг захирч чадна гэж сэтгэл хууртан явна.

	Энд гаднаас нь харахул юм болгон нь энгийн, ямар ч хараа, ямар ч сонороор танин мэдэж болно. За тэр, нэг булга моддын оройгоор голын дээгүүр зурсхийж, манай түүдгийг анзаармагц айх гайхах зэрэгцэн час час дуугарав. Энэ булга гөлөгнүүдээ хооллох санаатай нэг хэрмийг мөрдөж яваа аж. Модон дээр шөнө нэг их сүр сархийж суусан шувуу бол үдшээр далавчныхаа чилээг гаргаж явсан эм ногтруу байжээ. Хүнд биеэ дааж ядан хөдлөхгүй суусаар байгаад хөл нь бүр оршиж хоцроод, мөчрөөс барьцтайхан зуурч чадахгүй, тэгээд ч суухдаа тэгж их сүр болсон хэрэг ажээ. Ногтруу, үүрэндээ орхисон өндөгнүүд рүү нь аль нэг араатан гэтэж байна уу, үгүй юү гэж өндөр дээрээс эргэлдүүлэн хараад ноднингийн аньс, үр түүж ирэхээр газар луу сүүдэр шиг гулсан бууж модны ёроолоор хэсэг ёвгоносноо, үүрнээс нь тэр болгон ялгаж харах аргагүй тахианы өндөгний дайтай дөрөв таван цоохор өндөг бүхий эрээлж мяраалсан гэмээр үүр лүүгээ буцаж ирлээ.

	Өд сөд нь зулгарч нүцгэрсэн хэвлийтэй халуун биеэр өндгөө хучин авч, нүд нь зутарсан янзтай анивчин буй нь хариугүй хагарах шахсан өндгөө жигнэн дарж байгаа нь тэр ажээ.

	Шувууны үүртэй унуулийн тэрүүхнээр тугалаа дагуулсан марал өнгөрөв. Чихээ солбин, хаа нэг хошуугаараа газар түншиж өөрийгөө хооллох гэсэндээ бус, харин хүүхдэдээ яаж хоол олж иддэгийг үзүүлэх гэж ганц нэг навч ногоо тасалсаар өнгөрөв. Бидний бууснаас дээхнүүр нэг манж Опариха руу орж усны навч ногоо зулгаан сэвс нь голоор урсаж харагдана. Хушны сарвуунд тоглоомын юм шиг шогштой ягаарч хөвхөртөн, нэг хоёр сарын дараа баравгай нь сагсайж, алтан шаргал самар илрэх болон. Шармал өнгийн хулан жороо нисэн ирж, ямар ч зорилготой юм, ягаахан боргоцойг савраараа мушгин байж тасалж аваад бут руу орж, далайн цаанаас ирсэн тоть мэт гоё ганган амьтнаас гарамгүй муухай дуугаар орилж бархирав. Өндөг, ангаахай битгий хэл, эхийг нь тоншчихдог харгис хулан жорооны дуунаас ч болсон юм уу, сүүдрээс нь ч болсон юм уу, сайран дээр нэг дэглий үргэн цочиж ус руу очоод, өөрийгөө харж ч байгаа юм уу, ус ч ууж байгаа юм уу гэлтэй дохилзож, тэрүүхэн тэнд нь хөх цэгцгий часхийн дуугарч байраасаа жиргэн ниссэнээ, нисүүт дундаа шумуул, өт батганы аль нэгийг шүүрэн, түүнийгээ идэх гэж урт хар хүрэн иштэй цэцгийн бут руу тавиад орчхов. Урт урт иштэй цэцгүүд, цэцэг нь ч, навч нь ч харах царайнаасаа бүх юм нь яг л хонхлой цэцэг гэсэн үг. Энд хонхлой даанч яаж байх вэ дээ? Энэ чинь халиар шүү дээ! Өдийд өөр газар бол халиар модшиж хатуурчихсан байгаа, гэтэл энэ тайгын гүнд сүүдэртэй мөргөцөгт харьж буй цэвдгийн шим шүүс булхалзаж байна. Голын цаад талын хайлмал газар хөлдүү талстууд гялалзаад, хушны хөвхөр шогшгой тодрон, бяцхан цууцаль биеэ гоодон, умрын бялзуухай модон дээгүүр бүртгэнэн гүйлдлээ...

	Үгүй, энэ чинь юү бил ээ?..

	Өө, өглөө болчихсон байна шүү дээ!

	Алмайрч ангайж байгаад өглөө сэмээрхэн хүрээд ирснийг анзаарсангүй. Харанхуй уусах мэт үгүй болж, манан буданг нэгэн зүгт хөөн одсон бололтой, модны их биес зэрвэгнэн, ой тэмдгэрээд ирлээ. Шөнө дүлээр голын дээгүүр ийш тийш салбаганан, түүдгийн гэрэлд санамсаргүй орчхонгуут бушуухан эргэж зулбаад байсан ууль улаан бургас руу орж, суугаад юу ч үзэхгүй хэр нь бидэн рүү байдгаараа ширтэж, өд сөдөө хумин, харсаар байтал хариугүй жижигхэн юм болчхов. Сүрэг нугас далавчаараа ус хэд алгадаж голоос хөөрөөд бидний дээгүүр шуугин өнгөрөхдөө түүдгийн зүг нэгэн зэрэг эргэн харж суунаглах утааны тус яльгүй өндөр авав.

	Юм бүхэн ёсоороо байна! Тэгээд ч би эл тайгын цаадах юмны тухай бодох ч үгүй, бодъё ч гэхгүй байгаа юм. Ерөөсөө л үгүй, тэгээд л тэр! Умар зүгийн зуны шөнө ийм ахархан, бас түнэр ч харанхуйлдаггүй нь юун сайн билээ. Шөнө урт болж ирээд харанхуй байх юм бол бас тийм урт хар бодол толгойд орж ирээд салахгүй, би гэдэг хүн энэ зах хязгааргүй, онгон танхил анир чимээгүйг хүний өөрийн нь бодож олж босгож байгуулаад өөрийгөө хавччихсан ангал хавцал бүхий хотын уймарсан орчлонтой нийлүүлчхэж дөнгөх байсан. Ганцхан шөнө ч болох нь ээ би тэр орчлонгоос ангижирч, сэтгэл тавиран амар заяагаа үзэж хорвоо ертөнц эцэс төгсгөлгүй бөгөөд амьдрал бат бөх гэдэгт дахин итгэн үнэмшсэн болой.

	Хөвчин тайга амьсгалаа аван, нойроо орхиж сэргээд ирлээ. 

	Нөгөө дусал яалаа?!

	Би орчныг эргүүлэн харж, энүүхнээс авхуулаад хоорондоо нийлэн туяарсан мөнгөлөг сувдан толбоноос гялбан нүдээ онийлгов. Зүрх юу юугүй дэлссэнээ их баярт автан зогсчих шиг боллоо. Навчис шилмүүс, өвс ногоо, бошинцог цэцгийн титэм, жодооны мөчир, түүдгээс ёрдойсон төгцөг, хувцас хунар, хувхайрсан мод, ургаа модны их бие тэр байтугай нойрсон буй хөвүүдийн гутал дээр хүртэл үй түмэн дусал гялтганаж гялтганан наадаж, дусал бүхэн өчүүхэн төдий ч гэсэн гэрэл цацаж, тэр болгон бүгдээрээ нийлж ялан мандсан амьдралын их туяагаар орчин тойрныг гийгүүлэн байхад өнгөрөгч дайнаас хойших хорин таван жилд, бодвол, анх удаагаа байлгүй дээ, чухам хэнд баяр талархлаа илэрхийлэхээ эс мэдэн, «Дайнд намайг алчхалгүй, энэ нэгэн өглөөг хүртэл амьд яваа минь яасан сайхан юм бэ...» гэж би шивгэнэв. Шивгэнэлгүй бодсон ч байж болох юм.

	Орчны бүх юм дэвтэж, амилах чийг шүүслээд, навчис сулран унжиж өнөө олон дусал чинь бөнжгөнөн өнхөрч нийлээд газар шороо, элс чулуу, Опарихын эрэг, сүхний иш, нар бороонд хүүршчихсэн үүргэвч энэ тэр дээр бараг шожигнон гоожиж гарав аа. Ногоо дуулгавартай гэгч нь налж, цэцэгс үлбийж бөхийн, хушны шилмүүс самнуулсан мэт унжиж, голын цаадах моносны мөчир ноорон навсайв. Хоёр хүү бөхсөн галын дэргэд жихүүцэн хөлөө атирцгаав. Ноход босож араа шүдээ арзайлган байж гийнан эвшээгээд суниаж гарлаа. Би хамар доороо

	— Ээ муусайн үхээрийг! Хүүлчихнэ шив! гэж гүвтнэв.

	Хүүхэлдэй өршөөл эрсэн царайтай сүүлээ шарвалзуулаад амаа хамхив. Тарзан сайхан эвшээлгэж гийнаж дуусгаад үс, элс новшруулан үсчүүлж шилгээж гарав. Би түүнийг хөөж түүдгээс холдуулаад усны гутлаа тайлж, чийг авчихсан жийргээ гадсанд тэлж тогтоогоод, өмдөө шууж ус руу орлоо. Хөлийг маань хөлдүү бахь хазаад авах шиг болж, дотор палхийн зогсчхов уу гэлтэй, тэгснээ огьдос хүрэв. Гэвч би гол гарч тэвэр дүүрэн халиар түүж ирээд түүдгийн дэргэд асгаж гутлаа өмсөх зуур зэргэлдээ байгаа Сурниха голын цаад нуруун дээгүүр ой тайгын цаанаас наран тэмдгэрснийг анзаарав. Одоо хэр түүний нэгэн ширхэг туяа ч ойн хучлагыг зүү мэт хатгаж амжаагүй хэр нь тэнгэр энгээрээ хяраалж ёроолгүй бүдэг цайвар өнгө уусан уусан шингэж, мөсөн цэнхэр тунамал өнгө тодрохуйд, түүн дотор энэхэн зуур хүчээ хараахан аваагүй дулааны илч нүдэнд ч юм уу, түүнээс арай ойтой, мэдээтэй нэгэн хараанд үзэгдэв. Орчин тойрон, ой мод, бут сөөг, навч ногоо амилж хувилаад ирлээ. Ялаа хөдөлж, төмөр духтай цох, шүрэн хорхой энэ тэр дахиад л мод чулуугаа нүдэж, жирх усанд унасан модон дээрээс нүүрээ угаачхаад нэг тийшээ зоргоороо годхийгээд алга болон одож, энд тэндгүй хар торуу чарлалдав, дөнгөж унгатах төдий байсан түүдэг маань гэнэт сэргэж нэг хоёр тас нясхийн оч үсэргээд хар аяндаа дүрэлзлээ. Дүрэлзэх галын чимээгээр тэрүүхэнд буй улаан бургасны цаана нэг их нүсэр амьтан хамраа тачигнуулж чулуу үсэргэн ухасхийв. Ноход ам булаалдан хуцаж, бутны шүүдэр үсчүүлэн давхилдаж, бургасанд суун байсан нойрмог ууль сүр сархийн нисэхчээ аядсанаа хол нисэж чадалгүй голын цаадах хөвд руу налмагас гээд орчхов.

	Коля огцом өндийж, ялаанд идүүлж пэмбийсэн уруулаа арчин, нойрмог нүдээ нухалж

	— Манж туучий юу! гээд тун саяхан эргэж ирсэн нойтон нохдын хоншоор луу нясалж— ы-ий, муусайн гударганууд! Хүн бариад идчих гээд байхад дуг нойртоо дугжирч байна гэнэ ээ... гэж зүхэв.

	Хүүхэлдэй ичингүйрэн буруу харлаа. Тарзан өөртэй нь тоглож байгаа юм шиг санаад Коля руу балиар хөлөөрөө маажлан зүтгэлэв. Мань эр нохойг элс рүү унагаж, нойтон гүзээн дундуур, нь ус үсчтэл нь татаад авлаа.

	Дүү хүү дүрсгүйтэж байхыг үзвэл бие нь зүгээр хэрэг.

	Би үүргэвчнээс саван олох зуур ахмад хүний эрхээр

	— За тэнэглэхээ боль! гэж гүвтнээд гар нүүрээ угаах тушаал буулгав. Тэгээд өөрөө нөгөө нэг «хадранг» бодохоос сэтгэл доноголзоод тогтож чадахгүй тул урсгал сөрөөд зоогдчихсон, бахь байдгаараа зогсож байгаа хуш руу яаравчлан очлоо. Холбого ус хүрмэгц ёсоороо болоод мод даган шомболзон хөвлөө. Би гэнэтхэн эвшээмээр болж амаа ангайгаад амттайхан гэгч нь эвшээж арайхан дуусаагүй байтал холбого маань ямар ч татаа цолгио байхгүй ширүүн урсгал руу алга болж, дэгээний үзүүрт нэлээн тэнхээтэй загас тонгочин, яртай хушны доогуур зүтгэлж гарлаа. Гэвч би юунд түүнийг унанги модон доогуур явуулж байх вэ дээ, тэр лүү орхичихвол яранд ороолдоод дороо тасраад алга болно, «бушуухан эргүүлж аясыг нь тааруулаад элсэн дээр гаргаж ирэв. Жигтэйхэн сэргэлэн амьтан богинохон оосортой дэгээний уургыг нахилзуулан, гялалзаж гялталзан, цагариглаж нумлан чавхдаж гарав. Ингэж дэгээтэй хэр нь цагариглан чавхаддаг голын загас гэж хараахан үгүй, зөвхөн хадран, зэвэг хоёр л ийм ороолонгууд байгаа юм! Коля нил савандсан толгойгоо уснаас өндийлгөж, 

	— Чиний хадран өнгөрчээ! гэж манай хүү рүү хашхирлаа, 

	Хүү өндийж нүдээ анивчсанаа

	— Яасан сайхан амьтан бэ! хэмээж гутлаа өмсөх зуур авга руугаа нүд ирмэн— Би ч гэсэн энэ хадранг бариад авч дөнгөлгүй дээ, аав түүнийг барих гээд нойргүй хоносон юм чинь барьж л байхаас!... гэв.

	— Яасан их тоглоомтой улс вэ! Нойроо авчхаад сэргэцгээчхэж! Та хоёр дээр нөгөө сельдюкийг нэмчих юм сан! 

	Гэвч тэр хоёр Акимтай Акимгүй аятайхан болоод байгаа юм. Цай уух зуур намайг егөөдөн, бас мэлэрч байгаад манжийг алдчихсан нохдыг дооглон байцгаав. Нар хөвчийн дээгүүр нэгмөсөн мэлсхийн гарч ирээд ойг нэг захаас нь нөгөөг нь хүртэл түмэн саагаар нэвт цохин, тэрхүү саа Опарихын уснаа зад бутрах мэт боллоо. 

	Алсын алсад их битүү нүргээн шуугиан үүсэж, салхи одоо хэр манай буудлыг хүрээгүй атал түүдгийн чандар хэзээний хийсэж, нохойн хошууны бутнууд сэрвэгэнэн, улиас сэржигнэж, монос цагаан цэцгийнхээ дэлбээнээс голын ус руу пүргэлээ. Тэгтэл ч эхлээд хушны өтгөн орой ганхасхийж дараа нь өндөр гачуурын үзүүр чичгэнэн, ой мод мөчрөө ганхуулан тэр чигээрээ нэгэн аяст хөдөлгөөнд ороод, эхний салхи гол руу нэвтэрч, түүдгийн галыг хуйсгануулан, гашуун утаа уугиулж байлаа ч хуйлран айсуй шуугиан тэртээ хол хэвээр, одоохондоо хүч эрчээ авч, их замд хараахан гарч завдаагүй, тээнэгэлзэн буй бололтой, тэгсэн хэр нь мод болгон, мөчир бүхэн, навч шилмүүс ялгаагүй цөм хэмээ тааруулан нэгэн цул мэт болж, ийнхүү алсын тайгын холхи шуугиан хөвчин ойгоосоо гаралгүй энэ л бүх навч, ногоо, шилмүүс, мөчир модны хөдөлгөөнийг өөртөө шингээж нэгтгэж нийлүүлэхэд зүгээр нэг шуугиан ч биш, чих дэлдсэн их нүргээн газар дээгүүр аймшигтай хуйлран аванхайлж ойн цаанаас нэг хоёр үүл хөөж гаргаад, төд удалгүй үүлэн сүрэг харааны энгээр тархан бэлчиж, тэнгэр хөвч хоёрын завсрыг зааглах бараан зурвасаар умар зүгийн хурын үүл нүүн айсуй нь мэдэгдээд ирлээ.

	Ингэж тэнгэр муухайрах гэж л өчигдөр амьсгал жигтэйхэн боочих гээд, битүү шумуултай нийлсэн агаар хамаг бие баглаж, зүрх хүлж аваад байсан хэрэг байна шүү.

	Бид түргэн явцгаалаа. Бараг загасчилсангүй. Салхи ширүүсэж эхэллээ. Енисейн салхитай тоглож болохгүй, тэгэх тусмаа умрын салхи бүүр ч горьгүй, ядахад завь маань хариугүй хуучин, мотор нь бараг хогийнх, харин жолооч нар нь дол цохисон улс даа.

	Тайга найган ганхаж, хушны мөчир шийхэтнэн шуугиад хус, улиасны навчис, хар мод сэрвэгэнэн байна. Коля бид нарыг байдгаараа яаруулан, Тарзаныг зүхнэ. Тарзаны хөл улдаж шөнөдөө тавхай нь пэмбийчхээд хоносон тул ерөөсөө урагшаа гишгэдэггүй, холдон холдон хоцорсоор гунигтайяа улин хуцсанаа сүүлд нь эхэр татан уйлав. Хүү бид хоёр түүнийг хүлээж, ирэхээр нь үүрээд ч болохоо явъя гэсэн боловч дүү маань муухай хашхирч хараал тавиад, бушуухан Енисей хүрэхийн түүс болж гүйв.

	Мөрөн ойртох тусам салхины хүч нэмэгдээд байлаа. Тайгын гүнд салхины хүч нэг их мэдэгдэхгүй, толгой дээгүүр үргэлжилсэн тайгын шуугиан ч нэг их аймар байгаагүй билээ. Гэтэл Енисейн ус хэдийн бидэртэн давлагаалж, салхинд үе үе хуйлран, дуу шуугиан нь нэг ихсэн нэг намдаж, усан шуурга жижигхэн онгоц, муусайн завийг тараан хөөж хүчээ авч байлаа. 

	Аким юмаа эмхэлж, завиа зэхчхээд биднийг хүлээж байснаа уулзангуут мэндийн зөрөө ч үгүй

	— Эд нар хотын улс, юугаа мэдэх бил ээ! Харин си синь, синий муу бөндгөр синь юу бодоз байна аа? гэж Коляг зүхэв.

	— Тарзан хоцорчихсон. Хүлээхээс биш.

	— Тарзаныг хүлээнэ гэдэг чинь өөрснөө усанд мажийна гэсэн хэрэг гэж Аким хотын бидний өчгийг тас цохиод завиа арайхийж эргээс салган голын захын хуйларч ороолгосон давлагаанаас холдуулж амжмагц сая нэг жаахан аядаж, — Тэр муу гангиа хаа холдох вэ! Тайгад хөштөлөө хэвтэг, өлсөхийн зовлонг амсаг, ухаан сууна биз гэв.

	Угийн номхон дөлгөөн Аким чухам яагаад ингэтлээ уурлаад байсны учир салхины дээд талд байгаа цавчим эргийн зүг хөвөх зуур тов тодорхой боллоо. Ус завины хошуун дээгүүр халгин, заримдаа бүхэлд нь хучиж аваад байлаа. Бид нар лааз, сэлүүр, хувингаар завиныхаа усыг ум хумгүй юүлцгээв. Лааз, сэлүүр хоёр ямархан юүлүүр байх вэ дээ? Би лаазаа чулуудчихаад гутлаа тайлж гутлаараа юүлж гарав. Аким жолооноосоо зууран завиныхаа эгц хоншоороор давлагаа зүсүүлэх хооронд зав гарган над руу зүйтэй хэмээн толгой дохив. Их мөрнөөр явж, салхи шуургатай учирч үзээгүй манай хүү царай нь цайсан ч, завины цаад руу харалгүй, үг дуугүй ажиллана. Хуучин ч гэсэн үнэнч муу мотор нь гаргадаг гаргадаггүй байдаг нүх сүвээрээ утаа савсуулан хамаг хүчээрээ зүтгэнэ. Завины урд бие уснаа суухад моторын эргүүлэг усны гүн рүү шургалан хамаг юм нь хүчилтэн чичирч, дуу нь бараг алга болон давлагаа өөд тун зовж байж гарна, за тэгээд түүний нуруун дээр, тэр буцалсан цагаан уулын дээр гараад ирмэгц муу мотор маань сэргэлэн гэгч нь пид пидхийн давлагааны уруу завиа авч аймшиггүй давхихад зүрх гэдэг хөөрхий цээжиндээ багтаж ядан хоолой руу нэг тулж ирснээ буцаад л бүүр гэдэс рүүгээ орчих шиг болно.

	Завийг маань бараг гозойтол нь дээш доош нь шидэлдэг нь тэгсхийгээд больж, хэдийгээр хошуу нь хаа нэгтээ давлагаатай золгон зад мөргөхөө ор зогсоогүй ч ямар ч атугай ус давж орж ирэхгүй болов.

	Завины ард хэдэн том давлагааны цаана эргийг нь даган ургасан нохойн хошуу улааран, бургасан төгөл цайвартан буржийсан Опариха голын олон салаат адаг цайран хоцорлоо. Түүний цаана бидний танил ч гэсэн дахиад өөрөө өөртөө бүтэн шингэсэн ой тайга үргэлжилсэн их нуруу болон бараантана. Эндээс харахад хөдөлгөөнгүй мэт ой, тайга, тэртээ алсын уул давааг шохойн чулуун элсэн цагаан хажлага биднээс, энэ хилэгнэн буй Енисейгээс улам тод салгаж, их мөрний хажуу хормойгоор Опариха гол дунд нь мушгиран төөрөлдөж хөхөлбөр судас болон цохилж байгаа халиуран найгах хамба хилэн зүлэг ногоо л холхи барааг аяслан зөөллөх агаад тэр нэгэн цагаас хойш олон өдөр хоног, овоо хэдэн он жил би гэдэг хүн нүдээ аних тоолон орчлонгийн чамархай дээр жижигхэн хөх судас лугшиж, түүний дэргэд, түүний чанад үе улиран бүрэлдэж мөнхөрсөн аглаг хөвч тайга миний өмнө тодрох болсон билээ.

	 


АЛТАН ХЭРЭЭНИЙ ДЭРГЭД

	Опарихаас зургаан мод хэртэй дээхнүүр түүнээс урсгалаар ч ширүүн, загасаар ч элбэг, усаар ч тунгалаг Сурниха гол Енисей мөрөнд цутгана.

	Сурниха голын тэнд уулын нуруу шувтарна. Уулын тулх бөгтрөг тэртээ алсаас илхэн. Усанд тас огтлуулсан нуруу Енисейгээс зулрах мэт оцойж ирснээ Сурниха гол руу асгат хошуу болоод шургажээ.

	Уул харахад дууссан мэт боловч их усан доогуур үргэлжилнэ. Яг тэнд Енисейн урсгал жигтэйхэн их харгилдаг юм. Усан доогуурх нурууг эндхийн загасчид хэрээ хэмээдэг бөгөөд түүн дээр, түүний дотор элдэв хог новш овоорон тогтож тэр нь хилэм, шөвөг цагаан загас төдийгүй бусад аливаа загас, усны амьтдын амтат хоол болох өт хорхой наалдах үүрлэх газар болдог билээ.

	Сурнихаас Опариха хүртэл бас түүнээс доош улаан загас сүрэглэдэг учир эдгээр голын бэлчээр Чушийн браконьерууд (хулгайн гөрөөчид) байнга холхилдоно. Тэд нар энэ үгийг муу үг гэж жигших нь битгий хэл, харин ч болбоос «загасчин» гэдэг сурсан заншсан үгийнхээ оронд дуртайяа хэрэглэцгээнэ. Харь язгуурын, өрөөл бусдын үгэнд нь аль нэгэн нууц далдын ид шид байх шиг хүмүүст санагдаж, сэтгэлийг нь гижигдэн дэвэргэж мөнхүү нууц далдын бөгөөд аз хийморь туршин ажил явдалд уриалан дуудаж, ер нь оюун ухаан, зан араншин хурцлан, бодол санаа хөгжүүлдэг байхаас зайлаагүй.

	Хууль дүрэм болон аливаа шинэ сэргэг юмны амьсгалыг Чушийнхан хашир хүний эрт цагийн башир ухаанаар хүлээж авна. Хэрэв хууль дүрэм элдэв гачиг гуцгаас хамгаалж, хөлжиж дэвжихэд нь тусалж, авах олохыг нь нэмэх боломж олгож байвал түүнийг уухайн тас хүлээж авах мөртөө, харин тэр хууль дүрэм нь хатуу чанд дэг журам тогтоож, Чуш тосгоныхныг ямар нэгэн байдлаар хязгаарлаж байвал бид гэдэг чинь уулын мухарт, модон дугуйндаа мөргөж суудаг, ном сонин унших гэгчийг мэдэхгүй хэмээн орхигдсон хоцрогдсон улсын дүр гаргацгаана. Шөнийн ажлын өмнө бие сэтгэлээ зөнд нь орхисон загасчид түүдгээ тойрон сууцгааж харанхуй болохыг хүлээн ганц нэгхэн үгхэнээр залхуутай ярилцана. Хоёр гуалин дээр «Ж» үсэгтэй будмал хаалга, улаан булангийн хуучин диван, шкаф, баахан банз овоолж өрдсөн түүдэг халуу дүүгэн дүрэлзэнэ. Голын дээгүүр сэлгүүцэх оройн сэвшээ салхи түүдгийн галыг үе үе хөгжөөж, улалзан зүтгэлэх дөлөнд нүүрэн бие түлэгдчих гээд буй хэр нь ар талаас тайгын сэрүү татаж, цавчим эрэг доор овоорсон шавар шороотой бөөн мөснөөс нуруу руу хүйтэн оргино. Москвагийн орчмоор, дундад оросын бараг бүх нутгаар улаан ган болж, тэнд ой мод шатаж, тариа будаа, өвс ногоо хуу түлэгдэж гандаад, намаг эвэршин, нуур цөөрмийн элсэрхэг ёроол ил гарч хага хага хатан, гол мөрөн татарч, шатам халуунд ой хээрийн амьтан адгуус шаналан үхэж байгаа гэхэд үнэмшмээргүй. 

	Энэ нутагт хавар их сунжирснаас аймшигтай цөн түрсэн юм. Их мөрний агир мөсөн хучлага хүйтнийг тогтоож байсан авч Енисейн эхээр хаврын үер аль хэдийн эхэлжээ. Красноярскийн УЦС илүүдэл усаа юүлж, хуйларсан их үер мөрний мөсийг өргөн авч хамх дайрлаа. Үзэгдэж харагдаагүй догшин цөн замдаа тааралдсан бүхнийг хуу хаман эргэлдүүлж, их мөрний харгиа боршогоор овоорч гацан усыг нь боогоод замаа алдаж улангассан ус хавийн жалга шуудуу, хөндий хоолойгоор халин урсаж эрэг орчмын гацаа сууриныг нэлд нь авч мод хад, хашаа саравч, хог новшийг хөвүүлжээ. Ой модны, ялангуяа Обь, Енисей хоёр мөрний хоорондох нам доор газрын ойн цас одоо хүртэл бүрэн арилаагүй. Шумуулын ээлж нэгэнт иржээ.

	Би өдөр нь эрэг орчмын ширэнгэ рүү орж, хадран голоо өгсөж үү, үгүй юу гэж тандахаар Опарихаар жаахан дээшилсэн юм. Уд битүү ширэлдсэн нэг газар жижигхэн шалбааг тогтсоныг анзаарав. Тэгээд ус нь хөгцөрч өрөмтөж дээ гэж санаад гишгээд орхисон чинь цөмөрч ороод уначихдаг байгаа даа. Шумуул битүү хөшиглөөд тогтчихсон байсан шүү, нам гүм агсныг ч хэлэх үү, үнэхээр тогтчихсон байсан. Тэр шумуул бол эхлээд эргэж тойрч, дуулж дуулж байгаад лазагнах мэт аажуухан идэж гардаг оросын урагшгүй шумуул биш. Хойд зүгийн хоосон гэдэстэй, нүдэнд бараг үзэгдэхгүй энэ муу араатан бол шууд дайрч ороод л, таарсан газраасаа ямар ч ая дуугүй сороод эхэлдэг, манж хандгайг унагаан, хүний арга цөхрөнг бардаг эд. Энэ хязгаарт дээр үед ялтан хэрэгтэн (ихэвчлэн бурханд тэрслэгсдийг) тайгад уяж орхиод ялаанд бариулдаг аюултай ял цааз байсан юм.

	Салхи сэнгэнэсэн уулын нуруу хяр, гол мөрөн рүү араатан амьтан очих цаг аль хэдийн болсон ч энэ үерийн ус, цас намаг шаварт автсан их тайгын хамаг зам харгуйг тас боожээ. Ямар ч өмгөөлөл хамгаалалгүй амьтдыг энд ялаа шумуул цааш нь харуулж байлаа. Нэг манж өдөр болохоор гол руу шургалан зүтгэсээр ирж салааг нь гатлан арлын дээд биед очиж шохой хийхээр ирсэн артелийнхны нүдэнд ив илхэн газар хэвтээд өгнө. Шохойчид сүх, царилаа шүүрч хөөрхий амьтан руу гэтэцгээнэ. Манж босох ч үгүй, тэднээс зугтаах ч үгүй. Дэмий л нуух гоожсон нүдээрээ хүмүүсийг харна. Шуухитнасан хамрынх нь хоёр нүхнээс цус бултайж, хоёр чихийг нь бас хатсан цус бөглөжээ. Сэрвээ нь бөгтийж, уруул нь унжаад, түүдгэрч бөөгнөрөн ноос нь норж налмарсан энэ араатан юуг тоохоо больж гөлөрч гүйцээд, ялаа шумуулын аюулт ялаас мултарсныг цог нь буурч үүрэглэсэн хоёр нүд их биеэрээ мэдэрч, хамрын нүх рүү пүргэх тоос мэт хуйрнасан шумуулын оронд бохир ноос, зузаан арьсны нь нүх сүвийг нэвт сэнгэнэх голын салхийг зоргоороо амьсгалан хэвтэнэ. Гагцхүү хоёр чихний нь торгон үзүүр бараг үзэгдэхтэй үгүйтэй чичиргэнэн, тэр нь энэ том ясархаг биеийн амьдралын баяр баясгаланг хүлээн авах чадварыг илтгэх буюу.

	Шохойчид хандгайг нүдэж балбаж байж унагаж аваад, загас жараахайнаас уйдаж залхаж гүйцсэн улс, амт шимтгүй бараг зовлого ч гэсэн ийнхүү махан хоолтой залгаж авчээ.

	Би нар жаргахын үес Опарихын адгаас хориод хадран татаж гаргалаа. Аким бутан дундуур юмаа хайж хараал зүхэл тавина. Юунд зүхээд байгаа юм бол? «Хэрэгтэй юмаа загасчдаас гуйчихвал барав биш үү! «Ёо-ка-лэ-мэ-нэ!» хэмээн. Аким дуу алдан хэнхдэг рүүгээ шааж аваад мунхаг амьтны тус юухан бил ээ! гэж над руу чиглүүлж гараа сэгсрэв. Түрүүн голоор явж байхдаа Аким хайрцагтай чүдэнзээ усанд унагачихсан юм. Би загасчдыг дайраад гаръя гэвэл гэдэс гүзээгээ дааж ядсан тэгээд бас ор танихгүй улсын завь руу очих чинь дутаа юу! гэж намайг загнасан билээ. Би тоглож байгаа юм байх гэж бодоод инээгээд өнгөрсөн юм. Гэтэл Опарихын адгийн хадран жижгэвтэр мэт санагдаад тохой тойрон өгстөл тэнд нэг сахалтай эр, ер нь жирийн нэг томоотой загасчин эр дээ, хадран бариад сууж байхыг үзэв. Хэл ам сугалчих гэсэн хотын хүний заншлаар би олз омог хэр байгаа тухай яриа хөөрөө дэлгэхийг завдтал бутны цаанаас Аким гэв гэнэтхэн гарч ирээд, ямар ч ая талгүй намайг эргээс угз татаж холдуулаад, 

	— Си үхсэнээ хийгээд хэрэгтэй хэрэггүй гажраар тэнээд байгаа юм бэ! Шимээсэг жагасшилж байна уу? Тийм байна аа? Хадран барьж байна уу? Тийм ээ? Хоёр дэлдэв сихээ унжуулсихаад л! гэж шазуур зуун шивгэнэж, над руу нэгдүгээр ангийн хүүхэд байгаа мэт харж — Үүний хоёр дүү нь бургасан дотор хандгай төхөөрч байна. Гурвыг нухцихаад цуслах гэсэн боловч ер юм гардаггүй. Цус алга. Шумуул ховх сорцихож. Гэвц яа-ах-ав. Усан онгоцон дээр аваацаад л зарцихна. Хотынхон юм голох биш гэв.

	Аким төмөр хайрцагтай чүдэнз олжээ. Спасскийн цамхгийг хэвлэж цохисон тэр хайрцгийг би Коляд хэзээ ч билээ бэлэглэсэн юм. Ээх, Коля, Коля! Дүү минь! Зүрх нь дийлдэхгүй болохоор бүр аюулт өвчин зууралдчих гэж бас байх уу...

	Колягийн нуусан тогоо, данх, оосрыг бид хоёр ойгоор яаж ч хайгаад олсонгүй. Аким хадрангаа гишүүнд хатган шарах зуур шөрмөгөр нүүрээ галын дөлөөс дөлөн, утаанд анилдан үрчгэнэнэ. Загасны сүүл, хэвлийг түлчхэлгүй, нурууг нь дутуу болгочхолгүй шарж чаддаг хүний шорлож шарсан загас ч ёстой амттайхан хуурга даа!

	Сэжигтэй онгоц явж айлгасан тул томорцгоосоо холдсон дөрвөн загасчин түүдгийн дэргэд цугларч ийнхүү сайран дээр хөрвөөлдөн цаг нөгцөөзнөж байгаа билээ. Хадран барьж зугаа гаргах гэтэл, шөнө дөхөж үдшийн бүрий буугаад агаарын даралт намдаж загас хоол эргүүлэн наадахаа больсон тул нэгэнт хожимджээ. Гагцхүү тул усны гүехнээр жараахай хөөж үрлэн сумтай буугаар буудах мэт шөнөжин сүүлээрээ ус алгадаж хононо. Нөгөө шимээсгүүд анир чимээ нам гүм болтол бутанд нуугдаж байгаад үдшийн өтгөн харуй бүрий буумагц хоёр завиараа Енисейн тэртээ эрэг рүү одож аралд хүрч очоод чимээ алдсан нь махаа мөсөнд нууж буй хэрэг.

	— Явах хөдлөх, ярих хөөрөх нь намбатай, хэн хүнгүй Игнатьич гэж хүндлэн авгайлдаг Утробин хэмээх сахлаа мөлчийтөл хуссан цэвэрхэн эр орон нутгийн сонин гаргаж ирээд хийх юмгүйн эрхэнд нөгөөдүүл рүүгээ хаа нэг инээвхийлэн харж дуудан уншлаа:

	— «Сүүлийн жилүүдэд хулгайн гөрөөчид дур тааваараа ажиллах гэж шөнө гөрөөлдөг болжээ. Энэ нь загас хамгаалах албаны ажилд их түвэг удаж байна.

	Одоо шөнийн харанхуйд харж чадах нарийн багаж хэрэгсэл тэдэнтэй тэмцэхэд хэрэглэдэг болж байна. Удахгүй «Енисейн загас үржүүлгийн албаны» бүх илчит болон хөнгөн онгоцнууд ийм хэрэгсэлтэй болох бөгөөд энэ нарийн хийцийн дурант багаж нь хэдэн километрийн цаанахыг ч харж чадна. Тийм учраас шөнийн хулгайч гүйцэгдэлгүй зугтлаа ч гэсэн түүний нүүр царай, гадаад төрх, хувцас, моторын таних тэмдэг, марк зэрэг бусад мэдээ сэлт загас хамгаалах албаныхны гарт үлдэх юм.

	Ер нь бол хулгайн гөрөөчид ихэнхдээ зугтаж амжаад байгаа юм. Тэд нар мотор сайтай, заримдаа нэг завинд хоёрыг зүүчихнэ. Гүйцэх гээд үзээрэй!»

	Түүдгийн цаад талд хэвтээ ясархаг догшин царайтай, тугалган цийлгэр харцтай, даамал хэмээх хочтой, хов жив сонсвоос хүнсний дэлгүүрийн худалдагч Раюся хүүхнийг эргүүлдэг нэгэн эр

	— Агсам гурвал тэрэг гүйцэгдэнэ гэдэг гонж! Алс тэртээд жирэлзээд баригдана гэдэг гонж! хэмээн их додигор өгүүлэв.

	Даам цолтой өөр нэгэн жулдрай загасчин гал төнхчин, хөлөө тийчгэнэж

	— Хав-уу-уу-хав! гэж бархирав.

	Яагаад ч юм, нэг их хямсгануур шинжтэй нүсэр булиа эр гараа тохойлдон өндийж, 

	— Битгий таслаад бай! гэхэд Игантьич цааш нь уншив.

	— «Одоо ийм тохиолдолд шөнийн багаж хэрэгсэл, өдөр нь бол загас хамгаалах албаны өдөр тутмын хэрэглээнд бас нэвтрээд байгаа гэрэл зургийн буу тус болно. «Енисейн загас үржүүлгийн албаны» унаа хөсөг бас жилээс жилд нэмэгдэж байна. Енисей, түүний салаа салбар гол мөрнөөр цөн түрж гүйцсэний дараа харуулын ээлжид жаран ширхэг хүчирхэг илчит онгоц, арван дөрвөн хөнгөн онгоц, гучин таван моторт болон зуу гаруй дэцэн завь гарлаа. Бүх бүрэлдэхүүн байлдааны бэлэн бэлтгэлтэй байна. Байгалийн дайснууд ямар ч өршөөл ивээл үзэхгүй!».

	Игнатьич сониноо аажуухан эвхэж пиджакийнхаа хажуугийн халаасанд хийлээ. Нэг хэсэг таг чиг нам гүм болцгоов. Минутаас илүү чимээгүй байж чаддаггүй Даам

	— Биднийг ч муусайн туулай шиг хөөж алдах юм даа гэж өгүүлэв.

	— Хувалзууд! гэж Даамал чанга зүхээд, харц нь улам хүндэрч «Бүх бүрэлдэхүүн байлдааны бүрэн бэлтгэлтэй байна» гэлээ гэж яагаад ч юм бэ тамшаалан давтаж өгүүлээд, бидний эсрэг атомын бөмбөг зохиох нь холгүй байх шив!... хэмээв.

	— М-да-аа! Үеийн үед загасчилж, үеийн үед загастай л байлаа! Одоо ч өм цам сүйтгэж, үрдэс төдийхөн цуглуулж байх шив... Э-эх, хэ-хэ-хэ-ээ! Энэ новшийн ажлыг хаяж өмнө зүг жимсний орон руу талийх минь. Загас барихгүй, ой модгүй бид энд юу болох вэ? хэмээн Игнатьич ярианд зугуухан оролцохдоо энэ үгээ бүгдийн сонсголд, бүгдэд нь зориулсан мэт өгүүлэвч надад зориулсан үг гэдгийг би эрхбиш мэдрэлгүй яах вэ.

	Цухалдах завдсан нүсэр эр бие сэтгэлээ тайвшруулж

	— Бичдэг дарга нь бичнэ, боддог ня-бо нь мөнгөө өгнө! гээд лагс бие тохойгоороо элсэрхэг хөрсийг хонхойлгон чулуу шажигнуулж, галын дэргэд унтах аятай дэр дэвсгэр болов.

	— Энэ синь юун буу бил ээ? гэж Аким дуу өгөв. Мань эр дуран мэт элдэв нарийн багаж хэрэгслийн учрыг үл олох тул буу гэдэг мэдээжийн үгэнд гайхахын цаагуур гайхжээ. 

	Даамал сэрдхийн 

	— Нэг тийм юм байдаг юм! Чам руу ганцхан чиглүүлэхэд л хамаг юмыг чинь нэвт харчихдаг эд дээ! гэв.

	Нөгөө булиа эр сайран дээр хөрвөөж, 

	— Тэдэнд тийм эрх байхгүй! гэж хошуу өргөн.

	— Ой мод, гол мөрнөөс хөөж байна! Мөд энэ орчлонгоос хөөх байх аа!.., 

	Яриа сэргэж, маргаан зөрөөн болох тийшээ хандан хараал зүхэл урсав. Би түүдгийн дэргэд цугларсан энэ хүмүүсийг ойлгож, учрыг нь олж тогтоож авахыг хичээн улам анхааралтай ажиглалаа.

	Түрүүчийн ирэлтээр гол дээр бас тааралдсан Даамал хэнээс ч содон нүдэнд тусаад байсан нь мэдээжийн хэрэг. Енисей хавиар их дэлгэрсэн Утробин гэдэг овогтой, нөгөө Игнатьичийн дүү нь болох хүн, харин дүр төрх, зан араншин гэж яривал тэр хоёрт адилтгаж хавируулах юм даанч байхгүй. Хэзээ ч юм бэ, ямар ч нар салхинд туугдсан юм бэ, Кавказын уулархаг орны нэгэн эр Енисей нутагт заяаснаар ийнхүү үе удаан залгамжилж догшин дүрээ найдвартай хадгалсан нөгөө үл үзэгдэх сайн эр хэвшин бүрэлдэж ирээдүй өөд алхалж явна. Кавказаас төөрсөн тэр нэгэн шувуухайнаас, ер нь бодоод байвал оргуул босуул чеченээс байлгүй, Утробиныхны удам сударт нэгэн мөчир залгасан болов уу, Даамлыг чечен гэж нэрлэх тал бас бий. Яс булчинд баригдчихсан мэт, тэгэхдээ тэд нар нь тус тусдаа байгаа юм шиг тов тодхон, бараг хоёр хуруу өргөн хар хөмсөг нь духны нь эгц ирмэг дээр өтгөрч, цох руугаа нийлэн ургажээ. Хөмсөг доороос үргэлж хөвчилсөн, өдсөн байрын харцтай хурц нүд нь гялалзах боловч Даамлын толгой дээр сэгсийн буй аялж ариглаагүй буржгар үс, чеченд эхээс нь заяасан бололтой царайд нь огт зохиогүй, үлбэгэрдэхүүн уруул нь бахим сэгсчүүр тэр эрийн дүрийг яльгүй зөөллөх ажээ. Ярих гэж архирах мэт, нэмэрт нь хурц харцаар нөгөө этгээдээ тас ороолгох бөгөөд энэ зэрлэг дүр төрх нь ч юм уу, амнаасаа салгадаггүй гаанс нь ч юм уу эсвэл албан тушаалаас нь ч болж байж мэднэ, мань эр сангийн аж ахуйн зуун тонны онгоцны дарга юм чинь үнэхээр даамал хэрэг, далайн дээрэмчдийн дуунд «Тэр бээр шар хуузаа самнаагүй, царс мэт дүнхийн зогсоод өлөн нохой яс зуусан мэт аман дахь гаансыг нь салгах аргагүй!...» гэж гардгийг санагдуулна.

	Даамлын завь орой Опарихын эргийг мөргөн тулж мань эр түүнээ хэд угзарч лавтай газардуулаад түүдэг рүү ирэхэд завины ёроолд дэвссэн банзан дээр нойтон шуудайтай юм байхыг би үзсэн нь хоорондоо наалдсан шөвөг цагаан загас бөгөөд завь нь тух тохь муутай, юм нь ундуй сундуй, хаа л бол нялцгай нойтон, гол төмөр нь зэвтэн цоохортсон буугаа завиныхаа бүхээгийг түшүүлээд босгосон харагдав. Хүний буу оролдох бөөн хар нүгэл, гэвч тэссэнгүй замгийг нь онгойлгож сумыг нь авахад зэс хонгионы амнаас тугалган сумны үйлдвэрт цутгасан толгой над руу ширтэн байсан билээ. Би түүдэг рүү эргэж ирээд «Зуны сайхан цагт буугаар яадаг байна?» гэж сонирхов. Даамал агзасхийж муухай харцаар намайг нэгэнтээ тас шилбүүрдээд тэр даруй ад нь арилж

	— Алийг тэр гэх вэ? Ялтан ч гүйгээд ирнэ... Нугасхан ч халиад ирнэ... хэмээн эвшээлгэв.

	— Нугас одоо өндгөө дарна шүү дээ.

	— Танай тэнд л дардаг байх, манай энэ мөнх ногоон лооль, онгон браконьерийн нутагт бид тэднийг даруулдаггүй юм.

	— Хав-уу-у-хав! гэж Даамал дахин зулгуйдан орилж салбаганав. Бусад загасчин ч намайг дооглон үнэн санаанаасаа хөхрөлдөнө. Аким аяыг нь тааруулж байгаад

	— Си юу гээд эднийг оролдоод байна?... Хэрээ мэдээрэй!.. гэж дахин шивгэнэв.

	Даамал тас гэдрэгээ унаж толгойгоо салаавчилж тэнгэр өөд гөлрөн ширтэх нь гунигт автсан хэрэг билээ. Мань хүн дур зоргоороо, ширүүн дориун эр болохоор уй гашуу гэгчийг ор үгүйсгэн, тийм юм болно ирнэ гэж огт боддоггүй байсан тул гэв гэнэтхэн түүнтэй золгож балмагдсан ажээ. 

	 

	* * *

	 

	... Ноднин зун яг энэ үесээр нэгэн тогтуухан цэлмэг өдөр Даамал томорцог тороо эргэхээр явжээ. Голын ус сэвэлзэх салхинаа үл мэдэгхэн бидэртэх завдсанаа тэр даруй замхран толийно. Хаврын энгээр сагаж буцлан, агсран шуугьж үертээ мансууран зугаацаж, бяр тэнхээ, цар далайц, эрх зоргодоо тайтгаран санаа амраад савандаа орж байгаа Енисей мөрөн нарны доор туяаран талимаарна. Алсад униартан суунаглах ой хөвчөөс, их мөрний эргээс намгийн хурц үнэр хамар дэлсэж мухрын мухарт хайлан барагдаж байгаа эцсийн цаснаас сэрүү татах амуй. Ноднингийн борог, унамал шилмүүс, ялзарсан намгийн хөөнгө хөгцийн оронд нялх ногооны анхилам үнэр содон сэнгэнэнэ. Ээвэр газар гандан бутарч буй жамьянмядаг, улиран атиралдсан балууны оронд холтсон цэцэг алтран туяарч, бутны хормой, дэл хадны ёроолоор энэ нутагт хонхон цуур хэмээн хүүхэд өхөөрдөх мэт энхрийлдэг бошинцог цоорлож байна. Агаар гэж чихэр л гэсэн үг. Эргийн зүгээс сэвшээлэн цамц дотуур бие илбэж таатайяа таалахад баярлам гунигт автан дотор гижигдэм хэр нь залхуу хүрэм бодол дурсамж орж ирнэ. «Чеченийн» харцанд өртсөн нутгийн хөөрхөн цагаан хүүхэн эхнэр нь болсныхоо дараахан, хэзээ ч билээ мань эрийн тэнэглэж байж хувинтай загасны халуун жонхуу татаж унагаагаад түлчихсэн хөлийг нь бэлцгэр уруулаараа үлээж суусан сан. Одоо нөгөө урьдын хөөрхөн хонгор чинь өөрийг нь танхай эрсийн балмад муухай зүхлээр билэндэн «үлээх» болжээ. Гэвч болсон юм болсноороо юм хойно. Эм хүний зөөлөн амьсгаанд өвчин холдон зайлж гадна халуун буухад, дотор халуун буцалж юу ч болж буйг эс тоон залуухан эхнэрээ тэврэн авч ямар нэгэн юм хиймээр санагдсан билээ л.

	Сэвэлзүүр салхин зөөлөн илбэхэд, цамц цаана бие сэтгэл аль аль нь сайхан оргиж, нэмэрт нь бас хязгаарын загас хамгаалах албаны «Кура» онгоц Енисейн адаг руу одож, усны булингар намдан бүлээсэж, хилэм загас хэрээний зүг ирж байгаа, тэнд нь эрхэлж наадахад зориулан томорцог тороо тавьчихсан гэхээс, 

	 

	— Хонгор минь намайгаа хайрла.

	Одоо хэр би эрх дураараа байна шүү-үү-үү, 

	Эрх дураараа байгаа цагт би чинийх шүү-үү-үү 

	 

	хэмээн даамал сэтгэл өег сунжруулан дуулав.

	Тэнэгхэн үхээр минь, тогло, тогло, амьдралын аль ч юм тоглоомоос л эхэлдэг юм!... Загас уйлж чаддаг болов уу? Хэн мэдэх вэ дээ? Усанд байдаг амьтан чинь уйлсан ч нулимс нь үзэгдэх биш, бас тэгээд хашхирч чадах биш. Хэрэв чаддаг сан бол Енисей тэр чигээрээ, за юуны чинь зөвхөн Енисей байх вэ дээ, бүх мөрөн гол, нуур тэнгис орилоон майлаан байх сан. Байгаль ч овжин шүү, бүгдийг нь зохицуулаад, ажил явдлыг нь хуваарилчихсан байгаа юм. Хэн нь ульж хуцаж явах вэ, хэн нь чив чимээгүй явсаар насыг барах вэ гэдэг тодорхой. Хөөрхөн хилэм бөглөө гөхийгөөр тоглож оролдож байгаад бөөрөөрөө ганцхан хол гээд л уутан торонд орчих нь тэр! Муусайн хүүхдүүддээ сүү авч өгөх, охиноо сургууль төгсөхөд гоёлын шаахайтай болгоход юу шиг байх вэ. Даамал охин гэхээр амиа тавина. Эцгийнхээ царайнаас сайхан болгоныг нь өвчиж, сэргэлэн хар хөмсөг, буржгар хар сэвлэг, цахиуртан гялалзаж цоргих хурц нүд өвлөөд, эхээсээ болохоор умардын зөөлөн цагаан бие, гоолиг хүзүү, улаахан уруул, намбалаг уяхан байдлыг нь удамлан авчээ ёстой догь! Охин гэдэг ч ёстой сайхан хэрэг! Гэртээ бүх насаараа байдаг сан ч болоосой, даанч тэгэх биш дээ, аль нэг адтай чөтгөр аргалж элдэвлэж байгаад боогоод арилна, энэ ч бас нөгөө л байгалийн чинь хууль. Яая гэх вэ дээ? Орчлонгийн ийм жам манай үүгээр эхэлж, манай үүгээр дуусаж байгаа биш. Сайн хүргэн заяах юм бол ханиндаа загасчилж, хаа нэг цуг юм балгасан шиг явахгүй юу.

	 

	Зүлэг ногоо ха-лиу-у-ур-са-ан

	Яасан сай-ай-ха-хан ө-өд-ө-өр вэ-э?...

	 

	Даамал салхиар ирж байгаа ч юм уу, санаанд орсон болгоныг бодсон шиг, дуулсан шиг сайхан тааваараа суух зуур усан дээр гаргасан томорцог тороо тамсаар нь хөөн, гохонд нь ороолдсон хог новшийг цэвэрлэнэ. Гүнзгий усанд тавьсан томорцогт даавуу шаавуу, нохойн хошуувч, савхин гутал, тойрон аялагчийн өргөн хүрээтэй сийрсэн малгай, эм хүний шуудаг гээд л ороолдохгүй наалдахгүй юм гэж байхгүй. Үгүй бас яасан гээч, санах юм биш хөөрхий, муусайн зандалчин эргүүлүүд загасчдыг хааш нь ч хөдөлгөхгүй, дуугарах нь битгий хэл, амьсгаа ч сэлүүхэн авхуулахгүй мөрдөн мөшгөнө. Шөнө нэг муу гар чийдэнтэй ирж л тороо эргэнэ шүү дээ. Найман сарын харанхуй гэж нүд рүү хуруугаар чичсэн ч үзэгдэхээргүй, гэтэл нөгөө хилэм чинь барьж идэх нь халаг! Аргагүй л хорхой асна даа. Тэгтэл ч томорцог дотор нэг хүнд юм холбирон хөдлөх нь тэр. Аварга хилэм! Тонгочин тийчилж туйлдсан бололтой, бараг чичгэнэхгүй байна. Зүрх шимшрэн, хоёр гар тамсаа алдах нь холгүй. Загасчин амьсгалаа сэлгэж хүчээ аваад олзоо татаж гарлаа. Тун их сульдаж дээ, энэ хилэм, за яамай гаргаж ирэхэд л амар биз. Омголон дээрээ бол ч жадганаад өгнө шүү дээ! Даамал тамсаар нь хөвж хөөж дуусав. Ер таталддаггүй, хүнд хэвээрээ мөртөө огт таталдахгүй юм. За нэг юм хөгзөөд гараад ирлээ, харин огт тийчлэхгүй байх чинь. «Гэдсээ хүүлчхэж, муу хилэм! Нойрсчхож. Мажийчхаж. Ээ хөөрхий, ээ зайлуул!...» гэж бодонгуут Даамал гар чийдэнгээ тусгав. Ээ гэгээнтэн багш минь! Живж үхсэн хүн! Шүд нь ярзайж, хоёр ухархай нь хов хоосон, загас ч юм уу, заарт харх ч юм уу халиу ч юм уу сорчихоо биз, хамар нь байдаггүй... Ой сайтай нь яамай даа, тиймгүй бол ч айсандаа болоод завинаасаа савж ойчих энүүхэнд хэрэг, тэгээд их мөрний дунд хав харанхуйд орь ганцаар шүү! Загас гэдэг ингэж л олддог эд дээ! Олз горилогчийн хишиг тэр! Мань хүн ярвайн байж тэр балчрыг салгасанд цаадах нь бурхны орон, булшныхаа зүг дахиад хөвж гарлаа. Талийгаач хүнийг, тэгэх тусмаа усанд живсэн хүнийг талийгаач гэх ямар олиг байх вэ, балчир гээд нэрлэчихээр оршуулах ч албагүй юм шиг, санаандгүй уулзаад саадгүй салдаг тоглоом тохууны хэрэг шиг ч. Гэвч балчир хөвөөд одсон хэр нь дотор аягүйрхэн нэг л ёозгүй, загалмайт сүсэгтний ёсноос гадуур авирлачихлаа байна гэм. Алтан дэлхийд нь өргөх хэрэгтэй байж. «Живж үхсэн хүн хоёр хөл нь урдаа хөвж явбал хань эрж яваа нь тэр!» гэдэг балар үг санаанд орж бүр ч тав алдав. Саяных хаагуураа хөвж явсан бэ, толгойгоороо юу? Хөлөөрөө юү! Харанхуйд мөн олж харна аа! Одоо томорцогт нь хүндхэн юм хөдлөх шиг болонгуут л дахиад л балчир уу, гэхээс зүрх нь оволзон хоёр өвдөг нь салгална...

	 

	Бү-үү урвай, Лада! 

	Бү-үү урвай, Лада! 

	 

	Инээх мишээх чинь миний баяр аа... хэмээн аялснаа

	— Мөн ч янзын юм зохионо шүү! Лада байхдаа ч яах вэ дээ гээд Даамал толгой сэгсрэв. Гэвч балчрын тухай бодох бүрийд дотор аягүйрхэн яаж ч дуулж, яаж ч урам сэргэсэн нэмэр байдаггүй. «Жаахан юм балгаж сэтгэлээ тавирааж, бүрэн жаргалыг эдлэх үү? Улаан дарс маань гашилчхаж байгаа шүү дээ!».

	Эхнэр нь хэчнээн хавчиж мөшгөдөг ч гэсэн мань эр ганц гуравтын дэвсгэр нууж хоцорч дөнгөжээ. «Мөн догшин эм шүү тахал чамайг! Тийм хүний хажууд дорвитой наргина гэж нүгэл. Гэвч мань мэтийг тэгж л дарж байхгүй бол горьгүй! Харахгүй юү, юу гэж хэлдэг бил ээ дээ, нэг тосгонд эр эм хоёр нийлээд уучихсан чинь гэр орон, үнээ мал, моторт завь тэргүүтнээ цөмийг нь цөлмөж, үр хүүхдээ хорвоогоор нэг тараачихсан гэдэг. Нөхөр нь тариалах санаатай ганц шуудай төмс олж ирснийг эм нь таван цаасаар үсэргэчхээд шил архи аваад ирж. Хувааж уучихад эр нь нөгөө адуугаа балбаж гардаг байгаа лаа. Уйлаад л зодоод байж! Уйлаад л зодоод байж! Дараа нь хоёулаа нийлээд уйлаад байсан ч гэл үү дээ. Мөн сонин зураг шүү! Тэгээд хоёулаа архины цагаан солио тусаж сангийн хоолонд орсон гэдэг. Манайх ч гэсэн намайг тэр цагаан солиогоор айлгадаг юм. Ээ дээ мөн догшин эм дээ! Үгүй ер нь ямархан эр түүнд таарсан бил ээ дээ! Тийм амьтантай зэрлэгшин дошгирохгүй яах вэ!... Бү-үү урвай, Лада! За, за «Нарны хишиг» балгах минь... Даамал торныхоо хөвчийг сэлүүрийн тээгт оруулж загас, лааз, элдэв новшоо бусниулан, завины хамар дахь ачааны сав руу зүтгэлэв. «Нарны хишгээ» шилээр нь залж тарлаа. Буурьтай суурьтай загасчин болохоор аяга, тогоо, халбага гээд цөм бий, гэвч шилээр нь уух арай адтай, хийморьтой мэт, арай танхайдуу ч байж мэдэх юм! Дарс тасралтгүй гожгодон орж бүх л эрхтэн, орооцолдсон судас шөрмөсийг гижигдэн дэлсэх нь тэр.

	Уудгаа уучхаад дахин ажилдаа ороход, сэтгэл сайхан сэргэж, үйлс ч бүтэмжтэй гэдэг нь учиргүй. Энэ архи дарс гэгч, мэдээж хор, буртаг, гэлээ ч гэсэн аварга их хүч хадгалж байгаа юм шүү. Эргэн тойронд ямар сайхан байна аа! Голын хоёр эрэг ногоорон, ус нь нарны туяанд алтан саагаар гялалзаж, алсад усан онгоцны ч юм уу, түүдэг галын ч юм уу утаа суунаглан, цахлай шувууд эргэлдэнхэн байна. Баяр хөөр гэгч энэ! Сэтгэлийн цэнгэл жаргал гэгч энэ! Амьдрал гэгч энэ! Мань эр хотынхныг огт ойлгож яваагүй, ер нь ойлгох ч үгүй. Яндангийн дуунаар сэрж, яндангийн дуунаар унтана, нийтийн хоол иднэ, юм болгон өртөгтэй...

	Боль! Юу бил ээ?!

	Даамал сэрдхийн хүзүүгээ сунгалаа. За тэгнэ ээ тэр, эрэг рүү огцом огцом долгио хөврөөд байна, лав нэг завь цээжээ цоройлгоод давхиж яваа. Энэ хошууны цаана модны сүүдэр бараадан гол захлаад нуугдаж байгаа. Загас агнуурын байцаагч техникээ засчхаад албандаа гарсан хэрэг! «Э-ээ, муу тахал! Бүх юм, эргэн тойрон юу л байна, цөм амьдралын бахыг хангах гэж заяагдсан атал өчүүхэн муусайн хүмүүн биеэ эс умартан бурхны цаазыг санаж яваг хэмээн шумуул, дэлэнч, харуулын цагдаа байх ажгуу...»

	Даамал хэн нэгнийг олих гэсэн мэт толгойгоо сэжихэд нүүрийн нь яс болгон товойн тодорлоо. Тэртэй тэргүй хүйтэн харц нь бүр цэвдэгшин хөрж, шүдээ тачигнатал зуулаа. Дутуу уусан шилтэй юмаа ачаа руугаа гудраад ажлаа шалавлаж гарав. Шавхруу нь хараахан дуусаагүй эргэлдэнхэн байгаа амгалан дөлгөөн сэтгэл хайлан одож, үргэлжийн түгшүүр, үймээн сандраан, хор шар сэтгэлийн дотор дассан сурсан байр сууриа бачимдан эзэлж, тэр харанхуйн дунд чихцэлдэн байна. Гэвч даамал агдаж тэвдэлгүй томорцгийнхоо хөвчийг түргэн шалмаг хөвж гарав. Дунд нь хүрлээ, дэгээнүүд нь нэг их шамарсан юм алга, за ингэж байгаад бүгдийг нь үзээд янзалчхаж амжих байлгүй. Даамал ажлаа амжуулах зуур цагдаагийн завийг ажиглан, завиныхаа хүчин чадлыг тооцоолно. Сав дүүрэн бензинтэй, цоо шинэ мотортой, ганц бие хүн, харин тэр муусайн бол хоёулаа байгаа. Голын цагдаа Семен дандаа хүүтэйгээ эргүүлд гардаг юм. Айдагтаа тэр үү, сургаж байна уу? Сургаж л байгаа л даа. Семен тийм хулчгар эр биш, тийм сэн бол аль эдийн мажийх байсан.

	 

	Агсам гурвал тэрэг гүйцэгдэнэ гэдэг гонж!

	Алс тэртээд жирэлзээд баригдана гэдэг гонж!

	 

	Даамал тэгнэ гэхээс бах нь ханаж бие нь адган хамар доороо хүрхрэвч анхаарлаа нэг их сарниулалгүй ажлаа үргэлжлүүлнэ. Гэнэдэж осолдвол гараа дэгээнд нэвт шудраад нэг насаараа эрэмдэг болчихно. Хэрэв тэгчихвэл ачааны өөрөө явагч усан онгоцны даамалд актын мөнгө Семен төлөх үү? Тэгэх үү? Хоёр завь ойртсоор л байна. Загас хамгаалах албаны дэцэн завь эргээс нааш жишээд айсуй. Хал үзсэн хуучин мотор нь өнөөдөр дуу шуу жигдхэн, цаанаа нэг сэргэлэн оргиод, цэнхэрхэн утаа олгойдуулан давхина. Муу лүдүүд чинь мотороо нөхөж сэлбээд янзалчхаж шүү. Харуулын засгийг арай дэндүү ойртуулчхав уу? гэж Даамлын дотор аягүй оргив. «За, гайгүй ээ, бидний хэн болохыг мэдэг! Одоо та нар нэг илбэ милбэ үзэх вий! Одоо би та нарт орчлон эргэлдэхийг үзүүлээд өгнө өө!..»

	Ууж гүйцээгүй лонх өнөөдрийн хувьд гурав дахь нь. Өглөө хөрштэйгөө нийлж нэг лонх цагааныг өтгөн хар цайгаар өнгийг нь хувиргаж байгаад хөнтөрчихсөн. Ширээний ард «цай» уусан шиг нэг их гэмгүй царайтай амьтад сууцгаасан. Авгай нь ирээд, хамраа сэртгэнүүлэн шиншилсэн, хамар нь гэж сибирийн анч нохойнх л гэсэн үг, авахгүй үнэр гэж үгүй! «Яагаад наад нүүр ам чинь улайцгаагаад байна?» Энэ үед чухам яах чухал бэ? Сэхээ самбаа өгөлгүй дор нь булаад хучаад авах хэрэгтэй! «Чи миний дайтай ус, салхинд ажиллаад үз, тэгвэл зөвхөн нүүр ам чинь улайгаад зогсохгүй байлгүй!...» Түлээ оруулах гэж явахдаа хагалсан модны цаана арга барсан үед хэрэглэх гэж нуусан ганц шил вермутээ дусал ч үлдээлгүй гулгуулжээ. Нэг их юм мэдэгдсэнгүй. Шальтай юм идэж базаалгүй, хүйтэн төмс энэ тэрхнийг явдал суудлын дунд идсэн нэр өгсөн болоод ч тэр үү, одоо жаахан талимаарах аяс орж ад хөдлөн цагдаагийн улаан нүүрэн дээр «Нарны хишгээ» гүйцээж уумаар санагджээ!! Толгойгоо гэдийлгэн, татанхай гэдэс, хэрзгэр цээжээ гүдийлгэн хоолой руугаа пүл пүлхийтэл жүжиглэх хуна. Гэвч энд ямар театр биш дээ, алга ташихын оронд аятайхан хишиг хүртээнэ. Одоо цагийн хулгайн гөрөөчид гэдэг чинь дайны үед бол барилга байгууламжийн албаныхан гэсэн үг. Тэдэнд зориулж шөнийн буу хүртэл эвлүүлж эмхэлснийг харахгүй юу! Цэргийн барилгачин хулгайн гөрөөчин хоёрын ганц ялгаа нь гэвэл нөгөө дэхэд нь медаль өгч байхад үүнд нь торгууль тавих юм уу ял заадаг билээ.

	Томорцгийн хамгийн сүүлчийн дэгээнд орж үхсэн нялцгай салстай жижигхэн хилмийг авч чулуудчихаад, завиныхаа хитэг рүү ухасхийн моторын оосрыг хэрхийтэл огцом татав... «За-а-а эх орны техник аварч хайрла! Аваад од! Лүдийн цагдаа хүрээд ирлээ!» Мотор эхний таталтаар худ худхийн өехөн асаж жигдхэн нүргэллээ. «Хүсэх юм бол бид нар ч гэсэн зарим нэг юмыг хийсэн шиг хийчхэж дөнгөх юм даа» хэмээн Даамлын толгойд зурсхийв. Сэтгэл тайтгаруулсан аятайхан бодол тэр зүгтээ лавшран, хэрэв заяа бид нар гадна дотно хүчээ хөвчлөн дайчилж, цөмөөрөө гар нийлүүлэн ажиллах юм бол ч тэр муусайн капиталист империалистуудыг тоогоор битгий хэл, чанараар ч гэсэн баавгайчилж болох дог шүү гэж бодогдон завдлаа. Гэвч энэ хүрээ цараатай бодлоо дуусгах зав гарсангүй, Семен завин дээрээ босож гал унтраах гэж байгаа юм шиг гараа занган, мотороо унтраахыг тушаан шаардаж харагдана.

	«Сема минь, өөр хэн нэгнийг барина биз дээ!» гээд Даамал хийнийхээ бариулыг мушгихад мотор хүч аван тачигнаж, завь нэгэнтээ чичирснээ, усаар биш шил толь шиг толигор гадарга дээгүүр нь хийсгэн довтолгох нь одоохон уснаас тасран тэнгэр өөд дүүлэн одох нь уу гэлтэй «Хуй» нэртэй энэхүү моторыг зориуд хулгайн гөрөөчдөд зориулан бүтээсэн мэт, Нэрийн нь оносон гэж! Хурд ихсэж, цаг мөч агшжээ. Тун саяхан л сэлүүр юм уу, хатгуураар маажиж малтдаг байлаа шүү дээ, бас хачин юм. Одоо тэгэхэд чинь үдшийн цагаар түр зуурхан гол руу ухасхийж, болхи мөлхөө анчдын араар сүнгэнүүлж хамар доороос нь хамаг загасыг нь хамж авчхаад л арилаад өгнө. Сэтгэл баяр бахдалаар бялхаж, түрийвч түхийн, амьдрал гэж шар тос л гэсэн үг! Ийм мотор бүтээсэн ухаантай хүнд л баярлалаа гэхээс яах вэ. Инженерийн ном үзсэн нь талаар өнгөрсөнгүй. Түүнтэй нийлж жаахан юм балгах сан, хувин хувингаар дайлсан ч ёстой харуусах юм алга.

	Даамал их мөрний мандлаар салхи исгэрүүлэн хийсгэхэд сэтгэл дотор нь уянгалан дуулж, ад хийморь нь сэргэн, мотортой нэгссэн бие нь хөвчрөн, хүч чадал амтагдаж, аагтаа цус нь оргилон лугшаад, дундуур үлдсэн «Нарны хишиг» дотор гижигдэн аазгай хөдөлнө. «За гайгүй, яах вэ. Дараа нь ялалтын баяр болгоод залгичихна!».

	Гол дээр хоёр мотор хүчлэн турхирч, хоёр завь сүүл даран зүтгэлэх нь хөндлөнгөөс харвал аагтай сагуу амьтад уралдан хөөцөлдөх лүгээ адил. Чушийнхан иймэрхүү тоглоом наадамд туйлаас дуртай. Заримдаа унах живэх нь бий, гэвч аз туршаагүй ямар уралдаан тэмцээн байх бил ээ дээ. Загас хамгаалах албаны завин дээр номер, баруун хацрын цөмөрхий, ирмэг дагуулан татсан хүрэн улаан зурвасаас өөр гоц тэмдэг гэх юм байхгүй. Хамгаалах албаны дарга маань гал командынхнаас тийм будаг гуйж олжээ. Өөрт нь бол ширүүн ширүүн тушаал шийдвэр, торгуулийн хуудас, даамлын олзтойхон өдрийн ганц удаагийн олбортой тэнцэх төдий цалингаас өөр юм дээд газраас нь өгөх биш. Гэтэл юу сан билээ хэчнээн жил Семен энэ албанаасаа гарахгүй яваад байна даа! Үзэлцэж тэмцэлдэж явах хорхой орчихсон юм уу, хаашаа юм бэ? Аль эсвэл өөр юм байна уу? Гол усыг хамгаалж, хууль дүрэм сахиулж, багачуудад үлгэр дуурайл халдааж, түй, ээ бас муухай үг шүү, радиогоор тэгж ярьж байхыг яана, тэгж явах нь түүний амьдралын утга учир байж мэднэ! Багачууд чинь биднээс хойш үлдэнэ шүү дээ. Гмм, Семен жирийн л хүн шиг мөртөө ямархан хүн болохыг тааж мэдэхийн аргагүй. Эрэг дээр бол яриа хөөрөөтэй, тамхи тариатай эр хүн шиг л эр хүн. Харин, үнэнийг хэлэхэд, балгах тухайд бол ер хавьтуулахгүй, зүйтэй л дээ, ууна гэдэг уг үндсээрээ автагдана гэсэн үг. Гэтэл гол дээр бол Семен шиг салж хагацахаа мэдэхгүй, шаргуу, хорлогчинтой хүн даанч байхгүй. Тэнд бол мань хүн хумслагч болгонтой өстөн. Өөрийн хамаатан Кузьма Куклинг, бурхан болох болтугай, хөөрхий, нэг удаа Алтан хэрээний дэргэд бариад авч. Муу өвгөн буйлаа улалзуулан өөриймсөг инээмсэглэж «За, хүр дүү минь, хүр дүү минь...» гэж шүдгүй амаар гүвтнэн, хайрцагтай тамхиа ая тал засан сэгсэрчээ. Семен цухуйсан тамхийг нь хумсаараа нясалж хайрцаг руу нь оруулаад Куклинг хамаг хүчээрээ га-анц-хан-тас байлгаад авдаг байгаа. Цаадах нь «хүр дүү биш ёстой өлөгчин байна» хэмээжээ.

	Нээрэн, муруй бол буруу гэдэг. Тэгэхэд цөмөөрөө ногоортлоо ууцгаасныг хэлэх үү, дор дороо бухимдаж, мэдээжийн хэрэг Куклин «Муу еврейг ална, хядна!» гэж бүхнээс илүү дүрэмдсэн билээ. Гэвч нойр авцгаагаад, эргэцүүлж тойруулж бодвоос тэгэх огт хэрэггүй нь тодорхой болжээ. Нэгдүгээрт, Семений зуршил, арга барил ер нь хамаг дотрыг нь нэгд нэгэнгүй мэдэх билээ. Шинэ байцаагч ирүүлчихвэл нөгөөхийг чинь таньж мэдэх, хөлд нь суух, дасаж наалдах гэж бөөн ажил, за тэгээд бүр догшин хайрхан таарвал яана? Семен мөшгөж хавчина, мэдээжийн хэрэг, зэрэг зиндаа, өнгө зүс харгалзахгүй торгоно, гэлээ ч гэсэн нэг бол завины нь мотор муудчихаад, нэг бол цээж доторх өөрийн нь мотор аль нэг эргээ тастчихаад, нэг бол фронтод шархтсан толгойн нь хууч хөдөлчхөөд, нэг үгээр хэлбэл, хүнд бас амар заяа үзүүлдэг амьтан гэх үү дээ. За тэгтэл, өвс хадлангийн цаг болж, тариа ногоо хураах хэрэгтэй болно, нэмэрт нь депутат болохоор тосгоны зөвлөлд хуралдаад суучихна, эсвэл район руу, заримдаа бүр хязгаарын төв рүү зөвлөлдөөнд явчихна. Хоёрдож ирэхэд, Семен хурдан шалмаг, зүрх зориг гэж чулуу, буудна гэж баргийн эрийг дагуулахгүй, ер нь гар хоосон буулгаж авна гэж гонж. Гэхдээ мань хүн хүртэл бүр арга нь барагдаж хурал дээр! «Та нартай ингэж байгаа шиг фронтод ч ингэтлээ чаргуулдаж, ядарч цөхөрч үзээгүй! Энэ муусайн зальт гайхлууд түмний хараал идвэл таарна!...» гэж бухимдсан удаатай.

	Нээрэн, энэ хорт аалзны үүрэнд үүрэглэж хэрхэвч болохгүй, өдөр шөнөгүй дайн болж байна, хуруу төдий үмхүүлэхэд л бүтэн гар тас хазна гэж мэд! Гуравдаж ирэхэд, энэ гурав дахид л гол чөдөр нь байгаа юм, загас хамгаалах албаны байцаагчийг нударган хэрэлт шууд зарлиг уншчих юм уу, эсвэл үхсэн хүн атаархахаар ялын хугацаа хүртээж чадна шүү дээ!...

	«Энэ, хамт яваа нь Семены хүү биш шив дээ? Үгүй, хүү нь биш байна! Түүний хүзүү одоо хэр бялд суугаагүй, хэдийгээр маяг дагаж үсээ санваартан шиг ургуулсан ч гэсэн хараахан эр хүний байр орох болоогүй» гэж бодоод Даамал өндийсхийн хөмсөг зангидан онийж хараагаа онилох мэт товлон хурцлав. Моторын ард гандсан цэнхэр кителийнхээ энгэрийг задгай хаясан тун гүндүүгүй байрын эр урагш навтайсхийн суужээ. Завины урд хөндөл дээр үстэй малгайтай Семен бөгтийж харагдана. Толгой нь шархтаж, засал хийлгэн тавиулсан төмөр нөхөөс дандаа жиндүүлэх тул өвөл, зунгүй үстэй малгайнаас салахгүй. «За энэ чинь Семен үеэ өнгөрөөсөн гэсэн хэрэг! Халааныхаа хүнд хариуцсан нутгаа танилцуулж явна. Би нүдэнд нь санаандгүй өртчихлөө». Өрөвсөх, харамсахын аль нэгний сүүдэр Даамлын зүрхийг хөндөв. «Ээ, Семен, Семен! Чи ямар олз омог олов? Ямар шан хүртэв! Над мэтийн үл бүтэх этгээдийг өдөр шөнө ялгалгүй гол өгсөж уруудан амь дүйн үлдэн хөөж, эрүүл газаргүй болтол хамаг биеэ барж, ухаан мэдрэлээ урж тастууллаа. Эргэн тойрон харахад тосгоноор дүүрэн шинэ байшингууд баригдчихсан, завины бөгсөнд «Хуй» хүжигнэж, аз хийморьтой харчуул дуу аялсан шиг, дарс балгасан шиг явж байхад, чи гэдэг хүн энэ муу сангийн завийг тушаамагц гол руу гарахад хөл тавих юм юу ч үгүй, хүүхэд багачуудтай нийлж бургасан шилбүүрт дэгээ зүүж жараахай барих болж байна. Семен, чиний толгой ухаантай толгой, даанч тэнэг эрд заяаж дээ. Э-эх, салж одохын өмнө чамайг нэг хөгжөөдөг юм бил үү дээ?»

	Загас хамгаалах албаныхны дэц зав өтгөн модтой гүдгэр арлын цаана лавтай хоцроо, тэгэхээр арлыг ороонгуут мотороо унтраан салааны урсгал даган тохой руу очиж бүгэх буюу тосгоны зүг жирийлгэчихсэн ч болно хэмээн бат итгэсэн Даамал моторын хийг нэмж, жолоогоо сугандаа хавчин байж багц чүдэнз шурдхийлгэн тамхиа асаагаад эргэн харав. Гэтэл ард хүжигнэн шуугих «Хуй» моторын нүргээнд чимээ нь эс сонстох, бөөр дээрээ улаан хүрэн зурвастай нөгөөх завь хошуун тушаа үл мэдэг сүүдэр хаялан цайран хуйлрах долгион татуулсаар улдан хөөж айсуй Даамал хоорондох зайгаа баримжаалан бодоод арлын зүг харваас аман дахь тамхи нь унав. Бариад авах гэсэн чадсангүй, цохиод холдуулчихлаа. Хөөгдөөд зөндөө удаж байна шүү дээ, цэнэглэсэн бензин одоохон дуусна, нөөцийн сав ачааны хайрцагт байгаа, үгүй тэгээд, тэнд таван литрээс илүү бензин лав байхгүй! Эзэмшиж яваа онгоцонд нь мод ачаалж байх хооронд томорцог руугаа «ухасхийчхээд» ирье л гэж гарсан. Мэдэмхий амьтад «Семен ч муу мотортойгоо лав хэд хоног ноцолдоно вий» гээд цуураад байсан, гэтэл мань эрийн халаа гараад ирж! «Залгамжлагч! Ээ, хөөрхий, муугаас зайлуул!...» Голын усаар, тэгэх тусмаа өгсөж зугтаагаад ч зайлж чадахгүй нь лав боллоо. Эрэг рүү довтолгож гараад мод руу харайлгадаг юм бил үү? гэтэл энэ мотороо яах вэ? Энэ завиа яах вэ? Энэ хилмийг яах вэ? Дутуу уусан «Нарны хишгээ» яах вэ? Үгүй, тэртэй тэргүй завиар минь таниад, учир явдлыг нь олоод, онгоцноос минь зайлуулж, өмдийг минь шувтална шүү дээ...

	За-аа, тэрийг ч болих уу даа! Охин минь Даамал гэдэг алдар нэр хүртээсний хэрэг юу бил ээ! Даамал, үнэхээр л Даамал юм бол баригдана ч гэж байхгүй, баларна ч гэж гонж! Даамал араатан адил шанхан хамраа ойн сэвшээ салхи сөргөөж, завиа ус ханаруулан дугуй хадтал эргүүлсэнд дэц завь нь усанд бөөрөөрөө налаад ирэх нь тэр. Тийнхүү цэрдээр зурсан мэт хагас дугуй ардаа үлдээгээд урсгал уруудаж довтолгоход хуйлсан давлагааны нуруун дээр завь нь нэгэнтээ харайн хөндийрч буухдаа хамраараа цагаан давлагааг тас дайран түмэн цагаан очнууд бутаргав аа. Даамал нойтон уруулаа хомхойрон долоож, шүдээ зэрлэг балмад ярзайлган загас хамгаалах албаны дэц завийг яг чиглүүлэн ухасхийв. Тэгээд түүнтэй ойрхон гарсан гэдэг учиргүй, ямар сайндаа, хөөж явсан улсынхаа гайхаш тасарсан царайг тов тод харж амжих вэ дээ. «Семений халаа ч овоо юм байна, бие хаа бадируун, шөрмөс сайтай эр шив! Цыганархуу харлаж хүрэнтээд, хоёр нүд нь савдгийнх шиг цахилзан байна. Хагархай толгойтой хазгар Семенийг хараахан дагуулахгүй амьтан! Энэ амьтантай ч гардан үзэлцэх юм уу, аягүй бол буудалцах ч хэрэг гарах вий...»

	Даамал ингэж бодов уу үгүй юү л ард нь нэг юм пидхийх шиг, үгүй ээ, эхлээд завины зэргэмцээ газар ус ярагдсанаа дараа нь пидхийгээд явчихлаа. «Буудаж байна!» хэмээн Даамал толгойгоо байдгаараа нугдайлгах даруйд сэтгэлийн гуниг эзэмдэж, айх, эмээхийн оронд үнэхээр сэтгэлийн гуниг эзэмдэн авч дотор нь нэг хачин юм шимшрэн өвдөх шиг ч, эсвэл дотор муухайрах шиг ч, олгой хаймар үлээж байгаад хийг нь буцаагаад, алдчих л яг ингээд аман дотор хаймрын тоос хамаг юм нааж аваад шүлсэнд ч угаагдахгүй дотор муухай оргиулаад байдаг даа. Обийн усан санд бол загас хамгаалах албаныхан ер нэрэлхэх юм байхгүй, завины нь их биеэр панхийлгэчхээд л муусайн хулгайн гөрөөчдийг гөлчгий мэт усан дотроос сэрвээдээд гаргаад ирнэ шүү дээ гэж Чушид ирж амарсан нэгэн нөхөр ярьж байсан сан. «Үнэхээр дахиад гүвшинэ гэж үү?» нуруу гэж хаалга л гэсэн үг, алдана гэж даанч байхгүй дээ! хэмээн Даамал хоёр далаа хавчин эргэж харснаа загасны дарга нарын мотор унтарсныг үзэж магнай хагарам баярлав. Тэд нар ч гэсэн ус хуйлруулж эргэлдүүлэхийг үзүүлээд өгсөн юм, даанч муу мотор нь аяыг нь даасангүй!...

	Даамал ханиалган, хоолой засаад

	 

	Гэ-гээ-ээн гэрлийг-угтан тосож

	Давхин, довтолгон одно-оо би-ид!...

	Умардын нутгийг чамдаа бэлэглэнэ-ээ-ээ би-ии! 

	 

	хэмээн голоор нэг дуу хадуулав.

	Энэ шинэ дууг мань эр Тайка охиноосоо сонссон охин нь радио нэвтрүүлгээс сурчхаж, ээ мөн сэргэлэн дамшиг шүү, даанч сэргэлэн дээ! Харин хаашаа ч янзын дуу юм бэ дээ... Тэнэг, үйлийн үргүй, тэнэг дуу юм! Умрыг бэлэглээд байхдаа яах вэ дээ? Тэр чинь ямар шил архи уу?! Цамц уу? Лаазтай мах уу? Энэ юм зохиодог улсын дунд ч бас хулгайгаар гологдол гаргадаг хүн байдаг бололтой.

	Даамал тайвшрав уу, үгүй юу л хэзээний хахь хамаагүй юм бодоод явчихдаг зуршилтай. Тэгэхгүй бол энд, ийм шүү амьжиргаа дунд галзуурч ч мэднэ. Нэг талаас хариуцлагатай ажилтай, нөгөө талаас эм шүү юм нь юу ч балгуулахгүй мөрдөж, хавчаад, гуравдаж ирэхэд, энэ муусайн загас хамгаалах албанийнхан.

	Даамал голын цэлийсэн хөндий рүү урсгал уруудан, нөгөө дуу, кинонд төдийгүй, тэтгэмжийн мөнгөөр бэлхэн бэлэглээд байлаа хэр нь тэр болгон хүн авахгүй байгаа Умар зүгийг чиглэн хийсгэж гарлаа. Умар зүгийг авах нь битгий хэл, тэдгээр хүмүүн, тэр байтугай энд төрж өссөн, нутагшиж суурьшсан улс хүртэл дассан сурсан нутгаа орхиж дулаан орны зүг, Хар далай, Азовын тэнгисийн зүг, Крым рүү, Молдав руу, дарсны хямд руу, телевизэд ойр, жавар салхи, загасны албанийнхан, дутуу гуцуу байдлаас холдон, тэнэмэл яргачид, ашигч, завшигчдаас зайлан одоцгооно. Умрыг ав л даа, ав, хэрэгтэй л юм бол! Бид нар энд хөрж норж, уйдаж залхаж гүйцлээ. «За гайгүй, охин минь том болж, сургуулийн мөр хөөж, мэргэжил эзэмшээд байран суурин байх газраа товлочхог, би мөнгө гэгчийг хурааж аваад бас охин руугаа яваад хүрчихнэ, надаас өөр аль нэгэн тэнэгийг л энд хөөж, буудаж байг...» хэмээн Даамал гэнэтхэн сэтгэл шулуудав.

	Гэтэл энэ зуур хамгаалах албаныхны завь дахиад араас залгагдчихсан сайхан шуугиулж явдаг байгаа даа. Мотор нь хуучин, хоёр эр хүн суучихсан ч гэсэн, яг шатахуун сэлгэхийн цаг болоход тэдний давуу тал илэрч, мань эр урхинд орно. Тэр хоёрт юу байх вэ дээ? Мотороо унтраалгүй бензинээ дүүргэчих юм чинь, хөөгөөд гүйцээд ирнэ. Даамал усны гутлынхаа хоншоороор бензинийхээ савыг өшиглөж үзвэл, одоохондоо овоо жинтэй байна, нэг хэсэг амь зууна аа!... Хайрга сайртай огцом хошуу харагдлаа. Цаана нь элсний хараацай нил нүхэлж сүвлэчихсэн эрэг бий. Зарим нүх нь бараг хүн орчихмоор. Нутгийн ноход газар ухаж хараацайн үүрнээс өндөг ангаахайг нь түүж сурчихжээ. «Хүн, байгаль хоёр адилхан юм даа, хаана л бол тэмцэл!...» хэмээн Даамал толгой сэгсрэв.

	Хараацай шувуухай гол, сайрын дээгүүр ялаа шумуул мэт бужигналдаж байна. Булуу цагаан загасны явдал эхэлсэн болохоор дэгээ сахисан баахан багачуул хошуун дээр сууцгаана. Гоё гоё шуудагтай, цовоо сэргэлэн гэж учиргүй, хэдийдээ ч амжсан юм, наранд шарагдчихсан, хөөтэй чөтгөрүүд л гэсэн үг! Эрүүл, саруул, эрх дураараа, гуних гутахыг мэдэхгүй энэ багачууд нааш цааш хөөцөлдөн, ус руу чулуу шидэлж, дэгээгээ отон, загас шүүрэнхэн байна. Үүнийг хармагц Даамал «Дандаа ийм хүүхдээрээ байх сан! Тэгвэл уйтгар гуниг, уй гашуу гэж мэдэх, санах юмгүй, загас барьсан шиг, шувуу чавхадсан шиг, хайрсан төмс цохисон шиг л явж байхгүй юу...» хэмээх далдын атаархал сэтгэл хорон гижигдэв.

	Гэдсээр барьж янгинах нь тэр. Аюулхай доор нэг юм овоорч цардайчхаад. Ээ-дээ энэ хараал идсэн амь зуулга уу! Зуны цагт хэзээ ёсоороо унтаж, хэзээ хүн шиг хоол ундаа идэж, хэзээ кинонд явж хэзээ зугаа болгож авгайгаа тэвэрсэн билээ, бүү мэд. Хөл нь хөрж салхи авчихсан, шөнө болохоор янгинаад эхэлнэ. цээж хорсоно, хоёр нүднээс сав л хийвэл оч үсчинэ, даанч хэндээ туньж, хэндээ гоморхох бил ээ дээ. Дэмий л хэл амтай улсаас сонссон «Аж төрвөл адгаж, нүгэл хийвэл бачимдаж, хоол идвэл хахаж байна хойно яаж ч хүч тэвээрэг авах вэ дээ» хэмээх нэгэн илүү үгийг давтан сэтгэл сэргээнэ. Энэ ч яг үнэн шүү. Ганц аврал нь дарс. Гэтэл жимсний дарс гэдэг чинь юу бил ээ? «Жимсний ашиг хонжоотой» гашилсан ус шүү дээ. «Нарны хишиг» бол бүр хортой эд, явуулын муусайн банди нар түүнийг «сааны эзэн» гэдэг юм. Энэ тэнэмлүүд чинь орчлонд яваагүй газар гэж байхгүй болохоор мэдэхгүй юм гэж бас үгүй. Зарим нь их, дээд сургууль дуусгасан но-номтой улс!

	Карасинка хошуу үргэлжид цуг заяасан мэт хамт байдаг хүүхэд, ноход, түүдэг галтайгаа тойруулгын ард хоцорлоо. Обь орчмын тайга, намгаас эх авсан Сым голын бэлчир хариугүй дөхөөд ирлээ, энэ голын задгай адагт арал, овоо, салаа салбар гэж тоо томшгүй юм чинь ганцхан завь битгий хэл, усан онгоц, усан онгоцны бүхэл бүтэн цувааг ч аргыг нь олох юм бол нуучхаж болно. Сым голын яг адагт зүүн эрэг дээр нь Кривляк гэж нэгэн гацаа бий. Гол талаас нь нар ээсэн, ой хөвчөөс хушин төглөөр тусгаарлагдсан элсэрхэг дэнж дээр их сайхан байрласан гацаа. Эрт цагт энэ нутгаар явж байсан нүүдлийн улсын ухаантай дарга энэ сайхан нутгийг олж хармагц ачаа хөсгөө буулгаж, орон байр барьцгаахыг тушаажээ.

	Харчуул эхлээд түр зуурын пин барьж, дараа нь голын тохойн хушин төгөл дунд байшин барилж, тийнхүү хорвоо дээр хээ шаагүй нэртэй, ажилсаг эвсэг хүн бүлтэй ийм нэгэн сайхан суурин үүссэн болой. Чушаас ганцхан цаг явах газар хэр нь хүн ард нь өөр ертөнцөөс гарсан юм шиг, ажиллах хөдөлмөрлөх нь ч шал өөр, айлчилж гийчлэх нь ч өөр, хутга шөвгийн явдал гэж огт байхгүй, ашигч хонжооч амьтан ч ор үгүй.

	Кривляк суурин байгаа дэнжийн ёроолоор Сым голын усны гүн өнгөрөх тул Енисейгээс тэр лүү орохын тулд гурван модоос доошгүй дугуйрч хүрэх ёстой. Баруун талаар нь хэзээний очихын аргагүй болжээ. Ус доргиж «хуйлран» нарийхан элсэн овгорууд ил гарав. Усанд авагдсан газар одоо хэр усан доороо ч гэсэн гүехэн учир долгилох төдийдөө булингартан буй нь ус нэгэнт татарсныг илтгэнэ. «Төрөлх мөрөн минь, аваад гараарай!» хэмээн Даамал завиа Кривлякийн зүг дугуйруулан эргүүлж давхитал цагдаагийн завь яг тойруулгын цаанаас гарч ирээд амдан дайрлаа. «Э-ээ, эргүү тэнэг!!» хэмээн Даамал жолоочийг өрөвдөн толгой сэгсэрч, «орон нутгийг судалж, гол мөрөн, байгаль дэлхийн зан араншныг мэдчихэж байгаад ингэж ухаан жолоогүй давхивал дээр байлгүй» хэмээн бодов. 

	Хөөж явсан дэц завины мотор нь хур хурхийж, булингартай ус цацлав. Семен, суудлаасаа босож дайвалзан, завиныхаа урд руу яаравчлав. Даамал

	— Суугаад, дуугаа дуулах чинь тэр! Батлах гэсэн зүйл батлагдлаа! хэмээн үйл ажиллагаагаа дүгнэв. Тэгээд моторынхоо хийг хасаж урд суудлаасаа босон байж саравчлан харав. Харуулын засаг найдвартай сууж авчээ. Урсгалаар аваад явчихгүй, урагш яваад байхгүйгээр моторынхоо бага эргэлтийг тохируулаад мань эр нэг сайн суниаж, дал мөрөө хөдөлгөвөөс оршиж байршсан яс нь нужигналаа. Биеийн чилээг гаргачхаад дутуу уусан лонхоо гаргаж нэгэнтээ сэгсрэн «Нөхөд өө, эрүүл энхийг ерөөе!» хэмээн чанга хашхираад тэр дор нь хуурайлав. Шилийг нь загас хамгаалах албанийнхны завины зүг чулуудаж, «Арван долоон мөнгөний үнэтэй эд!» гэж дахин хашхирснаа арай дутуу авирлав уу гэж хамгийн том хилэм загасыг шилэн авч, «Э-эх-ээ хайрт минь, э-эх-ээ, хонгор минь!» хэмээн дуулан доороо дэвсчин загасаараа даллав. Айхавтар ширүүн хөөгдсөнийг хэлэх үү, нэмэрт нь хар үүрээр боссон, за тэгээд чанар муутай дарс уусан, аюулхай дээр зангираад, «сааны эзэн» гэдэг нь ч үнэн байх аа даа, баярлаж даажигнасандаа өөрөө ч тэр даруй сульдав.

	Хамгаалах албаны урт түрийтэй гуталтай шинэ цагдаа усан дундуур туучихад хөл нь шавар элсэнд лагалдаж байна. Семен Даамал руу нударга занган, ямар нэгэн юм хашхичин нулимж харагдана. Харахаас уйдмаар! Даамал араагаа залгаж, хавар цагт ширүүхэн авирладаг, хүн амьтан бараг эзэгнэж нутагшаагүй, эрх дураараа Сым голын одоо хэр мод, гуалин, хожуул, холтос эргэлдүүлсээр байгаа булингарт ус руу завиа зүглүүлэв. Сым голын загас, шувуу, ой тайгыг аваад аваад баршгүй. Ер нь авах хүн ч байхгүй. Одоо ч гэсэн өнө эртний балар байдал ханхлуулан сэрүү татаад байгаа аглаг хөвч тайга руу намар цагт одох хэд гуравхан хулгайн гөрөөчнийг эс тооцвол өөр хэн ч үгүй. Энэ аглагт цас нь хайлж гүйцэхгүй зун аль овоо, модны шилмүүс, тоонолжин үр, шогшгойны баравгай зузаан хучсан сарсгар шар цас зунжин л байж байдаг сан. За тэгээд найман сарын алдтайд өнөө цас чинь хяруунд хадагдаж, анхны жавар улам чангалан бэхэлж, тийнхүү мөстөн шажигнах гадарга дээр түрүүчийн цас зулдаг билээ. Тийм цасан дээр ямар ч мөр цаасан дээр тамгалах мэт дуурайтал гарна. Бөглүү Сымд булга элбэг гэдэг жигтэйхэн, удахгүй ан авд мордох цаг ирнэ. Тайкадаа малгай, зах хийх тав гурван булга янзлах хэрэгтэй, одоо ингээд арав төгсөж дээд сургуульд орох болно, хэлэх юмгүй сайхан бүсгүй шүү. Булганд булхаж байгаад ямар нэгэн Дэд эрдэмтэн ч дэгээдчихсэн байхыг хэн байг гэх вэ!...

	Гүехэн усанд газардсан харуулын цагдаа нарын тухай Даамал аль хэдийн бодохоо больж, шал өөр алс холын задгай бодолд автан байв. Гэвч цээжинд нь нэг юм маажлаад, яг хөх махны нь цаана өглөөнөөс аваад хатгалж сэтгэл нэг л түгшүүртэй, тайвшрах гэж хэчнээн оролдовч огт болж өгөхгүй байснаа, хөөцөлдөж бахардсан бие сая тавирмагц дотроос бас хумслаад ирэх шиг болох нь тэр. Тайгын хүн болохоор аливаа совинд итгэдэг төдийгүй, гадна байдлаараа ямар ч юмыг тоодоггүй омголон танхай эрийн дүрээр бусдыг хуурч, тэнэгдүү хээгүй төрхөөр тэрхүү совин юуг дотроо халаглаж нууцалдаг буюу.

	Сымын адгаас таван мод хэртэй газар нэгэн татарсан салаа руу орж, репудинээр ил газар болгоноо нялж аваад, бөмбөгөн цуваа сараалж дээр хаяж, дугхийвэл элдэв муу ёрын совин, түгшүүр замхран одно биз гэж найдан загас, тосны муухай үнэр нэвт шингэсэн хөвөнтэй хүрэм рүүгээ толгойгоо шаан унаад өгөв. Нэг хэсэг үхсэн мэт унтжээ. Ам нь заваарч, үнэр танар ч гэж жигтэйхэн, нэг мангар юм л сэрж шүү. Завиныхаа ирмэг рүү тонгойн толгойгоо ус руу дүрээд, зөгийний үүр шиншилсэн баавгай шиг сэгсчиж, усаар амаа зайлж завиныхаа цаад руу тургиж нулимаад, муу хуучин лааз авч усанд зайлан, хүйтэн ус хутгаж ханатлаа залгилав. Дотор сэгхийн, ухаан ч сэргэхүйд, усан онгоц нь гэнэт санаанд орж, аль хэзээний ачаалчих аа даа, би гэдэг амьтан энд хурхирч байдаг хэмээн бодов.

	Их голтой уулзсан газраа бүр татарчихсан салаанаас завиа түлхэж, хонин бургасан доороос урсгал руу сэлэн гарч ирээд мотор асаах оосроо шурдхийтэл татах гэснээ яагаад ч юм больж, оройн нам гүм ой, хаа нэгтээ хашхиран жиргэх шувуу хийгээд, энэ анир тайван сайхан байгалиар сэтгэл бахдан, урсгалын аясаар хөвлөө. Яагаад ч юм бэ, дахиад гуниг төрж, өөрийгөө өрөвдөж харамсмаар бодогдов. Завь нь хөмөрч ойчоод живчихсэн бил үү, яалаа, нэг тиймэрхүү юм зүүдэлснээ саналаа. Ямар нэгэн муу юм отоод ирэв үү? Завь живж байна гэж зүүдлэх чинь ямар нэг өвчин зөгнөдөг. Итгэнэ үү, байна уу, хуучны балар яриа заримдаа үнэн л байдаг юм даа. Арай өмөн үү биш байгаа? Нэг юм янгинаад, аюулхай доор л янгинаад байх юм. Чив чимээгүй мэрж хумслаад, хамаг биеэр хар савраа тарааж байгаа. Учрыг яг мэдтэл, аль хэзээний бүрмөсөн ороогдож аргамжигдсан байх вий...

	— Түй! гэж завиныхаа цаад руу нулимаад, мөн уув аа бас! «Өдрийг шөнө дардаг, эрийг гуниг дардаг» хэмээн муухай бодлоо зайлуулах санаатай сүсэгтэй гэгч нь аман дотроо дуулав. Муухай бодол совинд дийлдэх юм бол тэр чигээрээ баларч, нөгөө сэтгэлд бүрэлзээд байсан нь тэр аяараа биелдгийг мань эр мэдэх билээ. Гэтэл охиноо хүний зэрэгт хүргэх хэрэгтэй байдаг. Өнөөдөр охин маань төгсөлтийн өглөөлөгтэй, дүрмийнхээ ноосон хувцсыг өмсөж, бужгар үсэндээ цагаан туузан эрвээхэй оруулж сүлжчихээд, капрон оймсоо татчихаад гарч өгнө дөө, ёстой!... Маяглах дуртай явуулын муусайн жулдрай банди нар хаана нь ч үгүй. Тайка охин тэд нарыг өмссөн гоёлоороо биш, сибирийнхээ чийрэг бие бялдаар хяргаад өгнө. Эрх танхи өссөндөө ч тэр үү, хоол ундны сайнд ч тэр үү, аав ээжийн хайранд ч тэр үү, охин арван тавхан насандаа бүх юм нь шим шүүс сууж, нимгэн даашинзны цаана юу юугүй бумбайж булхайгаад, нэгэн удаа, 

	— Зүгээр ч үгүй дөнгөж наймдугаар ангид байхдаа тэр шүү дээ! 

	— Мань эр ширээн дотроос нь зурвас олж үзсэн шүү! Дэгээ хайгаад юм ухаж байтал ямар нэгэн нунтаг таардаг байгаа даа! Охин минь аль нэгнээр өвдөж аавыгаа зовоохгүй гэж нууцаар элдэв нунтаг уудаг байх нь гэхээс хамаг бие нь хүйтэн оргиод явчихжээ. Задлаад үзтэл харин зурвас байж уу! Шүлэглэсэн байхыг нь яана! «Хосгүй сайхны суу билэг шиг, хором зуурын хий үзэгдэл шиг, мэлмийн өмнө чиний тодорсон, ялдам агшныг би санаж байна!».

	Чушид шүлэгт хэн ийм мундаг бил ээ? гэхээс Даамлын духны хөлс дааварлаад иржээ. Орчин үеийн залуучуудыг мэдэхгүй болохоор яаж ч бодоод чухам хэн болохыг тогтоож чадсангүй. Тэгээд мань хүн тойруу замаар үзэхээр шийдэж, радиогоор хором зуурын хий үзэгдлийн тухай ямар нэгэн шүлэг уншаад байв уу даа гэх маягтай юм хэлжээ. Гэтэл охин нь яг тархин дундуур нь татаад авах шиг болдог байгаа даа! «Хүний захиа уншихаа ичихгүй юү! Яасан соёлгүй юм! Бүдүүлэг, хоцрогдсон гэдэг нь! Энэ гунигт шүлгийг чинь Александр Сергеевич Пушкин зохиосон юм! Үгүй дээ иймхэн юмыг санаж байх хэрэгтэй шүү дээ!..»

	Даамал охиноо гэхээр амиа тавина, ёстой дур зоргоор нь эрхлүүлнэ, охин нь ч гэсэн өөрт нь сайн. Бас нэг охин, хүү хоёртой, гэтэл тэр хоёр нь хүний хүүхэд л гэсэн үг, тэгээд ч эхтэйгээ ойр дотно, ер нь шулуухан хэлэх юм бол, тэднийх нэг гэрт байгаа хоёр айл, ухаалаг сэргэлэн Тайка түүнийг холбогч гүүр нь юм. Мань хүн гэртээ согтуу ирэхээрээ заримдаа тонгочиж гарна, хорвоо бөөрөнхий юм чинь, хөөрхий. Тайка «Даамал! Жолоогоо баруун тийш!» гээд газар ганцхан дэвсэнэ. Тэр нь хажуулд гэсэн үг. Тэгээд л цаадах нь гүйцээ. Уур шартай, арга учир нь олдохгүй, лагс нүсэр амьтан чинь охиныхоо өмнө нялх амьтан мэт үг ч дуугарч чадахгүй болчихдог юм. Гараа согтуу толгой руугаа албаар нааж, «за жолоогоо баруун тийш заллаа» гээд цоорхой оймстой хөлөө дээш нь гозойлгоод ор луу үсрээд ойчоод өгнө. Цаадуул нь эцгийгээ бараг л уурт хийгээд нүдчихэд бэлэн байхад, Тайка нь л өвчтэй хүн энэрч асрах мэт тайвшрах үг хэлж, аягүй бол «Бөхтэй морьхон» ч уншиж өгч магадгүй, хаанаас ч юм бэ, нэг тийм зурагтай ном олсон байсан. Мань эр ч тэр «Морьхныг» бараг цөмийг нь цээжилчихсэн: «Ах дүү хоёр улаан буудай тарьж, алс холгүй оршдог нийслэл хотдоо аваачдаг байж...»

	Гэрийнхэн нь хүсэн хүлээж байгаа, хайрлаж хүндэлнэ гэдгийг мэдэж байх ч хүнд ёстой сайхан, үнэхээр догь доо. Заримдаа намар орой болсон хойно, золбин нохой шиг норж хөрсөн юм тээр шөнө гэртээ ирж, шалан дээгүүр пижигнүүлэхгүй гэж савхин гутлаа завсрын өрөөнд тайлж орхиод, орос пийшин рүү өлмий дээрээ гэтэж явахад, нөгөө муу Тайка чинь өөрийнхөө өрөөнөөс «Даамал, чи юү?» гэдэг сэн. «Би, би, унт!» «Ажил чинь сайн уу?» «Ажил сайн, сайн».

	Охиноо том болох тусам Даамал согтуудаа овилгогүйтэх нь цөөрч, дэргэд нь эрээ цээргүй ульж хуцахгүйг хичээн, ер нь нас байргашиж, сэтгэл нь зөөлөрч уярсан ч гэлтэй.

	Авгайгаа загасныхаа шовгорын тэнд зогсож бүхийг бүр голын тэндээс харав. Жигтэйхэн саарал юм зогсож харагдсан нь саарал цуваа өмсчихсөндөө тэр гэдгийг тэр даруйдаа ухаарсангүй. «Энэ чинь яагаад эрэг дээр хүрээд ирэв?» хэмээн Даамал сэрдхийж, моторынхоо хийг ч хасахаа мартчихаад завиараа хар эрчээр нь эрэг мөргүүлэв. Эхнэр нь сальдирхлан завь руу дөхөж, зайтайхан зогсоод

	— Гол ус, ой хөвчөөр тэнүүчлээд л, орон гэр лүүгээ эргэж харахаа ч мэдэхгүй шүү... гэж бүдэгхэн гүвтнэв.

	— Юу? Чи яагаа вэ?

	— Гай зовлон учраад байна. Тайкаг машин дайрчихсан...

	Түүнээс хойш юу болсныг бүү мэд. Завинаасаа яаж үсэрч бууж, яаж эрэг өөд хэдхэн харайж гарч, яаж гэр лүүгээ харайлгасныг эс санана. Хүү, охин хоёр нь халуун усныхаа ард нуугдчихсан, завсрын өрөөнд амьтад шахцалдан орны дэргэд Зиновий ах нь зогсож байна. Даамлыг үзээд ах нь хажуу тийш болов. Даамал, цэвэрхэн бүтээлгэ дээр хэвтээ урагдаж, үрчийн балиартсан дүрмийн хувцастай охиноо хараад зочдын өрөөний голд таг гөлөрчхөв. Охин нь чавхдуулсан элсний элэг цагаан хараацай мэт бүр хэмхэрч атиралджээ.

	— Охин минь! Чи яаж байна? Тай! Аль вэ, миний хүү, чи юу яана шүү. Би хүрээд ирлээ, харахгүй юу. Ажил... явдал... бүтэмжтэй... хэмээн Даамал сэргэлэн гэгч нь өгүүлэв. 

	Эхнэр нь юу юугүй охин дээрээ унаж, доороо хумьж авав. «Бөөн хар бухал! Дарчихлаа...» хэмээн Даамал ярвайснаа, 

	— Хонгор охин минь ээ! Юухан ч болсон хэл л дээ! Аав ээждээ хэл... гэв.

	Тэгснээ урхиран хүрхэрч, авгайгаа авч чулуудчихаад охиноо шүүрэн тэвэрч сэгсэрснээ дүй муутайхан бүүвэйлэв. Мань хүн охин нойтон хүүхдээ, Тайкаг хүртэл жаахан байхыг нь мэдэх биш, ер эрхлүүлж ноололдож явсангүй, өвдөж зовох буюу орь дуу тавилж, шүлс баас болбол хараал зүхэл тавихаас цаашгүй. Тэгээд одоо тос тортог дааварласан болхи гараараа Тайкагийн нүүр, хүзүүнд наалдсан цусыг арчиж, гэзэг нь хуга цохиулсан өд мэт үлбэгэнэн санжганаад байгаа гудайсан толгойг нь өндийлгөх гэж оролдоно.

	— Чи чинь яаж байна аа? Солиорчхож! гэж ах нь зүхээд Тайкаг гардан авч, хөрж байгаа цогцыг орон дээр байрлуулж, дуулгавартай хоёр гарыг нь цээж дээр нь зөрүүлж тавиад, усан онгоцныхноос загасаар сольж авсан тансаг сайхан хивс рүү харж сэмхэн залбирах зуур

	— Бид ч бүр буг болж гүйцжээ. Талийгаачийн хажууд тархигүйтээд... гэв.

	Даамал талийгаач гэдэг үг сонсмогц, 

	— Хэн? Хаа тэр вэ? гэж сөөнгөтөн бухимдаж агуулах руу ухасхийж буу, дайзтай сум хоёроо шүүрч авав. Ах, авгай, айлынхан нь цөм л буунаас нь зуурчхаж.

	Бүгдийг нь ширвэж хаячхаад амь бусниулагчийг хайж тосгоноор нэг өөд уруугүй харайлгав. Гэвч туулай шиг хулчгар, эм мий шиг булай муу жолооч төрсөн гацааныхныхаа ааш араншныг мэдэх болохоор цөөрмийн цаана битүү сөөгт хоргодон сэргийлэх, мөрдөн байцаагчийг хүлээх зуур соно нүүр нүдгүй шавчхаад байхад ч мэдрэх сөгөөгүй дугжирч хэвтэнэ.

	Чуш тосгоноор өдөртөө долоо, наймаас илүүгүй машин өнгөрдөг ч жолоо мушгидаг амьтад нь дандаа согтуу явна. Эрэг дээрээс түлээ татаж яваа гашуун ус ногоортлоо залчихсан мэт муу жолооч жолооныхоо ард нойрмоглож яваад явган хүний зам руу мулт үсэрч гараад, өглөөлгөөс буцаж явсан хоёр сурагчийг дайрчихжээ. Явуулын элдэв амьтан сургуулиар дүүрчихдэг юм, за тэгээд дарс авчирч ууцгаана, энэ чинь нутгийн залуучуудад ёс суртахууны муу нөлөө үзүүлнэ гээд захирал эмэгтэй төгсөлтийн үдэшлэг хийхийг хориглосон ажээ. Тайка нугасаараа хашааны шон мөргөж ойчсон тул эмнэлгийн цэг дээр ирээд нас баржээ. Найз охиныг нь бүр эрэмдэглэчихжээ.

	Даамал жолоочийг ололгүй хамаг сумаа ой руу тавьчхаад усанд унаж үхэх юм болж, зогсоол дээрээс буу, гутал хоёроо ус руу чулуудчихаад, цамцаа хүү татаж Енисей рүү үсэрчээ. Зодолдож, нүдэлдээд салдаггүй, арайхийж гаргаж авчээ. Дараа нь ухаан алдтал нь архи цутгав. Омголон догшин чечен нэгэнт дарагдаж, амнаас нь хөөс цахран, жигтэйхэн таталдаж татваганаснаа тэгсхийгээд номхрон сульдаж, тийнхүү Даамал бууж өгөх нь тэр. Тэр бээр оршуулга дээр үрчгэр болохоос гоё гэгчийн цамцтай, шинэвтэр костюмтай эрүүл ирж уйлж хайлалгүй, дуу шуугүй амьтны аясаар байсан боловч эргүү юм шиг чухам юу хийхээ мэдэхгүй, орох байх газраа олохгүй зогсож байжээ.

	Даамал уй гашуудаа ганцаардан зовж гуньсан хэр нь гэр орныхонтойгоо дотносож ойртсонгүй, харин ч болбоос, Тайкаг минь алга болгочхоод байхад энэ муусайн нартад байж байдаг хэмээн хоёр багыгаа бараг ад үзэж, халуун ам бүлээсээ улам хөндийрчээ. Хүүхдүүд нь ч эцгийнхээ уур уцаарыг мэдээд нүдэнд нь өртөхгүйг хичээнэ. Тайкатай хамт машинд дайруулаад суга таягтай ч гэсэн амьд үлдсэн нөгөө охин бас Даамалтай тааралдахаас зайлсхийнэ.

	Даамал охиныг өрөвдөж тал засахыг эрмэлзэн «Чи чинь юундаа ингэж болгоомжлоод байдаг юм бэ?» хэмээн толгой дохин найр тавина. Гэвч яагаад цэвэрхэн сайхан Тайка үхэж, зэвхий үстэй, арзгар шүдтэй, сэвхэнд баригдсан энэ нэгэн охин амьд хоцров? гэх нэгэн санаа сэтгэлийн угийг маажлан байна. Яагаад ингэв ээ? Тайка чинь аавдаа баяр хөөр авчирдаг байсан! Ямар эрүүл саруул, яасан сайхан хүүхэд төрүүлэх байсан бол доо, гэтэл үүнээс юу гарах вэ? Шаар! бас нэг л мулгуу юм төрнө...

	«Ийм юм бодож болохгүй» гэж Даамал өөрийгөө бишгүй ятгана. Ийм муухай юм бодоод байвал хувь заяа нь залхаан цээрлүүлнэ гэж мэдэвч, яаж ч болохгүй нөгөө бодол нь эргэлдэнэ. Хүнийг муулах, ад үзэх хорсол занал бүх бие сэтгэлийг нь эзэмдэж, хорт өмөн үүнээс илүү аюулт өвчин болон тархаж, хүн амьтнаас зайдуу байхаас өөр арга зам үгүй, үүнээс өөр чадах юм ч үгүй тул аль болохоор хүнгүй газар байхыг хичээж онгоцныхоо бүхээгт хоног төөрүүлж, согтуу хөлчүүдээ эмс мэт ёнгинон гийнаж, охиныхоо зургийг нулимсаар чийглэн, хавагнаж пэмбийсэн уруулаар шүлсдэн үлгэнэ. Өвөл болж сангийн аж ахуйн өөрөө явагч усан онгоцыг зогсоол руу нь явуулахад, хөвч тайга руу ан ав хөөн одож, Сым голд нууцлан барьсан жижигхэн байшиндаа очно.

	Даамлын эхнэр царай алдан өтөлж, айлгамхай, адаар, овилгогүй болж, энэ муу л хар ус залгилж, дэмий тэнүүчилж явахын оронд үр хүүхдээ өсгөж бойжуулалцаж, харж хандалцаж байсан бол охиноо хамгаалж хямгадаж чадахгүй байв гэж үү?! хэмээн хар хүн рүүгээ дайрч довтлох болжээ.

	Тийм хүнийг яах ч бил ээ? Тэр чинь эм хүн. Бүсгүй хүн гэдэг чинь орилж бархирч байвал юм мартагдаж, уймарсан санаа сэтгэл нь тайтгарч тавирдаг юм. Гэвч гай зовлон бол тоглож байгаад хаячихдаг хуур цуур биш. Тэгэхээр энэ ч гэсэн бас зовж шаналж, шарх сорви нь өвдөж, өөрийнхөө бурууг мэдэрч байвал таарна. Насандаа хүндхэн өвдөж үзээгүй Даамлын зүрх нь больж, нойр муугаас даралт нь ихсэн, гавлын нь яс ангалзах мэт тархи нь янгинан, сэтгэл санаагаа тэвчиж тээхэд тэсэхүйеэ бэрх болж, сэтгэл юү нь доошоо унжин, Даамлыг газар луу чангаан дарж, доошлон доошилсоор, аягүй бол, нөгөө нил хөө тортог болсон сэтгэл чинь нэг мэдэхээ газар дээр палхийтэл ойчиж, хуурай замын хулгайн гөрөөч, архины лүү адгуусанд бүсгүй болж хараахан амжилгүй амь насаа хөнөөлгөсөн, алтан хараацай, дутуухан боловсорсон жимсгэнэ, амьд цуцал гэлтэй сэргэлэн цагаан охин торлог эмжээр бүхий гоёлын хувцастайгаа лакадмал өндөр өсгийттэйгөө, туузан гоёлтойгоо нойрсож байгаа харуулдмал хушин авс бүхий нүх рүү цөмрөөд орчихно.

	 


ЗАГАСЧИН ГРОХОТАЛО

	Халуу дүүгсэн түүдэг галын цаана загасчин Грохотало эрэг орчмыг доргитол хурхиран ургаа хад мэт хэвтэх нь давлагааны аясаар ганхах хөлөг онгоцны зангууны гинжийг хоолой гэдэс хоёрынх нь хооронд нааш цааш нь хэдрээд байх мэт. Би энэ бөөн махыг анх үзэхдээ нүүрийг нь хараад гайхаш тасарсан билээ. Тугалга зайлсан мэт гөлгөр нүүр нь сарархуу, ер нь яг саран дээрх шиг хамаг юм нь нялдайчихсан, хамар ч байхгүй, нүд ч байхгүй, хөмсөг ч байхгүй, харин аньсан улаан өнгөтэй уруул, наашаа түрсэн зузаан духан дээр нь ургасан холоос харахад Жагар орны хүүхнүүдийн нүүртээ зурдаг толботой төстэй үс ургасан үү хоёр л юун түрүүнд нүдэнд өртөнө.

	Үргэлж хөмсөг зангидан барайж байдаг энэ махлаг эрийг харахлаар «Хөөрхий зайлуул, тэр сайн эрийн царайд оюун билгийн урь амьсгаа даанч байсангүй...» гэж бичсэн британийн хуучин цагийн сайн санаат нэгэн сонгодог зохиолч санаанд ордог юм. Гэвч ном, судрын ямар ч хэллэг Грохоталод өчүүхэн ч хамаагүй, тэр бээр далайн чанад дахь, болон манай өөрийн аль ч номыг уншиж үзээгүй, унших санаа бодол ч байхгүй. Мань хүн өөрийгөө тэртэй тэргүй гарамгай бүтээл гэж үздэг бөгөөд юм болгоны тухай хувийн хатуу тогтсон үзэл бодолтой.

	— Юу-уу? Архи ууж болохгүй ээ? хэмээн хямсганан хоосон торх дэлсэх мэт дүнгэнэж, — Хаа тэгж бичсэн байна? Сонин доо? Хаа байна, тэр сонин чинь? Бүгдэд нь бичээстэй байна аа? Үгүй ер, мөн үнэнийг бичив ээ, бас! гэчхээд хөндий хоосон дуугаа улам чангаруулан 

	— Архиар чинь улс мөнгө олдог юм! Тэр нь бидний цалин! Цалингүй бол улсад л муу шүү дээ!... гэж сургамжилна.

	Грохотало Сибирийн Чуш гацаанд тойруу замаар удаан бадарлаж явж иржээ. Уул нь Ровно хавийн талх тариа сайтай Клевцы гэдэг жижигхэн суурины хүн. Грохоталогийн төдийгүй тэр сууриныхны бүгдийнх нь гай дайрч, Ковелийн ойгоос хөөгдсөн Бандеровын хэсэг дээрэмчид өршөөл ивээл горилох эсвэл харуулын отрядынхныг гэнэдүүлж зайлах санаатай тэр сууринд ирж бүгжээ. Грохотало амьдралын зам нь тэр үндэсний үзэлтэй бут ниргүүлсэн дээрэмчдийн замтай таарч зөрөлдөх юм гэж бодолдоо бодоогүй, зүүдэндээ зүүдлээгүй байжээ.

	Хэсэг хэсэг төгөлтэй, цэцэрлэг бүхий сайхан сэргэлэн тал дээр орших Клевцы суурин сэжиг ажиг төрүүлэх юм огтхон ч үгүй. Бандеровчууд үнэндээ ч тэнд бүгж байгаад цөвүүн цагийг өнгөрөөчих байсан байж магадгүй, гэтэл нэг удаа Клевцыд жагсаалын бус хоёр цэрэг, нэг түрүүч суулгасан, Улаан тугийн одонтой гурав шархтсан, жолоочтой цэргийн машин төмс авахаар иржээ. Галзууртлаа уусан бандеровчууд тэднийг барьж авч, хутгалан сийчилж, машины нь урд талаас олсоор хүлээд савтай бензинийг нь асгаж, тосгоныхныг «гайхуулах» гэж цөмийг нь хөөж авчран хамгийн томоотой, хамгийн бялдтай нэг хархүүг шилэн авч, зэвсгийн хүчээр сүр далайлгаж байгаад чүдэнз зуруулж хаяулжээ. Тэр хархүү нь Грохотало байсан хэрэг.

	Бөөн хар утаа олгойдож, гал гарч, төмс, түлэнхий махны үнэр гарсанд механикжсан эргүүлийн салаа довтолгон ирж Клевцы тосгоныг дор нь бүсэлж авчээ. Бандеровынхан буудалцаж байснаа нутгийн харчуулд автомат буу тулган пулемёт руугаа хөөн авчирч, тэдний галаар хамгаалуулан зайлж зугтахыг оролдов. Гэвч бүгдийг нь баривчлаад авчээ. Нүдээ онийлгож «Ээ, ижий минь! Ээ, ижий минь!» гэж үглэн, өөрийг нь бууны бөгсөөр нам дэлсэн дэлстэл герман пулемётын хатуу гохыг дарсаар байсан Грохотало ч хамт баригджээ.

	Шүүх таслахад Грохотало өөрийнхөө тухай чин үнэнээ хэлсэн тул «шон» гэтэлж арван жил чангаланд суух ял хүртжээ. Умард нутагт төмөр зам барилцаж яваад, хожим нь Чуш гацаанд мод бэлтгэл дээр ирж, тэндээ бүрмөсөн суурьшин, амралтаа авсан ч Украин руугаа явахгүй, нэг үгээр хэлэхэд Грохотало сибирьжиж гүйцсэн боловч төрөлх тал нутгаа кинонд үзэж, нутгийнхаа дууг сонсохоор царай нь барайж, байж суух газраа олохгүй, навс архидаж, эхнэрээ балбаж гарна. Эхнэр нь Сибирийн унаган хүүхэн, булиа дайчин гэж учиргүй, ана мана үзэлцэж уралцахын хажууд, «Өмхий Бандэ-эра! Хувхай фашист! Амьд хүн шатааж явсан өгөр! Одоо намайг дарлах санаатай юу!...» гэж хорвоо дэлхийгээр нэг бархирна.

	Грохотало сангийн аж ахуйн гахайн фермийн эрхлэгч бөгөөд тэндэх ажил нь хэзээ ямагт жин тан. Хахир хатуу жил ч мэгжийн нь төл сайн, улсад тушаах махны төлөвлөгөө ч давж биелнэ, ам хэл бэрх, ааш төрх хэрцгий гэж дарга нар нь эс хүндлэвч нэг их хяхаж хавчихгүй, фермийн эрхлэгч жил болгон өөртөө хоёр мундаг бодон тэжээж авдгийг нь хүртэл огт мэдээгүй дүр үзүүлнэ. Грохотало гахайн өөхнөөс амттай идээ будаа байхгүй, байх ч ёсгүй гэсэн бат итгэлийг Клевцы сууринаас тээж ирснээс хойш түүнийгээ халж сольсон нь огт үгүй.

	Грохотало гахайн өөхнөөс гадна мөнгийг нүгэлтэй хүндлэх тул ашиглах занших нь зуудаг нохой мэт, тийм ч учраас Ровногийн тал нутгийн хүнд их устай ноцолдох хэчнээн аймшигтай байлаа ч яаж ийгээд загас барьж сурчихсан, харин тэр загасаа идэхгүй, сүүлийг нь хүртэл худалдана.

	Овтой зальтайгаараа аймаг оронд нэр цуунд гарсан талийгаач Кузьма Куклин Грохоталог дагуулж сургасан юм. Куклин өөрөө хатангир дорой, шартахаараа гэдэс дотор нь зовоож гардаг тул хамгийн булиа чийрэг залуучуудыг туслахаа болгон авдаг, тэгээд ч түүний жигүүр доороос голын дээрэм тонуулын ухааныг эв дүйтэй эзэмшсэн нэг бус сайн эр төрж гарсан билээ. Куклин шавь нарынхаа ажаа нь биш болохоор, мэдээжийн хэрэг, арга чаргаа заах гэж өчүүхэн ч яарахгүй, харин ч болбоос сургаал номоо сунжруулан удаашруулж, олз омгоо хуваахдаа булхайцахаа түрүү болгоно. Мастерын гамнаж хямгаддаггүй ганц юм бол хараал зүхэл. Куклин ертөнцөд заяасан нүгэлт хар хилэнгийн ихээхэн хэсгийг Грохоталод зоож сэтгэлийнхээ зугааг гаргасан даа хөөрхий, тэнгэр тэтгэх болтугай. Гэвч Грохотало тэр бүхнийг тэвчин өнгөрүүлж загасчлах ухааныг эзэмшжээ. Мань хүн аминдаа завьтай болж Куклинээс тусгаарламагц түүнийг танихаа ч больжээ. Хөөрхий муу талийгаач Кузьма толгой сэгсрэн, «Миний үгийг санаж явцгаагаарай, энэ үлгэр гэдэст нэг л баларна, балрахын цаагуур баларна вий! Бидний ажил бол хамсаатан бүхэн бие биетэйгээ заавал эвсэг найртай явцгааж, бүлэг нийгмээрээ байх ёстой...» хэмээн «хамсаатнууддаа» бишгүй ярьдаг сан.

	Хүнд хүчир ажилд махран зүтгэж, тэсвэр хатуужил, тэвчээр зориг гаргасан учир бурхан Грохоталод нигүүлсэл илгээж, мань эр төд удалгүй хэвтээ үхрийн дайтай Хүдэрхэн гэдэг зартай хэрээ чулууны тэнд нэг сайхан газартай болж авчээ. Өөрөө явагч нүсэр том онгоц хулгайн гөрөөчдийн хэврэгхэн давжаа завийг дайрсан намрын тэр нэгэн харанхуй шөнө, харанхуйд хүн хашхирах шиг сонсогдсон боловч Грохотало багшдаа тус нэмэр болохыг бодсонгүй, харин өөрөө амь зулбан нуугдаж хоцорчээ. Өөрөө явагч онгоц өчүүхэн завийг хумхиж доороо хийчхээд, юм мөргөснөө ч мэдэлгүй шөнийн харанхуй руу ихэмсэг алслан оджээ. Загасчдын таамаглаж байгаагаар, Куклины цуванд онгоцны моторын нэг юм ороолдож доош нь чирээд орчихсон болов уу. Түүнийг одоо хүртэл олоогүй байгаа юм. 

	Хүдэрхэн гэдэг өхөөрдөм нэртэй хэрээ чулуу эргийн зүгээс зөөлөн явдлаар явахад гурван зуу тоолоод хүрнэ. Куклин хэчнээн нууж, уруул нь хөдлөх төдий шивнэдэг байсан ч гэсэн Грохотало тоолох учиртайг бас мэдчихээд, тэр даруй олз арвин газрыг мэдэж авчээ. Тэр бээр «Хуй» мотор, дэц завьтай болсон авч, энэ шилдэг техникийг чухам яаж олсноо хэнд ч эс ярина. Умард нутагт сайн мотор, завь худалдаж авахад одоо ч гэсэн бэрх, тэр үед бол зөвхөн хулгайн замаар л авчирч мөн тиймэрхүү аргаар борлуулдаг байсан юм. Грохотало цээжээ торх шиг түхийлгэчхээд л завиараа алс холын зай, олз омогтой Хүдэрхэн, аж төрөл цөм юу ч биш мэт нисгэж гарна. Уул нь Хүдэрхэнг олон амьтан атаархан хардаг боловч олзтой газрыг эзэмдэн авах ухаан хомсоддог байлаа.

	Грохотало загаснаас ёстой даварч алдав. Нэг томорцог тавиад хэчнээн толгой барьдгаа хүнд ерөөсөө ярихгүй, гэвч жимсний дарс уухаа бүр больж цагаан архинд тэгэх тусмаа «Эстра»-д шилжсэн байхыг бодвол тун олныг барьдаг байх. Нүүр царай нь улам ч таргалж минчийгээд, загасан тос түрхсэн мэт гялалзан, уруул нь хот газрын шалиг хүүхнийх шиг ягаарна. Сэтгэл дотрыг нь атаа жөтөө тамлан маажсан нутгийн загасчид түүнийг асман азарган гахай, өөрөөр хэлбэл, агталсан бодон гэж хочлох бөгөөд нэг удаа Грохоталогийн завины тэнд ус үсчиж, дуу шуугиан дэгдэж, томорцогт нь хилэм орчихсон нь илэрхий болмогц тэд нар «Ээ больё! Энэ ажлыг цэглэх хэрэгтэй! Энэ муу украйн шидлийн томорцгийг тас огтчиж, завийг нь цоолон сэглэж, Хүдэрхэнээс хөөж зайлуулах цаг нэгэнт болж. Элдэвлэх гэж оролдвол сүрдүүлээд үзнэ, сүрдүүлээд нэмэргүй бол түүнээс арай хатуу, арай давилуун юм олдоно» хэмээн нэгэн дуугаар шийдэцгээжээ.

	Олзныхон өш хонзонгоо авах сан гэхээс хэнхдэг зүрх нь дэлбэрчих гэж байх зуур ховдог нүдэн Грохотало омголон хилэмтэй ганцаараа гардан үзэлцсээр. Тамир тэнхээний хувьд бурхан Грохоталог гомдоогоогүй болохоор мань эр бачимдан муйхарлаж шууд завь руугаа хөрвүүлээд оруулчих гэж үзэв. Гэвч нөгөө «анжгай» загасчин эрийг гахайн нүдээрээ хармагц, онгоцны сүүл шиг сүүлээрээ ус ганцхан алгадсанд Грохотало суун тусаж, энэ усны гүнд ганцаараа таваглахгүй гэдгээ ухаарав. Өвгөн Кузьма Куклины номч хараалын ач тус энэ, түүнд баярлан талархах хэрэгтэй. Хилмийн гөлчгөр арьсанд дахин арваад гох дэгээдэж, занганыхаа оосрыг тас огтолж хаяад, сайх загасыг чирэн эрэг өөд зүглэв Мотороо асаавал энэ нүсэр, хүчтэй амьтан тасарчхаж мэдэх тул сэлүүрдэн зүтгэлэв.

	Тэр зуур хилэм ухаан орж чухам юуны учир, хааш нь ингэж чаргуулдаад байгаагийн учрыг мэдмэгц мулдаганан тонгочиж, сүүлээрээ ус гуядан, завин доогуур нь дайрлан, ус дугуйруулан эргэлдүүлэв. Гэдэс нь газардахыг мэдмэгц бүүр улангасан дошгирч, уснаас далайн гахай мэт хөөрөн гарч, циркчин мэт гялалзан тонгочлоо. Томорцгийн дэгээнүүд нь хугарч, капрон шүд нь энд тэндгүй мултарлаа.

	Хариугүй тамир нь тасарч, арьс хөрс нь юу ч үгүй сэтэрч урагдаад хоёрхон дэгээнд тогтож буй хилмийг Грохотало усны гүехэнд авчирмагц заламгайнаас нь шүүрч авах санаатай завинаасаа үсрэн буусан боловч хувингийн таг шиг далбагар том заламгай нь ангалзаад, хажуулдан хэвтээ аймаар амьтныг үзэхдээ хамаг бие нь арзасхийгээд явчхав. Сайх загас хүнийг нуруу нь хүйтэн оргимоор сульдсан амгалан харцаар гөлрөн ширтжээ.

	Грохотало «Ээ, эцэг эхийгээ...!» гэж муухай бархираад хилмийг шүүрэн авч эрэгт чирч гаргав. Тэгээд бараг мод хүртэл, ганганы ирмэг рүү гулдарч аваачаад хажууд нь үхэтхийн унаж, сайр дээр хөрвөөн гар зангидан загасны хөрөө иртэй нуруу, сэлүүр тэргүүтнийг нударгалж — Ха-а, ха-ха! Баригдав уу! Ороогдов уу! Ха-хаа! Х-а-Ха! Үгүй ер! Ха-хаа! хэмээн, уулгалж баяр хөөр болсон ч авлигач сэтгэлийн бах эс ханахуйд босон харайж мангар том гутлаараа сайран дундуур хүжгэнэтэл туучиж, гараа даллан ямар нэг юм үглэн хашхичиж гарав.

	«Зовлонд хатуужиж, жаргалд ташуурна» гэдэг цэцэн үгийг Грохотало сонссон нь нэг бус. Бас африк нутгийн ардууд «Жараахай барих гэж байхад чинь чам руу матар гэтэж яваа шүү» хэмээн сэрэмжлэн сургасан байдаг, гэвч аз жаргалд ташуурсан энэхэн агшинд Грохотало юу ч санах сэрэх ухаан байсангүй. Гэтэл энэ хооронд тэртээд нэгэн сэжигтэй завины бараа харсан олзныхон булан тохойгоор шурган арилж, гол дээр бүртийх ч бараагүй болж, нөгөө сэжигтэй завь нэгэнтээ хүрхрэн тэр даруй дуугүй болж, эрэг мөргөн зогсоод үрчлээ ихтэй өргөн нүүртэй, цыган шиг өтгөн хар буржгар үстэй нэгэн нуруулаг янхир эр завиа сайран дээр чирч таргахыг Грохотало үзээд, явуулын ямар нэгэн алмай эр «анжгайг» харин «нүд хужирлах» нь гэж санаад түүнийг нэгэнт үл тоомсорлох дүрийг олжээ. Нөгөө хилэм улам дошгирон бухимдаж, сүүлээрээ газар балбан, мурчганан тонгочиход баяр хөөрт автсан загасчны хоншоор луу сайрын чулуу үсчин байна.

	Танихгүй хүн бухимдан буй хилэм рүү ойртон ирж, дээр нь гишгэж тогтоогоод хэмжих юм болов. Грохотало «Бүү хүр!» гэж уцаарлах гэснээ, муусайн цөөврүүдтэй, өөрөөсөө бусад хулгайн гөрөөчдийг мань эр ингэж нэрлэдэг юм, хэзээ ч хувааж яваагүй мөнгө, архины нь совин татаж, бах нь ханасан сэтгэл дийлж, арай тэгтлээ арчаагүй хоосон мангарласангүй. Харин ч болбоос, ер тэгдэггүй сэтгэл дотор нь нэг л хачин уяран бүлээсэж, ярьж хөөрмөөр санагдаад явчхав.

	— Хөөрхөн загас гогодсон байгаа биз! гэж сөөнгөтөн өгүүлж, урам сэргэсэндээ хээгүй гэгч хүд хүд инээж, гэдсээ маажлан өмдөө татав. Тэгээд цааш нь юу хэлж, яахаа мэдэхгүй, дэмий л нялх торойгоо маажлан эрхлүүлж байгаа мэт энхрий нялуун үг амандаа гүвтнэн хилэмд наалдсан элсийг чичирсэн гараараа цэвэрлэж гарав.

	— Чи ч азтай эр юм аа! гэж ирсэн хүн өгүүлэв.

	— Юу шалих вэ... хэмээн Грохотало даруухан хулмаганаж 

	— Чадвар л хэрэгтэй. Газраа мэдэх хэрэгтэй гэснээ энэ загаснаас олох мөнгийг урьдчилан баримжаалахуйд зүрх нь палхийж, тэгээд дараа нь сэтгэлийн бахаа улам хангахын тулд хилмийн жинг зориуд дарж 

	— Дөчин кило хүрэх болов уу? гэж мань эрд бараг байдаггүй ховорхон эелдэг төрхөөр асуув.

	Нөгөө эр Грохоталог ядарсан харцаар зэрвэсхэн харснаа ам нь ая муутай татасхийж

	— Ингэж даруу загнаад яах бил ээ! Өлхөн жаран килотэй. Миний нүд тэгш ус л гэсэн үг. Нэг килийн наанатай цаанатай л хэлнэ, түүнээс илүү алдахгүй гэв. 

	Украины үндсэрхэгчдээс нойрсож байгаа гацаа суурин, энгийн ачаа хөсөг, машин тэрэг рүү дайрдаг хулчгар довтолгон, бүслэлтийн байлдаанд өртөж, хатуу сахилгад сурч, ялтангийн амьдралд нухлагдаж явсан Грохотало аливаа аюул заналыг нэг битгий хэл арван мод газрын цаанаас мэдрэх болсон түл гэнэт

	— Чи чинь хэн гэгч вэ? хэмээн сэрдхийв.

	Нөгөө хүн нэрээ хэлсэнд Грохотало үнгэсэн даавуу мэт үлхийгээд явчхав. Хоёр гар, хацар, тэр байтугай үүтэй дух нь хүртэл үлхийж үнгийгээд, булуу булчин болсон загасчны булиа бие бүхэлдээ сульдан, зөвхөн арьс, хувцас хоёртоо тогтож байгаа мэт, тиймгүй сэн бол шавар юм шиг нурж тарж хоцрохоор, тэгсэн мөртөө газраас тасраад агаарт эргэлдэн байх шиг, ингэж хийссээр яваад хүйтэн хад чулууны хоорондуур няц мөргөн унаж, тэгээд юу ч үгүй хэмхэрч бутарчихсан, хэн ч санаж мөрөөсөхгүй ийм нэгэн эр голын эрэг дээр хэвтэн хэвтсээр эхлээд элсэнд дарагдаж, дараа нь цасанд хучигдах шиг сэтгэлд нэг л хачин. 

	Хүн ингэж л өөрийгөө өрөвддөг байна, түүнийг ингэтэл нь зовоож шүү дээ. Нэг насных нь амьдрал нэгэн ахархан минутад багтаж, хааш нь ч юм бэ, түүнийг чангаагаад, эргэлдүүлж нисгээд, ингэсээр нэг мэдэх нь ээ хоншоороороо хашаа мөргөх вий! Нүүр ам, сэтгэл санаа, элэг дэлүү гээд хамаг юм нь цус шүүрч, муу муухай, бүхэн энэ муу зовлонт дээр л хамгийн түрүүнд буух юм. За баярлах гээд үз л дээ! Шинэ цагдаа гараад, ирж! Семений оронд Туруханскаас шилжиж ирж. Сураг сонсвол тэр нутагт түүн рүү буу тавьж байсан боловч амь насанд нь хал болсонгүй. «У-УУ» эцэг эх чинь! Би чам руу буудаагүй шүү...» хэмээн өгүүлэх гэсэн боловч ядахад хор шард автаад тийм хүч олдсонгүй, гомдол гоморхол нь эл дол болж арга барагдсан амиа хоохойлох зам руу нь хөтөлжээ.

	— За дарга минь! Таллачихъя, тэгэх үү? Хүн амьтан алга... гээд Грохотало буруу юм хийж байна, буруу тийшээ хадуурчихлаа гэж мэдсээр байгаа хэр нь яах ч аргагүй, Грохотало шиг хүнийг нэг хадуурвал зогсооно, тогтооно гэж байх биш, дэмий л шүлсээ залгин, — Дотор нь түрс ч байж магад? Хувааж аваад гүйлгэчихье. Сэмхэн чимээ амиагүй архидчихъя. Надад гахайн өөх бий шүү, дуулж байна уу, дарга аа!... гэж эцсийнхээ мэхийг хийв. Голын цагдаа

	— Дуу! гэж шилүүсэн нүдээ гялалзуулаад хээрийн хуучин цүнхээ өвдөг дээрээ тавьж бичиж гарав. Аргаа барсан Грохотало чулуун дээр лагхийтэл суув. Сууж сууж мангар бахим нударгаараа тайрдас руу хадаасны толгой давтах мэт духныхаа үү рүү балбаж гарснаа, чанга чанга хараал зүхэл тавьж, чи хэрвээ «ард түмэнтэй» үг хэлээ олохгүй бол хүзүү толгой хоёр чинь салах вий, эндхийн буучид чинь Туруханскийнхтэй жиших юмгүй, ертөнцөд ховор харчуул энд бий гэж мэдээрэй хэмээн загас хамгаалах албаны хүнд баахан дүрэмдлээ.

	Голын цагдаа Грохоталотой тоож үг сольсонгүй, бичих юмаа бичиж дуусахдаа «гарын үсгээ зур» гэж урьж найр тавилгүй, үл бүтэх этгээдийн гарын үсэг байх ёстой газар луу аль хэдийн хумсаараа тас огтлуулсан хуруугаараа чичжээ. Дайны үеэс эдэлж, хариугүй элэгдэж гүйцсэн хээрийн цүнхэндээ актын дэвтэр, үзэг хоёроо хийж, даргын сурмаг гэгч хаялгаар хажуу ташаа руугаа шидэж, хилэм загасыг завь руугаа чирч аваачаад төмөр ёроолыг нь түнхийтэл дотор нь хаяж, сэлүүрээрээ газар хатган усны гүн рүү гарч, мотор асаах оосроо гартаа ороож авав.

	— Цүнхтэй хүрч ирнэ гэнэ ээ! хэмээн Грохоталогийн уур шатав. Яагаад ч юм бэ, цэргийн цүнх мань эрийн хорыг дэвэргэж гүйцнэ, магадгүй, дөчин таван он, цүнхтэй мөрдөн байцаагч санаанд нь ордог ч юм болов уу? Бас албан хаагчид нь цөмөөрөө цүнх зүүдэг умар зүгийн хатуу дэглэмтэй лагерь санагддаг ч байж мэднэ, эсвэл ерөөсөө юу ч санаанд нь орсон юмгүй зүгээр л уур шар нь буцалсандаа тэгж байж ч мэднэ.

	— Ар талын муу үхэр харх! Бид цус урсгаж явлаа!... гэчхээд шүлсэндээ цацаж ханиалгав. Энэ муу гахайн хоншоор чинь Грохотало хэний цусыг урсгаж явсныг мэдчихнэ, заавал олоод мэдчихнэ. Чушид яадаг сан бил ээ дээ? Үнэг авхайд хэлчихлээр л тэр нь бодон гахайд, гахай нь хотоор нэг тараачихна. Тэгж бодохоос дотор нь бүр муухай оргиж, загас хамгаалах албаны цагдааг ямар ч хэрэгцээгүй зүхэж гарлаа.

	— Муу өгөр, саяны хилэм гэдсийг чинь хүү татчихаасай! Усанд унаж, живж үхмэр! Үр хүүхэд нь насаараа зовж тарчилмаар!... Гэвч үг нь дахиад зөрөөд явчихлаа. Энэ «өгөрт» үр хүүхэд байхгүй, гэр бүлээ дайны үед алдчихсан гон бие, гозон толгой амьтан гэж сураг дуулдсан. Ийм этгээд тэр хилмийг ашиглахгүй, акт ёсоор нь Загасны хоршоололд тушаачихна. Энэ тарчилж зовсон сэтгэлийг чухам хаана, яаж тайтгаруулах вэ? Ер нь яаж аж төрөх вэ? Ямар үлийгээ хийх гэж энэ муу амьдралыг хамгаалан тэмцэж, зовлон зүдүүрийг туул аа вэ? Яахаараа миний мөр дээр гадас нүх хоёроос өөр юм алга байна вэ? «Ээ, ижий минь! Ээ, ижий минь!» хэмээн Грохотало мундаг хэнхдэгээсээ төрөлх болсон гоморхон тайтгарах уншлагаа ханиалган тургилав. Нулимс гарна гэж байх биш, тэгээд л аль хэдийн талийгаач болсон ээжээ дуудан улигласан ч сэтгэл нь тавирч тайтгарахгүй байгаа биз. Дөчин таван онд заримдаа ээжийгээ дурсангуут л нулимс нь үерлэх мэт асгадаг сан. Одоо тэр тайвшруулах нулимсыг хүсэн хүлээж, хүчлэн шахавч зүрх шархирахаас цаашгүй, үзвээс тэр нулимс нь аль эрт хатууран хөрж, чулуужсан болой.

	Грохотало нэг мэдсэн чинь усан дээрх завин дотроо байж байв. Гэтэл нэг бүдэрвэл, долоо бүдэрнэ гэгчээр мотор нь асдаггүй. Нар аль хэдийн голын цаад руу далд орчхож, түрүүн мань хүн томорцгоос хилмээ гаргаж байхад нар ар нуруу, толгой руу хүчтэй гэгч нь ээж байсан, хэчнээн цаг дэмий үрэв ээ! Чушийн дэлгүүрүүд хаачихна, тэгвэл бүр уй гашуу тайлах юм ор үгүй болно. Грохотало оосроо хар хүчээр угз татсанд салмарсан утас бут үсрэн, үзүүр нь атгад нь үлдэх нь тэр.

	«Э-ээ, эцэг эх чинь!» гэж Грохотало улин гиншиж мотороо өшиглөсөнд, хөлийнхөө хурууг няц дэлсчхээд тэр даруй гаслан дуу тавьж суун тусав. Урамдан хуугчиж, тасарсан оосроо залгах гэж шүдээрээ хазан зажилж, угзчиж, шүлсдэн зангидсан болов. Томорцгоо эргээд гол уруудаж яваа Игнатьич тус болъё гэв.

	— Юу-уу! Тонилцгоо!

	— Эзэн мэдсэн хэрэг. 

	Цоорхой тэвштэй Даам дөхөж ирээд зөвлөж сургаж гарлаа. Даамал ам мурийсан ч гэсэн хошуу битгий хэл хуруу нэмэрлэхэд бэлэн байв. Журмын нөхөд нь өрөвдөх мэт халаглавч атаа жөтөөндөө баригдсан чононууд болохоор Грохоталогийн «анжгайг» хураагаад авчихсанд дотроо бөөн баяр. Грохотало өөрөө дөнгөөд янзалчихна гээд тусархаг амьтдыг үлдэн хөөв. «Цөөврүүд» нь мотороо хурдан дээр нь тавиад дэлгүүр хаахаас өмнө амжих гэж гэрийн зүг хийсгэн одоцгоолоо.

	Ажил үйлсээрээ сэтгэл хангалуун, хичээнгүй харчуул өнөөдрийн ширүүн үйл явдал, хүний өөрийн эмс, одоо цагийн залуусын тухай болон зарим газар улс төрийн тухай хүртэл хүүрнэн ярилцаж, голын эрэг дагуух гуалин дээр баарцаглан сууцгааж, умар зүгийн хүмүүн Бельдын «Чи намайг мэдэхгүй хэр нь, дэмий зүрх зүсэх юм...» хэмээн дуулах цовоо цолгин дуу эрэг дээгүүр тархан бүхийд, халуун наранд хатаж, хилэм загас, цагдаа дарга, хэмхэрсэн мотортой зовлонгоо барж гүйцсэн Грохоталогийн завь зогсоолдоо ирж газардлаа.

	— Нөгөө дэлгүүр чинь аль хэзээ амар жимэр болсон шүү! хэмээн мань эрд энэ өдрийн эцсийн шийдвэрлэх цохилтыг өгөх нь тэр.

	Олзоо алдаж, балрахын цаагуур баларчхаад хоолой норгох юмгүй хув хуурай үлдэх гэж дээ, ёстой ухаан алдталаа салам ууж, сэтгэлээ нэг дэвтээж аваад, ухаангүй чигээрээ нам унаад үхсэн мэт унтах хэрэгтэй сэн хэмээн Грохотало хорсол занал, уй гашуу бялхсан харцаар тосгоноо харлаа. Тэгээд хурууны гимнастик хийж байгаа юм шиг ясыг нь шажигнатал гараа атгаж тавин, амьсгаагаа давхцуулан багтрах шахан байж

	— Одоо!.. Одоо!.. Одоо!.. хэмээн санаа бодол нь хүчлэн ажиллаж, гавлынхаа хатуу хайрцаг дотор луг луг цохилно. Тэгж, тэгж — Одоо!.. Одоо!.. Одоо хариад өөрийнхөө муу эхнэрийг бурхан яст мэлхийг залхаасан мэт ниргэж өгье. Ээ, эх эцэг чинь!... хэмээн эрүүл саруул нэгэн шийдвэр ухаан боловсорч гадагш гарч ирлээ.

	Олиггүй юмны сураг сонссон эхнэр нь зооринд ороод нуугдчихжээ. Грохотало түүнийг хайж ядаад, сүхээ шүүрэн авч авдраа зомгол болгож, лонхоо баахан сав суулганы хамт ниргэж хаясанд нутгийн ардууд дайран орж, барьж авч хүлээд, тойруулан дэнлүү өлгөж, цааш нь юм бусниулах боломж хаагджээ.

	Грохоталогийн гай дайрсан тэр нэгэн өдөр загас хамгаалах албаны шинэ цагдаа Черемисийн Даамлыг элдэн хөөж гүйцэж чадалгүй Семенийг Чушид буцааж авчирч буулгаад, өөрийг нь одоо хэр хэн ч мэдэхгүй тул хулгайн гөрөөчдийг сайхан барих байх гэж «чөлөөт ан» хийхээр цэргийн сөнөөгч онгоц мэт сүнгэнүүлэн оджээ. Тэгтэл яг оносон хэрэг болдог байгаа даа, «Жараахай барих гэж байхад чинь...» гэдэг ч ёстой үнэн юм даа, хөөрхий.

	Чуш гацаанд тэр орой Даамал цэнэгтэй буу барьж охиноо алсан хүнийг хайж давхиад, суурины нөгөө хаяанд Грохотало гэрийнхээ эд хогшлыг сүйтгээд, уйлаан майлаан орилсон чарлаантай тун тавгүй байв. Харчуул эхлээд хэнийг барьж, хэнийг хүлэхээ ч мэдэхгүй мэгдэж сандарснаа төд удалгүй учир ухаанаа олцгоож, хоёр мангарыг хоёулыг нь барьж хүлжээ. Чушийнхан барих хүлэхийн хувьд эртэн цагийн баялаг туршлагатай улс.

	 

	* * *

	 

	Жил гаруй боллоо. Семен тэтгэвэрт гарч шинэ цагдаа идэвхтэй хэвээр ч, эргүүл хайгуулд гарах нь улам цөөрч, ганцаараа явахыг бүрмөсөн эцэслэж, хуучин цагдаагийн хүүг хань татан дагуулна. Семений хөвүүн цэрэгт яваад ирвэл загас хамгаалах албанд зүтгэх байлгүй. Мэдэхгүй юмгүй, танихгүй хүнгүй, одоо цагтаа дүйсэн юмны эв ухааныг олохдоо сэвжидтэй, салж хагацахуй золиг, ээ дээ хэцүүхэн цаг ирнэ вий. Хулгайн гөрөөчдийг голоор элдэн хөөж газар дээр нь «олзтой» нь барихын оронд гэртээ зүгээр сууж байгаад буцаж ирэхэд нь амдан уулзаж завийг нь нэгжиж шалгадаг нэг арга бодож олчхоод байгаа юм. Хаа ч очихын аргагүй, голын салаанд хүлээж сууна уу, гол дээр тэр чигээрээ болно уу, шөнө дүл болохыг хүлээнэ үү, эсвэл загасыг нь авахаар гэрээсээ хүн иртэл байна уу, ёстой байх суух газаргүй. Түүнээс болоод загасаа өөр тийш нь борлуулахад өөр аргагүй болжээ. Ингээд л олзны хэд галын дэргэд хөрвөөлдөн боломжийн онгоц хүлээцгээж байгаа нь энэ.

	Даамал загасны шөл хийж ид гэж бидэнд хувингаа өгөв. Аким тоомсоргүй царайлаад авсангүй. Мань хүн, яагаад ч юм бэ, Даамлыг үзэж чадахгүй, түүнийгээ ч нуухгүй. Аким нэг л уцаар, амандаа хараал тавьж үглэн, муусайн юмаа завь руу шидлээд нэг л биш. Тэр хооронд Чушийн үйлдвэр, аж ахуйн газар бусад элдэв албанд хөдөлмөрийн ээлжээ өнгөрөөсөн загасчид Опарихын цаад хошуунд завьтайгаа нуугдахаар гэтсээр уван цуван ирцгээлээ. Тэнүүн сайхан хөдөө хувин дүүрэн хилэм загасны өтгөн шөл буцалгаж, модон халбагаар сурмаг халбагадацгаан, сияан аягаар жимсний дарс залгилж, ганц ярих дуртай архи дарсны хорын тухай ярьж тачигнатал инээлдэн Грохоталог нөгөө хилмийнх нь явдлын тухай элдвээр тоглоом тохуу хийж дооглон зовооцгооно.

	Грохотало улам нүсэр, улам овгор оцгор болж инээдэм наадмаар битгий хэл, бууны сумаар нэвтэлж даахааргүй харагдана. Олон түмнээс зайдуухан, түүдэг галын нөгөө талд тайрдас дээр баавгайн сэрвээрхүү өцийж түхийчхээд шал шалхийлгэн хоол идэж сууна. Мань эр талх хэрчиж үзээгүй, амаараа шууд өм өм хазаж, хурц гэгчийн хутгаар гахайн жирээ хавтгайлан зүсэж их бууны хүхээ рүү цэнэг нэмж хийх мэт ам руугаа чулуудчихаад, багц ногоон сонгиныг бие угаах өвс шиг нугалж, давсанд дүрэн дарвагар ягаан хөөмийгөө бөглөж, нэгэн зүгт гунигтайяа харж сунжирсан бодолд автан шүжгэнэтэл хивж гарна. Би «идэмхий эр ээ!» хэмээн атаархан санаа алдав.

	Загасны шөл зооглогсдын дуу шуу нэмэгдээд ирлээ. Резин дотортой даавуу хүрэмтэй, хот маягийн нэхмэл малгайтай нэг эр миний зүг дохин, хажуудахынхаа бөөр лүү нударч, хоол унд, архи дарсан дээр хүн ялгах сибирь нутгийнханд ичгүүртэй, зэмтэй хэрэг гэж буй бололтой. Даам түүдгийн дээгүүр гөлрөн

	— Эд нарт чинь хориотой! хэмээн мэдэгдэв. Даамын хоёр жилийн өмнө өмсөж байсан захнаасаа аваад хормойгоо хүртэл загасны салманд баригдаад хатчихсан, нугарахаа больж зарим газраа хагарсан тэр л хөвөнтэй хүрэм нь шажигнана. Тэр бээр тэртээ алс руу модон халбагаараа зааж

	— Тэдний тэнд архины эсрэг тэмцэх хууль гарсан юм чинь! Хав-уу-уу-хав! гэж мэдэмхийрэн улив.

	Даамал түүнийг цахилгаан гагнуурын маналзах гэрэл мэт хурц харцаар тас ширвээд дуу шуугүй дороо займчиж, хотын нөхрийг нудрахад цаадах нь Игнатьич руу займчин дохив. Аким өөрөө гаргах юмгүй бол амьтан хүний юмнаас хороох эвгүй гэж үздэг тул чи яах л санж вэ өөрөө мэд гэсэн байртай дал мөрөө хавчив. Аким архи уучихвал түүнтэй цаг нөхцөөнө гэдэг лайтай ажил болохоор би мань хүнд «өөрийнх» нь юмыг авхуулаагүй юм. Би юмыг яаж мэдэх вэ хэмээн хадгалж явдаг шил коньякаа үүргэвчнээсээ гаргаж

	— За энэ! Бид хоёр хувиа нэмэрлэе... гээд тогооны тус газар тавив.

	Лонхтой сархдыг гар дамжуулан үзэцгээлээ. Сэгсэрч ч байх шиг, гэрэлд харж ч байх шиг, үнэрлэж ч байх шиг, янз янзаар үзсэнээ хайран мөнгийг ингэж үрэх гэж дээ, хоёр шил цагаан архи авчихсан бол аштай байх вэ дээ гэцгээснээ миний ийнхүү томоогүйтсэнийг санаа алдан өршөөхөд, Даам тусархуу нь аргагүй төмөр бөглөөг нь тас хазаж, хуванцар бөглөөг нь мөн шүдээрээ суга татав.

	Аягаллаа. Ууцгаалаа. Уруул амаа шилэмдэн тамшаалцгаалаа. Ер нь гайгүй юм гэж нэгэн дуугаар үнэлцгээснээ, «Үүнээс хойш, түүнээс цааш нэг шилийн оронд хоёр шилийг авч бай» гэж мэргэн цэцэн зөвлөөд нэмэрт нь «Чи ид, уу, идээлж будаал, харин, битгий салгалаад байгаарай» хэмээн сургамжлав. Би «салгалахгүй» гэж амлав. Харчуул миний үгэнд үнэмшээгүй боловч тайвширсан дүр үзүүлээд зохиолч хүнд хэд хэчнээн мөнгө өгдөг, зохиолынхоо хэчнээн хувьд үнэн юм бичиж болох тухай шинжлэх ухааны яриа хөврүүлж гарлаа.. Үнэний тухайд таван хувь гэж тогтоцгоов. Бидний хөдөлмөрийн хөлсний тухайд олзныхны урам хугарч, түүнтэй уялдан хулгайн гөрөөчдийг шөнийн цагаар барих гэж бүтээсэн нэг багажийн тухай дурсав. Ийм балай юм бодож олдог хүмүүст аягүй бол илүү мөнгө өгдөг байлгүй хэмээцгээв. Үгүй, энэ хорвоо дээр юу болж байна аа? Юу гэгч болж байна? Хүн өөрөө өөртөө ад мөрийн ажил удаж, өөрөө өөрийгөө шоронд хийж тэндээсээ оргож босохгүйн тулд элдэв тор, түгжээ бодож олж байх юм. «Булуулах нүхээ өөрснөө ухаж байна...»

	— Аа-яа-яа, чиний ухаан ч мөн лут байна шүү хэмээн хэлэмгий харчуул гүн ухааны тэрхүү нээлтийг бишрэн шагшлаа.

	— Жа яах вэ, харсуул аа! хэмээн Аким онол, номын эл яриаг таслан өвдгөө алгадаж, нүд нь сэргэн гялалзсанаа, — Наргивал наргисан шиг наргия! гэчхээд цаадуул нь хөхиүлэн сайшааж дуу шуу болох хооронд «галын хор» гэмээр морин шилтэй жимсний хямдхан дарс бутан дотроос олж ирэв. Нөгөө Аким чинь тэр! Надаас нуугаад нэг шил авчхаж, эсвэл мань эр энд нөөцтэй байх нь уу?

	Тээр орой болсон хойно Даамал завиндаа сууж хаашаа ч юм хийсгэж одов. Чушийн хүнсний дэлгүүрийн худалдагч Раюся хүүхэн рүү явчихлаа гэж олзныхон жоготой инээмсэглэж жиг жуг болцгоолоо. Раюся хүүхэн хорон төрхтэй чеченд «ухаан жолоогүй» болохоор архины тухай хатуу чанд хуулийг эс харгалзан, харанхуй шөнө дэлгүүрээ онгойлгож, Даамалд балгах юмыг нь гаргаж өгдөг бөгөөд цаадах нь хариу болгож чанга гэгч нь тэвэрч нэгэнтээ үнсээд, өдөр шинэхэн загас авчрангаа «амин хувийн» юм ярилцамз хэмээн амлаад «хамт олноо» санаж довтолгон оддог ажээ.

	Инээд наадам, яриа хөөрөө болоод хэл амаа ололцож байгаа гэдэг жигтэй, Енисейн эрэг дээр бараг л ахан дүүс цугласан мэт. Түүдгийн гал тэнгэрт тулж, ялаа шумуулын сураг ч үгүй. Хувинд загасны өтгөн шөл пор пор хийж, цагаан хилмийн мулзарсан сүүл дөл очнууд дунд тэртээ дээш тэвхдэн үсэрнэ. Зарим нь дуу дуулах гэж цөхөн, зарим нь бүжиглэх гэж оролдовч, ихэнхдээ үнсэлдэж уйлалдан байна.

	— Нарр-гина аа, харчууд минь!

	— Нэг л нас заяасан шүү дээ!

	— Ингэж наргиж цэнгэх гэж л гол дээр хөшчихөө алдаж, бууны хараан дор атиралдаж явна шүү дээ!

	— Хав-уу-уу-хав! Хав-уу-уу-хав!

	— Э-эх, э-эрх ду-ураар бай-айгаа цагт э-энхрийлж хайрайрла, хо-онгор ми-нь... Нэг эрийн эвэр дундуур татаад авах сан! Дотор загатнаж, зодоон хиймээр байна!

	— Яах вэ дээ, арван тав хоног л авна биз!

	— Ёстой, ёстой, мөн ч хэцүү цаг! Навс ууж ч болохгүй, салам мөргөлдөж ч болохгүй!...

	— Оронд нь өдөр болгон кино үзэж болно шүү дээ!

	— Кино оо? Юун кино? Нармай дундуур чинь нэг сайн наагаад өгье, тэгвэл л кино болно доо!

	— Хөөе, харчууд аа! Нарги, цэнгэ, харин зодоон цохион хэрэггүй.

	— Энэ чинь юу гээд байгаа юм бэ?

	— Би тоглож л байна шүү дээ?

	— Тоглож байна гэнэ шүү!

	 

	Гэ-эрэл гийсэн цонх чи-инь 

	Сэтгэл гижигдээд амраадаггүй

	Дэлгэц шиг тэрхэн цонхонд чинь

	Танилхан овор сүү-үү-дэр-тэ-энэ-ээ...

	 

	— Овор гэдэг чинь юу билээ. 

	— Галбир!

	— А-ан.

	— Үгүй, би бас нэг юм асууя. Ланита гэдэг чинь мээм юм уу, юу юм бэ?

	— Хацар байхгүй юу, мангуу минь!

	— Э-ээ, хөөрхий зайлуул!

	— Явъя, харчуул, явъя! Явъя, явъя, явъя!

	Самартай, самартай самартай, трай-рай-трай-рай- рам...

	Бүтэн талх, тэвэр сонгино, тал сүвээний дайтай гахайн өөхтэй хамт цааш нь харуулсан загасчин Грохотало амьтан ингэж байх хооронд хавь ойрыг доргитол хурхирч хэвтэнэ. Бөх нойрссон гэдэг жишиггүй. Боольхой Даам бүжиглэж байж гар дээр нь ч юм уу, өөр нэг юман дээр нь ч юм уу гишгэчихэд л Грохоталогийн хурхирах нь хором төдий тасрав. Тэр даруй байгаль дэлхийд чогчиго шувууны жиргээ хүртэл сонстож, тэр бээр Даамыг шумуул мэт ширвэхэд цаадах нь хөсөр ойчоод, бэртэх шахаж эрэг өөд авиран мацаж нулимчиж байхад Грохотало дахиад л түүдгийн дөлийг хөхөлзүүлэн, цэцгийн анхилуун үнэр, орчлонгийн сайхан нам гүм, үдшийн сэрүүнийг өөртөө өм цөм сорж, бузарлаж бохирлон боловсруулаад буцааж тургилан, бүхий л хөдөлгүүрээ хэм жигдхэн ажиллуулж гарах нь тэр. Тэгж байсаар моторын тэр их нүргээн тасалдаж, тачигнасан хурхираан үе үе бүрмөсөн замхарсаар төд удалгүй Грохоталогийн уул овоо шиг сэрвээ нэг хоёр хөдөлмөөр болсноо, нялх хүүхэд лүгээ адил гоморхон гиншээд өндийн сууж, хавдсан нүдээрээ цугласан хүмүүсийг нэг бүрчлэн харж, бүгд танил ахул хангинатал эвшээлгэн дарвагар улаанаа хамхиж, биеэ нэгэнтээ агзасхийлгэж, цээжээ хүр хүр урснаа харанхуй руу алга болов. Тэгээд чулуу руу зөндөө удаан шүжгэнэтэл авчхаад, сунгасан гар дээрээ том хавтгай өөх тавьсаар буцаж гэрэлд гарч ирэв. Гахайн өөхний шаргал хөрсөн дээр бондгор шил цагаан тахиа мэт цомцойн харагдана.

	— За, багачуул аа, үүнийг атаат дайсан мэт арилган сөнөөх хэрэгтэй байна!

	— Хөө, яа яа! Грохотало ч ийм л эр дээ! Черемисин мань эрийг даанч нугалж дөнгөсөнгүй ээ, дөнгөсөнгүй! 

	— Гахайн хэрсэнг сайн зажлах хэрэгтэй! Черемисинийг, муу лүдийг, бид ч гэсэн зажлаад өгнө өө!...

	— Зажлаад өгнө! Энэ байтугай түүхийгээр нь залгицгааж явлаа!...

	Учир мэдэх ах Утробин улаан зээрд болтлоо ууж хужирхайгаа тэнийтэл загасны шөл зооглож, бахаа ханатал ярьж, бас жаахан дуулчхаад сэмхэн завиндаа суугаад гэрийн зүг оджээ. Даам нэг гуалингийн араар сунаж унаад, шумуулын хоол болж, шүдээ хавиран хөрвөөж хэвтэнэ. Грохотало хавагнасан мэт пэмбэгэр савраараа Даамлыг тэвэрчихсэн, салхи авч сөөнгөтсөн ч гэсэн хүдэр хатуу хоолойгоор «Ээж нар аа! Ээж нар аа! Цэрэг хөвүүдээ хүлээцгээ, эр цэрэг харин мөнхийн нойроор нойрсон буй!...» хэмээн дуулж хавь ойр, харанхуй шөнийг түйвээнэ. 

	Акимын нүүрээр нулимс урсана. Тэр бээр хязгааргүй харамсал, хайр хосолсон харцаар бүх хүнийг ширтэн харж толгой сэгсчин, түүдэг рүү шорвог дусал үсчүүлж, дотроо бодож байгаа гэж санавч, уруул нь чичиргэнэн 

	— Ээ, Колька, Колька! Бидэнтэй наргиж байх сан... гэж үглэнэ.

	Нэг хэсэгтээ Грохотало хүртэл овоо халамцаж, нөгөө хилэм загас, Черемисин, ааштай эхнэр энэ тэрээ цөмийг мартаад, гагцхүү эх нутгаа санан дурссаар байгаа бололтой, занхгар нүүрээ шалхгар цээж рүүгээ унжуулчхаад эцэс төгсгөлгүй “Ээж нар аа, ээж нар аа. Цэрэг хөвүүдээ хүлээцгээ, эр цэрэг харин мөнхийн нойроор нойрсон буй...” хэмээн давтан давтан гингэнэнэ. Энэ даруухан хэр нь гүн гүнзгий хэдхэн үгэнд бид бүхний хувь заяа байгаа юм даа гэж энэхэн мөчид надад бодогдов. Нээрэн л манай ээж нар цэрэг хөвүүдээ л хүлээн сууна шүү дээ, гэтэл цаадуул нь аль нэг газар мөнх нойроор нойрсон байгаа. Даамал миний цээжийг түшин уйлж, Тайка охиныхоо тухай роман бичээрэй гэж гуйна. Нөгөө хотын зочин бас уйлж байна. Харин энэ бол зүгээр л ижилсэж байгаа хэрэг.

	 

	* * *

	 

	Өглөө нь Аким нэлээн баргар царайтай, шөлний үлдэгдэлтэй хувин, данх хоёрын доорх галыг сэргээж, төнхчих зуур надаас нүүр буруулан томорцог эргэхээр явсан завинуудын хойноос сэмхэн сэмхэн хараа гүйлгэн байна. Хөнгөн сийрэг мананд завинууд бүдгэрэн, тэртээ алсад хар толбо болон нэг тодрон, нэг арилан байна. Ой дотор бут сөөг, өвс ногоо, хад чулуу, мод гуалин бүгд нойтон. Харсаар байтал хайлан арилж буй эрэг даган нуруулдан овоорсон мөснөөс жихүүцэм хүйтэн оргиж, хайлан суух тэрхүү мөс урт гонзгой талстууд болон шажигнан нурах авай. Хагалсан тайрдас дээр сэнжтэй аягатай нөгөө гашилсан ус шиг жимсний дарс байна. Өчигдөр би «галын хорноос» амсах төдий болоход бэртсэн толгойн гавлын яс малгайн хамт өндийгөөд ирэх шиг болсон юм. «Гашилсан усыг» ч больё гээд загасны өтгөн шөл идэж, улаалзганаар анхилам хандалсан өтгөн хар цай уутал бие овоо тавираад ирлээ.

	— Чи бид хоёр ч томорцог руугаа явах цаг боллоо. 

	Аким цохиод авсан юм шиг далдирч, намайг нэг харснаа тэр даруй ер юу ч болоогүй дүрийг олов.

	Үгүй энэ умар зүгийн овжин зальжин мэргэдийг үү! 

	— За явъя, явъя! 

	— Хаашаа явъя гэж?

	— Томорцог руугаа. 

	— Чи томорцог тавьсан юм уу?

	Би тавиа ч үгүй, тавих ч үгүй гэдгээ түүнд учирлав. Гэхдээ тэр муухайг чинь би заавал үзэх ёстой, чи бултаж булхайцахын хэрэггүй, түрүүчийн ирэлтээр чиний нөгөө завиа манана гэж Опарихаас зугтаж алга болчхоод дараа нь «Мөнгөөр» худалдаж авсан хилмийн шөлөөр биднийг дайлахад л танай хүн томорцог тавьдгийг би мэдээд авсан юм хэмээн уцаарлав.

	— Хаанаас даа, хаанаас, пана! Шавтсан хүн ч юу ц хамаагүй бурдаг байна сүү! Ээ, муугаас жайлуул! гэж Аким чөтгөр шулмаас зулбах мэт сэжиглээч дүрэмдэв.

	Би Акимыг улам шалж, бүхнийг үзсэн, бүгдийг мэдсэн байх ёстой ажил мэргэжилтэй хүн гэж тайлбарлан таниулав. Тэгээд католик болон үнэн алдартны төдийгүй лалын сүсэгтний сүмд бараалхаж, эмнэлгийн цогцос агуулах, амаржих газар, сэргийлэх, шорон, хорих газраар явж, умард, өмнөд нутаг, говь цөл, кавказын цэцэрлэг гээд очоогүй газаргүй, маяглан гоодогч, сүсэгтэн мөргөлчин, хулгайч, ардын жүжигчин, янхан, хөдөлмөрийн баатар гээд өдий төдий хүнтэй уулзаж учирч явснаа ярьж Акимыг мухардуулав. 

	Тэр ч байтугай нэг удаа киноны хэрэг эрхлэх хороогоор орж явлаа.

	— Тэнд синь кино хийх үү? гэж Аким улсхийн тэрхүү мэдээг жигтэйхэн шохоорхсоноо тэгсхийгээд сонирхол нь буурч толгойгоо гудасхийлгэж, хоёр гараараа тулав. Шилний нь хонхор үсээр дүүрсэн хүзүүг нь хараад «Тэр чигээрээ хугарчихгүй дээ!» хэмээн уур хүрч, голын зүг дохин

	— Тэд нартай томорцог руу явна шүү гэж айлгав.

	— Си томорцгоор яах юм бэ? Явж дэгээгээр хадар барь л даа. Тэд нар чамтай чамгүй учраа олчихно... гэж гол руу дохиж хүлцэнгүй, урамгүй гэгч нь мушилзав.

	— Хадраас би ёстой залхаж гүйцээд байна.

	— Ё-ка-лэ-мэ-нэ! Ийм хүнийг синь яадаг байна аа? Надад томорцог байхгүй, юу ч байхгүй! ээд Аким босон харайв.

	Би мань эр лүү гараа сунгаж

	— Мөрийцөх үү? гэв.

	Аким миний гарыг анзааралгүй, цөхөрсөн байртай нэг сэнжтэй аяга цай залгилж, нэг лааз өшиглөсөн авч сэтгэл тайвширсангүй. Нөгөө «галын хорыг» чулуун дээр бут цохиход мина дэлбэрсэн мэт шилний бутархай тал бүртээ үсрэв. Даамал аль хэдийн доод томорцгоо эргэж явна. Аким шумуулд идүүлж гүйцсэн чихээ маажлан, мухардсан хүний дуугаар: 

	— Муулахгүй байж садах уу? гэв.

	— Юу-уу?

	— Шонинд муулсихгүй биж дээ? Харсуул тэгэх вий гээд байгаа юм... 

	— Үгүй, мөн дөө! Та нарыг хэчнээн ч сонинд бичээд нэмэр байхгүй! Ийнхүү миний хараал нэмэгдэх тутам Акимын сэтгэл сэргээд айлаа. Яах ийхийн зуургүй бутан дотроос «муур», олс сэлүүрээ чирэн авчирч, тэр хооронд бас намайг сургамжлан

	— Тийм нь ч тийм сүү. Муулж шүүмжлэх юм бол бүгдийг нь л тэгэн хэрэгтэй бид хэдээр оролдоод яах вэ дээ? гэчхээд зовхи нь бөлцийсөн нүдээ над руу ирмэж, Чушийнхныг анзаарахгүй ч байсан болно! хэмээн завиа гүеэс гаргаж, мотороо асаахын тулд намайг сэлүүр дээрээ суулгаж хамгийн наад талын завь руу нүдээрээ дохисноо аяархан гэгч нь за энэ улсыг хар аа биз дээ?! Ээ, муугаас жайлуул! Чи яваад өгнө, чамд хүрч хөндөж чадахгүй, харин намайг амьдаар минь тамлаж гүйцнэ... гэж нэмж өгүүлэв. Моторынхоо оосрыг татахын өмнө Аким түр тээнэгэлзсэнээ, намайг ирснээс хойш хэдэн өдөр туж нуугаад байсан гараа арга буюу үзүүлбээс бугуйн дээр нь цахилгаан гагнуурын гагнаас шиг шавж барзайсан, хөхөрч хүрэнтсэн том шарх харагдав.

	— Саяхан үхлийн босго дээр очсон. Одоо түүнээс хулчийгаад байх боллоо. Дараа ярьж өгөмз гээд оосроо хүрдхийтэл татаж, нэгэнтээ хашхирснаа завиа эргүүлэн, урсгал сөргүүлэн залах зуур, завиныхаа ирмэг рүү алгадсан нь намайг амаа, хамхиж, ажилд бүү саад бол гэсэн тэмдэг билээ.

	Хүүхэд ахуй цагтаа загас томорцгоор барихыг би аль овоо үзсэн юм. Тэр үед ингэхийг хулгай зэлгийн арга гэж хэн ч үзэхгүй, загас элбэг, загасчин ховор байсан цаг, хоолоо олж идэх аливаа аргыг эрхэмлэн хүндэлдэг байлаа. Тэгтэл одоо сэрээдэх, тэслэх хоёрын дараагаар ордог загас барих хамгийн хэрцгий аргыг дахин үзэх гэж явна. Аким эрэг дээрх баримжаа руугаа харцаа төвлөрүүлэв. Томорцог, тор сэлтийг хөвүүргүй тавьдаг тул ширүүн урсгалтай, өргөн мөрний ёроолоос түүнийг олно гэдэг бүхэл бүтэн шинжлэх ухаан, зүгээр ч үгүй тун нарийн шинжлэх ухаан. Аль хэзээ гол нь хатсан мурчгар хар мод баримжаа гэдгийг би таамаглав. Завь нь тэр хар модыг хүрэнгүүт Аким хурдаа эцэст нь арай хүргэлгүй нэмж, тэгээд нэг хэсэг завиныхаа зөөлөн явдал дунд уруулаа хөдөлгөн байх нь тоо тоолж буй аж. Хоёр зуу тоолонгуут Аким «муураа» шидэж, оосрыг нь гулгуулан суллаж гартаа ороож авав. Усны ёроол маажлах «муур» унанги мод, живсэн гуалин, хад чулуунд зоогдчихож мэдэх боловч гагцхүү томорцгийг гогодож авах учиртай. Оосор таталдахад Акимын нүүр чичвэсхийж, тэр бээр мотороо унтрааж, завиныхаа хөндөл рүү өшиглөн хүчиллээ.

	— Ганцхан хаяад хийчихлээ! гээд Аким инээмсэглэн оосроо түргэн түргэн хөвөн татаж, тэгэхгүй бол махаа идэж гүйцнэ... гэв.

	— Өөр юманд ороолдчихсон юм биш биз?

	— Томорцо-оог томорцог. Тамс нь хөвчилзөөд чангааж алдаж байна гэж Аким урамтай гэгч нь тайлбарлаад 

	— Завинаасаа мулт үсрэх вий! Палхийгээд уначихвал завийг маань урсгал аваад арилна. Сайхан цирк болно шүү! гэв.

	Цээл. Усны урсгал, ачаатай томорцог хоёр завийг доош нь чангаана. Завины хоёр бөөр, урд биеэр ус оволзон бургилна. Урхи зангаа эргэж гүйцсэн олзныхон алжаасан байртай тамхиа нэрцгээн дэргэдүүр буцаж одох ажээ. Гахайн ферм дээр ажил нь хүлээж байгаа Грохотало ажлаасаа хожигдохоос айдаг болохоор хамгаас түрүүнд юмаа амжуулчхаад «Хуйгаараа» Чуш руу хийсгэн арилав. Даамал ус руу нулимлан загасаа шуудайлж байснаа Акимын хажуугаар надад хандан

	— Наргиан ихэджээ! Хориос долоохонтой! гэж мэдээлэв.

	— Юун долоо вэ?

	— Амьд нь.

	— Бусад нь юу гэж?

	Аким юу гэж үүнтэй орооцолдоод байгаа юм бэ?! хэмээх мэт духан доогуур хяламхийв.

	— Бусдыг нь хаяхаас.

	— Үгүй тэр загас чинь... Енисейгээр элдэв амьтан тэнүүчилж явдаг шүү дээ. Олж аваад идчихнэ... гэж би самгардан түгдчив.

	— Тэгвэл тэгээд л хордож мажийцгаана. Тэнэх амьтан л цөөрнө биз! гээд Даамал завиныхаа цаад руу цэрээ хаяж, моторынхоо оосрыг угз татан дэц завиныхаа ард цэвэрхэн хөөсөрсөн мөр үлдээн гараа гоё гэгч нь өргөн дохиж салах ёсыг гүйцэтгээд гэрийн зүг довтолгов.

	Муурт гогодуулсан манай томорцог ч гараад ирлээ. Аким хөвчрөн чангарсан тамсыг надад бариулж дэгээ сэлтээс замаг өвсийг цэвэрлэ хэмээн тушааж, мэдээтэй ажилла, урагшгүйтвэл дэгээгээр гараа нэвт сүлбэнэ гэж мэд хэмээн сургамжлав.

	Тэгтэл ч дэгээ ил гараад ирлээ. Эхнийх нь. Бөх гэгчийн капрон тамсанд ухрах соёогүй ч гэсэн жигтэйхэн хурц үзүүртэй огцом эргүүлсэн, маажин тос нимгэн түрхсэн томоос том дэгээг мөн капрон богочоор бэхэлсэн аж. Дэгээний яг нугарсан тохой дээр зөөлөн эвэрлэг бөглөөгөөр богинохон бөгж хийжээ. Тэр бөглөөнд хүрэхэд хөнгөхөн, цаанаа нэг гижигдэм. Ийм хөгжилтэй «тоглоом» зөвхөн ганц үзүүрт нь л дөрөв таван зуун ширхэг. Томорцгийн урсгалын дээд талын үзүүрт суурьтай хүнд гэгчийн занга байна. Жинхэнэ урхи нь түүнд бэхлээстэй. Урсгалд сунан хөвсөн, зарим газраа хөнгөн зүүлтийн дагуу хонхойсон томорцгийн доод үзүүр бас бага шиг зангаар бэхлээстэй. Томорцгийг усанд хаяж тогтооно гэдэг ажлын зөвхөн хагас нь. Хамгийн гол нь загас сүрэглэдэг олзтойхон газар онох, хэрээ тэмтэрч олох, нэмэрт нь томорцог нь үргэлж холболгонон, бөглөөнүүд нь тоглон наадаж өөр лүүгээ «эрхлүүлэн» дуудаж байхаар усны урсгалыг тохируулах, эсвэл хэрээнээс урсгалаар хөөгдсөн загас тэр чигээрээ өргөстэй дэгээнд очиж, гэдэс сүүл, сүвээ, арьс, живрээрээ сүвлүүлэн ороолдож байхаар тааруулж тавих хэрэгтэй. Хэчнээн загас очиж хатгуулж, өөрийгөө урж тастан, үхлийн зовлон амсахаар буюу шархны халуунд тарчлахаар зайлан оддогийг хэн ч мэдэхгүй. Лав л тал хувь нь гэж загасчид ам алдсан удаатай. Гэтэл лав гогодуулж, ангайтлаа хага татуулсан загас ч гэсэн усанд туйлдан төд удалгүй төрөл арилждаг билээ. Дэгээндээ нойрссон загас, ялангуяа хилмийн төрлийнхийг идэж болохгүй, учир нь улаан загасны тосорхог маханд нэгэн төрөл цагаан өт үүсэн үрждэг юм. Маажингаар тосолсон дэгээнээс загасны өөх исэлддэг бололтой гэж үздэг ажээ.

	Хуучин цагт дэгээнд орж үхсэн загасыг эрэг дээр аваачиж газар ухаж булдаг байсан бол одоо загасчлах гэдэг ашиг хонжооны, буруу замын ажил болж, загас хамгаалах албаныханд сэжиг өгчихгүйн тулд үхсэн загасыг бушуухан ус руу хаялдаг болжээ. Тэд нар нь гэдэс нь тов тод цайран усны давалгаанд холбирон хөвж, барьсан загасан дотор эргэлдэн байна. Цахлай, үхэр харх, хэрээний аль нэг нь тэр үхдэлийг амжаад хүлхчихвэл сайн хэрэг. Архичин салгууд, ааш башрууд, мулгуу наймаачид үхсэн загасыг түүгээд зарчихдаг юм. Худалдан авагчид минь загасны заламгай руу заавал хараарай. Тэгээд заламгай нь нүүрс шиг хав хар юм уу, хордом хөвхөр туяа татсан байвал тэр загасаар худалдагчийнх нь хоншоороор татаж аваад «Чонон доторт, чи өөрөө ид» гэж хэлээрэй.

	Акимын томорцогт орсон гучин хоёроос ес нь амьд. Тэр харамсалтайяа гаслах мэт, санаа алдан, үхсэн загаснуудыг завиныхаа урд хошуу руу шидлэв.

	Би уул нь дэгээнд орчхоод учир мэдэхгүй чавхдан амь тэмцэж байгаа загасны тухай бичих сэн, загас барих ажлын хор шарыг, олз омогтой анчны магнай хагарам баяр баяслыг магтан дуулах сан гэж үнэн сэтгэлээсээ хүссэн билээ. Гэтэл магтан дуулах юм даанч байсангүй, улаан нүүрэн дээр минь нярай нялх амьтныг тамлаж байгаа ч юм уу, эсвэл хөгшин чавганцаас алчуурт боосон хэдэн задгай мөнгийг нь булаагаад авчхаж байгаа мэт буруутан болж, дотор аягүйрхэв. Голын эрэг дээр гаргаж аль, цай чаная цэцэг түүе, сонгино зулгаая гэж Акимаас гуйсанд тэр даруй мотороо асааж, дуулгавартай гэгч нь намайг эрэг дээр аваачиж буулгаад

	— Би чамд хэл ээ биж дээ, хэлсэн шүү дээ?! Урам чинь л хугарахын нэмэр, гэж... гэж аяархан өгүүлчхээд томорцгийнхоо нөгөө үзүүрийг эргэхээр давхиж одов.

	Эзэн хүн ууж идэж, наргиж цэнгэхийн хажуугаар надаас бас жаахан болгоомжилсоор томорцгоо эргэлгүй зөндөө удчихсан чинь гай болж арван хоёр кило хэртэй хилэм дэгээнд орж гэдсээ хүү татжээ. Аким тэр загасыг мөрөн дээрээ тавиад авч явтал заламгайны нь хацар гэнэтхэн шажигнан тасарч, нөгөө муудаж үлхийсэн хилэм нь чулуун дээр ойчихуйд гэдэс нь бүлцгэнэн гоожив. 

	— Баавгай зооглочих болов уу, яах бол?

	— Үгүй ээ, идэхгүй гэж Акимын хараа буурч, ямар ч үхдэл, зовлогод сурчихсан тэр адгуус хүртэл мажийна. Ээ, пана минь, энэ загасанд чинь тийм жигтэйхэн хор байдаг юм. Нөгөө Тарзан байна шүү дээ... Опариха гол дээр хоцорсон нөгөө тэнэг нохой, санаж байна уу? Би түүнийг авах гээд завиараа давхиад хүрлээ. Улиад жигтэйхэн. Өлсөж өнгөрөх гэж байж, нэг гутаарь дэгээнд гэдсээ хүүлчихсэн байв. Би түүнийг Тарзанд өгчихгүй юү хэмээгээд мань эр гараа элсээр үрж угаагаад, хоёул яаралгүй цай ууж суухад чимээгүй нэлээн байснаа 

	— Тарзан тээр тэнд булаастай буй гэж Опариха голын адаг дахь улаан бургасан шугуй руу толгой дохив.

	— За, Аким минь, чи энэ урхинуудаа л авч үз, авчих! Тэгэхгүй бол би чам руу дахиад зүглэхгүй шүү.

	Аким юухан хээхнээ томорцгийн хайрцаг, нэг уут хоёрт хийж, ойн нуувчинд аваачиж хийвээс бид хоёр өдөржин дэгээгээр хадар барихаар одож, тэгээд чимээгүй явсаар бүр модонд орж даваан дээр гарах үед мань хүн сая ам нээж

	— Хүссэн, хүсээгүй нөгөөдүүлээ уснаас гаргахаас өөр аргагүй... Бие муу найзын минь хамаатан авгай завь, мотор, бусад хэрэгсэл сэлтийг бүрэн бүтэн тушаагаарай гэж захисан юм гэлээ. Тэгснээ юу юугүй сэргэн

	— Өө-бө, яах вэ! Хамаа ч алга. Сурниха руу арилж өгнө. Тэнд нэг шинэ ойн аж ахуй, үйлдвэрийн газар нээгдэж байгаа юм. Пана минь, би таван мэргэжилтэй хүн, хаана ч газардахгүй! гэв.

	Сурниха голын адагт нэгэн суурин бий болжээ. Гудамжаар нь цахилгаан гэрэл гялалзан, клуб, гуанз, хүүхдийн цэцэрлэг, орон сууц цөм бүрэн, явган зам засаастай. Хүн амьтан намраас ирж суурьшина, мал бэлтгэлийн ажил өвөл эхэлнэ, гэтэл энд ажилчдын бүх юм бэлхэн, хэзээ ийм юм үзэгдэж харагдлаа даа. Хаа сайгүй ингэдэг сэн болоосой. Эхлээд хүнд ингэж бүх нөхцөлийг бүрдүүлж өгчхөөд дараа нь ажил хэргийг нь шаардаж байх сан.

	Миний бодол бүр газар авч эхлэв. Үгүй, энэ мод огтолж байгаа газар ингэж тэнгэр ниргэсэн юм шиг юм бусниулах түйвээхийн оронд модоо их ухаалаг эзний ёсоор авч эхэлбэл яасан юм бэ? Енисей орчмын тайга зах хязгааргүй, түүний дотор улс орны аж ахуйн ханашгүй хэрэгцээнд туйлын их шаардлагатай боловсорч гүйцээд хагдарч яваа ой мод зөндөө. За тэгэхээр тав, арван жилийн дараа Акимынд айлчлан ирж Карасинка хошуун дээрээс бургасан уургатай дэгээгээр жараахай барьж, тэр нэгэн жил хэдүүлээ сэтгэлд хоногштол сайхан загасчилсан Опариха гол дээр очиж, хар ногоон гачуур, самрын хушны нүүгсэн шуугиан дунд дугхийх юм сан. Энэ бүхнийг миний дүү ч сонссон, би ч сонсон, хүү минь ч сонссон, дүүгийн хүүхдүүд ч сонсоно, хүүхдүүдийн нь хүүхдүүд ч сонсоно.

	 

	
ХААН-ЗАГАС

	Чуш сууринд түүнийг найрсаг хэр нь яльгүй зулгуйдан Игнатьич гэж гуайлна. Тэр бол Даамлын ах бөгөөд дүүдээ ч гэсэн, Чушийн бусад бүх оршин суугчдад ч гэсэн ямар нэгэн хэмжээгээр ихэрхэн, тэднийг үл тоомсорлох боловч түүнийгээ ил гаргахгүй, хүн амьтнаас дөлж зожгироход байхгүй, харин ч болбоос хүн болгонд анхаарал халамж тавьж, хэрэгцээ гарвал хэнд ч гэсэн тус болдгийн дээр олз хишгээ хуваахын цагт мэдээжийн хэрэг, дүү шигээ уваагүй зан гаргаж, яльгүй юмаар хөөцөлддөггүй эр билээ.

	Үнэнийг хэлэхэд, мань эрд олзоо хуваах шаардлага байхгүй л дээ. Хаа ч байсан өөрөө өөрийгөө аялж, биеэ даан ганцаараа аливаа ажил хэргээ амжуулдаг юм чинь, гэвч сибирь нутгийн унаган хүн болохоор байгаль хорвоогоос заяасан «хамт олныг» хүндэтгэж, тэдэнтэй наанатай цаанатай байх хүмүүжилтэй, гэхдээ нуруундаа нугастай юм шиг нахилзаад байхгүй, өөрөөр хэлбэл, энэ нутгийнхны ярьдгаар хөл дээрээ сүх унагуулчихгүй байхаа бас мэднэ. Нутгийнхаа хөрөө рам дээр хөрөө, суурь машин тохируулагч хийдэг авч түүнийг хамт ажиллагсад нь төдийгүй сууриныхан бүгд толгой дараалан нэгэн дуугаар механик гэцгээнэ.

	Нээрэн ч, мань хүн зарим нэг механикаас хавьгүй дүйтэй, үзэж хараагүй шинэ техникийг ухаж төнхөж, учрыг олох дуртай. Енисейн усанд аль нэгэн завь урсгалын аясаар хөвж дээр нь нил хөө тос болж, оч гялсхийхэд л аманд нь гал манасхийхээр болтлоо бензин сорж гүйцсэн хөөрхий нэгэн эр моторынхоо оосрыг угзчин, орчлон хорвоог зүхлийн муугаар зүхэж явах тохиолдол хэдэн зуу. Даанч тэр оч нь байдаггүй, тэгэхээр мотороос ямар ч авиа эс гарна. Яг тэгж байгаад нэг харахад чинь л тээр тэндээс цэнхэр, цагаан будаг нь гялалзсан, цэв цэвэрхэн дэц завь хошуу нь дээшээ цоройчхоод довтолгож айсуй харагдана. Мотор нь пижигнэж пис писхийхгүй, жингэнэсэн хоолойгоор додигор гэгч нь дуугаа дуулан байх нь уяхан сайхан эгшигтэй лимбэ хөгжим л гэсэн үг ээ, чухам! Эзэн нь ч гэсэн загасны салманд холилдоогүй, тос тортогт идэгдээгүй цэвэрхэн цэмцгэр яг л завиндаа дүйнэ. Зун юм гэвэл цэвэрхэн ухаа ягаан цамцтай, ачааных нь саванд бөмбөгдмөл даавуун хормогч, гадуур бээлий бэлхэн бий. Намар бол Игнатьич хөвөнтэй цамцтай загасчилна, эсвэл галд түлэгдээгүй, гарын тос арчаагүй цувтай загасчилна. Игнатьич арай ч хувцсандаа гараа арчдаг хүн биш, гар арчих хуучин даавуу жичдээ бий. Түүдгийн дэргэд хөлчүүрхэж байж гал хөсөд орчихгүй, учир юун гэвэл уухдаа тун хэрсүү ер нь нүүр царай нь хэзээ ямагт малилзан шанх шанаа мөр яльгүй хонхор бүхий хацар нь улаа бутарч явна. Сайхан зохисон танамал хагас битүү халимагтай. 

	Иртэй ирмэгтэй багаж хэрэгсэл барьдаг ч гэсэн гар хуруунд нь огтолсон, зурсан ор мөр үгүй, харин хоёр гартаа бас цохныхоо тэнд арилж яваа сэвхний хэдэн донжтой толботой.

	Игнатьич хэзээ ч хэнийг ч доромжлохгүй, хүнийг хорон асуултаар егж, муулж барьж үгүйсгэхгүй, зүгээр л завь руу нь орж эзэн хүнийг эелдэгхэн гэгч нь гараараа холдуулаад, мотор сэлт рүү нь өнгийж үеэ өнгөрөөсөн муу бээлий эсвэл даавуу шаавуу хөвж консервын ховоо орлодог шалчгар лааз далбиганан байгаа завины урд хэсэг, загасны ялзарсан гэдэс дотор нялзаж нялайсан завины ёроол, бүлтгэр нүдэн шөвөг няц цохигдон завсарт нь наалдаж хатаад өмхий самхайд нэмэр болж буй хажуу хана зэргийг хараад дэмий л толгой сэгсэрнэ. Тэгээд учиртай гэгч нь санаа алдаж, моторынх нь аль нэг юмыг огцомхон эрэгдэж сугалаад үнэрлэн үзсэнээ, «Дүүрч ээ! Мотор чинь үеэ элээсэн байна, хаягдалд тушаах хэрэгтэй» гэж айлдана. Эсвэл нөгөөхийг чинь мөлчийтөл арчиж цэвэрлэчхээд, халиваар моторынх нь энд тэнд нэг хоёр хатгаж «За асаа!» гэж товчхон өгүүлээд завь руугаа үсрэн орж, хажуу хананд нь байдаг уутнаас саван, хуванцар сойзоо гаргаж гараа угаачхаад алчуурт арчина. Тэглээ гэж гар цайлгах, дайлах барих гэхийн огтхон ч шаардлагагүй. Игнатьич юм балгахаа хүрвэл өөрийнхөө хэдээр авсан өөрийнхөө юмыг л ууна, тамхины тухайд бол үнэрлэх ч үгүй. Багадаа дүрсгүйтэж оролдож явснаа эрүүл мэндэд хортой хэмээн бүрмөсөн орхисон гэж ярьдаг юм.

	Баярласан эзэн

	— За Игнатьич минь, юугаар гар цайлгадаг юм бил ээ дээ? гэж цөгцгөнөхөд Игнатьич мушилзан

	— Гар цайлгах аа? Чи түүний оронд наад завиа янзалж цэгцэлбэл дээр байлгүй, өөрийгөө ч гэсэн дээ, гараа элсдээд савантай усаар угаачихвал юу шиг байх вэ. Ээ, бурхан өршөө, загасчин ч мөн цэвэрхэн байдаг шүү! гэчхээд сэлүүрээрээ нэгэнтээ хатган хөндийрч, оосроо татах шиг болмогц л гүйцэх нь тэр, ганцхан гялсхийгээд л арилна! Хөнгөн цагаан завь тэртээ алс зүг хийсгэхэд, ард нь ус хоёр салаалан живэрлэж, тохой тойргийн цаанаас ч юм уу, аль эсвэл арал довын чанадаас анир чимээ нь зөндөө удаан сонстон тэг тэгсээр нутгийн уудамд моторын намуухан дуу замхартал нөгөө загасчин завиныхаа голд амаа ангайн, нэгэн тосгонд төрж, нэгэн сургуульд суралцаж, нэгэн тоглоомоор тоглож, нэгэн талхаар тэжээгдэж өссөн байтал, үгүй бас хачин аа!.. «Гараа сойзодно гэнэ ээ! Савантай шүү бас!» хэмээн урамгүй бодолд автан зогсоно.

	Тэгээд завины эзэн арчаа унхиагүйдээ өөрөөсөө ичингүйрэн аягүйцэж дэмий л санаа алдан бензин, тос тортогт мөлийж гөлчгөнөсөн ховилтой дугуйнд оосроо ороож гарна.

	Игнатьич загасчлахдаа хэнээс ч илүү, хамгаас ихийг барьдаг нь мэдээж, үүнийг маргаж арцах хүн байхгүй, тэгэх хууль ёстой юм шиг л байна. Дүү нь болох Утробин буюу Даамлаас өөр түүнд атаархаж жөтөөрхөх хүн нэг ч үгүй билээ. Хар амиа бодсоор бүр арчаагаа алдаж гүйцсэн дүү Утробин нь ч бүх насаараа ахдаа идүүлж маллуулж явна гэж санаад ахдаа муу байгаагаа нуухгүй, нууж ч чадахгүй, тэгээд тэр хоёр бүүр аль хэзээнээс нааш арга буюу гол дээр эсвэл хурим найр, даллага, угаалган дээр л өөрийн эрхгүй таарахаас өөр уулзаж учрахаа больжээ. Игнатьич сууриндаа хамгийн чамбай сайн байшинтай хүн. Багашаархан сүүдэр асартай цонхны хавтас нь гоё хээлж будсан цонхон доороо бөөрөлзгөнийн бут, монос, бүрсгэр намуу, бас эндхийн улс мэдэхгүй, үндэс нь шар манжинархуу бөөндий цэцэг бүхий хөөрхөн цэцэрлэгтэй, том биш ч гэсэн хамгийн гоё байшин. Тэр бөөрөнхий цэцгийг Игнатьичийн ажилладаг үйлдвэрт нягтлан хийдэг эхнэр нь Фрунзээс авчирч Чуш нутгийн ширүүн уур амьсгалд дасгаж ургуулсан юм.

	Игнатьичийн хадгаламжийн дэвтэрт хуучин ханшаар бол далан мянга бий гэсэн нэг хов яриа байсан. Игнатьич энэ хов яриаг ор үндэсгүй гэж мэтгээгүйг бас «хөрөнгөний нууцыг» задалсан хадгаламжийн кассын задгай амтай хүүхнийг аашилж загнаагүй, харин хадгаламжаа Енисейск рүү шилжүүлжээ. Түүнээс хойш хадгаламжийн кассын хүүхэн дуу шуугаа хурааж, гудамжинд Игнатьичтай тааралдахгүйг эрмэлзэн, хэрэв яах ч аргагүй мөргөлдчихвөл харц нь бууж, түргэн түргэн алхлан өнгөрөх зуур «Сайн байна уу, Зиновий Игнатьич!» гэж өргөмжилнө.

	Игнатьич Опарихын орчимд гурван урхитай. Нөгөө Куклин шиг, намрын харанхуй шөнө усан онгоцны өехийд завь нь өртөж, ороолдон алга болох вий гэж тэднийгээ усны гүвээс жаахан зайдуу байрлуулжээ. Гэхдээ усны таргил цээлээс зайтай ч гэсэн Игнатьич цагаан хилмийг гайхмаар барина. Дүү нь гэж нэг үхээрийн хар дампуу ахынхаа урхийг тойруулж өөрийнхийгөө тавилна. Игнатьич зэвүүцэн дэмий л толгой сэгсэрч, нүсэр нүсэр зангаа уснаас гаргаж томорцгоо гол өгсүүлэн шинэ газар тавиад аанай л олзтойхон барьж эхэлнэ.

	Даамал ахаасаа салж хагацахгүй яаж ийж шахаж хавчсаар байгаад Алтан хэрээний цаад руу бараг «хов хоосон талбайд» хөөж гаргажээ. Тэгээд ах хүү одоо загас олно гэж даанч гонж биз хэмээн сая түүнийг орхижээ. Гэтэл энэ шинэ газар Игнатьичийн томорцогт цагаан хилэм орох нь цөөрсөн ч гэсэн ёстой хамгийн шилмэл амьтад, нэг килээс бага загас байхгүй л гэж бод, шуураад байдаг байгаа. Тэгээд ирэхтэй зэрэг сүсэг бишрэлтэй сибирь хүмүүний сэтгэлд ямар нэгэн онцгой «Үг мэддэг» байх гэсэн сэжиг төрж, хор шар, хорсол заналдаа автан Даамлын зүрх нүүрстэн харлажээ. Нэг удаа урсгалын аяар хөвж яваа ахынхаа завийг үзтэл цаадах нь нэг их егөөтэй хорон мушилзах шиг болжээ. Даамал буугаа шүүрч замгийг нь тачигнуулдаг байгаа даа. Игнатьич хувьсхийн цайрч, биеэ хураагаад, «Буугаа буулга, нусгай золиг! Шоронгийн тав болгоно шүү...» гэв. Даамал буугаа шидээд савхин гутлаараа загасаа шажигнатал туучин дэвсчиж «Зайл! Тонил!...» гэж чарлав. «Мөн догь байх чинь! Ээ-ээ бас догь байна! ёстой хөл толгой хоёроос цаашгүй мануухай. Өлгийтэй байхад нь дэрээрээ дарчих минь яалаа гэж талийгч ээж минь гэмшдэг сэн, тэр ч талаар биш байж шүү, үнэхээр талаар биш байж...» хэмээн Игнатьич завиныхаа цаад руу нулимчхаад эргэж ч харалгүй давхин оджээ. Тэгтэл жолооны ард суугаа ах Утробины нь чимээгүй бараа хүртэл Даамлыг өдөөд байх шиг санагдах тул тэр хөмхий зуун, ахынхаа томорцгийг ямар ч байсан олох юм уу түүнийг бүсэлж тойрч байгаад, эсвэл туйлд нь хүртэл залхааж байгаад, эсвэл давшилж довтолж байгаад гол уснаас зайлуулах юм уу, үгүй бол адгийн муу хадран хүртэл оршиж орогнодоггүй газар хөөж аваачна даа гэж дотроо андгайлав.

	Дайны өмнө эвен, селькуп, нганасан ястнууд зуны дунд үес Енисейн доод биеэр арьсан жодгор хатган бууцгааж хөгнөн дэгээнд нь гэрийн утаанд идэгдсэн могой жараахайны авгалдай хатгасан тороор улаан загас барьцгаадаг сан. Мангар хилмүүд бараг нүцгэн дэгээтэй нь хамт дайрч үнхэлдэг байсныг бодоход тэр өөдөснүүд туйлын амттай эд байсан байх. Тэд дэгээнийхээ мөрөнд элдэв даавуу тууз уялна. Ер нь тэд нар хаа ч байсан, юуг ч байсан гоёж чимэх их дуртай, гуталдаа ч гэсэн тэр, хувцсандаа ч гэсэн тэр юу хамаагүй барьж оёно, харин чухам тэр даавуу шаавууных юм уу, эсвэл юмны үнэр авахдаа гойд соргогтоо тэр үү, загасыг хэдэн центнерээр нь барина.

	Улирлын гэрээ хийж, загас барихаар ирцгээсэн артелийнхан мөн л тэр элс буюу арлын хавьд эргэлдэцгээх боловч хоёр гуравхан жижигхэн хилэм, өөрснөө шөл хийж уух төдий цагаан хилэм бариад л бүх олз нь гүйцэх нь тэр. Ингэхлээр ичих нүүрээ барж, нутгийн загасчдын тор хэрэгсэл тавьсан газар луу өөрсдийнхийгөө бүр ойртуулан дөхүүлцгээнэ. Цаадуул нь «Юунд ингэдэг юм бэ? Жагас жөндөөн л байна шүү дээ. Яах гэж гол өгсөж уруудаж, урхи тор орооцолдуулчих гээд байдаг байна?» хэмээгээд загасчлах сайхан цагаа дэмий үрж нөгөөдүүлээс холдон, байр сэлгээд тэр газраасаа мөн л барьдгаараа барьж байхад сайх явуулын улс чинь тэр өөр ястны тун сая загасчилж байсан байран дээр дэгээтэй тороо хаясан хэр нь нүцгэн дэгээгээ л татаж гаргаж ирээд байна.

	Явуулын иймэрхүү хоолны савнуудыг Чушийнхан мануухай гэдэг юм. Гэтэл нутгийн нэгэн хүн, төрөлхийн загасчин эр тэдэнтэй адил төрхийг олсон төдийгүй, хүн рүү гар далайсан байжээ. Зүгээр нэг хүн рүү ч биш төрсөн ах руугаа, бас зүгээр нэг гар биш, буу гаргасан хэрэг! Энэ хэрүүлийн тухай гацаа сууринаараа шуугьж шинэ сонин болгон ам мэдэн айл гэр дамжуулжээ. Даамлын авгай гадагшаа ч харж зүрхэлдэггүй. Тэгээд

	— Чи чинь бүр архины лүү болж ногоорч гүйцээ юу! Дүүрчихсэн муу боохой! Алт шиг ганц охиноо алдсан чинь багадаа юу! Төрсөн ахынхаа бодийг хөтлөхдөө хүрнэ гэнэ ээ! Нэртэйгээр нь биднийг цөмийг нь хамтруулчих л даа... гэж нөхөр лүүгээ давшлав.

	Түрүүхэнтэйгээ бол гэргийгээ ингэж авирлахад мань эр хүссэнийг нь хүзүүгээр нь таттал балбаж тавих байсан, гэтэл Тайкаг амь үрэгдсэнээс хойш эхнэр нь омог орж айх ичихийг умартан, юм л бол эр нөхөр лүүгээ дайран давшилж, шорон оронгоор сүрдүүлэн, нүд нь цагаанаар эргэлдэн, хацар нь үлхгэнэн чичирч, толгой нь салганах болсон нь тэр эм бээр догшин чеченийн зориг мохож халирхай болсныг мэдчихээд тавлан доромжилж нухчин дарлаж байгаа хэрэг, өлөгчин чинь.

	Учир иймд бага Утробин ахдаа очиж өршөөл гуйхаар одов. Зам гарах гэж шоронгийн хашаагаар дайрч өнгөрөх мэт хөдөлж цөхөн салгалав. Түлээ хагалж байсан Игнатьич дүүгийнхээ барааг хараад түүн рүү бөгсөөрөө эргэж, хусны тайрдаснуудыг улам хичээнгүйлэн таллаж гарав.

	Даамал ирж хоолой заслаа. Ах нь модоо хагалсаар, торон эмжээртэй хөнгөхөн халаад өмссөн, Игнатьичийн тарган улаан авгай цонхны торон хөшигний цаанаас сэтгэл түгшсэн байртай харна.

	Даамал мундаг хүрэн хар савраараа хайсны банзыг юу юугүй давирхай нь гоожих болов уу гэмээр хүчлэн базаад

	— Шал согтуу байжээ... гэв.

	Игнатьич сүхээ модонд зоон эргэж харснаа саравчтай малгайгаа засаад

	— Согтуу хүнд хууль байдаггүй юм уу? гээд түр дуугүй байснаа, — За дүү минь, чи хүн биш болж байна шүү, хүн төрхөө алдаж байна. Сайн ч, муу ч чи бид нар чинь ах дүү улс шүү дээ. Бас тэгээд амьтан хүн андахгүй «албан тушаалтай... хэмээн сургууль номын газар шиг сургамжилж гарав.

	Даамал хар багаасаа сургаал ном уншуулах дургүй, хөндлөнгийн ямар нэгэн хүн аашлах заах, сургах гэж оролдох төдийд л дотор нь муухайран харанхуйлна. Хэл амаа тэгж зовоож тарчлаахын оронд нүдэж балбаж, нүүр амгүй болгосон нь дээр л гэх хүн. Ах нь дүүгийнхээ энэ занг мэдэхийн цаагуур мэднэ, гэтэл одоо санасандаа хүрч буруутай толгойг ороолгохын оронд харсаар байтал гэдэс дотрыг нь хэмлэж байна гэж бараг хэлмээр. «За яах вэ, тэгж л бай! Чи манайхан дотроо хамгийн хэлэмгий, сурамгай нь! Өөрийнхөө ухаантайг харуулж, миний эргүү тэнэгийг дэлгэж үзүүл. Эм чинь ч чихээ соотойлгочхож. Шингээж авч байна! Чиний нялуун үгийг байгаа бүх сүв бүхнээрээ залгилж байна. Маргааш ч түүний ажлын газар, конторт нэг юм болно вий, энэ хүүхэн хужирхайгаа тэнийлгэж, албаны авхай нар миний гэдэс дотор, үе мөч болгоныг сэгсэрч хаяна вий!»

	Гэтэл ах нь яг нүдийг нь олж яриад байгаа нь л юунаас ч зугаатай хэрэг. Суурины улс амьтны тухай ч тэр. Алба ажлын тухай ч тэр. Архидаж хөлчүүрхэхээ болихгүй бол, нээрэн, ахмадын албанаас аваад л хаячихна. Ид шидтэй Куклин гуайн хамтарч хийцгээж бай гэж гэрээсэлсэн арга башир хулгайн гөрөөний тухай ч тэр. Энэ бүгд цөм бултаж зайлах аргагүй чин үнэн. Гэтэл ах хүү нь энүүхэндээ л гэж ярьж байгаа дүртэй, чухамдаа үнэ төлбөргүй жүжиг тоглож, тайван сэтгэлээ зугаацуулж байгаа хэрэг, аягүй бол Тайкагийн тухай ч юу юугүй дурсаж мэдэх нь. Тэгвэл ч Даамал тэсэж чадахгүй, сүх шүүрнэ дээ...

	Даамал шүдээ хавирч, ямар нэгэн юм үргээх мэт нүүрэн тус гараа нэгэнтээ савлаад бушуухан гэрийн зүг эргэж харангуут мөн өвлийнхөө түлээг хагалж гарав. Хамаг бяраа түлээндээ гарган нир буулгаж алдахад зарим залтас бүр хашаа даван үсэрч, гудамжнаас хэн нэгэн хүн «Галлаад!» хэмээн хашхирч, дараа нь нэг авгай, «За тэгнэ ээ тэр, шүглэсэн шулам нь цухалдаж байна! Нэг юм хийхээр аядахаараа нээрэн дайн болсон юм шиг л болох юм!» гэж зүхэв.

	Даамал ажил хийсэндээ жаахан тайвширч, дотор нь онгойн, элдэв бодол тархи толгойд зангиран эргэлдэж ухаан санаа балартуулан харанхуйлахаа больж овоо тайтгарав. «Үргэлж мөнхөд ингэнэ гэж байхгүй, хаа ч юм бэ, юун дээр ч юм бэ, аль нэг нарийн жим дээр ах бид хоёр учраа ололцоод, салж чадахгүй болох вий...» хэмээн ер тэр болгон тэгдэггүйгээ сэтгэл нь нэг л гунигтайхан уужирч шулуудав.

	 

	* * *

	 

	Игнатьич намар цагийн жихүүхэн орой Енисей рүү гарч томорцогтойгоо ноцолдов. Улаан загас өвөл цагийн ичээ цүнхээлдээ орж хөдөлгөөнгүй нойрмоглон хэвтэхийн өмнө голын ёроолын дэл хадны хавиар эргэлдэн, элдэв өт авгалдайг ховдоглон хүртэж, гэдэс маадгар амьтад томорцгийн богоч бөглөөнүүдтэй тоглон наадах гэж дэгээ юунд нь овооролдон гогодуулна.

	Игнатьич эхний хоёр томорцгоосоо дал орчим цагаан хилэм салган авч, хамгийн олзтой эвтэйхэн байрласан гурав дахь руугаа яаравчлав. Мань эр яг л хэрээг нь олсон бололтой, энэ ч жинхэнэ их гарын мастерууд л дөнгөдөг ажил, харин дэл хадан дээр нь хаячих юм бол томорцог нь тогтчихоод хол хөвөхгүй, загас яг зайгаар нь хөвж гараад болохгүй. Увдис, туршлага, эв дүй мэргэн харваачийн нүд хэрэгтэй ажил. Нүд, хамар хар аяндаа хурц соргог болдоггүй, хар багаасаа устай ноцолдож, мөрөн голд норж, хөрж баймааж нь сая энэ их усыг өөрийнхөө пинд юм онгичиж байгаа мэт ухаж төнхөж болно.

	Игнатьич гурав дахь урхиа тээр харанхуй болсон хойно олов. Эрэг дээрх баримжаа тэмдэг болох оройг нь тас огтолсон гачуур нь харуй бүрийд ч хонх шиг бараантан тодоос тод харагддаг атал одоо буданд автаж, голын эрэг дагуу газар сайгүй мөлхөө манан татаж, шөнийн бүдэг гэгээнд хэсэгхэн төмөр мэт энд тэнд тасархайтан гялтганах голын ус юмыг нэг ойртуулж нэг холтгон зайны баримжаа алдуулаад болдоггүй. Загасчин эр маань муураа усны ёроол руу хаялж таван удаа өгсөж уруудахдаа өдий төдий цаг алдаж, бараг ясандаа хүртэл хөлдчихөө алдсан авч томорцгоо өлгөн авч татангуут л ланжгар загас орсныг мэдрэв!

	Тэр дэгээнд гогодуулсан цагаан хилмүүдийг салгасангүй, үгүй, хэчнээн байна гээч!... Гогцоо талх шиг л нумарч нугарчхаад, бараг дэгээ болгонд орчихсон, цөмөөрөө амьд, ёстой буцалж байна. Дэгээнээс мултарсан зарим нэг нь шууд усныхаа гүн рүү одож байхад зарим нь чавхдуулсан мэт год үсрэн ус үсчүүлж, хошуугаараа завины хана мөргөнө. Эд нар бол нугас нь бэртэж, нуруу дагасан гол шөрмөс нь дэгээнд өртсөн хэрэг, нуруу нь бэртсэн, хийний нь хүүдий цоорсон, заламгай нь урагдсан загас амьд мэнд гарна гэж үгүй тул тэдний насны эцэс болох нь тэр. Гутаарь хэчнээн амь бөхтэй амьтан бил ээ дээ, гэтэл томорцгийн дэгээнд хэвлийгээрээ өртөх юм бол гэдэс нь хөврөөд л амь тавина.

	Томорцгийн тамс хаа нэг хүчтэй таталдаж байхыг үзвэл тэвдэж дэмий зүтгэлж ийш тийш чавхдахгүй мундаг нүсэр амьтан таарчээ. Усны гүн рүү чангааж, хажуу тийш угзчин, дээшлэх тутам хүндрэн, улам их чаргуулдана. Хүчтэй угзчин тонгочихгүй байгаа нь л яамай, тэгэх юм бол дэгээ нь завинд хавиран чүдэнзний мод шиг хугараад загасчин хүн мэдээтэй, овсгоотой байхгүй бол хувцаснаасаа юм уу махнаасаа гогодуулна гэж мэд. Тэгсэн цагт дэгээ хугарах юм уу эсвэл завиныхаа ирмэгээс бушуухан шүүрч, томорцгийн их биед дэгээг бэхэлсэн капрон богочийг хутгаар тас огтолж амжвал сайн хэрэг, тэгэхгүй бол хулгайн гөрөөчид ч амь дүйсэн ажилтай атаархах юмгүй хувь зохиолтой улс даа. Загас барьж болно харин тэр хооронд загас хамгаалах албанаас үхлээс илүү айж байх учиртай, харанхуйд гэтэж ирээд хап гээд бариад авбал улаан нүүрээ түлж, учиргүй гарлагатай золгоно, ярдаглаж зөрөх юм бол шоронд орно. Төрөлх голдоо хулгай хийж аж төрсөөр, ямар нэгэн үл үзэгдэх шинэ эрхтэн бүхий сургуультай амьтан шиг болчихсон юм. Томорцогтой зууралдан холбилзож загас чангаахад хорхой нь асан хамаг ухаан санаа нь энэ ажилдаа автаж, гагцхүү тэр загасыг барьж авахаас өөр бодол сэрэл даанч байхгүй. Нүд, чих, ухаан, зүрх цөм ганцхан тэр зорилгод чиглэж, сэрэл болгон нь хөвчрөхөөрөө хөвчирчихсөн, загасчин маань томорцгийнхоо тамстай хоёр гараараа, хурууныхаа үзүүрээр гагнагдсан, хүлэгдсэн атал амьтай ч юм уу, амьгүй ч юм уу нэг юм гэдэснээс дээхэн цээжний зүүн хэсэгт тусдаа биеэ даан амьдарч, гал командын хүн шиг хоног тойрон цурам хийхгүй жижүүрлэн байна. Игнатьич нөгөө мундаг загастайгаа үзэлцэж, олзоо завь руугаа залж байх зуурт нөгөөдөх нь цээж дотор нь чих юугаа сонорлон, ирмэх нь үгүй нүдээр түнэр харанхуйг тэмтчин байна. Алсад гэрэл оч лугаа адил гялсхийхэд юун онгоц вэ, ямар аюул түүнээс гарах бол хэмээн өнөөх чинь бачимдан булгилав. Томорцгоосоо салах уу, загасаа усны гүн рүү тавих уу? Гэтэл энэ чинь амьд байгаа мундаг амьтан, яаж ийж байгаад явчхаж мэднэ.

	Хүн байдгаараа биеэ хурааж, зүрхний цохилт цөөрөн, сонор нь жингэнэх шахан хөвчирч нүд нь харанхуйг гэтлэх гэж хүчлэн, ер нь юу юугүй биеэр нь цахилгаан гүйж, галаас сэргийлэх албаны газрынх шиг «Аюул! Аюул! Шатлаа! Шатлаа!» хэмээн жижигхэн улаан чийдэн анивалзах нь уу гэлтэй.

	Өнгөрөөд явчихлаа! Ачааны өөрөө явагч онгоц Грохоталогийн гахайн фермийн үүлдэр сайтай агталсан бодон шиг хуугчсаар их мөрний голоор сэлж одов. Араас нь умард алсыг зорин яаралгүй сажлах нэгэн давжаагүй онгоцоо цасан шуурганы улианархуу сунжирсан нэгэн хэмийн хөгжим сонстож, бүдэгхэн гэрэлтүүлсэн талбай дээр нь гурван хос сульдсан толгойгоо бие биеийнхээ мөрөнд нааж, өнгөрөхийнхөө өмнө байдгаараа шахцалдаад энэхүү хөгжмийн аясаар нэгэн эцэслэж байна. Игнатьич бүр ажлаа түр зогсоож, «Кинонд гарч байгаа юм шиг, мөн догь амьдарч байна шүү» гэж бодов.

	Энэ хоромд нөгөө загас нь өөрийнхөө тухай сануулж, мэдүүлж хажуу тийш давхихад дэгээнүүд төмөрт хавиран, завины хананаас цэнхэр очнууд үсчив. Игнатьич гоё онгоцны тухай тэр даруйд умартан, харин өөрийг нь эргэн тойрон хучин авсан шөнө буй гэдгийг анхаарч мэдэрсэн хэвээр томорцгоо угзчин, хажуу тийш суун тусав. Загас нь өөрийгөө сануулж, тулалдааны өмнө бие халаах шиг болсноо тонгочихоо болин дорхноо номхорсон авч доош нь, усны гүн рүү улам чангааж, бүр нэг дөргүй бух чиг доош зүтгэж эхэллээ. Усны харанхуй цээл рүү ингэж мухар сохор юм шиг хар тэнхээгээрээ зүтгэлээд байгаа, ер нь байж байгаа бүх төрхийг нь үзэхэд томорцогт бүр булиа гэгчийн хилэм орж, одоо нэлээд сульдсан нь мэдэгдээд байв. Завины хажууд загасны хүчирхэг бие булгилан мулдганаж, шатсан хар даавууны чандруу хийсгэх адил ус үсчүүлэн тонгочив. Тэгснээ томорцгийн голыг хөвчлөн чангааж усны гүн рүү биш, таргилын зүг богоч, бөглөө, дэгээ сэлтээр ус үсчүүлж завийг шүршин гохдуулсан жижигхэн хилмүүдийг тэр чигээр нь чирч томорцгоос сэгсрэн хаяж давхих нь тэр. Игнатьич, томорцгийн гогцоорсон хэсгийг яаравчлан хумьж авах зуур «Мангар чинь агаар залгичхаж. Галзуурч!» гэж бодтол завины хажууд загасны бие харагдав. Харангуут балмагдлаа. Ташуу хугарсан олон гишүүтэй, гөлчгөнөн гялалзсан хав хар муруй тайрдас гэлтэй, заламгайнаасаа аваад сүүлээ хүртэл мотортой хөрөөний гинжээр ороочихсон мэт, тодоос тод хайрсан хуягтай хоёр бөөр нь огцомхон дөрвөлжилнө.

	Хөрөө хайрсных нь хоорондуур мурчганан урсаж огцомхон матийсан сүүлнийх нь бүр цаана очиж бургилан буй урсгалд гижигдүүлж, усанд илүүлж долоолгон буй арьс нь харахад л тийм нойтон гөлчгөр болохоос чухамдаа үйрүүлсэн шилийг том ширхэгтэй элстэй хольчихсоноос ялгаагүй. Доод талаас нь тэгшхэн харуулдсан мэт толгойд нь унжиж буй хорхой шиг мөгөөрсгүй зөөлхөн сахлаас аваад сарьсалж далбаалсан сүүлээ хүртэлх энэ загасны зөвхөн хэмжээ төдийгүй хэлбэр дүрс нь хүртэл нэг л балар цагийн ховор юмны шинжтэй, хүүгийнх нь амьтан судлалын сурах бичигт зураг нь байдаг эртний галавын гүрвэлтэй л адилхан юм.

	Таргилын ус тасархайтан хуйларч эргэлдэнэ. Завийг нааш нь цааш нь далбилзуулан хөдөлгөж, хилмийн усанд элэгдсэн хөрөө хайрс дайвалзах завины төмөр бөөрөнд хавирах нь сонстон байна. Нэг настай хилмийг хилэм ч гэхгүй, зүгээр л арзаахай гэх бөгөөд арзайхаараа арзайчихсан шогшгой буюу, эргэн тойрон шөрөгтэй ээрүүлтэй төстэй. Арзаахай амт ч байхгүй, нүд булаах ч юм байхгүй, араатны хоол ч болохгүй, гэдэс дотрыг нь цоолж хүүлчихнэ. Гэтэл, ээ бас хачин шүү! Нөгөө арзгар өргөст чинь лухайсан бодон шиг юм болчихно! Ямар хоол ундтайдаа тэр гээч! Муусайн усны хорхой өт, могой жараахайн авгалдай шүү дээ! Энэ байгалийн оньсого бус гэж үү?!

	Бүр дэргэд нь шахуу чогчиго дуугарав. Усан дээр л дуугарах шиг болох юм даа? Игнатьич чих тавин чагнав. Чогчиго урт хөлтэй, түргэн гүйдэлтэй хээрийн шувуу, цагаасаа өмнө, дулаан орондоо давхиж одох ёстой. Гэтэл, хар л даа дуугарч байх юм! Бүр ойрхон, бараг хөл доор юм шиг шүү. «Арай өмдөнд минь дуугарсан юм биш биз?!» Игнатьич иймэрхүү хөгийн, бүр доогтой ч юм шиг бодолд бие нь тавирч, балмагдсан нь арилаасай гэж боджээ. Гэтэл сэтгэл нь санаснаар нь болж хөгжиж сэргэсэнгүй, яс янгинаж, ухаан санаа балартдаг тас хорсом хүсэл тачаал, галзуу хор шар ч бас байдаггүй. Харин ч болбоос нөгөө цурам хийдэггүй нүд ч юм уу, чих ч юм уу байгаа зүүн талыг нь л байцайны гашилсан бүлээн шөлөөр угаах шиг болов.

	Гэтэл нөгөө загасны нь мөгөөрсөн ам л чогчиго дуугарч байгаа юм шиг хяхраад байсан юм санж, тэгээд амаараа агаар тургилж ахуйд өдий төдий хүсэн хүлээсэн энэ ховор загас нь Игнатьичид гэнэтхэн муу ёрын амьтан шиг санагдав. «За би чинь юу болж байна?» хэмээн загасчин мэл гайхав. Буг, бурхны алинаас ч айдаггүй, гагцхүү далдын хүчийг биширдэг атал... Үгүй, чухам тэр хүчинд л учир явдал нь байна уу?» Игнатьич томорцгийнхоо тамсыг сэлүүр угладаг төмөр соёонд шувт татан углаж, гар чийдэнгээ гарган хулгайн төрхтэй ханцуй дотроосоо загасны сүүл талаас гэрэлтүүлэв. Хилмийн хурц өргөстэй гулгар нуруу, усан дээр гялсхийж, нумарсан сүүл нь болгоомжтой, сульданги хөдөлж байх нь татар хийцийн махир сэлмийг шөнийн хад шиг харанхуйд өөрт нь билүүдэн хурцалж байх мэт. Загасны өргөн налуу духыг хамгаалсан ясан хуягийн доороос усан дотроос үрлэн суман чинээ хар хүүхэн хараагаа тойрсон шар хөвөөтэй жижигхэн нүд хүнийг өрөмдөн харна. Хөмсөг ч үгүй, сормуус ч үгүй, могой шиг хүйтэн харцтай нүцгэн нүдэнд ямар нэгэн далдын юм байна.

	Хилэм зургаан дэгээнд гохдуулсан байв. Игнатьич дээр нь тавыг нэмж шигтгэсэн авч нөгөө бодон чинь шир шиг хатуу арьсыг нь тийм хурц юмаар нэвт шааж байхад даанч ажирсангүй, харин томорцгийн хамаг оосор бүчийг тасдаж, энэ өчүүхэн жижигхэн хэр нь жигтэйхэн хурц, хорлогчинтой муусайн төмрийг цөмийг нь хуга таталж, хамаг биеийг нь шууран ороолгож буй усаар хар эрчээрээ давхих гэж хүч аван завины ханыг шөргөөн хошуу руу нь алгуурхан дөхөв. 

	Хилмийн заламгай ангалзах нь түргэсэж, шийдэмгий гэгч нь хяхраад ирэв. «Одоо яана даа!» гэхээс Игнатьичийн дотор хүйтэн оргив. Ийм мангар амьтныг ганцаараа гэтэлшгүй нь гэж мань эр бүх ухаанаараа бус, түүний аль нэгэн хэсгээр буюу за даа, аягүй бол, ерөөсөө л хаширтаа ухаарав. Хилмийн биед аль болох олон дэгээ зоогоод л томорцгоо хаячих хэрэгтэй, усны гүнд тамирдаж муужраг. Дүү нь томорцгоо эргэх гээд давхиад ирнэ, тэгээд тусална. Олз омог олох муу ажил болохоор мань эр тэсэхгүй, юун нөгөө бардам нэрэлхүү зан байх билээ л болно. Сангийн аж ахуйн өөрөө явагч голын цаад биеийн хураасан байцаа ачихаар явчихсан, онгоцныхоо ногоог буулгаж дуустал Даамал Опарихад лав ирэхгүй.

	Хүлээх хэрэгтэй, хүл-ээ-ээх! Үгүй, тэгээд ирэхээр нь яах болж байна? Хилмээ хуваах уу? Хоёр хэсэг юм уу, аягүй бол, механик нь гэж арчаагаа алдсан муу Даам шиг нэг золигийн гайхал дүүтэй нь наалдаад ирвэл гурван хэсэг хуваана. Хилмийн гэдсэнд хоёр хувин, аягүй бол, түүнээс ч илүү түрс байгаа. Тэр түрсийг бас гурвуул хуваах уу?! «За тэр, за тэр муу юм чинь ч илрээд ирлээ дээ! Утробины дотор ч юмтай л даа, ингэхлээр шамраад эргэчихсэн хэрэг!» гэж Игнатьич өөрөөсөө жигшин бодов. Энэ хүн одоо хэн бэ? Түүний ямар төрх тодорч байна? Даам, эсэргүүгийн үлдэгдэл Грохотало хоёроос эсвэл дүүгээсээ юугаараа дээр байна? Авлигач амьтдын дотуур тамир, царай зүс цаанаа л нэг төстэй! Харин зарим нэг нь үнэн дүрээ нууж, цагаа иртэл танигдахгүй байж дөнгөвч тохиолдох ёстой учрал нэхэн ирэх буюу талийгаач Куклины ярьдгаар хоногийн тоо гүйцэж бүгдийг нь шүүрдэн нэг дор овоолж, дараа нь нэг нэгээр нь байр байранд нь хуваарилна. Доороо суурьтай, дотроо бодолтой, яаж ч хорхой хүрч байсан нийтийн тогоон дахь өөхтэй, амттайг шүүрэлгүй, аягатайгаа л гоочилж суудаг, ааш араншнаа аар саар юмаар арилждаггүй, архи дарсанд живж, амьдралынхаа замаар хазайдаггүй хүн бол амьдралд ч тэр, газар дэлхий дээр ч тэр, хөлс хүчээрээ олж авсан өөрийн гэсэн байр суурьтай. Бусад нь цөмөөрөө хог, хаягдал, угаадас руу!

	«Ээ мөн ч ухаантай шүү!» хэмээн Игнатьич мушилзав. «Мэдэхгүй, чадахгүй юм ч гэж байхгүй! Салбадай! Ихээхэн донжтой жүжигчин! Загасчин гэж нотлох уу?» хэмээн ах Утробин өөрийгөө даапаалж арзгануулав. Тэр өөрийгөө хууран хор шар гэж тооцдог Сибирийн орос хүний мугуйд бөгөөд биеэ тоох зан, харамч сэтгэл нь хамаг биеийг нь тарчлаан зовоож урж тастах мэт.

	— Бүү хөнд! Бүү-үү хөнд! Дийлэхгүй, авч чадахгүй! гэж өөрийгөө тайвшруулж үглэв.

	Юм хэлээд үзвэл хөндлөнгөөс нь хэн нэгний унтарч бөхөөгүй оюун билэг ярьж буй мэт болж, тэгээд тэр дуунаар сэргээд ирж болзошгүй санагдсан авч үг нь тээр тэнд бүдэгхэн саланги саланги сонстов. Бүдэгхэн авиа загасчны дөнгөж чихний үзүүрт өртөн, бачимдан ажиллаж байгаа оюун ухаанд нь хүрсэнгүй.

	Оюун ухаанд нь олон сэрэл давхцан тэр дагуу үйл ажиллагаа төлөвлөгдөж, ажил хэрэгч чанар тодрон гарч эзэн хүнийг эзэмдэн чиглүүлснээр мань эр сүхээ өөр лүүгээ дөхүүлж дүйртэл цохисныхоо дараа загасаа гохдохоор хурц дэгээгээ мөн ойртуулав. Ус татардаг цаг өнгөрч, намрын азарган борооноос гол үерлэн замын юмыг булга татан эргэлдэхийн сацуу эрэг хол тул сэлүүрдэж тэр хүрэхээ зүрхэлсэнгүй. Нэмэрт нь загас ч усны гүн рүү очихгүй, хээлтэй, эмзэг хэвлээрэй газар хүрэнгүүт л муусайн оосор, дэгээг тас тас туйлж тонгочно. Ийм олзыг алдаж болохгүй. Хаан загас амьд яваа насанд нэг л таарна, тэгэхдээ. хэн гуай болгонд ч биш Даамд хүн болсоор заяагаагүй, заяах ч үгүй. Тэр бол загасчлах гэж голоор нэг дэгээ хаяж, хог тарьж явдаг хүн...

	Хаан загасыг үзэх сэн, барих сан гэж мэдээж бөөн хүсэл болдог байсан гэхдээ түүний тухай дуулаагүй сонсоогүй юм гэж даанч байхгүй болохоор хар аяндаа айдас төрдөг асан, тэгээд ч тэр үү үйлийн үртэй тэр нэг үгийг санаандгүй дурсчхаад Игнатьич сэрдхийн цочив. Хараал идсэн тэр загасыг тавьчихсан нь дээр, зүгээр санамсаргүй мэт мэдэгдэлгүй тавьчхаад л нэгэнтээ залбирч, түүний тухай бодол болж, эрэлхийлж хуучнаараа үргэлжлэн аж төрсөн нь дээр гэж өвөө нь ярьдаг сан. Гэвч нэгэнт тэр үг амнаас гарчихсан хойно тэгэхээс өөр яах вэ хилмээс заламгайтан аваад хамаг яриа хөөрөө гүйцэх нь тэр! Янз бүрийн эмч домч гээд хуучны улс, өвөө ч гэсэн тэр дээ, тайгад амь зууж, дугуйд мөргөж явсан улс алийг бурахыг тэр гэх вэ аливаа саад тотгор арилж, зүрх чангаран дотор шулуудав...

	«Ээ-ээ яавал ч яаг!» хэмээн Игнатьич далайхаараа далайж сүхнийхээ тархиар «хаан загасны» духан дундуур хавтай гэгч нь буулгасан авч битүүхэн лүг хийж цаанаа нэг жинтэй тусахын оронд шалхийтэл нэг их чанга дуулдсаныг бодохул хальт авсан хэрэг гэж ухаарав. Байдгаараа далайж дэлсэх хэрэггүй байж, огзомхон оночтой л цохих ёстой байхгүй юу. Дахиж цохихтой манатай, одоо нүд ирмэх төдийд л бүх юм учраа олно. Мань хүн загасаа лав гэгч нь дэгээдэн угзарч завь руугаа бараг оруулаад ирлээ. Тэгээд хариугүй орь дуу тавихад л бэлхэн боллоо, үгүй ээ, орь дуу ч биш л дээ, мань эр төрөлхийн загасчин болохоос, ямар хотын маанаг амьтан биш, зүгээр л завиндаа оруулж, бөндгөр толгой дундуур нь сүхний тархиар дахин нэг өгчилгөчихөд баяртай, цаанаа нэг додигор аяархан инээж суух асан. Дахиад ганц амьсгаа авч, хөлөөрөө завины хана руу жийж, сайн өшиглөөд нэгэнтээ хүчлэх хэрэгтэй. Гэтэл гиюүрч үүлгэрдсэн загас гэнэтхэн мурчгасхийн завь мөргөн тас писхийж, голын ус бөөн бөөн хар юм үсчих мэт дэлбэрэн буцлах нь тэр. Загасчны толгойг хүнд юм хайрч дэлсээд, чих нь дөжрөн, зүрхийг нь зүсэх шиг болов. Жинхэнэ дэлбэрэлтэд өртөж тэртээ дээш ойсноо сохор дүлий хоосон зай руу буцаад унах мэт болохуйд мань хүн «Аа-аах!» гэж дуу алдаж ухаан балартах зуур «дайн гэдэг чинь ийм юм байдаг байх нь ээ...» хэмээн бодож амжив.

	Тулалдаанд буцалсан дотор нь балартаж хүйтэн оргилоо. Ус! Мань хүн бөөн ус залгичихлаа! Живж байна! Хөлөөс нь нэг юм усны гүн рүү чаргуулдана. «Дэгээдүүлчхэж! Гогодчихож! Дүүрчээ!» гэж бодтол хөлийн нь шилбэ рүү нэг юм зөөлхөн хатгахыг мэдэрсэн нь нөгөө загас тонгочсоор, өөрийн болоод загасчны биед томорцгийн дэгээг зоосоор байгаа нь тэр ажээ. Игнатьичийн толгойд аргаа барсан хүлцэнгүй байдал гунигтай бөгөөд өөрийн эрхгүй лугшиж, «Ингэхлээр яах вэ... Ингэхлээр гүйцэх нь энэ...» гэсэн санаа зурсхийлээ. Гэвч загасчин маань шөрмөстэй тэнхээтэй эр, загас нь тамирдан зовж гүйцсэн амьтан болохоор мань хүн эхлээд энэ сэтгэл эзэмдэж эхэлсэн үхэлтэй эвлэрч буй хүлцэнгүй байдлыг загаснаас урьд давж чадлаа. Ийм хүлцэнгүй байдал бол чухамдаа үхэл гэсэн үг, үхэлтэй эвлэрнэ гэдэг бол «Диваажингийн хаалгыг тогшоод ямар ч хэрэггүй...» гэдэг шиг хамаг түгжээг нь ганцхан тийшээ онгойхоор хийчихсэн байдаг нөгөө ертөнц орох хаалганы түлхүүрийг эргүүлж байгаа хэрэг.

	Игнатьич цоройж цовхрон уснаас цухуймагц нулимж, амьсгал аваад хэрмэл тор харагдахад түүнээс шүүрэн авч, тамсыг нь дагуулан хөөсөөр завь руугаа зүтгэн ирмэгээс нь зууран авсан боловч ороолдсон томорцгийн хэдэн дэгээ хөл рүү нь нэмээд шивчихсэн тул цааш нь явуулдаггүй. Улангассан загас суларсан торон дотор жинтэйхэн мулдаганан байх нь гол зангыг нь хөдөлгөчхөөд томорцгийг орооцолдуулан өөртөө нэгэн дэгээний араас нөгөөг шивж, загасчныг мөн зүгээр орхихгүй байгаа хэрэг. Тэр хөлөө завиныхаа доогуур оруулж их биеийнх нь төмөрт наалдуулахыг эрмэлзэвч дэгээнд нэмж өртсөөр харин загас нь хөөсрөн байх хөө шиг хар усанд сулхан ч гэсэн үе үе цочмог гулдганан хөрөө иртэй нуруу, шөвгөр хошуугаараа усны хар гадаргыг анжсаар хагалах мэт дайруулан байна.

	«Дээдэс минь! Чи энэ бид хоёрыг нэг салгаж хайрлаач! Энэ амьтныг эрх дураар нь тавьж үз! Миний тэнхээ хүрэхгүй юм байна!» гэж загасчин сулхан бөгөөд горьдлогогүй залбирав. Тэр гэртээ бурхан тахил байхгүй, сүсэг бишрэл ч үгүй, өвөөгийнхөө захиа сургаалыг тоглоом болгож өнгөрөөдөг байсан. Тэр нь л их тусгүй юм болж. Ямар нэгэн тохиолдолд, үгүйдээ яг үүн шиг ингэж аргаа барж, тартагтаа тулсан цагт хэрэглэхээр өвөөгийнхөө үгэнд орж гал тогоондоо ч хамаагүй бурхан тахил хадгалж байдаг байж, хэрэг түвэг үүсвэл, талийгаач эх минь үлдээсэн юм гэрээсэлсэн юм энэ тэр гээд үхсэн хүн рүү чихчхэж болох байсан...

	Загас номхорлоо. Тэмтрэх мэт явсаар завь руу ойртон ирээд ханыг нь налаад авдаг байгаа даа, амьтай, голтой болгон аль нэг юм бараадаж байх юм, хөөрхий! Дүйртлээ цохиулж биед нь шигдсэн олон гох, дэгээний шарханд балартсан нөгөө загас чинь усан дотор соргог хоншоороороо тэмтчин байснаа шөвгөр хошуугаа хүний сүвээ доогуур шургуулаад хоргодчих нь тэр. Загасны заламгай ам хоёр хяхран өөрийг нь амьдаар нь зугуухан зажилж байх шиг болоход загасчин эр сэрдхийж айн мэгдэв. Тэгээд хазайсан завиныхаа ирмэгийг дагуулан барьж загаснаас холдох гэж оролдсон боловч цаадах нь араас нь дагаж, юу юугүй тэмтэрч олоод мөгөөрсөн хүйтэн хошуугаа бүлээн сүвээ рүү нь шургуулан тайвширч, зүрхэн тус газар шуухитнан байх нь хавирга сүврэгийг нь мохоо гар хөрөөгөөр хөрөөдөж, яг мах татах машины нүх шиг ангайсан ам руугаа гэдэс дотрыг нь шал палхийлгэн сорох мэт.

	Хүн загас хоёр аль аль нь цус алдан сульдсаар. Хүний цус хүйтэн усанд бүлэгнэх нь муу. Харин загасны цус ямар бил ээ? Адилхан улаан. Гэхдээ загасных загасныхаараа хүйтэн. Бас тэгээд их жаахан шүү дээ. Загас ч цусаар яах вэ дээ? Усанд амьдардаг юм чинь. Дулаацах шаардлага огт байхгүй. Харин хүн л газар дээр амь зуудаг болохоор бүлээн дулаан шаардана. Үгүй, тийм атал энэ хоёрын зам ингэж мөргөлддөг нь юу ч бил ээ? Голын хаан, хамаг байгалийн хаан хоёр намрын хүйтэн усанд нэгэн урхинд орчих гэж! Зовлонт үхэл хоёуланд нь адилхан харуулдан байна. Загас гэртээ өөрийндөө байгаа, бас тэгээд энэ наждыг түргэн дуусгах ухаанаа олохгүй учир зовлонгоо хүнээс удаан эдэлнэ. Мань эрд бол завиныхаа амсрыг тавьчих ухаан эрхбиш бий. Тэгээд л гүйцэх нь тэр. Загас түүнийг усны гүн рүү чирч, дэгээгээр сэглэж, усаар булхаж нэрмээс болоод өгнө...

	«Яаж? Юунд нэрмээс болно гэж? Мажийхад уу? Бугдайхад уу? Үгүй-ээ-ээ! Тэгүүлэхгүй, заяа нь тэгүүлэхгүй!...» Загасчин завины хатуу ирмэгийг чанга гэгч нь зуурч уснаас ухасхийн, загасыг залилж, буцалсан хор шарынхаа эрчээр хоёр гар дээрээ хүчлэн өндийж ийм намхан, ийм ойрхон буй завь руу хөрвөн унах гэж оролдов! Гэтэл тав алдсан загас аягүйрхэн ам нь шалхийн ангасхийж, бие нь нумран сүүлээ залбаас тэр даруйд загасчны хөл рүү хэд хэдэн газар бараг үл мэдэгдэм, шумуулын төдий шипхийтэл хатгаад авлаа. Игнатьич сульдан унжих зуур «Үгүй энэ чинь яаж хоцорсон юм бэ!» гэж аяархан уйлагнав. Загас дорхноо номхорч, загасчинд наалдаж сүвээгээ болиод бүр суга руу нь нойрмоглон шургахуйд амьсгал нь ч сонстохгүй усны хөдөлгөөн мэдэгдэм төдий болсонд загас ингээд муужрах нь, одоо юу юугүй гэдэс нь дээшээ эргээд ирнэ гэж мань эр битүүхэн баярлав! Цус алдаж, агаар залгин муужраад хүнтэй тулалдаж бүрмөсөн тамирдан сульдав бололтой.

	Тэр өөрөө ч сульдан зүүрмэглэх маягтай болж буйг мэдрэн чимээгүй хүлээзнэв. Үхлийн нэгэн урхинд цуг хүлэгдсэнээ мэдсэн мэт өнөөх загас загасчин, амьдрал хоёроосоо хагацах гэж яаравчилсангүй. Загасны заламгай ангалзан байх нь дэргэдэх хүндээ манцуйны хуурай арьс бүүвэйлэн хяхрах мэт сонсогдоно. Загас сэлүүр, сүүлээ хөдөлгөн залж өөрийгөө хүний хамт усан дээр тогтоон байна. Үүрд амраах нойрын хар дарамт хүн загас хоёрын бие махбод, оюун билгийг номхруулан эзэмдсээр үхэл, тахал, гал түймэр гээд байгалийн аливаа гамшиг учирсан аль ч үед хүн араатан хоёр хоёулхнаа халз тулгарч байсан удаа нэг хоёрхон бус, баавгай, чоно, шилүүстэй улаан нүүрээрээ халз тулчхаад үхлийг хүлээн өдий төдий өдөр шөнийг өнгөрөөж байсан удаатай. Энэ тухай ямар аймаар, ямар жигийн юм эс ярьдаг билээ, гэхдээ лааны тосорхуу цэлцийж цэхийсэн, араатныхтай огт төсгүй, араатны нүд ухаалаг байдаг юм чинь, харин гахайн торойны цатгалан мунаг нүдэрхүү хайлан шар нүдтэй мөлгөр толгойтой, хүйтэн биетэй загас хүн хоёр нэгэн хувь тавиланд ороолдоно гэж орчлонд байдаг сан бил үү?

	Энэ ертөнцөд болдоггүй байдаггүй юм гэж даанч байхгүй, харин хүн тэр болгоныг мэддэггүй ажээ. Одоо ч гэсэн түмэн хүний нэгэн болох энэ эрийн тамир тасарч бие хөшиж, завь юугаа алдаад загасны хамт голын ёроол руу живж, томорцгийн богочууд ялзарч тасартал тэндээ салбарч байх болж байна. Богоч нь капрон юм чинь өвөл хүртэл лав тэснэ! Торныхоо дэгээнд сэглүүлж, загас жараахайны хоол болоод, үлдсэн юухан хээхнийг нь усны хорхой шавж цэвэрлэчихнэ. За ингэхлээр мань эрийн хаачсаныг хэн мэдэх вэ? Яаж өнгөрсөн, ямар зовлон эдэлснийг хэн мэдэх вэ? Нөгөө муу Куклин өвгөн хоёр гурван жилийн өмнө мөн л энэ Опариха голын хавьд усанд ороод алга болсон шүү дээ. Хүний урамд үзэх төдий ч өөдөс олдоогүй. Ус аа гэж! Байгалийн аюул! Усан дотор хадан уул, ангал хавцал аль аль нь бий, ховх сороод л хааш нь ч хамаагүй чихчихнэ.

	Мань эр нэг удаа живсэн хүнийг үзсэн. Цаадах нь эргээс холгүйхэн усны ёроолд хэвтэж байсан юм. Усан онгоцноос л уначхаад хуурай газарт бараг хүрчихсэн хэр нь түүнийгээ мэдэлгүй сэтгэлээр үхээ биз. Эсвэл зүрх нь зогсчихсон ч байж мэднэ, эсвэл согтуу ч байсан юм уу, өөр ч ямар нэгэн юм болсон юм уу, асуух арга байх биш дээ. Живж үхсэн хүний тугалга мэт үхлийн хар хальс бүрхсэн нүд нь дугариг том гэдэг нь жигтэйхэн, ер нь хүний нүд гэж тэр даруй итгэхийн аргагүй байсан сан. Жараахай сормуусыг нь нэг нэгэнгүй сугалж, зовхийг нь хөхөөд, ухархай руу нь орчихсоноос ийм аймаар муухай бүлтийчихжээ. Чих, хамрынх нь нүхэнд мах амтархан хөхөөд чигжчихсэн могой болоод гутаарь жараахайны сүүл язганаж, ангайсан аман дотор нь аанай жараахай мөн л бужигналдана...

	Игнатьич сэрдхийн, 

	— Ээ. үгүй чиш-ш! Больё, чи минь! хэмээн адган шуухитнаад — Тонил! Тонил! Тонилоод аль! гэж загасны толгой дундуур балбаж гарав.

	Загас хөндийрсхийн сүртэй гэгч нь ус бургилуулан мань эрийг чирлээ. Гар нь завины ирмэг даган гулгаж, зуурсан хуруунууд нь суларч эхлэв. Өрөөсөн гараараа загас дэлсэж байх зуур нөгөө гар нь бүр чилж гүйцсэн тул мань хүн эцсийн хүчээ шавхан чангааж өндийгөөд эрүүгээрээ завины ирмэгээс этэн дүүжлэгдлээ. Хүзүүний яс шажигнан, хоолой шуухитнан урж тастаж байх мэт авч хоёр гар амсхийлээ. Гэвч их бие ялангуяа хоёр хөл нь хүний юм шиг болчхоод, баруун хөлийн тухайд гэвэл байгаа эсэх нь ч бүү мэд. Тэгээд загасчин эр загасыг бушуухан үхүүлэх гэж ятгаж эхлэв. Өөртөө бий гэж огт санаанд ороогүй явсан өрөвдөм хуурамч дулдуй дуугаар

	— Чамд юу хэрэгтэй юм бэ? Чи тэртэй тэргүй мажийна... гэж тасалдуулан шуухитнаснаа, загас үг мэддэг байвал яана! гэж гэнэт бодоод... нойрсоно хэмээн залруулж, — Номхорч үз! Чамд ч амар, надад ч амар шүү дээ. Би бол дүүгээ хүлээж байна, чи хэнийг хүлээж байгаа бил ээ дээ? гээд, — Дүү минь-э-ээ-ээ-ээ!... гэж бөхөж байгаа дуугаар шивгэнэн дуудаж уруул нь чичгэнэн өмгөнөв.

	Хариу чагнаваас анир ч байдаггүй. Нам тайван. Бөөгнөрч зангирсан сэтгэл юу нь тов тодхон сонстохоор нам гүм байлаа. Тэгтэл ч загасчин эрийн ухаан дахиад балартав. Харанхуй улам өтгөрөн хучих шиг болж, хоёр чих нь шуугиад ирэх нь цус алдаж гүйцэж байгаагийнх. Загас ч гэсэн муудаж байгаа бололтой хажуулдаж ирсэн боловч одоо хэр ус үхэл хоёр бүрмөсөн гэдрэг нь харуулж дийлээгүй байна. Хилмийн заламгай хиагчихаа больж, зузаан холтсон дахан доороо чийгтэн өмхөрсөн модны голыг өт зугуухан мэрэх мэт хяхнах төдийхөн болжээ.

	Голын дээгүүр ялимгүй гэгээ татлаа. Яагаад ч юм бэ бухалдалгүй хам хумхан тармасан өвс шиг сэмжин үүлний завсраар цэвдэг туяа нь гялбаж, дотор биед нь од сар түгсэн холхи тэртээх тэнгэр улам алслан өндөрлөөд намрын уснаа жихүүн туяа харвалаа.

	Цаг орой болох нь энэ. Намрын туниагүй наранд жавар нь муухан гарсан усны дээд давхарга хөрж өрөм хуулж авсан мэт алга болоод гүн ёроолын цахилам хүйтэн дээшээ нэвт цоргижээ. Гол руу харахын хэрэггүй. Шөнийн гол тун зэвэргэн муухай. Дээшээ тэнгэр өөд харсан нь дээр 

	Фетисийн гол дээрх, яагаад ч юм бэ, зул дэнгийн гэрэл тусгачихсан мэт шав шарлачихсан хадлангийн талбай санаанд нь оров. Хөл доор цаанаа нэг өег дулаахан шүжигнэж байдаг өвсний дуу чимээ, хөдөлгөөн ор байхгүй талбай байх юм. Талбайн дунд хамарлуулж самнасан дээд биеэс нь шонгийн хурц үзүүрүүд цухуйсан суумал урт нуруу байна. Харин яагаад цөмөөрөө шар байдаг бил ээ? Дуу шуу ч байдаггүй? Гагцхүү хангинаан жингэнээн л нэмэгдээд байх юм. Хадсан өвс болгоны доор олон бяцхан дархан нуугдчихаад дөшөө зогсоо чөлөөгүй балбан, урамгүй зуны эцэс төгсгөлгүй нэгэн хэмийн нойр хүрэм хөгжим хавь ойроор нэг түгээж байгаа мэт жингэнээд л. «Би чинь үхэж байна шүү дээ! Хэзээний усны ёроолд л ирчихсэн юм уу? Юм болгон шар...» хэмээн сэтгээд Игнатьич ухаан оров.

	Тэгээд хөдөлж үзвээс муужирч номхорсон хилэм залхуутайхан хөдөлж дэргэд байгаа нь мэдэгдэв. Бүдүүн зөөлхөн гэдсээрээ аятайхан, болгоомжтой гэгч нь шахаж наалдсаар байна. Ийнхүү болгоомжтой аяглаж, нэгэнт олсон амь насаа бөхөөж унтраалгүй сахин хамгаалах гээд байгаа нь нэг л бүсгүй хүний төрхтэй. «Ийм дүрийг олоод хувилчихсан хүн арай биш биз?!»

	Байцайны навч зажлах мэт ам нь хэржигнэн, цатгалан маадгар эрх дураараа хажуулдан зүүрмэглэж байгаа нь ч тэр, хүнд ойр байх гэж зүтгэлж тэмүүлээд байгаа нь ч тэр, бетоноор цутгаад дээгүүр нь хадаасаар сарааччихсан юм шиг зураастай дух нь ч тэр, духны хуягийн цаана чимээгүй бүлтгэнэн буй үрлэн сум шиг нүд ч тэр, хараагүй мэт боловч мань хүн рүү бас чиг зүгээргүй ширтэн буй аймшиггүй харц ч тэр, бүгд л энэ амьтан хувилгаан гэдгийг нотлоод байлаа. Өөр нэг хувилгааны бодийг хөтөлж байгаа хувилгаан л гэсэн үг. Хаан загас ийнхүү зовж тарчилж байгаа нь нүгэл буян бодох хүн лүгээ адил гэлтэй үхэхийнхээ өмнө аль нэг нууц сайхан юмаа дурсан санаж байх шиг.

	За усны энэ муу хүйтэн амьтан юугаа дурсаж санах вэ дээ? Мэлхийнх шиг улцгар арьсанд нь наалдсан сэрвэгэр тэмтрүүл нь хөдөлж цөхөөд, сахлын цаана араа шүдгүй нүх нэгэнтээ умайж жимийн, нэгэнтээ усаар тургиад байж байгаа царайг нь. Усны ёроолын хиг замгийг ухаж төнхөн өт хорхой түүж явахдаа гэдсээ тэжээхээс өөр ямар нэгэн эрмэлзэл тэмүүлэл түүнд байсан бил үү?! Түрсээ базааж жилд ганцхан удаа эрэгчин хилмээ буюу урсгалаар шуурсан усны элсэрхэг ёроолыг хавирч явсан биз? Түүнд өөр юу байв? Юу байв? Энэ загас харах царайнаасаа ой гутмаар амьтан агсныг урьд өмнө яагаад анзаарсангүй вэ? Лааны тос шиг шар өөх үелж, мөгөөрс төдийхнөөр биежсэн арьсан туламд чихээстэй гэмээр зөөлхөн мах нь хүртэл балиар. Нэмэрт нь хуяг гэж нэг их давхарласан юм, хамар хоншоор нь хүртэл загас загасныхаас этгээд, за тэгээд энэ өт хорхой шиг сахал, шаргал тосон дотор хөвөх мэт үрлэн нүд, хар түрсний буртаг чихээстэй бас ижил хосгүй хэвлий энэ бүхэн цөмөөрөө сэжиг хүрч дотор муухайрмаар булай юм аа чухам! Гэтэл ийм амьтнаас болж, ийм муу ёрын лүдээс болж хүн хүнээ болих гэж! Шуналд л автаж дээ! Хамаг сайхан юм бүдгэрэн, бага нас, хүүхэд цаг хүртэл хажуу тийш зайлан оджээ, чухамдаа ч хүүхэд ахуй цаг дэргэдүүр нь өнгөрсөн гэж хэлж болно. Өөрийгөө мэдэх болсон цагаас л хойш энэ завь энэ голоос хагацаагүй, энэ муу хараал идсэн загасны хойноос л хөөцөлдөж яваа. Фетисийн гол дээрх эцэг эхээс өвлөсөн хадлангийн талбай шарилж, хогийн өвсөнд баригдчихсан. Сургуульд байхаасаа л завгүй гээд номын сангаар шагайж ч үзээгүй. Сургуулийн хүүхдийн эцэг эхийн хорооны даргаар нэр дэвшүүлж, улираан сонгож байсан авч сургуулиар очиж байгаагүй. Ажилд махруун, шударга хөдөлмөрчин хэмээн ажлынх нь газраас гацааны зөвлөлийн депутатаар сонгохоор нэрийг нь товлож үзсэнээ, нуудгайгаар загасчилж олз олох дон туссан амьтан ямархан депутат байх бил ээ? гээд олон таван үггүй хасаж орхисон. Журам сахиулах нөхөрлөлд хүртэл голоод авдаггүй. Танхай сахилгагүй этгээдүүдээ өөрснөө янзалж, өөрснөө барьж, өөрснөө хүмүүжүүлцгээ, мань хүн хэзээ үргэлжид гөрөө хөөж явдаг болохоор тийм зав хаана байх вэ. Харин түүнийг бол ямар ч балмад танхай эр гүйцэхгүй! Үгүй, гүйцсэн шүү дээ. Нөгөө хайр булаасан ач охин Тайкаг яалаа даа!..

	Ээ, муу зэрлэг адгуус! Намуу цэцгийн сор, тагтааны дэгдээхэй гэлтэй өнгө жавхаа бүрэлдэж яваа идэр залуу сайхан охиныг машинаар дайрч шон мөргүүлээд няцалчих гэж. Муу охин минь эцсийн хоромд төрсөн эцэг, хайртай авга ах хоёрыгоо санаж, ухаан бодолдоо ч гэсэн яах вэ дээ, лав дотроо дуудаа байлгүй. Гэтэл нөгөө хоёр нь яалаа? Хаа байсан бил ээ дээ? Юу хийж явлаа даа? Нөгөө л гол усаа завиар туучуулж, залилж будилуулж, хүн төрхөө алдан, загас хөөж явсан шүү дээ... Сургуулийн тухайд гэвэл зовж зүдэрч байж арайхийн дөрвөн өвлийн нүүр үзсэн. Хичээл дээр ширээний ард суугаад цээж бичиг бичих юм уу, шүлэг сонсож суулаа гэхэд л хамаг ухаан бодол нь гол дээр хадаастай, загас барьж байна, баригдаж байна гэхээс зүрх нь булгилан, хөл нь тийчгэнэн, хамаг яс нь хангинаад байдаг сан! Тийнхүү загас баригдаад л байсан! Тэг тэгсээр юу баригдав даа! Хамгийн том нь шүү! Хаан загас! Ээ, муу...

	Дахиад л өвөө нь санаанд оров. Түүний хэлдэг нэг тарни, уншлага дом яриа л санаанд орсон хэрэг«За, Зиновей минь, жижигхэн загас баригдвал чи түүнийгээ саваагаар ороолгож бай. Дэгээнээс мулталж аваад, «аавыгаа явуул, ээжийгээ явуул, ажаагаа явуул авгыгаа явуул, авгайг нь явуул!» гээд л ороолгоод бай. Тэгж ороолгочхоод ус руу нь буцааж тавиад хүлээгээд бай. Загасчин юу гэж хэлсэн бэ, бүх юм тэр ёсоор болно» гэдэг байсан. Чухам аль нь аав нь, аль нь авга нь, аль нь авгын авгай нь юм бүү мэд ч гэсэн том том загас үнэхээр баригдаад байдаг болохоор мань хүн энэ домог яриаг үнэмшиж, бага байхдаа чин санаанаасаа ороолгодог байсан бол хожим том болоод ч гэсэн яах вэ цаашаа хэмээн мөн тийнхүү ороолгох удаа бишгүй байсан билээ... Нэг насаараа загасчилсан өвөө нь хоёр хөл нь хэрлэг өвчнөөс болж мурийж эргэчхээд босож чадахгүй пийшин ханзан дээр хэвтэрт орсон байхдаа мөн тийм өвчнөөс болсон мэт тасалданги хахир хоолойгоор «За, хүүхдүүд минь хэрэв заяа та нар амьдын хар нүгэл үйлдсэн буюу нэр төрөө хугалсан, худлаа хэлсэн зэрэг сэтгэлийн сэвтэй бол хаан загастай л битгий орооцолдож яваарай, баригдсан дор нь буцааж тавьдаг юм шүү. Тавьж л үзээрэй, заавал тавина шүү!... Худал хуурмаг явдал тун найдваргүй» гэж зогсоо чөлөөгүй үглэн захидаг сан. Өвөөгийн загасны паян, загасчлах тухай захиас гэрээнээс өөр түүний зүс царай, амьдрал явдал, яльгүй ч гэсэн танил дүр төрх ой тойнд даанч хоногшиж үлдсэнгүй. Гэтэл нөгөөдөх нь өнөөдөр дахиад санаанд ордог байна шүү. Онож дээ мөн!

	Үгүй ингэхэд, ингэтлээ ороогдох ямар худал хуудам хэрэг ямар муухай шившиг тарьсан бил ээ?

	Игнатьич завины ирмэгээс эрүүгээ мулталж, загас руу, түүний толгойныхоо мөгөөрсийг хуяглан хамгаалсан мэдрэхүй үгүй өргөн духыг харвал шаргал, хөвхөр шөрмөс судас мөгөөрсний завсраар орооцолдсон үзэгдэв. Түрүүн томорцогт ороолдмогц ухаанд харван орж ирэхэд нь хий үзэгдэл хэмээн албан хүчээр зайлуулан мартахыг оролдоод байгаа, нөгөө бараг л бүх насаараа биеэ хамгаалан зугтааж явсан нэг зүйл чинь байдаг дүрээрээ гэрэлтэн тодроод эцсийн энэ ялын эсрэг үргэлжлүүлэн тэмцэх чадал нэгэнт үгүй болжээ.

	Үйлдсэн нүглийнхээ лайг эдлэх цаг нэгэнт иржээ.

	... Түүний эргүүлдэг байсан, янз янзын юм бодож элдэвлэх дуртай Глашка Куклина гэдэг бүсгүй нэг удаа мулз чанасан хилмийн толгойгоор ч баг хийх ухаан сэдэж, зүгээр ч үгүй гар дэнлүүний чийдэн дотор нь углачихсан байж билээ. Клубийн харанхуй танхимд анх удаа тэр багтай орж ирэхэд тэнд байсан хүмүүс золтой л байшингаа өргөөд зугтчихаагүй сэн. Аюул гэгч самуун явдал лугаа адил айлгахын зэрэгцээ гижигдэн дууддаг ажээ. Түүнээс хойш Чушийнхан их багагүй багаар зугаацах болсон юм.

	Энэ Глашка Куклинаас л хамаг хэрэг үүссэн юм.

	Дөчин хоёр онд Чушийн модон завод руу сумны хайрцгийн банз зүсүүлэхээр цэргийн улсууд явуулсан юм. Тэдний дарга нь гэж цэргийн эмнэлгээс саяхан гарсан одон тэмдэгтэй, турьхан хэр нь сэргэлэн дэслэгч байлаа. Цэргийн шархтсан дарга Чушид анх удаа үзэгдэж буй нь энэ бөгөөд ганган төрх, байлдааны гавьяаг нь шагшин гайхах хүүхнүүдэд даруухан зангаараа гайхуулах бодол даргад хараахан байсангүй.

	Биерхүү хүүхэн Глашка Куклинаг дэслэгч шонхрынхоо харцаар үзэхгүй өнгөрнө гэж, мэдээжийн хэрэг, яаж байх вэ дээ. Хаа ч юм бэ, нэг давчуухан газар дарга түүнийг шахаж авснаар Чушаар нэг зунгаарсан балиар хов жив тархах нь тэр.

	Тэр үед зүгээр л Зинка, Зиновий буюу өвөөгийнх нь хэлдгээр Зиновей гэгдэх Игнатьич дурлалт хонгор Глашкагаа заламгайдаж аваад ял тулгаж, цаадах нь «Өөрийн ухаан байсангүй нүгэлтэй гэм...» гэж толгойгоо цээжид нь үхэтхийн наахад, тэр бээр «Гэм гэнэ ээ? Нүгэлтэй шүү бас! За-аа-яах вэ! Харин гэм хийвэл зэм хүлээдэг! Нүгэлтэй гэм бол давхар зэмтэй!» хэмээжээ. Гэвч залуу маань хүний нүдэн дээр юу ч болоогүй мэт царайлж, өөр бусдыг гижигдэн өдөж хувиа борлуулан, Глашкаг хаа нэгтээ чимхлээ ч гэсэн эелдэг ёсны зохих хүрээнээс хальж эс даварна. Хавар дөхөх цагаар дайчин даргыг арын албанаас эгүүлэн дууджээ. Олон ээжийн сэтгэл онгойн санаа алдаж, гацаагаар дэгдсэн хов жив, хор шар намдлаа. Яах учраа олохгүй, арга нь барагдаад байсан Глашка ч сэргээд ирлээ.

	Хаваршиж шөнө бүр богиносоод тосгоны чанад нуга голоор бараг өдөржин шөнөжин шувуу жиргэж, шар ус буун үер нэлийсэн үеэр залуу хархүү Глашка хүүхнийг малын бэлчээрийн цаадах ус хальсан зүлэг рүү аваачиж, ямаа хуу мөлжсөн бургас руу шахан, үнсэж үнгэлэн, «урваач»-тай ямар ч байсан тооцоо хийх хэрэгтэй гэж ятгаад байсан хашир туршлагатай анд нарынхаа зааж өгсөн болгоныг хийж гарав. «Хүүе, чи яаж байна! За боль л доо! Болохгүй шүү дээ!» хэмээн Глаха хүүхэн царайчлан халаглав. «Дэслэгчид бол болох юм биз дээ?! Би ч гэсэн цэрэгт яваагүй байгаа. Нэг л мэдэхэд чинь ахлах дэслэгч болчихно доо!» Глашка дэслэгчийн тухай дурсангуут хоёр гар нь хар аяндаа сулран буухыг үзвээс Сибирийн энэ мангар харыг үнэн сэтгэлээсээ хайрлан дурладаг бололтой, гэтэл цаадах нь хүлцэнгүй байгааг нь ашиглан зөвхөн зугаа хийн ноолж байдаг аж. Эхлээд ч мань хүн өш хонзон, дэслэгч мэслэгчээ таг мартчихсан ер нь л өөрийн ухаантай, ухаангүй л байсан л даа. Оволзсон тачаал өнгөрч, нүдний нь манан арилсан хойно л сая ухаанд нь гутлынхаа түрийг агшаасан бараандуу царайтай дэслэгчийн дүр ийнхүү тодрон, энгэр дэх одон тэмдэг нь гялалзан, фронтод шархтсаныг илтгэх шидмэл даавуу гал адил улалзлаа! Үүнийг яаж тэвчих вэ? Хардах сэтгэлийг яаж давах вэ? Хархүү нэгэнт хүлцэнгүй болсон хүүхнийг эгц эрэг дээр авчирч хальсан ус руу нүүрээр нь эргүүлж байгаад өнгө өнгийн товчтой үстэй даавуу өмдийг нь шувтлав. Тэр товчнууд сэтгэлд их тод буусны учир гэвэл бүсгүй хүний ядмагхан гоёлыг илтгэх тэднийг хараад нэгэн зуур хорон муухай явдлаа болихыг завдсаных билээ. Гэвч нүглийн идийг үзэж, хүүхэн хүнийг доромжилсон мундаг эр болох сон гэх хүсэлд автан тэр нь бүр зориг нэмжээ. Нэг үгээр хэлэхэд тэр бээр уйлагнан дагжиж буй бүсгүйн ар луу өвдгөөрөө ёворч, цаадах нь ус руу палхийтэл ойчих нь тэр. Улцан уруултай өмхий санаат чинь эргүүлдэг хүүхнээ санаандгүй живчих вий хэмээн зориуд гүехэн газрыг сонгож авсан болохоор хүйтэнд дагжин чичирч, усаар биш хамаг дотор сэтгэлээрээ тургин ханиалгасаар намхан усанд яаж тийчгэнэн буйг нь чагнаж, харж байгаад гэрийн зүг хулчганан одов.

	Тэр цагаас хойш хоёр хүний хооронд дүв дүлий далдын хар занал хорсол бий болжээ. Зиновий Фрунзе хотод цэргийн алба хаагаад тэндээс эхнэр авчирсан. Глаха ч гэсэн тэр хооронд, дайнд шархтаж цэргийн эмнэлэгт эмнүүлэх зуураа тоо бүртгэгч болсон тахир дутуу, явуулын нэгэн номой эртэй суужээ. Глаха тэр хоёр амьдрал даруухан, гурван хүүхдээ өсгөн хүмүүжүүлж буй. Глахагийн ийм хүнтэй суусан болон номхон зогсох мэт хоёр гараа буулган

	«Сайн байна уу, Зиновий Игнатьич!» гэж эелдэгхэн хэлчхээд бушуухан зөрөөд явчихдаг энэ тэр нь тээр нэгэн жил энэ хүүхнийг хорон муухай доромжилсны үр дагавар гэдгийг Игнатьич сэтгэлийнхээ гүнд ойлгодог билээ.

	Аль ч зэрлэг балмад хэрэг ул мөргүй арилдгүй шиг, Глахаг яаж доромжилж зовоосноо борви нь тэнийгээгүй гэнэн балчир тэр үедээ бахархал болгон ярьж онгирч явсан нь аажимдаа сэтгэл шаналган тарчлаасан ичгүүр болон хувирчээ. Тэгээд хүний газар, олон түмний дунд орохоор аяндаа энэ бүхэн орчих цагийн тоосонд дарагдана гэж найдаж байсан чинь яг цэрэгт мордсон хойно төрсөн нутгаа санан гуньж урьд өмнийн явдалд яахын ч аргагүй сэтгэл шимшрэн бөхөлзөхөд зориг мохон нугарч Глахад гэмшлийн захидал бичсэн бүлгээ.

	Тэр захианы хариу ирээгүй.

	Цэргээс ирсэн өдрийнхөө орой нь л мань хүн Глахаг сангийн аж ахуйн үхрийн хашааны тэнд (хүүхэн тэндхийн саальчин юм) отож байж уулзаад өршөөл эрэн, бэлтгэсэн, бодсон хамаг үгээ хэлжээ. Глаха 

	— Зиновий Игнатьич гуай, таныг бурхан л өршөөг дээ, надад өршөөх тэнхэл даанч алга, миний хүч чадал нулимстай минь шүүрэн гоожоод давс хужиртай нунтаг болчихсон хэмээснээ чимээгүй болж оволзсон амьсгаагаа даран дуугаа төв болгоод, — Миний, сэтгэл санаа битгий хэл, яс минь хүртэл хов хоосон юм шиг байдаг юм... гэж хоолойгоо зангируулан яриаг дуусгасан.

	Игнатьич нэг ч бүсгүй хүн рүү гар далайхгүй, нэгэнд нь ч өчүүхэн төдий муу юм хэзээ ч дахин хийлгүй ая тал засаж тус нэмэр болон номхон томоотой байж, эрийн ёсыг шударга сахин гэм буруугаа цагаатган өршөөл ивээл хүртэнэ гэж өөрийн эрхгүй найдан Чушээс хаашаа ч яваагүй юм. Гэтэл бүсгүй хүн бурхан төрөлтэй, тэднийг тусгай шүүхээр шүүж, тусгай ял оноодог гэж ярьдаг нь талаар биш ажээ. Бурханд чинь мөргөл, буян үйлдэхгүй хүрнэ гэж байхгүй. За ингэхлээр зүй ёсны ялаа хүлээж ав, аль нэгэн цагт эр хүн гэдгээ нотлох гэж байсан бол одоо тэр эр хүн чигээрээ хоцор! Битгий нурмуй, битгий хамраараа шуухитнаж, эхэр тат, санаанаасаа уншлага бүү зохио янгуучилж өөрийгөө болоод өрөөл бусдыг бүү мэхэл! Чи энэ гол дээр юу хийж байна?

	Өршөөл хүлээж байна уу? Хэнээс тэр бэ? Байгаль дэлхий гэдэг чинь, хонгор минь, бас л эм төрөлтөн! Чи түүнийг хэчнээн нухачлаа даа? Тэгэхлээр юм болгон өөрийн төөрөгтэй, бурхны юм бурхандаа л гэсэн үг! Өөрөөсөө болон үүрдийн гэм буруугаас бүсгүй хүнийг чөлөөл, түүнээсээ өмнө өөрийнхөө өмнөөс, бас энэ мөчид энэ тэнгэрийн доор, энэ орчлон дээр бүсгүй хүнийг зовоож авлигач муухай авирлаж буй хэн бүхний өмнөөс зовлон бүхнээр цадаж ханатлаа тарчил!

	Ам нь мэдээ алдаж захирагдахаа байсан ч гэсэн үгүйдээ аль нэгэн амьтан сонсож юу магад хэмээн горьдож

	— Өршө-чөө-гөө-өө-ррр... Кла-а-аш-а-а, өршө-ө-ө гэж тасалдсан дуугаар шуухитнав. Тэгээд зуурсан хуруугаа тэнийлгэх гэж үзсэн боловч гар нь бүр чилж салгалаад хөшчихөж, хүчилснээс болж хоёр нүдээр нь улаан манан татан толгой төдийгүй хамаг бие нь шуугин янгинаад ирлээ. Би гэдэг хүн зовлонгоо эдэлж бас л гүйцээгүй хэрэг байх нь гэж Игнатьич хүлцэнгүй бодоод гарынх нь хуруу өөрснөө аяндаа алдрах цаг ирнэ гэж найдан хоёр гар дээрээ унжлаа.

	 

	* * *

	 

	Хүнийг шөнө нөмрөн авлаа. Тэнгэр, усны хөдөлгөөн, хүйтэн харанхуй цөм нэгдэн нийлж, таг зогсоод чулуужин хөшиж эхэллээ. Тэр юуны ч тухай бодохоо болив. Хамаг харамсал гэмшил, түүгээр үл барам өвдөх өвчин, сэтгэлийн зовлон бүгд хаашаа ч юм бэ алслан одож, номхрон сульдах нь өөрт мэдэгдэж, суунаглаж зүүрмэглэсэн намуун зөөлхөн өөр ертөнц рүү шилжиж эхлэхэд цээжний зүүн хэсэгт, яг хөхнийх нь доор аль хэзээний булгилан байдаг нэгэн зүйл л номхрон тавирахыг зөвшөөрөхгүй байх аж.

	Энэ зүйл тайвшрахыг өөрөө хэзээ ч үзээгүй эзнийхээ сонорыг үргэлжид сэрүүн хадгалан өөртэйгөө цуг манаж байсан билээ. Түмэн шумуул шунгинах мэт жингэнээн харанхуйг итгэлтэй, түрэмгий зүсэн дэлдэхэд хөхний доороос нэг юм нударч, хараахан хөрж гүйцээгүй биед гэрэл манасхийв. Өнөө хүн биеэ хүчлэн хөвчилж нүдээ нээвээс гол дээр «Хуй» мотор нүргэлж байлаа. Ертөнцөөс хальсан энэ үхлийн амсар дээр байгаа хэр нь дуугаар нь моторын төрлийг тодорхойлж, юуны түрүүн ийм мэдлэгтэйдээ урамшин баярлаж, дүүгээ дуудаж хашхирах гэсэн боловч амьдрал түүнийг эзэмдэн, ухаан бодол нь сэргэн гүйлээ. Тэрхүү ухааны хамгийн эхний гүйдэл тэвчин хүлээзнэхийг тушаалаа. Хүч гэж өөдөсний чинээ юм үлдсэн болохоор одоо бархирна гэдэг бол түүнийгээ ямар ч хэрэггүй бүрэлгэнэ гэсэн үг. Загасчид мотороо унтраагаад тавьсан тороо татах гээд зогсонгуут л бархирч дуудаж гар.

	Давхин өнгөрсөн завины давлагаа өөрийнх нь тэвшийг дайвалзуулан загасыг төмөр мөргүүлэхэд, амсхийж хүчээ хуримтлуулсан загас, тээр нэгэн цагт зөөлхөн хар түрснээс илбэн бойжуулж, амгалан цатгалан цагт нь бүүвэйлэн голын цээлийн сүүдэрт хөгжүүхэн элдэж, түрсээ шахах нууцгай үе, эрэгчин эмэгчний явдлын үеэр амттайхан зовоодог давлагаан юугаа мэдэрмэгц санаандгүй түхэлзээд ирлээ.

	Загас нэгэнтээ мурчганан зүтгэлж түрүүлгээ хараад, түхгэр сэрвээгээрээ усны урсгалыг мэдэрч, сүүлээ хүчлэн шарваж ус алгадваас тэр даруй хэдэн дэгээ тас үсрээгүй бол энэ хүмүүнийг завинаас ёстой хумстай, арьстай нь мулт татах байсан даа.

	Тэгээд нөгөө загас чинь өөртөө хэдэн арван үхлийн хар дэгээ шигтгэн үлдээж хамаг биеэ урж тастан томорцгоосоо бүрмөсөн салан салтлаа сүүлээ шарван ус нүдлээ.

	Үхлүүт шархтсан ч гэсэн номхорч хүний эрхшээлд ороогүй омголон загас нүдэнд харагдахгүй нэгэн газар пүлхийн голын хүйтэн эргүүлгийг нэгэнтээ цалгиулан ороолгох нь сулран тавигдсан шидэт хаан загасыг омогт хилэн бадран эзэмдэх нь тэр болой.

	«Яв аа, загас минь, яв! Би чиний тухай хэнд ч хэлэхгүй. Чадах чинээгээрээ амьд яв!» хэмээн загасчин гүвтнэж, өөрөө ч нэг амрах шиг болов. Загас бөөн хар дарамт болж доош нь чангаахаа больсноос бие нь хөнгөрөн амарч, салснаа одоо хэр бүрэн ухаарч амжаагүй ч, ингэж хоёр яс хагацдаг байж гэхээс сэтгэл нь хөнгөрөн тавирлаа.


ДАЛЛАГА

	Аким тэр зун Доод Тунгускийн салаа Ерачимо гол дээр хайгуулын ангид ажиллаж байлаа. Уулын машины жолооч гэгдэх боловч слесарь, малтуурчин, эргүүлэгчин, өрөмдөх цүүцний цэнэгч гээд ер нь хийхгүй юмгүй, нэг үгээр хэлэхэд хэн гуай болж, юу хийж явдгийг тэр болгон тоочин нэрлэх аргагүй. Мань хүн өөрөө, «Жа пана минь, онгоч л жолоодож үжээгүй байна. Үжэх хэрэгтэй. Онцгой юм байхгүй хөрөө шиг нэг бариулыг л урагш нь түлхээд, арагш нь татаад байдаг юм гэсэн...» хэмээн өөрийнхөө тухай даруухан мэдээлнэ.

	Умард нутгийг заримдаа харгалзагчтай, заримдаа харгалзагчгүй хэрж барсан, нас гуч давсан боловч эр хүн гэхэд эр хүн биш, хөвүүн гэхэд хөвүүн биш Петруня хэмээх нэгэн бээр хайгуулын ажилд шаардагдах элдэв үйлс бүтээхэд нь Акимд тусална.

	Аким аманд орох амттай амтгүй аливаа юмаа Петрунятай тэн хагаслан хуваахын зэрэгцээ адгийн муухай зүхэл, аварга төмөр хоёрын хүчээр ажилладаг, сэгсчүүлж тонуулж гүйцсэн уулын машиндаа ээлжлэн зоодог шилмэл хараалаа мөн тэнцүүхэн хуваалцана. Гар хийцийн энэ «төмөр мориор» Аким Петруня хоёр ой дундуур зам гаргаж, «ажлын фронт» бүрдүүлнэ. Намагт суусан машиныг татаж гаргана. Нисдэг тэрэг хүртэл намгаас чангааж гаргасан удаатай. Гэвч машин нь ой тайга, намаг, балчигт бие муудаж, өөрийг нь жолоодож явсан уух, тэнэх хоёроос өөр юм мэдэхгүй мануухайнуудын гарт эрэмдэг зэрэмдэг болж нүднээс гараад, ойн гүн рүү нэвтрэх тусам сэргэлэн цовоо нүргэлээ нь байн байн тасарч, нэг дуугүй болбол мөд дахиад дуугарахгүй, урагшлан давших хөдөлгөөн саатан зогсдог болжээ.

	Жолооч туслах хоёр энэ чинь техник биш, ёстой «бөөн хар гай» хэмээж «мориныхоо» шавартай гинж рүү өшиглөчхөөд бүрмөсөн тооцоогоо бодуулахаар хаяад одно. Гэвч юун тооцоо бодох байх вэ дээ, «Гэрээ хийсэн биз дээ? Урьдчилгаа ав аа биз дээ? За тэгвэл түүнийгээ л санаж яв» гэж дарга нар нь тэр хоёрыг сүрдүүлээд хавьтуулах ч үгүй.

	Аким «Ео-ка-лэ-мэ-нэ! Ёо-ка-лэ-мэ-нэ! Энэ синь юу гэсэн үг вэ?» гэж хоолой нь зангиран хашхична. Петруня бүх Умард нутгийг Колымын хойгтой хамт туулахдаа хотойгоогүй аавын хүү, хэнээс ч юунаас ч айхгүй гэж даналзан дарга нар луугаа цээж түрэн давшилна. Ер нь ч мань эрийг шүүх мүүхээр айлгаж сүрдүүлэх арга байхгүй. Учир юун гэвэл, шүүхээр хэрэг таслууллаа гэхэд бас л нэг экспедицэд ажиллуулахаар явуулна. Харин тэр экспедицийнх нь дарга нар эндхийн годилуудыг бодвол хүн шиг хүн байх юм чинь, тэгэхлээр түүнийг жолооч болгоод, аягүй бол, цоо шинэ машин өгчихнө, хэрвээ машин байхгүй бол мань эр киноны механик хийчихнэ, киноны механик биш гэхэд өрөмдөгч, өрөмдөгч биш гэхэд коллекторч, коллекторч биш гэхэд өргүүрчин, өргүүрчин биш гэхэд татлагачин, татлагачин биш гэхэд эргүүлэгчин эргүүлэгчин биш гэхэд...

	Петруняг хэл амаар давахгүй гэдгээ удирдлага цөм мэдэх тул, хэзээ ч хэрэг түвэгт татагдаж шорон оронд орж яваагүй болохоор шүүх энэ тэр гэхээр эмээж хулчганадаг муу Аким руу гол цохилтоо буулгана. Аким ер нь аливаа дарга нарыг хүндэлдэг, өрөвддөг хүн. За тэгээд нөгөө хэл амны чинь дараа Аким «Боож үхнэ дээ!» гэж дуу алдан толгойгоо базаад л нөгөө «морь» луугаа эргэж очно. Арга ухаан сийлж, ноолж ноцолдож байж «мориныхоо» хүйтэн төмөр хэвлийд амьдралын гал бадрааж, хөрсөн доорх эрдэнэс шинжээчдийн дайчин отрядыг цааш хөтлөн одох шинэ зам татахаар эргэж очно. Петруня Акимыг зүрхээ зүсүүлсэн аймхай амьтан гэж газар доор ортол нь зүхэж, ингэж хулчийж явах юм бол чи энэ догшин хорвоо дээр олон хонохгүй гэж дүрэмдэвч энэ нутагт, энэ Ерачимо голд тэр хоёр дайны галын шугам дээр байгаа тэргүүн отрядтай адил учраас нэг нэгнээсээ урвах эрхгүй гэдгийг ойлгон Акимыгаа арай хаяад явчихгүй.

	Жолооч туслах хоёр хараал зүхэл, хэрүүл маргаанаасаа залхаж тайвшраад «Туруханы замаар түргэн галт тэрэг хурдлан довтолгоно» хэмээн эндхийн гаралтай хуучны нэгэн дууны ая гунганасан шиг муу машинаа ухаж төнхөж суутал гэнэтхэн ус шал палхийн нэг юм шуухитнах сонстоход өндөсхийн харваас загас мод хүрэхгүй зайтай усан дотор нэг хандгай зогсчихсон замаг өвс хивээд сөрвөгөр үстэй үлхгэр далбан уруулаас нь сэвс савиран, түхгэр монхор хоншоороос нь ус дуслан байв.

	Аким навтасхийн газар унаад лагерь луугаа мөлхөв. Харахад аймаар муудсан ч гэсэн одоо хэр буудаж дөнгөхтэйгөө буу нь тэнд байгаа юм. Хөрсний баялаг шинжээчид хүрэн шөл, лоолийн шүүстэй хар хайга мэтийн дандаа лаазалсан, хатаасан юм идсээр бүр уйдаж гүйцээд махассан гэдэг нь жигтэйхэн, түүний хажуугаар сонин юмаар нүд хужирлах хорхой нь гозгонож, юу болсныг мэдэнгүүт Акимын араас бөөнөөрөө ухасхийцгээжээ. Гэвч Аким дайчин отряддаа амьсгаа ч авахгүй нам хэвтэхийг тушаалаа. Харин шууд толгой мэдэх дарга нь гэх үү, анд найз нь ч гэх үү, нэгэн багийн нөхөр нь ч гэх үү намайгаа тэр араатан руу яаж гэтэж, яаж унагаахыг Петруня бахархан харалгүй яах вэ хэмээн бодоод ганцхан түүнд л юу ч хэлсэнгүй.

	Уулын машин нэртэй хамаг юмыг нь задалчихсан «Ган болд мориныхоо» араас дайчин баг нь сэмхэн өнгийвөл нөгөө манж нь юунд тэднийг хүлээгээд байсан газраа зогсож байх вэ дээ. Голоо өгсөн ногоо хазалсаар, элдэв жараахай бужигнаж буцалж байдаг нэг гүехэн салаа руу юу юугүй яваад өгөх царайтай. Хайгуулынхан заримдаа тийшээ очиж цамцаараа юм уу, нүүр гарынхаа алчуураар тэр жараахайнаас шүүрдэн барьж «цав, манжаа» нэр төрлийн хувьд олшруулах гэж оролддог юм. Шинжээчид улигт хэдэн хүнсээ маазран тэгж өргөмжилдөг юм. Тэр салаанд өлөн өвс хиг замаг новширч ноолорсон ногоо ургажээ. Манж тийм юмыг сэжиглээд идэхгүй, амарч хэвтэх ч үгүй, өвсний соргогийг дагаад явчихна, аягүй бол эрэг дээр гараад, ерөөсөө «гэр лүүгээ» арилж өгнө. Ийм том, эрх дураараа амьтан чинь хаа ч очиж байсан дурын хэрэг. Тэгээд явчихвал ийм цэлгэр хангайгаас ийм унууль хөглөрч, хаг хөвд барилдан ширэлдэж новширсон тайгаас чи түүнийг олох гээд үзээрэй.

	Аким модноос мод руу харайлган яаравчлав. Петруня араас нь дагана. Аким хөлөө хаа тавихаа аль хэзээний урьдчилан товлочхоод чимээ шуугиангүй явж байхад, Петруня амьсгаагаа барьж, ханиалгаж, сүр пархийлгүй, гишүү мөчир хугалалгүй ямар ч чимээ анир гаргалгүй өвснөөс намхан, уснаас номхон байхыг үнэн хичээвч чаддаггүй, үгүй бүүр, ерөөсөө болж өгдөггүй шүү. Аким түүн рүү гар зангахаар эргэж харвал журмын нөхрийнх нь үстэй толгой нь өрвийж, тостой хар нүүр нь улаа бутран минчийж хоёр нүд нь хайр найргүй хэр нь, айж эмээсэн дөлөөр дүрэлзэн танихын эцэсгүй хувирчихсан байжээ. Аким үүнийг үзээд Петруня хэдийгээр ширүүн дориун хэрэг тарьж, ял эдэлж явсан ч гэсэн үнэн хэрэгтээ аймхай хүн юм, тэр байтугай бүр сайн санаатай ч хүн байж магадгүй, даанч амьдралын эрээн бараан явдал мань эрийг сайн сайхан юмнаас улам холдуулан, тэр бээр сэтгэл уярах аливаа сэрлийг өөрт нь яг таарсан, хамгийн зугаатай мэт санагддаг тэр нэгэн замд нь таарч зохицохгүй хэмээн тийм сэрэл төрөх бүр сэтгэл санаанаасаа үлдэн хөөдөг юм байна гэдгийг ухаарав.

	Петруня алгаараа таглан байж багтран ханиалгаад асуусан царайтай нөхрөө харснаа, өөрийнх нь бодож байгаагаар бол мий мэт мэдээтэй гэтэн дөхөв. Гэвч зорьсондоо ойртох тусам мань эр биеэ барьж чадахаа больж дотор нь бачимдан, цухалдан зогьсуулж хамар нь жигтэйхэн шуухитнаж гарав.

	Усанд идэгдэж, ургамлын үндэс ширэлдсэн эргийн хавьцаа Аким Петруняг зогс гэж дохиогоор тушаав. Цаадах нь үнэхээр дагуулахын аргагүй байжээ. Петруня шүлсээ залгиад, дуулгавартай гэгч нь толгой дохиж модны ёроолын хөвд дээр унаад өгөв. Муу мангар чинь тэсэхгүй араас дагаад ирнэ ээ! гэж Аким тэрхэн зуур бодож амжив. Гэвч тэр мөчид юун журмын нөхрийн тухай бодохтой манатай, хандгайгаас хараагаа салгалгүй, хамаг анхаарлаа үүнд чиглүүлэн нуранги эрэг рүү ууцаараа гулган буугаад усны зах руу мөлхөн очиж мөчир салаа нь сэрвийсэн унанги бургасанд наалдав. Хэвтэзнэж амьсгалаа дараад өнгийж харлаа.

	Гол дунд зогссон манж толгойгоо өргөн сэжигтэй гэгч нь чимээ чагнаж, биеэ хөвчлөн урт урт амьсгаа авч ахуйд хоёр бөөр нь хонхойж гэдэс нь татарваас ус доор нь бургилан, араатны бие түхийн цүнхийвээс усны урсгал түүнийг мөргөн зангирснаа үсэрхэг их бие, цээжийг нь илбэн ороож цавиар нь гижигдэн ноосны цаадах булчинг сэрүүцүүлэн байх нь гол бас амьсгалж байх мэт. Манжийн уруул үлхийж унжаад, нүд нь нойрмоглон байвч хоёр чих нь харуулын алба гүйцэтгэн соотойхоороо соотойжээ. За тэр, сэрдхийн хоёр тийшээ солбин холбилзсоноо дахиад зогсчихлоо. Араатны ганц ч булчин хөдлөхгүй, нүдээ ч ирмэхгүй, уруул нь хумигдаад ирэхийг үзвэл манж ч нэгийг мэдээдэхсэн шиг байна.

	Буу нь гэж үнэхээр хариугүй, хамаг юм нь салж уначихаа алдсан эд. Аанай Петруня л согтуугаараа нөгөө хэдийгээ айлгах гэсэн ч юм уу, аль нэгийг нь үнэхээр цааш нь харуулчих ч гэсэн юм уу, дарга нь хаширлаад сумыг нь нуучихсан бууг барьж цаадуулаа элдэж яваад. цэнэггүйг нь мэдмэгц урам нь хугарч бөгсөөр нь мод дэлсээд авсан юм. Ямар буу тийм харьцааны аяыг даах бил ээ? Бүх юм нь төмөр, модоор хийсэн, эх орны үйлдвэрийн бүтээгдэхүүн, алдарт Тула хотынх ч байлаа гэсэн тэр шүү дээ. Тийм учраас, үгүйдээ, таван сажин гэтээд ойртчихвол найдвартай байх юм сан.

	Дээр нь юм сүр сархийн, шороо хөвд нурж, элс гожгодов. «Петруня золиг л гэтэж яваа хэрэг. Амьтныг үргээчихнэ ээ...» Аким замгийг нь хааж буугаа мөрлөн, норсондоо гөлчийж харлах хүхээнийх нь арьс дотогш нэг хөхөгдөн гадагш нэг түхэлзэн жигдхэн бөгөөд хүчирхэг ажиллаж буй араатны зүрх цаана нь байгаа зүүн дал руу овоо хараагаа онилов. Амьсгалаа хураан хормын дараа гохоо дарахад бэлэн болсон Аким гэнэт цочин салгалах нь тэр.

	Дээд талд нь тэнгэрээс буух мэт ямар нэгэн муухай орь дуу гэхэд орь дуу биш, яг л модыг уртааш нь аянга зад ниргэх лүгээ адил тас пасхийсэн дуу чимээ ч гэмээр, тэгсэн мөртөө л айдас илтгэн бачимдан багтарсан орь дуу хадаад явчихлаа. Хүн чарлаж байна гэдгийг Аким сонсголоороо бус, дотоод нэгэн увдисаар мэдэрлээ. Модонд юм уу, өөр аль нэгэн хүнд юманд нам цохиулан дарагдаж байгаа хүн л ингэж чарлана. Овь дуу нь хүртэл ингэж өөрөө няц даруулж сөөнгөтөх гэхэд сөөнгөтөх биш, шуухитнах гэхэд шуухитнах биш, ёолох гэхэд ёолох биш, цээжний гүнээс тас даруулчихсан багалзуураар нь очин гарч байгаа ямар нэгэн зовлонт авиа болж хувирна.

	Аким ширэлдсэн бургаснаас үсрэн гарах зуур нөгөө хандгай нь усны онгоц шиг ус хүжигнүүлэн, гүехэн салааг чиглэн хүлэр хөрсөн дээр бүрзийж сагсалзсан үхрийн нүдний бут, хонин бургас, цаашилбал нохойн хошуу, монос холилдсон явган төгөл ширлэсэн зүгт голоо өгсөн зүтгэлэхийг харамсан анзаарах төдий амжиж харав.

	Тэгээд гохноосоо гараа салгалгүй, доод биеэрээ үнсэн саарал болж ирээд цагаан хаг хөвдөөр яльгүй гэрэлтүүлсэн мэт, нойтон чийгт хөвсийж навсайн царай алдсан, мөчир яр ихтэй, түлэнхий ч гэмээр сийрэгхэн модтой эргэн дээр харайлган гарч ирээд, хэзээд бүрхэг байдаг гачуурын төгөл дунд арсайж сэгсийсэн нэг эр газар ухаж, мод шороо цацлан түгдгэнэж байхыг олж харлаа. Цаад эр нь хөл нүцгэн, уурсаж хорсон хамаг үс нь арзайж боссон хэр нь цаанаа л нэг ажлаа бушуухан бүтээчихье гэсэн шинжтэй, ид ад мэдэгдээд байх шиг. «Оргодол! Эрүүгийн ялтан! Петруня руу дайрчхаж» гэж бодонгуут Аким түүнээс хараа салгалгүй, нуугдаж байгаад буугаа чиглүүлэн «Гараа өргө!» гээд хашхирчихъя тэгээд юу л болбол болог, буудах ч хэрэг гарах сан уу хэмээн нэг модыг ташааруулан ард нь орлоо. Хөвсгөр хөвдийг хөлөөрөө мэдээтэй тэмтэрч гишгэтэл санаанд оромгүй юм хол хулхийх шиг болж нэг бөөрөнхий юманд шүргэхэд хар аяндаа айдаст автан ухар тусаж, доошоо ч харж амжаагүй байтал хөл нь түүнийг аваад давхичхав. Улаанаар шив шинэхэн будагдсан цагаан хөвд дээр нүд нь бүлтэрч, ам нь мурийсан хүний толгой хэвтэж байжээ.

	Аким хашхирахтай манатай, өөрийн эрхгүй «Ий-ий-ий» гэж зогьсуулан дуу алдваас нөгөөх эрийн сонорт өртөн эргэж харсныг үзвэл лагс бахим биетэй, шүлстэй шар соёогоо ярзайлгасан баавгай байх ажээ. Булж тарааж байгаа олз нь одоо хэр шинэ сэргэг хэвээр, хөвдийг цусдан байх бөгөөд ажлынх нь танил хувцсаар энэхүү олз чухам юу болохыг Аким дор нь танилаа. Баавгай толгойг нь тастаж бяц дарсан хүүрээ нууж байжээ.

	Хүн араатан хоёр, бие биеэсээ хараа эс салгана. Мангар гавалдаа дарагдан зуувайсан хоёр нүдэндээ далдын далдаас төвлөрөн харвасан араатны ухааныг үзэхдээ энэ араатан ямар хэрэг тарьснаа ч ойлгож байна үүний учир ямар ял эдлэхээ ч мэдэж байна, амиа аврахын тулд эсвэл дахин довтолж, эсвэл зайлж алга болох хэрэгтэйгээ ч мэдэж байна гэдгийг Аким ойлгов. Хүн буу барьж байна, бас тэгээд араатан өөрөө айх юм бол хүний ухааныг сэргээж зориг нэмнэ, тийм учраас зугтаж лав болохгүй. Хүн мэл гайхаж цэл хөхрөөд, айдаст автсан, хөдөлж чадахгүй байгаа дээр нь улам айлган бажгадуулж, тэгээд цохиод, унагаагаад авах хэрэгтэй. Араатан «Р-р-рах» хэмээн хэвлийн мухраас сүрдүүлэн архирав. Гэтэл хүн байраасаа хөдөлсөн ч үгүй гараараа бамбай хийсэн ч үгүй, буугаа ч хаясангүй, харин гэнэтхэн «Фашист! Фашист!» хэмээн гасалснаа хоолойд нь юм орчих шиг цацаж ханиалгаад, сөөнгө дуугаар

	— Си ямар хэрэг тарьчихав аа?! Ямар хэрэг тарьчихав, дүүрчихсэн шуламс аа?! гэж бүр сульдаж цөхөрсөн шинжтэй асуув.

	Энэ хүн арга барагдан сөгдөн бууж өгснөө илтгэх айх цөхрөх хосолсон орь дуу ойгоор нэг тавьж, тэр дуунд нь зориг орж, хорсол хилэн бадарна гэж араатан санажээ. Гэтэл саяны үг, үг нь ч өөрөө биш, тэр их гүн харамсалтай гасалж хэлсэн аяст нь араатан тээнэгэлзэн мэгдэж хэсэгхэн зуур сулран шалхайж арзайж боссон үс нь налж цөөвөр чонын арчаагүй шинжийг олж, одоо л ёстой эргээд зугтвал барж дээ гэмээр болсон авч, хүн рүү аль хэдийн дуу шуу ч үгүй тэр чигээрээ майхганаад айсуй. Араатан уурсаж догшрон, тулалдана цус үзнэ гэхээс хамаг дотор нь буцлан шатаж, ухаан бодлыг нь балартуулавч, харааг нь хурдлан, булчин шөрмөсийг нь үеэр сав л хийвэл сум зоогоод байдаг нөгөө дух руу, сэрвээгээ дагаад дахин сөрвийгөөд ирлээ. Баавгай балмагдан хөшиж орхимоор бардам урхирч, тэгснээ ялж дийлэхийг зөгнөн сүр бадруулан нүргэлэн архираад улам дошгин, улам зэрлэг болчихлоо.

	Аким бие махбод, ухаан бодол зэрэг дүлийрэн, өөрийгөө халхлах гэсэн мэт буугаа урагш сунгахдаа энэ арзайж хөрзийсөн аварга амьтанд чухамдаа буудах газар даанч олдохгүй байгаад гайхаж хоцров! Даанч байхгүй шүү! Ном зохиолд болон согтуу ярианы үеэр сав л хийвэл сум зоогоод байдаг нөгөө дух нь нарийхан болж ирээд налуу юм. Яг л голд нь онохгүй бол тэр духнаас сум хальт үсрээд явчихна. Хар хоншоортой хошуу нь бас нарийхан, тэгтэл энэ доошоо унжсан хошуу, нарийхан духаараа сайх баавгай цээжээ халхалж дөнгөжээ. Суга сүвээгээ тагласан хүчирхэг хоёр савар нь хошууны хавилдуу түүнээс дээхнүүр хөвчрөн сарвалзаж араатныг урагш турхирна. Зөвхөн үс нь боссон сэрвээ, махчин ирвэс шиг гонойсон нуруунд нь л сум тусгах боломжтой, гэхдээ яг нурууны нь нугасыг онохгүй бол тэр даруй алгадуулж няц даруулна...

	Аким хөл гарыг нь хүлээд авсан зөөлхөн хэр нь дуулгаваргүй хүлээсийг урж тасдан айдсаа давж модны араар оронгуут тэнд нь цус харагдмагц, яг энэ модны ард баавгай хандгай руу отож байтал Петруня дээрээс нь мөлхөөд орчхож, яг өөрөө тавиад орчхож... гэж тааж амжаад тэндээс дахин огло харайн ухар тусав. Араатныг өөгшүүлэн хөхиүлэх мэт, «За аль вэ, тэг тэг!» хэмээгээд Аким түүний өөдөөс алхав. Энэ хүн нуруу намхан, хөл майга, нүд онигор, намгийн мөөг шиг өнгө зүсгүй амьтан, араатан бол сэгсийж хүглийсэн зоригт догшин амьтан, хүн өөдөөс нь дайрахын чинээ даанч санасангүй. Гэтэл хүн ингээд өөр лүү нь, тайгын эзэн рүү довтлоод ирэхийн цагт баавгай тэссэнгүй, зогтусан оцойж, нэг юм самардан амаараа хапхийлгэснээ тэр даруй сэхээ орж өндийхөд, чухам хэн нь ялагдсанаа хүн араатан хоёр зэрэг ойлгожээ. Баавгайн цээж задгайран өргөсөж сэвлэг буржийсан зүүн суга доор нь оволзон, тэндээс хүржигнэн агсан архираан урхираан, хөнтөрсөн төмөр тэрэгнээс сүүлчийн хайрга асгарч дуусах шиг хоржигнон намдлаа. Хойд хоёр хөл дээрээ босож улаан сугаа нээснээр баавгай амин газраа илчилж, аль руу нь панхийлгэхийг өөрөө зааж өгчхөөд, тэр алдаагаа засах санаатай сүрдүүлэн хуугчсан авч үнэн хэрэгтээ нохой гаслах төдийхөн дуугарч бие нь нэгэнт суларсан араатан үсрэн буухын оронд хүн рүү зүгээр ойчоод өглөө. Яг тэр хоромд өөдөөс нь гал нирхийж, суганы нь сэвлэгийг хуйхлан, улайссан шороор зүрхийг нь сэвлэх мэт хамаг биеийг нь урж тастах лугаа адил болж, бас яс болгон нь янгинан, цадаж ханахыг мэдэхгүй хэвлий гэдэс нь өвдөн базалж, нуруу сээрийнх нь үеийг хуга мушгих шиг болохуйяа улаан хүрэн юм бургилан нүд бүрэлзэн жирэлзэж, өнөөх гал шажигнан авалцаж хар дөл цахилахад амьсгаа боогдон, харц гөлөрч, толгой дүйрэн, их бие нь тасраад хаашаа ч юм бэ, салаад унах нь тэр. Араатан биеэ алдахыг эс хүсэн, бие нь ойчиж байгаа хов хоосон орчлонтой тэмцэн араатны дуу гэхээс урьдаар үнээ мөөрч байна гэмээр орилж, савраа даллан нэг юм шүүрч базаад, ухаан санааныхаа эцсийн гүйдлээр ч юм уу, шатаж байгаа улаан цус харвасан нүдээрээ ч юм уу, үхэж байгаа гоц соргог хоншоороороо ч юм уу ямар ч байсан заналт бууны үнэрийг ухаарчээ. Тэгээд нэгэнтээ сүрлэг хуугчин, ялагдашгүй хорсол заналынхаа үлдсэн жаахнаар өөрийгөө сэргээн, энэ муу үлхгэр мөөг шиг өнгө зүсгүй өчүүхэн майга хүмүүнийг хуу самардаж, урж тастаад цуг мажийхын тулд оцойж босоод хумст савраа дээш нь сарвайх гэж оролдов. Тэгээд үсрэх замдаа эцсийн амьсгаа авч, тэр амьсгаа нь чичрээ болон хувирч, араатан нүсэр хүглэгэр биеэ сэгсрэн, тэр чичрээг орхиж гаслантайяа атиралдаад тэр даруй тэрийн унахуйд хамаг юм нь зүүрмэглэн тайвширч эхэллээ. Лакдаад засчихсан мэт хар хумс нь нэг хэсэг хавиралдан салгалж, далан доороос нь цус бургилан олгойдсоор тэгээд тэр цус пор порхийн тургилан гоожиж, дуусан дуустал нүднийх нь гал бөхөхгүй байлаа. Цус гоожиж дуусаад хагд дээрх нь бүлэгнэн өтгөрч, үсийг нь даган цангисын зутан шиг зууралдан шүүрэх төдий болсноос хойш ч нүдэнд нь нөгөө давагдашгүй уур хилэн хүнийг үзэн ядах үүрдийн хорсол занал нь хэвээр дүрэлзэн хорслын тэр оч үхлийн харанхуйд авталгүй, ерөөсөө тэгээд гялалзан үлдэв. Баавгайн хумс хавиралдахаа больж солбилцон хөшөөд, цус, шороонд хутгалдсан шар шүд нь ярзайж, нээлттэй үхмэл нүдэнд нь хэн нэгэн хүн нунтагхан элс пүргэсэн мэт хараа нь булингартжээ. Гэвч араатны дотогшоо хөхөгдөн хонхойсон суга дахь сэвлэг зөөлхөн үс нүдэнд мэдэгдэх төдий чичрэн доргисоор л байлаа.

	Аким өөрөө итгэж цөхөн, саяны болсон явдлыг бүрэн гүйцэд ухааралгүй, «Гүйцэх нь энэ үү?» гэж өөрөөсөө асууснаа «Гүйцээ!» хэмээн дотроо батлан өгүүлээд баярлаж хөөрөхийн оронд саяны үзсэн, хийсэн бүхнээс айдас хүрч дотор муухайрахад үйлдсэн нүгэл юугаа наманчлан залбирах мэт гараараа нүүрээ таглан ухраад гэнэтхэн өөрийнхөө дууг сонсвол, ам нь дээр доороос нь үдчихсэн мэт, 

	— «Ы-ы-ы!» гэж тургилахаас цааш хөдөлж ч чаддаггүй, хашхирч ч чаддаггүй, хүн ч дуудаж чаддаггүй. Петрунягийн толгойгүй хүүртэй дахиад халз тулгарч огло харайн, цагаан хөвд дундах хүрэн хар нөжид хөвж байгаа нүсэр хар баавгайд золтой л торж ойчилгүй бажгадахад л цээжинд хурсан нөгөө орь дуу сая алдран гарчээ. Нэг хэсэг ухаантай, ухаангүйн завсар газар дэвслэн, тал бүрээсээ хүүрт бүслэгдсэн мэт доороо эргэлдэж байснаа, цусандаа зууралдаж норсон сэгсгэр гайхал одоо дээрээс нь дараад авах вий гэсээр хүйтэн хөвд рүү нүүрээрээ шааж унав.

	Энд умрын энэ ширэлдсэн ойн гүнд хэзээ үргэлжид сэрүүхэн байдаг болохоор мөнхөд салж сарнидаггүй чийгтэй, тэр бол шүүдэр биш, энд шүүдэр гэж байхгүй, халуун цагт уур болж байдаг сэтгэл дотор хүйтэн оргиулсан нойтон чийг л дээ. Энэ чийг, энэ удаа бол намаршиж буй үеийн жихүүн чийг, элбэгдсэн комбинезон, хүрэмтэй Акимын хөлөрсөн биеийг хучиж ороогоод авлаа. Аким толгойгоо өндийлгөн араатныг нүдээрээ харвал бүх юм үнэн байх ажээ. Араатан хаачаа ч үгүй, бууг нь хоёр савраараа элгэндээ наагаад тэвэрчихсэн, тоглоом тохууны хэлбэртэй хэвтэж байна. Аким гараараа уруулаа арчихад давс амтагдаж байв. Тосонд харласан хурууных нь салаа хумсны завсраар цус болжээ. Баруун гар нь ар талаасаа ясандаа хүртэл маажуулж, атгасан чигээрээ барилдаад наалдчихсаныг мань хүн дөнгөж сая л мэдэв. Араатан эцсийн удаа хааш яаш самардахдаа бас ч гэж анчны гарыг шүргэж амжсан нь тэр.

	Аким урагшгүй аймхайдаа уурлах ичих зэрэгцэн босон харайж, нарийхан гачуур булгалан үндсээр нь бууныхаа оосроос гогодоод, нэг хоолой нь сумтай, нэг гох нь нээлттэй байгааг мартсан мэт угз татлаа.

	Баавгайн савар сарвасхийн бууг нь тавив. Аким хамаг айдас нь хулжин арилсан мэт хашхирч бархиран, уйлж, хумсаа хугалан барин дайзнаасаа сумаа мулталж, үхсэн араатан руу бачимдан, учир начиргүй хорсолтойёо буудаж гарсан авч цаадах нь ямар ч хөдөлгөөн, ямар ч хариу байдаггүй, гагцхүү сум туссан газар доргисхийн үс нь чихэгдэн орж, тэнд нь муухай үнэртэй нойтон толбо үүсэх төдий ажээ.

	Энэ дуу шуугианаар хүмүүс, гүйж ирэв. Аким ч буугаа чулуудчихаад, толгойгоо зууран мэдээ алдан ойчжээ. Ингэж ойчсоноо мань эр цус алдсаных гэж хожим тайлбарладаг боловч чухамдаа «бөөн хар аюулаас» болсон юм.

	 

	* * *

	 

	Петруня амьд сэрүүн ахуйдаа янз бүрийн хүн, янз бүрийн байгууллагад ихээхэн ажил удсан боловч түүний энэ ховор, дуулиантай үхлийн дараа болсон ажил ёстой хүний санаанд орохын аргагүй шүү. Петруняг ганц цаг ч болох нь ээ амилуулаад ирдэг чадал байгальд байдаг сан бол тэгээд түүнд тавьж байгаа энэ анхаарал халамжийг үзүүлдэг сэн бол тэр өөрийгөө бахархан хүндэлж, бүхий л амьдрал, авир төрхөө эргэн харж, бүрмөсөн өөрчлөгдөх ч байсан байж болзошгүй.

	Хүний толгойг тастчихжээ! «Хэн тастав? Араатан тастлаа гэж үү?!» хэмээн мөрдөгч асууж шалгааж гарлаа. Орчлонд юу эс байдаг билээ, мөрдлөгийн практикт бол гайхам сонин зүйл бишгүй бий, юу ч атугай Акимыг нэг майханд тусгаарлан үүдийг нь гаднаас нь товчилжээ. Хийх юмгүй, ганцаардаж зовохын хажууд айдаст автсан Аким төөргөө хүлээгээд сууж байх болжээ. Онгоцоор нисэж ирсэн, Москвагийн их сургуулийн тэмдэгтэй албаны гоё хувцастай, бодол болсон царайтай ширүүн байрын залуухан мөрдөн байцаагч тэр аймшигт явдлын үнэн мөнийг ширхэгчлэн тогтоох гэж отрядынхантай нэг бүрчлэн уулзаж «Уулын машины жолооч, туслагчтайгаа муудалцсан удаа бий юү? Тэд нар бие биеэ ална, тонилгоно гэж занаж байсан уу? Тэдний амьдралын зам нийлээд удаж байна уу? Жолооч үүнээс өмнө ял эдэлж байсан уу, байсан бол ямар зүйл ангиар?» гэхчлэн харах царайнаасаа энгийн тодорхой хэр нь аймаар асуулт тавина.

	Ирсэн хүн, яагаад ч юм бэ, баавгайг огт сонирхохгүй, зөвхөн арьсыг нь шохоорхон харна. Модны хооронд тэлээстэй унтарсан од гараг шиг харласан нүхтэй арьсан дээр халимд нь наалдсан ялаа батгана, шумуул дэлэнч язганана. Шийрийг нь аваагүй нь яг дэгтийтэй мэт харагдах суманд сийчүүлсэн баавгайн махыг чулуунаас төмөр утсаар уяад усанд хөвүүлжээ. Анчин баавгайг ийнхүү эрэг доогуур усанд нуусны зэрэгцээ, яг хэрэг болсон тэр үед нэгэнт амь тавиад ойчсон араатныг өдий төдий буудсан нь гойд сэжиг төрүүлжээ. Яах гэснээ өөрөө ч мэдэлгүй баавгайг тэгтэл олон буудсан юм харин хүн рүү дайрвал ямар байдгийг санаж яваг гэж чанаад идчих санаатай шинхгийг нь гаргах гэж л «дэвтээхээр» ус руу хаясан юм гэж Аким учирлавч, шинэхэн мөрдөгчийн «За энэ ч хээгүй царайлах санаатай егзөр амьтантай таарч» гэсэн бодлыг нь улам лавшруулна.

	Хэрэгтнийг нөгөө үйлтэй газар луу нь хоёр ч удаа аваачиж, модны ард цэнэггүй буутай зогсоон, нөгөө ажиллагааг нь давтуулан модны хоорондох зайг хэмжиж, цагаан хөвдөөс цусыг нь хутгаар хусан авч, тэр ч атугай сумны урагдсан цаасан бөглөөг хүртэл түүж, баавгай сөнөөгчийг араатантай тулалдсан газар нь кино болон гэрэл зургийн аппаратаар зөндөө удаан зургийг нь авчээ. «Кинонд» зураг авч байгаа юм бол цэвэр хувцсаа өмсөж, үсээ самная гэж Аким гуйсан боловч «Элдэвлэж булзааруулалгүй, өгсөн даалгавар биелүүл» хэмээн хатуу тушаал буулгасанд мань эр бүр бантаж хоцроод «ажиллагааныхаа» дарааллыг хольж хутган сельдюкээрээ яриад үгийг нь ялгаж ойлгохын эцэсгүй болов.

	Хэрэг ингэж эргэсэн тул, хэсэж тэнүүчлээгүй газар ховорхон учир өөрийгөө жуулчин хэмээдэг, мэдэхгүй юм гэж бас байхгүй нэг залийн хөрөнгөнд Акимын бууг бариулаад өөрийг нь мануулахаар тавьчихав. Тэр этгээд манаж байгаа хүндээ, чиний зургийг «уран сайхны» кинонд авсан, одоо хүн, махчин араатан хоёрын тулалдааныг клуб болгонд үзүүлж гарна гэж бурах нь тоглож ч байгаа юм уу, үнэнээсээ ч хэлж байгаа юм уу бүү мэд.

	Гай түйтгэрт гутарч, мөрдүүлж байгаадаа гуньсан Аким үнэмшихгүй юм байхгүй болоод тэр киноны тухай яриаг хүртэл итгэжээ. (Мань эр түүнээс хойш өөрийгөө олж харах санаатай нууцгайхан горьдож, түүнд тохиолдсон «бөөн хар аюулыг» хүмүүс харж шагшин гайхаасай хэмээн кино болгоныг алгасалгүй үзэх болсон бөгөөд чухам тэр учраас намайг киноны хэрэг эрхлэх хороогоор орж явсан тухай сониныг их сонирхон сонссон юм. Өөрийнх нь зургийг авсан тэр киног, үгүйдээ, тэнд, мэдэж байдаг эсэхийг асууж шалгаах гэж бодовч төрөлхийн ичимхийн дээр юм мэдэхгүйдээ зовдог билээ.)

	Гэмт хэргийн бүрдэл байхгүйн учир хаасан мөрдөн байцаалтын хэрэгт л түүний зураг үлдэж хоцорсон нь яамай. Экспедицийн удирдлага, албан үүргээ гүйцэтгэж явахдаа эрэлхэг зориг гаргасан гэж Акимд баярын бичгээр талархал илэрхийлэхээр амласан авч, Петрунийн хойдохыг бодож даллага үйлдэхдээ булай муухай архидсаны нь учир тэр шангаа хүртээсэнгүй. Тэгэх нь битгий хэл, Аким «жуулчин»- хоёрыг үйлдвэрлэлийн ажлын замбараа алдууллаа гэж ажлаас нь халах гэсэн боловч энэ жилийн ажил эцэс рүүгээ ойртож буй тул ажилчид тэртэй тэргүй өөрснөө тооцоогоо бодуулна, хөдөлмөрийн дэвтрийнх нь хавтас хүртэл зайгүй бөглөөтэй учир түүнд ямар нэгэн юм нэмж бичих газар даанч байхгүй учраас халахаа больжээ. Түүнээс гадна, өөр хүн яадаг юм сан, Акимын тухайд бол элдэв муухай зан даанч байхгүй. Мань хүн навс уучихаараа амьдралдаа эдлүүлж гүйцээд эцсийн удаа наргиж байгаа юм шиг, тэгэхдээ зүгээр нэг наргиж, зүгээр нэг хань нөхдөө үлгэж байгаа бус, энэ хүн ардаас, энэ гэрэлт хорвоогоос үүрд салж хагацаж байгаа мэт хүн болгоныг үнсэж үмхлэн, толгой сэгсрэн гомдолтойёо уйлж суудаг юм.

	Харин мөрдлөг дуусах хүртэл, тэгээд Петрунийн даллага болтол Аким тэр хооронд зовохын цаагуур зовжээ. Цаг мөч өнгөрөх тутам сайжирч улам эрхэм, улам дотно болж байсан туслагч нь амь үрэгдсэнд гуньж гутран, ухаан алдтал айж, нэмэрт нь нойр алдсандаа тамирдан сульдсан баавгайн гөрөөч маань гаднаас нь товчилсон, майхан дотор алсан шумуул наалдаж заваарсан шовгор оройг нь ширтэн энэ цус сорогчид амьдаар минь бариад идчихээсэй хэмээн репудин ч түрхэхгүй хөлбөрөн хэвтжээ.

	Тайгад намаршиж шумуул цөөрөн, байгаа хэд нь бээрч доройтоод мань эрийг цааш нь харуулж дөнгөхгүй бол юу ч идэж уухгүй байж байгаад өлбөрч үхнэ гэж Аким эрс шийдлээ. Араатантай улаан халз тулалдан, үхэлтэй амь наана, там цаана үзэлцсэн байхад буутай манаа тавина гэнэ ээ! Үүнийг юу гэж ойлгож, яаж тэвчих болж байна?! Амьд явах сонирхол өчүүхэн ч төрөхгүй тул амьдралтай бүх холбоо тасарсан гэж санаад тийм зөн совинд автан амьдралаа дүгнэж, тооцоо бодов.

	«Петруня урьдчилгаа буухаас хэдхэн хоногийн өмнө, бүрмөсөн тооцоо бодуулахаас сарын өмнө, сар ч хүрэхгүйн өмнө талийгаач болжээ!» гэсэн бодол Акимд гэнэт харван орж, би ингээд өөрөө юу ч амсахгүй байж байгаад мажийхад намайг газар ухаад л булчихна, нөгөө цалин маань хэний олз болох вэ? гэхээс сэтгэл нь түгшээд явчихлаа. Биеэ зовоож, шумуулын хоол болж, лаазалсан зэвтэй ногооны шөл гоочилж, уулын машинаа харанхуй хар тайга дундуур бараг үүрч чирч явсан байтал, ингэж махаа идэж олсон хэдийг нь өөр нэгэн этгээд өвөртөлнө гэдэг мөн догь хэрэг шүү! Тэр дэмий-ий! Арай ч тэгүүлэхгүй байлгүй! Эсвэл үхэхээ жаахан азнах хэрэгтэй, эсвэл хэдэн дүү нарт нь хоол хүнсэнд мөнгө хэрэг болдог байж мэднэ, тэд нарынхаа байгаа хүүхэд асрах газарт сарын цалин, хээрийн ажлын улирлын ажлын бас умард нутгийн нэмэгдлээс бүрэлдэх тэр мөнгөө шилжүүл гэсэн бичиг бичээд үлдээх хэрэгтэй...

	Аким хэдэн дүү нараа санангуут бүүр уярч хоцров. «Э-эх, Якимка минь, Якимка минь! Ёс-ко-лэ-мэ-нэ!» Гуньж гутрах бүрийд ээж нь санаанд орж, хайрлах сэтгэлээс ч тэр юм уу, эсвэл ээжийнхээ өмнө буруутайдаа ч тэр юм уу, дотор нь шимшрэн гөлөлзөж, зүрх зориг халиран, өрөвдөх харамсах хослон аврал үгүй болно. Ингээд ирэхлээр Аким хоёр гараа цээжин дээрээ загалмайлан зөрүүлж өөрийгөө яг талийгч хэмээн тов тодхон дүрслэн бодож, өрөвдөхийн ихээр өрөвдөн, өрөөл нэгэн бас ийнхүү өөрийг нь өрөвдөөсэй билээ гэж урт урт, чанга чанга санаа алдан, түүгээр барахгүй майхны гадна дуулдахаар эхэр татан гиншинэ. Хоёрхон нулимс хүчлэн гарч чихний нь ар луу урсан, машины тос шумуул хоёрт идэгдсэн, ойр хавьд угаагаагүй арьсыг нь хорсголоо. Акимын бие тавгүйрч ээжийнхээ тухай үргэлжлүүлэн бодов. «Ээж юунд намайг гаргав даа? Өөр л нэг хүн төрүүлчихвэл барав биш үү, өөрт нь ямар ялгаа байлаа тийм биз дээ?» Тэгсэн бол тэр эрэгтэй ч юм уу, эмэгтэй ч юм уу дүү нь мөрөөрөө амь зуудгаа зууж, ажлаа хийж, зовохоо зовж, мөрдөгчөөс айдгаа айж байхад харин мань хүн, Якимка, харанхуйд суучхаад энэ нутагт юу болж байдгийг хөндлөнгөөс ажиглан, ямар ч уй гашууг мэдэхгүй байж байхгүй юу. Гэтэл ингээд ямар ч учиртай юм бэ аж төрсөн ухаантай болж, цалин авсан өдрөө үнэтэй папиросоор, үлдэх бүх хоногт нь мохоороор тэнгэр тортогтуулж явах юм. Москва гэж ярихаа больё гэхэд Красноярсктаа ч ганц удаа очоогүй. Тэгэхэд энэ муу марзан дампуу хүртэл бараа тээврийн усан онгоцоор дэлхийн бөмбөрцгийг тойрч, Африк тив, Энэтхэг орон, өөр хаана ч гэлээ очиж, могой, яст мэлхий ч гэх шиг балиар юм идэж, гадаад далайн чанад дахь амтат дарсыг сарнай цэцгийн дэлбээгээр даруулан шимж, янз янзын арьстай согоо шиг амьтдыг тэвэрч нялуурч явсан гэж байгаа!...

	... Аким хэнийх нь ч юм бэ репудин, хөлс, утаа хамар цоргисон нэг уутан хөнжил рүү нүүрээ шааж сэтгэлээ зоргоор нь орхивоос хоёр хоног хэлэн дээр юм тавиагүй атал дуниарч талимаараад ирэх шиг.

	Нөгөө найз нар нь, нөгөө журмын нөхөд нь, нөгөө муусайн нь гадуур хөлхөлдөн, хоол ундаа хийцгээнэ. Хамар нь идэх юмны үнэрийг мэдэлгүй яах вэ дээ, үгүй бол сав суулгаа хавиралдуулаад тэр нь ч бас дуулдаад байна шүү дээ. «Жуулчин» майхны гадаа аанай л тоглоом тохуу хийж, ганцхан үсэрч гараад хоёр нүднийх нь хооронд яг цохон дээр нь тас байлгачих хорхой хүргэнэ! Өө, чаа-ваас, энэ улсын байж байгааг! Тэднийг бодож тасарч байгаа тамир тэнхээг нь тордох гэж тэр хандгай хөөж явсан хүнийг ингэж тарчлаах гэж байх уу. Чухам хэний төлөө, юуны төлөө тэгж яв аа вэ?! За, та нар муусайныг уу! Хээгүй, бүдүүн бараг ч гэсэн, хэзээ ч, хэнтэй ч уудам цайлган сэтгэлээр харьцдаг атал тэд нар тэр сэтгэл рүү нь савраа хийнэ гэнэ ээ!

	Аким нэг сайхан уйлж аваад дотор нь овоо онгойлоо. Харамсал гуниг хараахан арилж гүйцээгүй ч, олон хоногийн борооны дараа нар гарах мэт сэтгэл юунд дахин гэгээ тусаад ирэв. Хүн амьтантай уулзаж, Петрунийхаа тухай яримаар санагдав. Эсвэл цөмтэй нь хамт дуугүй суусан ч яах вэ. Олны дунд дуугүй байхад, орь ганцаараа дүлийрч байхыг бодвол тэгтлээ шаналгаатай биш гэдгийг тэр хүүхэд ахуй цаг, Боганидад байхын мэдэх билээ. Яг ингээд хүний тухай бодож, тэднийг мөрөөсөх сэтгэл дөнгөж төртөл хэн нэгний хөлд өвс шүжигнэн, зомгол чадхийж, нэг хүн хумсаараа бэржийх маажин майхныг нээлээ. 

	«Ингээд л дахиад байцаах хэрэг үү?» гэж бодонгуут Аким уут руу шурган уйлж улцайсан нойтон нүдээ бин битүү таглаж, хурхирч байгаа дүр үзүүлэх гэтэл нөгөө хүн хөнжлөөс татаж, 

	— Хөөе, Аким! Дуулж байна уу? Явж талийгаачтай...салах ёс гүйцэтгэ... хэмээв.

	Голын эрэг дээрх хөвдөрхөг довцогт ухсан булшны нүхний ханаар ургамлын тастуулсан үндэс цайрч, аньсны сахал, тошлойн бутны хэдийн гандаж зажилсан мэт болсон навчис унжилдана. Нүхний доод хэсгээс гарсан шар шавартай холилдсон элсэрхэг шороон дээр будаагүй авсыг хэвгий тавьжээ. Цагаан цамц өмсгөн нийлэг зангиа зүүлгэж аятайхан янзлаад санаанд оромгүй цэвэрхэн болгосон Петруня авсан дотор амгалан нойрсоно. Малгайн доор нар үзээгүй зуссан цэвэрхэн магнайг нь ил гарган, зуны турш засуулаагүй үсийг нь эгц арагш нь самнаж, түүгээр зогсохгүй хэн нэг нь талийгаачид ташуу хууз сахал зурчхаж, энэ отрядынханд чадахгүй юм гэж байх биш дээ- Петруня төмөртэй ноцолдож явсан болохоор хуруу нь сөрчихсөн гар нь угаагаад арилаагүй тостойгоо, толгойг нь загасчны ноль дөрвийн утсаар оёод залгачихсан, оёо нь зангианы цаана таарчхаад, араатан хүнийг яаж сэглэсэн нь бараг мэдэгдэхгүй, ингээд харахад ч Петруня догь болжээ... Гагцхүү яг зурчихсан юм шиг хумсны хар ормууд, бас хуучин цагийн тавтын мөнгөрхүү намрын хүрэн улаан навчаар тагласан нүд хоёр л энэ ёслолын төгөлдөр сүрийг дарж юу болж байгааг сануулан, хараа татан айдас хүргэж, араатан, тулалдаан хүний үхэл энэ бүхэн цөм зүүд ч биш, отрядын зарим нэг хүний ярьдаг шөнө хашхирч босон хараймаар нөгөө аймаар муухай домог яриа ч биш, яг бодит үнэн гэдгийг нотолно. Акимын дотор багтран, нөгөө элдэв юм бодож, уйлж унжиж майханд яаж байлаа гэхээс яагаад ч юм бэ, ичих шиг болжээ. Хүн үхчхээд байхад, амьд хүнийг, анд нөхрийг нь, туслахыг нь догшин араатан сэглээд юу ч үгүй болгочихсон байхад мань хүн өөрийгөө өрөвдөн дүвчигнэж жүжиглэж байдаг, гэтэл Петруняг хар л даа, няцлуулж, хэмхчүүлчихсэн жигтэйхэн хувхай цагаан...

	Хэн нэг нь цамцных нь ханцуйд гялалзсан холбоо товчоо углаж, хөвсгөр ултай шаахайгаа бас өгчээ. Оймс, шаахай нь бүтээлгийн доороос цухуйж харагдана. Бүтээсэн юм нь майхны хуулсан дотор. Голын усанд зөндөө базсан ч гэсэн хөө, толбо, шумуул алсан ормууд мэдэгдэм. Хүнийг Туруханскт аваачаад, улаан авсанд хийж, гуулин хөгжимтэй, ёс төртэй оршуулдаг байгаа даа. Байхгүй шүү. Ажиллаж байхад бүгдэд нь л хэрэгтэй, мажийхтай зэрэг унаа ч байхгүй, шатахуун ч дуусчихсан, ерөөсөө авч явах хүн ч олдохгүй, дандаа л ингэдэг шүү дээ. Үгүй, энэ залуус тийш нь явуулахгүй гэсэн юм болов уу? Энэ отрядад нэлээн юм үзсэн, юм болгоныг мэдэх сайн залуус цугласан юм шүү, мань эр л шал дэмий тэдний муусайнд хүрч элдвээр зүхсэн хэрэг. Талийгаачийг Туруханскт явууллаа гэхэд тэнд хэн түүнийг оршуулах юм бэ? Хэнд тэр хэрэгтэй бил ээ? Хүүрийн агуулахаас сангийн авсанд хийж, сангийн машинд ачиж аваачаад нүх рүү хаяад булчихна, тэгээд л зүйл дуусах нь тэр. Энд бол цөмөөрөө танил тал, өөрсдийн улс, уй гашуу болцгоон, хүн болгон өөрийнхөө үхлийг бас санагалзаж, зарим нэг нь талийгаачийг өөртэйгөө хамт өрөвдөн уйлж байна, харахгүй юу, тэр.

	Аким хэдийн гиншчихсэн бололтой гараараа нүдээ арчин арчин байгаагаа өөрөө ч мэдсэнгүй нэг хүн «Чи дуугаа аядаач!...» хэмээн хүрмийнх нь хормойноос татахад отрядын дарга үг хэлж байв.

	— Балар тайгыг нэвтлэн, хөндөгдөөгүй онгон замаар хөрсний баялаг руу урагшлан урагшлан явахдаа дайны галын шугам дээр эрэлхэг дайчдаа орхих мэт, би ингэж зүйрлэхдээ санаа зовохгүй байна, бид манай хайрт анд найз нар, журмын нөхдөө алдаж байна...

	Аким уруул дээрээ ирсэн нулимсыг долоож «Сайхан ярьж байна! Зүйтэй!» гэж бодтол дахиад үхмээр санагдаж, өөрийнх нь тухай бас ингэж яриасай, Парамон Парамонович Олсуфьев хүрээд ирээсэй, бас муу Касъянка дүү нь ч нисээд ирэх бил үү гэж бодогдов...

	Түүнийг авсны зүг нудрав. Аким яахаа мэдэхгүй, Петрувийн гарын хэсэг харахад, тэр гарын тос нь ч арилаагүй, биеэсээ тусдаа, амьд эд эс мэт харагдаад нөхрийн үхэл сэтгэлд нэг л бүрмөсөн буухгүй байлаа. Аким санаа алдаад нүүрээрээ нөхрийнхөө нүүрийг дуулгавартай нь аргагүй мөргөхөд, хүйтэн хатуу юм өөдөөс нь хайрмагц ухар туссанаа, ямар нэгэн юмыг шалган тодруулах гэсэн мэт Петрунийн гарыг бушуухан барьж үзтэл, усанд идэгдсэн эрэг дэх бургасны үндэс шиг амь байхгүй, хатуу хөрзгөр, бас хүйтэн байх ажээ. Тэгэхлээр энэ чинь үнэхээр, яг болж байна шүү! Петруня байхгүй болжээ! Петруняг оршуулж байна!

	Акимд нэг юм хийчихмээр, хэнээс ч юм нэг юм асуучихмаар, тэгээд юм болгоныг зохицуулаад, бүгдийг нь буцаагаад байсан байснаар нь болгочихмоор санагдав. Ингэж яаж болох вэ, ингэх ёс байхгүй, шал дэмий юмнаас эхэлсэн шүү дээ, нэг муу хандгайг чөтгөр нааш нь хөөгөөд ирсэн байсан, түүнийг мань хүн, Акимка алаад мах болгочихъё гэж бодсон, гэтэл Петрунягийн сониуч зан хөдлөөд харах гээд дагаад явсан. Үүнд гойд юм юу байна? Ан харъя гэхгүй хэн байх вэ, онцгой юм алга шүү дээ?! Тэгтэл тийм их юм үзсэн, үхлийн амсар дээр хүртэл явж байсан хүн, ийм санаандгүй ингэнэ гэхэд нэг л учир утгагүй, нэг л үнэмшмээргүй юм...

	Гэвч юм ярих, засах тухай бодох нэгэнт хэрэггүй болжээ. Аким гарынхаа нөгөө балиартсан боолтоор нулимс гүйлгэнээд юу ч үзэхгүй болсон нүд, памбайж хөөсөн уруулаа арчиж, сурмаг бөгөөд нямбай ажиллаж байгаа хүмүүсийг үзэв. Ямар нэгэн хүнд яг ая тал засан цөгцгөнөж байгаа төрхтэй тэд нар газрын жижигхэн ангал руу бие биеэсээ өрсөн шороо хаяж дүүргэчхээд дээр нь гонзгойвтор хамар босгон овоолж байна.

	 

	Хөрсний баялаг шинжээчид ой модоор гүйлдэн түлээ сүх, тогоо шанага хангинуулан сэргэцгээж, галаа дэгжээн заваан будаа, лаазтай ногооны шөлөө хутгаж гарлаа. «Энэ муу зовлого» сайн санаат хүмүүс рүү муухай үнэр ханхлуулаад байх вий гэж Аким нэлээн зайдуу газар тусгай түүдэг өрдөн, шатааж байж хар тосноос нь цэвэрлэсэн хувинд баавгайныхаа махыг буцалгасанд үнэр танар нь сийрэг ойгоор тархан, Ерачимо голыг даган цаашилж аягүй бол, бүүр Тунгуска голыг хүрээ байлгүй. Хувингаас шаргал хөөс саган асгарч, шатаж байгаа цуцал дээр пис пасхийн шажигнан түлэгдэж, бөөн хэншүү хярвас ханхална.

	Аким модон шороор нэг хэсэг хүрэн хар мах өлгөн авч хэрчмийг тас огтлоод хутганаасаа уруулдан үмхэж, тагнай түлчих шахсан баавгайн махыг ам руугаа явуулахдаа тэртээ дээрх ямар нэг юмыг чагнаж ч байгаа юм шиг, юу юугүй улих гэж ч байгаа юм шиг дээшээ өлийжээ. Зажилж гүйцээгүй махан бөглөөг хүчлэн залгичхаад, баавгай намнагч нүдээ бүлтгэнүүлж байгаа царайг харах аваас хараал идсэн араатны сэтгэлд нийцгүй хэрчим халуун мах хүний нарийн ширийн дотор эрхтнээр ямаршуухан мухар тахир зам туулж байгаа нь илхэн байлаа.

	Аким дургүй нь хүрээд, юм ч ярихгүй гэж бодсон «жуулчин»

	— Боолтын эм эргийг залгихад бараг амар байлгүй, тийм үү? гэж асуув. Хийх юмгүйдээ, зүгээр нэг асуусан мэт боловч чухамдаа хүний нөгөөх л нарийн ширийн дотор эрхтний гүнээс гарсан сонирхол байжээ.

	Аким хашир «жуулчныг» харалгүй

	— Түүхий байна гэж товчхон хариулаад шатаж байгаа модоо хумин эмхлүүлж галаа сэргээв.

	— Чи яаж ийм юм идэж байна аа?! Тэр чинь хүн барьж идэх гэсэн шүү дээ! Тэр чинь махчин! Арьсыг нь хуулчихлаар хүнтэй адилхан ч юм бил ээ! Тэгэхэд, чи муу, өмхий самхай юу хамаагүй цусална гэнэ ээ! гэж Томскийн их сургуулийн практик хийж байгаа оюутан Гога Герцев гэнэтхэн өрвөлзөөд ирэв.

	Аким янз бүрийн хүн олныг мэднэ, тэдэнтэй аль хэзээний цуг амьдарч ажиллан, найруулагч гэж өөрийгөө танилцуулсан явуулын нэгэн зохиолчийн орон нутгийн сонинд нэг удаа бичсэнчлэн тэдний зан авирыг судалсны дээр, уй гашууд автсан хэвээр тул Герцевийг даанч залуухан байна гэж бодоод хэлсэн үгийг нь дуулаагүй юм шиг

	— Нээрэн төстэй шүү, юу үнэн бэ, тэр үнэн. Урдхад нь л эрхий хуруу байдаггүй юм, түүнээс биш баавгайны савар яг л хүнийх гэсэн үг гэж оюутны үгийг найрсаг дагуулан цааш нь үргэлжлэн тайлбарлах гэтэл Петрунийн төлөө гүн харамсал илтгэн чив чимээгүй хуурайлан хөнтөрвөл зохих, уй гашуу тайлах хундага өргөх цаг нэгэнт болсон байжээ. Нэгэн дуугаар ууцгаагаад зэв даасан мэт ногооны хүрэн шөл, хар хайга жараахай, будааны хутгуушаар даруулах юм болцгоов. Тракторын цилиндрийн хавхгаар таглаастай хувинтай баавгайн мах энэ зуур цогшсон галд сайхан болчихсон учир Аким нэг том хэрчим өнхрүүлэн гаргаж ирээд хувин руу зааж цаадуул руугаа дохиход нөлөөдүүл нь цөм буруу харсан тул «Дургүй бол больцгооно л биз!» гэж гүвтнээд хант ястан шиг хазсан махаа яг хамрынхаа үзүүрээр шахуу хурц хутгаар далбайтал огтлон, нүдээ сэтгэл өег онийлгож, амтархан тамшаалан хэрчим хэрчмээр нь талх, давсалсан халиартай холин аажуухан хэр нь ойрхон ойрхон үмхлэн чихэж гарав. 

	Хамгийн эхлээд «жуулчин» тэссэнгүй

	— Чи энэ юутай... халиартай мах хольж идэж яах нь вэ? гэж асуув. 

	— Их тарган байна.

	«Жуулчин» баавгайны махнаас амсаж үзэх ганц хэрчим огтлооч гэж Акимд гараараа дүрслэн үзүүлээд, нүдүүлж балбуулж байгаа мэт муухай ярвайв. Хоолныхоо амтанд орсон Акимын бие сайхан оргин гунганаж хэнийг ч тоохгүй махаа үмхэлнэ. «Жуулчин» сэжгээ давж ядан, энэ мах руу зүтгэж байгаа нь амиа бодсон хэрэг биш гэдгийг бурхан ч мэднэ гэх дүр үзүүлэхээс өөр аргагүй болж өрөвдмөөр үрчгэнэн, гал руу нулимж хүртэл үзэхэд уусан, идсэндээ мансуурсан Аким, «Ингэз их тургиад байвал уруул синь өвдөнө сүү!» гэж өгүүлэв.

	«Жуулчин» хувин дотроос нэг хэрчим мах хатгаж аваад хүүхэн шиг маяглан годгонож, нөгөө хэрчмээ хутганаас нь уруулаараа салгаж үмхэв. Журмын нөхөд цааш юу болохыг ажиглан түүдэг рүү ойртоод хүрээлээд авлаа. «Жуулчин» үмхсэн махаа зажилж, зажилж хэвлий рүүгээ явуулчхаад, биеэ чагнан алсыг харж, нүдээ онийлгосноо, амт нь опоссумны юм уу, имжийн махыг санагдуулж байна, одоохондоо сайн учрыг нь олсонгүй гэж мэдэгдээд, арай том огтлоод үмхчихэв. Отрядын холбоочин гэж сайхан хоол, бүдүүн эм хоёрын мөрөөсөл болсон нэг үхээнц амьтан бас аз туршихаар шийдэж махнаас огтолсноо, хуурай хоолойгоор ч барагтай бол орохгүй биз дээ... хэмээв.

	Цаадуул нь учрыг даруй ойлгоцгоов. Хоёр дахь аягаа нэгэн дуугаар ууцгаагаад, ажлын улс маань Акимын түүдэг рүү нэг их юм бололгүй, нэг нэгээрээ дөхсөөр төд удалгүй баавгайн махтай хувинг бүслээд авлаа.

	— Гэдэс базалбал яана аа? гэж хэн нэг нь биеэ нөөж цөхөн эргэлзэв.

	— Халиар, аньстай хольз нэмэрт нь спиртээр даруулз байхад ямар ч мах ашгаас өөр юм өгөхгүй хэмээн Аким нөхдөө тайвшруулаад, майханд мацаг барьж, дуугаа хурааж, зовлонгоо эдэлж ханасандаа болоод ч тэр үү, сургамж айлдаж гарав.

	— Ялангуяа баавгайн мах онцгой ашигтай, нөхөд минь, нүдний хараанд сайн, хамрын ханиад хүрэхгүй, баавгайн мах идчих юм бол, ямар с заварт осгохгүй бас аймаар мундаг их хүс орно.

	— Бас эмийн дон шүглэчихнэ! гэж нэг нь инээд алдав.

	— Би эд нарт нэрийнхээсээ ярьж байдаг, гэтэл эд нар...

	— За, за битгий хахчих гээд бай, ядахдаа энд эм хүн байх биш.

	— Эрдэмд оройгүй, юм үзэж нүд тайлж яв! гэдэг ч үгүй бас үнэн юм даа. Нарт орчлонг бараг бүхэлд нь хэрж хэссэн мөртөө баавгайн тухайд бол зөвхөн үстэй даавуугаар хийснийг л үзэж, нас бага, гэнэн томоогүйн харгаагаар чихийг нь тас хазах гэж үзээд муухай амтагдахаар нь тургиж байж билээ.

	Яриа хөөрөө жигдрэн, наргиан хүчээ авч задгайрлаа. Нөхөрсөг тэврэлцэн хэлхэлдэж Петрунийн булшин дээр нэг бус очиж, завсраар нь буурал хөвдийн хаг бурзайж, няцарсан аньс улааран, өвсний иш үндэс сэрвийлцэн байгаа бөөгнөрсөн шавар луу спирт асгалан, хүн болгон талийгаачийн өмнө болон бүх хүн төрөлхтний өмнө үйлдсэн нүглээ гэмшин хүлээж, хайрт найзыгаа үүрд дурсан явж, энэ цаг мөчөөс хойш хэнд ч ямар ч хор хүргэхгүй, гэм хийхгүй гэж андгай тангараг тавьцгаалаа.

	Аким хушаар цавчиж хийсэн жижигхэн хөшөөг тэврээд Петрунийн булшин дээр унтаад өгсөн байв. Унтаж ханаад хаа байгаагаа хармагц, ийм байдалд орсондоо баахан ичингүйрч, гол руу бөмбөрч хүрээд нүүрээ шавшсанаа, эргэн тойронд нь хэцүүхэн тулалдаанд нэрвэгдсэн мэт унасан хүмүүс ундуй сундуй хөлбөрч байгаа бараг бөхсөн түүдэг рүү ирэхэд эрүүл бөгөөд ууртай ганцхан Гога Герцев л хожуул дээр суугаад тэмдэглэлийнхээ дэвтэрт нэг юм бичиж ч байгаа юм уу, зурж ч байгаа юм уу гар нь түргэн түргэн хөдөлж харагдав.

	Ажилдаа товлосон цагтаа гарцгааж, аажимдаа бие нь тавиран гайгүй болж, тийнхүү хоёр нарны хооронд тонголзон, алдсан ажлаа нөхөн гүйцээж, тэр хэсгээ хугацаанд нь багтаан шинжилчхээд, Ерачимо голоос нүүж Туруханскт эргэж ирсэн бөгөөд отрядад үлдсэн хүмүүс хойтон жил нь Доод Тунгускийн Нимдэ гэдэг улам бөглүү, улам алслагдсан өөр нэг салаанд өөр нэг хэсэг газар хайгуул хийсэн билээ. 

	Хэдэн жилийн дараа Аким яаж яваад юм бэ, Доод Тунгускийн хавиар сойр агнахаар таарч, тэгээд зориуд зам хазайн нөгөө хайгуулын отряд буудаллан ажиллаж байсан газрыг олох гэж харанхуй Ерачимо голоор зөндөө удаан холхижээ. Гол даган хэчнээн гүйж, явган шугуй дотор хэчнээн эргэлдсэн авч хайгуулчдын ор мөр, нөхрийнхөө булшийг олж чадсангүй.

	Тайга цөмийг нь залгичихжээ.

	 


ТУРУХАНСКИЙН САРААНА

	Би гэдэг хүн Казачийн босгон дээр ингээд хүрээд ирдэг байжээ! Усан онгоц, хурдан «Метеороор» явж өнгөрөх ч юм уу, дээгүүр нь онгоцоор нисээд гарсан бус, яг босгоны дэргэд голын эрэг дээр тухлан амарсан юм. Одоо энэ босго миний хувьд айж мэгдэх аймшигт зүйл байхаа больж, харин ч догшин сүр нь сэтгэлд зүүрмэглэх нэгэн хүчийг сэргээн, өр зүрхийг улам эзэмдэн татах авай.

	«Ян Рузутак» гэдэг нэр хуучнаас хуучин онгоц энэ босго руу орохдоо арваад мод газрын цаанаас яндангаа мэгдэн орилуулж, багийнхан нэг ч хүн үлдэлгүй ажлынхаа байрыг эзлэн бөөн сүр болоход сууж явсан улс, ялангуяа, хөдөөгийн хүмүүсээс зарим нь ухаан алдан муужрах хүртэл явдал гарч байсан цагийг би мэдэх билээ. Нэг шалхгар, жалхгүй авгай ухаан балартан унаж онгоцны төмөр шалыг толгойгоороо дүнгэнэтэл нүдэж байсныг би нүдээрээ үзсэн юм. Тэр үед зорчигчдыг онгоцны тавцан дээрээс хөөж зайлуулна, ер нь ч голдуу өөрснөө л зайлаад өгнө л дөө, тэгээд онгоцны зангилааны өрөөгөөр чихэлдэн бас таазанд тултал хураасан түлээний завсраар хоргодно. «Рузутак» хэдийгээр «түргэн суудал» гэгдэх боловч түлээгээр галладаг бөгөөд заримдаа Игаркаас Красноярск орох гэж арав, арван хоёр хононо.

	Тийнхүү тэр «аймшгийг» л үзэхгүй байвал барав хэмээн зарим нь түлээ рүү, зарим нь хайрцаг савны араар, зарим нь овоолоостой муусайн юм руу хүртэл шургалдаг тэр үед ч гэсэн энэ орчлон дээрх юунаас ч хулчийдаггүй сэргэлэн эрс тааралддаг сан. Тийм улс байгалийн аюулын өөдөөс цээж хөндөлсөн зогсох гэж, тэр аюулыг нүдээрээ үзэж, хорсож занах гэж, зориг юугаа хөвчлөн чангалах гэж онгоцны багийнхантай хэрэлдэж гарна. Тавцангаас заримдаа хүч хэрэглэж байж холдуулсан нөгөө хөвүүд, хааяа охид ч дунд нь явж байна, ялангуяа багачуул цонхны шилэнд хамраа нялцайтал наачхаад л бүлтгэнээд байдаг сан.

	Би Казачийн босгоор хамгийн анх удаа явж үзэхдээ онгоцны тавцан дээрх том завинд нуугдаж гарсан бөгөөд чухам яаж сүнс зайлчхаагүй юм бэ гэдгээ өнөө хүртэл ойлгодоггүй юм.

	Босгоны тэр лүү голын эрэг хадан ангал болон гудамлаад ус нь шуугин хуйларч, эргэлдэн буцалж, хясааны зулайгаас ёроолгүй мэт санагдах голын усыг солонгорох гэрэл нэвт цохихуйяа, өөдөөс нь харанхуй цээлийн гүнээс, анир чимээгүй учир бүр ч аймшигтай санагдах, хурц цахилгаан цахилж, жишүү туссан нарны туяанд усархаг тоос очтон гялалзаж, оволзон хөвсийж, улаа бутран байх нь онгоцны ёроол доор юу юугүй жигтэйхэн дэлбэрч, муу онгоцыг зомгол болгочих гээд байгаа мэт. Гэвч онгоц анжисан хошуугаараа энэ галт ус руу аймшиггүй шаан орж, хумьж, дайран, зад татан бутаргаж, айж сүрдмээр нүжигнэн санаанд оромгүй хурдлан цааш зүтгэлдэг билээ.

	Хоёр эргийнх нь ой мод, яагаад тэр юм бэ, хув хуурай, ер нь ойсох ч гавьтай юм байхгүй, нил явган бут, түймэрт идэгдсэн модны ёрдойсон түлэнхий гол. Орчлонгийн аливаа өнгө будаг, дуу авиа хад чулуунд дарагдан дүлийрч, усан доорх газрын гүний хаа нэгтэйгээс битүү их» нүргээн улам тодрон байх нь газар хөдлөхийн өмнө л ингэдэг байх гэмээр. Мянган тээрмийн бул зэрэг нижигнэн, ус юүлүүр нь хашигнаж жингэнэн модон эргүүлэг, үе мөчнүүд өөр бас юу нь ч юм бэ, цөм хяхтнан пид падхийх мэт аахичиж уухичин эргэлдэн буцална. Голын эрэг эргэлдэн, газар дайвалзаж, үелээ хаднаас ёроолоороо эргэн цайрах усны давлагаа руу амьтай голтой бүхнийг, биднийг ч гэсэн онгоцтой юутай хээтэй маань булгаж хаяхыг завдана. Онгоц чичрэн хяхтнаж, өехий доороос нь хуйлран орох голыг гүйцэх гэж эрмэлзэн хүрдэн дугуйгаараа ус түргэн түргэн алгадаж, эцсийн хүчээ шавхан бөөн хар утаа олгойдуулж нэг бодоход их мөрнийг айлгаж, байц хясааны сүрийг хөөн тууж байгаа ч юм шиг, нөгөө бодоход өөрийгөө хайрлаж хамгаалаач гэж сөгдөн гуйж байгаа ч юм шиг хавь орчныг дөжрөм нүргэлэх хэр нь, ерөөсөө жолоогоо алдчихсан юм шиг энэ уул, хад цохио, чулууны хоорондуур овжин сэргэлэн давхиулж явна. Нэг юмыг юугаар ч юм хавирч хангир жингэр, түс тас пид пад хийснээ бөөн шуугиан тэнгэрт үүл адил цойлон хөөрөөд замхран үлдэж хоцров. Үхсэн мэт анир чимээгүй боллоо. «За гүйцэж! живж байна! Живж үхсэн ээж чинь чамайг дуудаад аваачна даа, аваачна...» гэж эмээгийн цэцэрхдэг байсан талаар биш болох нь».

	Гэтэл онгоц хөлбөрч холбирсон ч үгүй, орилоон чарлаан ч сонсогдсонгүй. Би нөгөө завиныхаа доороос шагайж харав. Казачийн босго үелээ хадандаа эргэлдэн турхирч, цайран оволзож онгоцноос тээр тэнд суунаглаж харагдана. Босгоноос доор эргийн хад руу толгойгоо түрээд номхон зогсчихсон нэг их том яндантай, хошуун дээрээ эргүүлгэн татлагатай болхи нэгэн онгоцноос манай «Рузутак» руу улс хашхиралдаж байв. Мань мэт нь хараахан гардаггүй дээд давхрын тавцангаас «Рузутакийн» ахмад дуу чангаруулагчдаа хоолой нь саргиж «Цалинг чинь амжсангүй ээ. Амжсангүй. «Спартакаар» ирнэ, «Спартакаар» шүү гэж ердийнхөө байдлаар тайлбарлав.

	Цалингийн тухай яримагц бүх зорчигчид тэр даруй тайвширцгаалаа.

	Хошуун дээрээ эргүүлгэн татлагатай «Ангар» гэдэг жижигхэн онгоц бол усны ёроолоор татсан гинжийг даган явдаг туер гэдэг онгоц. Бүхэл бүтэн эрин үеийг туулж дэлхийд орь ганцаараа үлдсэн эд. Эрт цагт Миссисипи, Замбезн зэрэг аварга мөрөн дээр ийм туер ажиллаж бусад онгоцыг босгоор гарахад нь тусалдаг, тусалдаг ч юу байх вэ дээ, ерөөсөө л боргио босгоор чирч гаргадаг байсан юм. Туер босгоноосоо гинжээр уяатай тул эрдэмтэй муур л гэсэн үг. Гинжний нэг үзүүр нь босгоноос дээш бэхлээстэй, нөгөө үзүүр нь доош, усан доогуур. За тэгээд, туерийн дээрээс доошоо, доороос дээшээ гээд явдаг бүх зам нь ердөө л хоёрхон мод. Нэгэн хэмийн энэ ядаргаатай ажил байнгын зориг тэвчээр шаардах авч туер дээр ажилладаг хүмүүс хараал зүхэл тавьж байхыг би ерөөсөө үзээгүй. Уг нь ч зүхэхээр юм бишгүй л тохиолдоно л доо. Чирээд гарчихсан аль нэг онгоц мөд салж явж чадахгүй зовооно, эсвэл яг босгоор гарахын үед, жинхэнэ аюултай хэсэгт нь ороод аль нэг юм нь болохоо байчих юм уу, эсвэл хурд нь дийлдэхээ больчихно. Туер ажлаа хийчхээд, хөтөлж гаргасан нөгөө муу онгоцоо суллаж, өөрөө хэзээ ч явж үзээгүй их мөрний уудам чөлөөт урсгал руу явах замаар нь тавьж эцэг эхийн адил ивээж, нэгэнтээ нудраад салах ёс гүйцэтгэнэ.

	Одоо энэ босгон дээр Красноярскийн онгоц засварын заводын бүтээл «Енисей» гэдэг өөр нэг туер ажиллаж байна. Тэр «Ангар» хөгшний халааг авчээ. «Ангарыг» уул нь өгсүүлж Красноярскт авчраад орон нутгийг судлах музейд тавьчихмаар байгаа юм, ийм нандин зүйл өөр хаа ч байхгүй. Гэвч тэгнэ гэж хаа байх вэ дээ! «Ангартай» манатай байдаг биз?...

	Эргийг хөвөөлсөн зурвас элсэн дээр бараг чармай нүцгэн суугаад, усны шуугианыг сонсон, есөн шидийн бодол болж, хэчнээн ухаж төнхсөн авч, нөгөө урьд өмнийн сэрлээ даанч сэргээж чадсангүйд, босго бүүр номхрон гарт орж, нүцгэрсэн мэт санагдав. Ээ, хүүхэд ахуй цаг минь, хүүхэд ахуй цаг минь! Харсан юм болгон гоё сайхан, аварга сүртэй, уудам цэлгэр, нууц далдын ид шидээр дүүрсэн, юм болгон нь л өсгийгөө өргөөд тэр «тэнгэрийн цаад руу» өнгийчихмөөр санагдуулдаг байж дээ.

	Казачийн босгыг дэлбэлж «тэгшлээд» аюул багатай болгосон тул олонх онгоц туер хэрэглэхгүй өөрснөө л эрчилж чивчирсэн их усыг уул өрөмдөх адил төмөр хошуугаараа шаргуу зүсэн сөрж, гол өгсөн мацсаар тохой тойрон бараа тасарч одно. «Метеор», «Ракет» эд нар бол босго гэдгийг ерөөсөө тоохгүй, дээш доош ямар ч саадгүй хийсгэж давхиад, ард нь цэнхэр утаан сүүл л мушгиран үлдэнэ. «Енисей» ажиллахаа хүрэх юм бол дэмий сал палхийж, орилж чарлаж холхиж миегнэхгүй том том өөрөө явагч онгоц, жижиг хавтгай ёроолд, хуучин чиргүүлийн онгоц энэ тэрийг «үсдэж» аваад л чирээд гаргачихна. Босгон дээр бүх юм ердийн, ажил хэрэгч байдалтай. Голын цаад талд сохойсон дүнзэн байшингийн яс мод шарлан, хаалга, цонх, дээврийн нь онгорхой эвшээх мэт харагдах нь «Ангарын» үйлчлэгчид голын дохионы манаач нар, уснаас аврагчид гэх мэт усан онгоцны аж ахуйд шаардлагатай элдэв улс үе улиран эдэлсэн энэ модон байшин нэгэнт хийх юмаа хийж үеэ өнгөрөөснийг илтгэнэ.

	Усны урсгал үелсэн хадыг илэн таалж, бул чулууны хоорондуур эргэлдэн, мушгирч зангиралдаад босгон дээр нүргээн шуугиантай ч гэсэн айх эмээх, сүрдэх бишрэх, догшин аюултай юм үгүй болжээ. 

	Тэгээд онгоцнууд ар араасаа дайвалзан, алсыг зорин довтолгоно. За тэр, нэг оготор бөгстэй өөрөө явагч тохойн цаанаас ухасхийн гарч ирээд босго руу довтолгон орж, босгоны сүүлчийн үе хаднаас хуйларсан усны аясаар баруун эрэг рүү хөөгдчихөлгүй эрх зоргоороо, сэргэлэн шударч явна. Сүүлчийн үений тэнд мөлийж гөлтийсөн, усны заанархуу, нүсэр мундаг бул чулуу түхийж, дээд талд нь огцом хуйларсан ус хамаг хүчээр түүнийг алгадан бууж бөөн нүргээн болон зад үсрэн цацарна.

	Босго тэгширч, жаахан номхорсон ч гэсэн хэнээр ч тоглоом тохуу хийлгэх царайгүй. Зуун тонны даацтай өөрөө явагч урсгалд цохигдон шарваж махир яндангаас нь бөөн хар утаа тортог олгойдон, усны эрээн хэмжүүр барьсан хүн тавцан дээгүүр нь гүйж харагдана. Босгон дээгүүр бараг тэг хөндөлдчихсөн өөрөө явагч хуйлран ирэх усны давлагаа, соронзон мэт татах гүдгэр том хаднаас холдох гэж утаа савсуулан, чичирч хүчлэн байдгаараа зүтгэлэв. Тав аравхан метр, гурав дөрөвхөн секундийн амьдрал энэ муу онгоцонд үлдэх нь тэр. Мөргөлөө л бол хогийн төмөр хувин шиг хумхиж аваад л ёроол руугаа аваад явчихна. Онгоц тамирдаж гүйцээд бурхны таалалд найдан байгалийн эрхшээлд өөрийгөө зоргоор нь хаяж өгөв. Тэгтэл нэг сайн дайвалзуулан хэлбийлгэж ирснээ хошуугаар нь бул хар хадыг хархийтэл хусуулаад тэр даруй түүнийг, татаж гүйцсэн авч утаа нь одоо хэр савсан байгаа янжуур адил босгоноос тургиж хаях нь тэр.

	Босгоны шуугианаас болоод ойртож ирэхийг нь анзаараагүй ахимаг насны нэг хүн манай гал руу өөриймсөг ойртож суугаад, тамхиа асаах гэж нэг цуцал сугалан авч

	— Тэнд ч нэг бус тэнэг эрс яаж явснаа эргэцүүлэн бодоод хэвтэж байгаа даа гэв. Тамхиа асаагаад хүүхэд шиг хөнгөхөн санаа алдаж, голын албаны хүний өмсдөг хуучин малгайгаа толгойноосоо өргөсхийн бидэн рүү найрсаг инээмсэглээд, энэ босгон дотор эрмэг зоригтой, ид хавтай салчид чулуунд дараастай, элсэнд хучаастай нойрсож байгаа, муусайн худалдаачид завин дотроо эд бараагаа манаж байгаа, хайр хишиг хүртэж чадаагүй заяа муутай нүүдэлчид амарч байгаа, тогтож сууж чаддаггүй элдэв янзын улс байнгын байран суурин газартай болсон байгаа хэмээн угсруулан яриад

	— Харин тэнд нойрсож байгаа улсын дотор мань мэтийн харуулын албаныхан л хамгийн олон нь доо... гэв.

	Онгон тайга шигээ сүрлэг дөлгөөхөн гэрэлтсэн харцтай нүд, нар салхинд харшсан овор багатай царай, үг нь хоорондоо зөвхөн эгшиг авиагаар аясан нийлэх мэт уяхан зөөлөн яриа, нэг насаараа ханьсаж талсаж яваа юм шиг өөриймсөг байж байгаа эд бүхэн нь энэ хүнд сэтгэл нээх хүсэл бадрааж, үнэхээр хаа нэгэн газар түүнтэй уулзаж тааралдаж явжээ гэх итгэл төрүүлнэ. Хир буртаг халж халдашгүй уудам цагаан сэтгэлтэй, хаа ч, хэзээ ч зан нь хувирдаггүй байдгаараа л байж байдаг, энэ хорвоог эзэгнэн сууж байна уу гэлтэй хүн байдаг. Тийм хүнтэй бусад нь ч гэсэн яг л өөр шиг нь илэн далангүй харьцаж, тийм улс руу замд нь барцад тохиолдсон явуулын хүнээс авхуулаад эрхээрээ хатсан дураараа хүүхэд хүртэл тэмүүлнэ. Тийм улсыг нохой ч урахгүй, тэд нар юу л байгаагаа, тэр ч байтугай сэтгэл зүрхээ хүртэл хүнд өөрснөө өгчихдөг, тус нэмэр болохыг гуйгаагүй ч байсан хараад л мэддэг болохоор хэзээ тэднээс хүн юм гуйдаггүй, юмыг нь хулгай хийдэггүй, хэрэлдэж зөрөлдөж хүнтэй шөргөөцөлдөж үзээгүй тийм улсад хамгийн адгийн авиртай худалдагч эм хүртэл яагаад ч тэгдэг юм бэ, бүү мэд завгүй явааг нь эрхбиш тааварлаад хүмүүсийн толгой дээгүүр авах барааг нь аваад өгөхөд, сайх хүний бусад хүнд үзүүлдэг нэмэр тус энэ авч байгаагаасаа хамаагүй илүү болохоор зогсож байсан хүмүүс ч дургүйцэхгүй. Тийм харчуулыг овсгоо унхиа байхгүй гэж эхнэр нь яншин зүхэж байхад тэд нар, ээ бас үнэн ярьж байна даа, би ч эхнэрийнхээ өмнө ёстой нэг гэмшихээс өөр арга алга даа, үгийг нь л бодон бодон тогтоож авахаас гэсэн мэт царайлж, гэмшингүй санаа алдана. Тиймэрхүү номой дөлгөөн харчуул фронт дээр эмчилгээний суман руу хүргүүлчхээд байхдаа өөрөөсөө хүнд шархтсан хүмүүсийг, эд нарынх л жигтэйхэн өвдөж байгаа, минийх ч бас гайгүй, тэсэж болохоор байна гэж боолтын газар луу орох ээлжээ өгөн зай тавьж байхыг алийг тэр гэх вэ. Тэгээд нэг мэдэх нь ээ нөгөө хүн чинь тэрүүхэн буландаа тахилын зул шиг жарган бөхсөн байдаг сан.

	Өөр нэгэн гол дээр сарын өмнө яг тийм нэгэн хүн өөрөөсөө давжаа донгио гэж санагдсан хүмүүст хөмөрсөн завиндаа байр тавьж өгч байгаад өөрөө живж өнгөрсөн билээ. Гэтэл тэр хүн өөрөө зүрх муутай байсан хэр нь бусдыг аварч яваад, амьтан хүн түгшээж, түвэг удахгүй хэмээн орилж бархирч, тийчилж цовхчилгүй усны гүн рүү оджээ.

	Тийм улс сэтгэлийн зовлонгүй, ёстой нэг атаархмаар эрх тааваараа аж төрдөг юм. Түргэн элэгдэж, эрт хагацан одсон иймэрхүү хээ шаагүй харчуул нь арав таван мөнгө хураах нь битгий хэл, амиа хаацайлж чадахгүй, гэм халгүй номхон томоотой хөөрхий амьтад байсан ч гэсэн түүнээс илүү хүслэнт хүн байхгүй, түүнийгээ л амь тавин хайрлан явснаа тэнэг эм салан одсоны нь дараа ухаарч толгойтой үсээ уран гасалж ганьдаг билээ.

	Манай зочны алдар Павел Егорович гэнэ. Түүнийг бидэнтэй хамт хээрийн цай уухыг урилаа. Павел Егорович нэрэлхэж маяглалгүй аягалсан сархдыг татчихаад уруулаа арчиж, энэ жил шинэ ногоо амсаагүй л байна хэмээн хэрчсэн өргөст хэмх, манжингаас баяр сүжиг хослон байж амтархан хүртэв. Зочилж дайлсанд найрсгаар талархаж, «Очиж очиж Казачийн босгон дээр зочид гийчид дан цайгаар сэтгэл зогоож сууна гэж яаж байж таарах вэ!» гээд загасны шөл хийж биднийг бас хариу баярлуулна гэж амлав.

	Би Павел Егоровичоос элдэв юм шалгаасаар хорин зургаан онд Пермь мужаас наашаа ирснийг нь төд удалгүй олж мэдэв. Тэр үед би ч бас Пермьд сууж байсан бөгөөд тэр тухайгаа Павел Егоровичид хэлбэл мань эр түүнийг сонсоод ногоовтор туяатай нүдээ над руу бүлтийлгэн бүр гайхаж хоцров.

	— Хорвоо давчуухан гэдэг ч үнэн үг шүү, үнэхээр л давчуухан байгаа юм.

	— Ингэхэд та чинь яаж явж, ямар салхиар энд хүрээд ирсэн хүн болж байна.

	— Би юү? гээд Павел Егорович нүдээ онийсхийн Казачийн босгыг эргүүлдэн харахад нь энэ хүн ч энэ их дуу шуугианыг даанч «сонсдоггүй» юм байна даа гэж би тааж мэдлээ. Ор тас сонсохгүй ч юу байх вэ дээ, бид цагны цохилт, муужгайн дуунд дасчихсан байдаг шиг, энэ хүн босгоныхоо дуунд дасчхаад, чулууны дуу хоолойг ялган таньж, босгоны нүргээн их үерийн үед ямар байдаг, ус хэвийн байхад ямар байдаг, эсвэл намар цагт голын ус цэнхэр буурал нөмөргөө зэхэж, хаа хаагүй судалтан, гүн цээлээ бараадсан хурдан загас тэрхүү судлаас хоол хүнсээ түүж залхуутайяа тэмтрэн, энэ хавьд бүүр ховордоод байгаа аварга тул харуулын үхэр буугаар панхийлгэх лүгээ адил сүүлээрээ мөн тэр судааг хаа нэгтэй лүгхийлгэн байх үед ямархан байдгийг ер андахгүй, нутагшсан сонсголоор сонсох бүлгээ.

	— Би Чернушкээс холгүйхэн өсөж торнисон хүн, манай гацааны горхийг халуун зунаар л хэдэн үнээ нь ширгэтэл нь уучихдаг сан, гэтэл яагаад ч тэр юм бэ, би гэдэг хүн их усны л хүсэл болчихсон юм. Миний цусанд усан цэргийн цус холилдсон хэрэг л дээ! гэж Павел Егорович яриа эхэлснээ тасалж, орой дээрээ салхинд өгөрсөн нүцгэн хэдэн модтой жижигхэн чулуун арлыг тойрсон голын цаад талын салаа, босго хоёроос хараа салгалгүй нэг хэсэг болов. Арлыг тойроод усанд идэгдэж унасан мод бие биеэ дэрлэн гулдайлцаж, босгоны түүгээр бас, түүнээс доош эрэг дээр зөндөө мод хад, хог новш гаргаж хаяжээ. Тэр нь шатаж гол даган цэнхэр утаа суунаглана. Голын хоёр талаар ширэнгэн ойтой уул нурууд, зарим газар сийрэгхэн зарим газар ганц нэгээрээ, зарим газар бөөн бөөнөөрөө, зарим газар дээш доош долгиолон алс тэртээд одож, тэдгээрийн завсраар аливаа өвс ургамал нь салхи шуурга, гал түймэрт хуйхлагдсан нүцгэн хясаа толгод, халцгайран харагдана. Гэвч уул нуруудын бэлээр, улиангар, хус, долоогоно, далан хальст холилдсон хөгжилтэй сэргэлэн ой алаглаж, хадархаг хавтгайгаар зэрлэг хуайс цоохортон ургажээ. 

	— За тэгээд, бяр тэнхээ гойдгүй ч нас залууг хэлэх үү, хөрөө сүх бараг өлгийтэйгөөсөө барьж сурсан би гэдэг хүн эх нутгаараа явган гараад өглөө. Анисейг хүртэл алхдаг байгаа даа! гэж Павел Егорович хөнгөхөн сүүрс алдан үргэлжлүүлэв.

	«Нөгөө Пермийн долингор эр чинь сибирьжиж бүр гүйцжээ. Енисейг хүртэл манай нутгийнхаар нэрлэж байна!»

	— Итгэнэ үү, байна уу, дураараа болоорой, Анисейд хүрч ирээд л харсан чинь ёстой дотор онгойгоод явчихлаа. Сэтгэл минь, «За Павел минь энэ байна. Чиний буудал энд байна!» гэж хэллээ. Усан цэрэг болж Анисейгаар хөлхөж яваад энд анх удаа ирэхдээ мэл гайхан цэл хөхөрч, «Эцэг минь! Ийм юм үнэхээр байж болно гэж үү? Энд л суурьших хэрэгтэй» гэж шийдсэн билээ.

	Павел Егорович босгоноос хараагаа салгахгүй, түүнийг чагнан байхыг хараад энэ хүн одоо хүртэл гайхаж бараагүй юм байна, ер нь ийм үзэсгэлэн төгөлдөр сайхан юманд яаж ч дасах вэ, яаж ч гайхаж шагшиж барах вэ гэдгийг би таамаглав. Босгын орчимд насан эцэслэж байгаа өвгөд чухам яагаад өнгөрөхийнхөө өмнө салхинд гаргуулах гэж гуйдаг байсны учрыг би тун сая л ухаарлаа. Авгай нар нь «Анисейгаас чи залхаж гүйцээгүй байна гэж үү? Тэнд хамаг биеэ барчхаад! Хөл гарыг чинь ч мурьж мушгиж гүйцэж...» гэж үглэдэг хэр нь нүд аних гэж байгаа хүний зориг хүслийг ёсоор болгодог билээ.

	Авсанд орсон хойноо, битүүрэн дүлийрэх харанхуйн дунд төрөлх их мөрнөө үзсээр л байх болно гэж итгэх юм сан гэсэндээ л хүмүүс тэгдэг байсан даа. Эсвэл өөрөө нэг насыг элээвч амьдрал ёсоороо үргэлжилж, мөрний урсгал, босгоны нүргээн энэ хэвээрээ эцэс төгсгөлгүй хөврөн, уул хангай, ой мод нөгөө л тэнгэрээ баганадсаар бат суурьтай зогсож байна гэдгийг магадлан үзэх нэгэн хэрэгцээ л хүнийг их мөрөн рүү нь дуудан далладаг ч байж болох юм. Хүч хүчээ сэлбэдэг хойно, амьдрал мөнхийг ойлгосон бат итгэл өөр орчлон руу нэр төртэй салж одоход тус дэм болдог.

	— Би нэг насаараа л дохионы харуул харлаа. Одоо ч бидний хэрэгцээ байхгүй болжээ...

	Казачийн босгон дээр том том улаан хонхолдой мэт автомат ажиллагаатай тэмдэгтүүд цэцэг шиг дэлгэрчээ. Баруун эргийн модон байшин өнчрөн зэрлэгшиж, зүүн эргийн гацаанд ч гэсэн хүн ам сийрч, эл хуль болж байна. Арай нас залуу гэмээр нь цөм эндээс яваад өгч. Гэвч босгоны шуугианд мэндэлсэн тэд нар амьсгаа хураах хүртлээ босгоныхоо нүргээнийг сонсож, нүд нь л харж байгаа цагт харааны нэг үзүүрт босго нь хөөсрөн хуйларч, мөлгөр хадан үелээн дээр усан тоос цэнхэр утаа мэт суунаглаж байх болно. За тэгээд намрын шөнө санаанд нь орж, хавгүй тэнгэрийн аясаар хуйсганасан их мөрний дунд шомболзон дайвалзах дохионы тэмдгийн зүг, нэг муу модон тэвш дотор сэлж яваа жижигхэн хэр нь эрэлхэг хавтай хоёр хүний дүр нүдэнд нь буухад зүрх сэтгэл нь гөхөлзөн шимширнэ дээ... Зам заагч луужин гэрэл нь шөнийн түнэр харанхуйд, усан бороо, цасан шуурганд асаж байна уу, гэрэлтэж байна уу гэж шалган магадлах гэж дохионы харуул тухлаг дулаан модон байшингаасаа шөнөдөө нэг хоёроор тогтохгүй гарч гүйнэ.

	... Казачийн босгоноос мянгаад мод зайтай, сураг сонсвол, одоо хэр байгальд тэрсэлсэн хүний ул мөр хараахан гараагүй Доод Тунгуск руу би гарч одлоо. Енисейн эрэг дагаад Тунгуск хүрэн хүртэл хэдэн зуун километр балын идээт бавран цоржийн цэцэг туждаа ягааран халиурч, тэдгээрийн дунд умард нутгийн товир муутай ой мод ёрдойлцож, энд тэндгүй бөөрөлзгөнө, тавилгана, чонын элэг бутлан, исгэлэн гашуун өвс ногоо орооцолдон ширэлдэж, ширэнгэ шургаагийн төгөл торойлцон байх нь бүх царай төрхөөрөө түймэрт идүүлсэн мэт, гэвч ингэж хуйхлагдсан газар нутаг түймэрдүүлсэн байж таарамгүй их цартай, ер нь ч энэ их балчиг намаг дундуур, өдий төдий гол мөрний давчуу хөндий, ширүүн урсгал, мөнх цасан дуулгатай ноёлог уул нуруудыг түймэр яахан гаталж чадах билээ.

	Гэтэл модны ширх, өт, янз бүрийн хорхой гээд түймрээс хавьгүй аюултай нэг юм байдаг ажээ. Тэдгээрээс цадаж ханахаа мэддэггүй, болиулж зогсоохын эцэсгүй шаргуу нь хүр хорхой. Сибирийн ойг тэр л цөлмөж сүйтгэжээ. Эхлээд Алтайн хязгаарыг нүцгэлэн хувхайруулж, дараа нь Саяан руу шилжсэн, шилжих ч юу байх вэ, үерийн улаан хоормог мэт нөмрөөд хучаад авдаг юм. Энэ муухай ойн тахлын хижиг сибирийн өргөн төмөр зам дээгүүр өнгөрөх үед галт тэрэгний дугуй хий эргэн саатаж байсан юм. Замд зүдэрч, хагасыгаа алдсан тэр сорогч Саяанын олон жижиг голын хөндийд бүгэн нуугдаж, монос, үхрийн нүдний бут гээд зөөлхөн амттай юу л байна, ажилгүйгээс бээрч хөшсөн муу хөрөө шүдэнд нь юу л даагдаж, юу л өртөж байна, тэр болгон дээр аалзны шүлс шиг торон уут мэдэгдэлгүй хэрж өлгөж явжээ. Тэр уутнууд дотор харахад гэм халгүй байрын улцан ногоон өтнүүд хоорондоо сохроор мөргөлдөн нудралдаж, мушгирч язганан байна. Тэд нар бие чангарч бойжмогц, торон уутаа зад татан гарч, мод даган бөгсөө толгой руугаа огцом огцом төөлөн татаж, тахир татуу мэт боольхой давжаагүй мөлхөхөд энэ муухай гайн хүрсэн газар болгон нүүрсжин үхэх бүлгээ.

	Чадал тэнхээ суусан сорогч аль хэдийн ой мод, зуслан цэцэрлэгийн зүг задгайран хөдөлжээ. Ойн цагдаагийн, маршлынх шиг гоё саравчтай малгайтай Петр Петрович Путинцев Караулкад төрөлх харуулынхаа хашаанд, гамшигт өртөж үхсэн моносны доор сууж байхад үе солигдох тусам хүч авч байгаа нөгөө чимээгүй дайсан улиангар, удыг цөлмөн сүйтгэж, шилмүүст модны амтыг хүртэл замд нь үзэж, уулын бэл, хөндийг харлуулан хуйхалж, гол өгсөн уруудсаар арга барагдан дуугаа хураасан ойд идээ бээр лүгээ адил унжилдан байсныг би нүдээрээ үзсэн билээ. Тэгж байхад хөхөө хилэгнэн донгодож, дуудууш ганганан гуншиж, үглээ шаазгай үймрэн шаагчиж буй нь зөвхөн энэ хэд л үсэрхэг төөлүүрийг идэж чаддаг хэрэг ажээ. Ингэхлээр гасалж ганих нэгэн байвч, эдний хувьд бөөн найр баяр болж буй хэрэг.

	Ямар ч атугай төөлүүр хорхой өмнөд нутагт үүсэж бий болсон болохоор тэндээ эсэргүүцэх дайсантай тэнд бол байгаль өөрөө түүнтэй тэмцэж байдаг учир энэ дайсан умард хязгаарт хүрээд ирэхийн чинээ би даанч санасангүй, мэдсэн ч үгүй. Гэтэл энэ умард хязгаарт гай зовлонд автсан газар нутгийн байнгын дагуул, ард олны дунд уулын цай гэж алдаршсан бавран цорж яруу сайхан халиурч байна. Энэ цэцэг өтгөн сахлаг ургаж, газрын нигшмэл бүлээн амьсгалыг хадгалан уй гашууг нь нуун халхалж нүд тайтгаруулж байхаар байгалиас заяагдсан ажээ. Хэдгэнэ, зөгий, аливаа нисдэг шавж тодхон найгах энэ балын идээт цэцэг рүү татагдан ирэхдээ гэдсэндээ ч юм уу, хошуундаа ч юм уу, хөлдөө ч юм уу нааж ирсэн үрээ бавран цоржийн хуримтлуулсан амьдрал соёолох бүлээн чийг рүү унагааж, тэрхүү үр нь цэцэг, бут, улиангар, гачуурын аль нэгэн болж соёолон дэгжээд нөгөө цэцгээ түрэн шахаж, хожим нь бүр дарж булж сөнөөгөөд ийнхүү бавран цорж төрөл арилжин бөхдөг бүлгээ.

	Туруханскийн төрх байдал хавийнхаа байгальтай төсөөтэй. Зах хормой нь эгц эгц эрэг, гуу жалга, гол горхи болон тасарсан Туруханск хот, хайгуулчид эндхийн хөрсөн доороос юм олох болов уу?хэмээн нэлээд хэдэн жил тээнэгэлзэн аж төрж байна. Юм олбол хот хөгжиж дэвжээд ирнэ. Хөрс дэмий горьдоосон байвал хот доройтон мөхөх тийшээ хандана. Енисейн дагуу уртаашаа найман зуун километр, хөндлөнгөөсөө тайгын гүн рүү чухам хэд юм бэ, бараг хүн тоолж үзээгүй байлгүй ийм их нутгаас ямар нэгэн юм ололгүй яах вэ, яаж олохгүй байх вэ. «Чөтгөр Тарас хоёр хэмжиж яваад олс нь эндхийн намагт тасарчихсан гэнэ билээ...» «Онгоцноос яаж хэмжсэн болох вэ дээ? Онгоцноос мод газар богиносчихно шүү дээ» гэхчлэн тайгын ардууд маргалддаг юм.

	Доод Тунгускийн адагт, Енисей тэр хоёрын бэлчир дээр л энэ Туруханск байгаа юм (Хуучин нэр нь Сүмийн суурин, харин ангийн үсний наймаачид бол Шинэ Мангазея гэдэг.)

	Жинхэнэ Тунгуск гол бол Енисей мөрнөөс цасан дуулгат оргилтой, ардаа байгаа бүхнийг бүрэн хааж халхалдаг байц их хадан хясаат уулаар тусгаарлагдана.

	Хад асга, хавцал ангал дундуур энэ гол мурилзан мушгирч, дээр нь яваа завийг голын ус нэгтээ хамх цохичихмоор их эргүүлэг таргил руу ховх сорон, хаа нэгтээ хуйларсан давлагаан дээр оволзуулан гаргаж, хоёр хацрыг нь алгадан алгадан сэгсчинэ. Завь ийнхүү зомгол мэт нааш цааш холбирон, хонхроос хонхорт, овгороос овгорт хөлбөрөн жолооныхоо аяыг тэр болгон дагахгүй давхиж, бас тэгээд урагшаа ч мөд ахиж дөхөхгүй. Харин арван тав, хорин километр яваад л бүх юм номхорч тайвшран бүүр уйтгартай болчихдог юм. Нөгөө голыг хоёр талаас нь ангаалж хавчаад байсан ханан хад, хясаа асга, усны гүн рүү долгиолох буюу гөлчийгөөд одох зэгэл саарал ч юм уу, элгэн шаргал ч юм уу өнгийсөн хадан цохио тэр бүгд хүнийг сүрдүүлэн айлгаж, мэдрэл, зан төрх хоёрыг нь шалгачхаад үлдэн хоцрох нь тэр.

	Гэхдээ урдах замд мэдээжийн хэрэг бүх юм тааралдана. Энэ гол хоёр мянга гаруй мод юм чинь, эхийг нь хүртэл явах юм бол ёстой зовлонгоо барж, босго боргио, эргүүлэг цооног гээд муу ёрын юм, хачин юм нэлээнийг үзнэ дээ. Тийм цооног урсгалд орчих юм бол солиорч мэднэ гэж Туруханскт ирж суурьшсан нэг авгай ярьж байсан билээ.

	... Хүн ардыг Ербогачёноос Туруханск руу, Туруханскаас Ербогачён руу нүүлгэх хэрэгцээ хэн нэгэн этгээдэд байжээ. Ербогачёноос салаар гарцгаажээ. Тэдэнд «Туруханскт очоод энэ модоо тушаагаарай, оронд нь мөнгө өгнө, тэгээд л орон байр барьж, төвхнөж суурьших хэрэгтэй» гэж хэлсэн юм санж. Догшин мөрөн салуудыг нь босго таргилаараа сэгсчиж, хамхалж хэмхлээд, эргүүлэг цооног руу сорчихсон тул хэдхэн айл л эсэн мэнд Туруханск хүрчээ. Элгэн хадан дээр нэг нүцгэн үсэрхэг эр тэлээд наалдчихсан байсныг нүүж явсан нэг хүүхэн харсан гэдэг. Гуалингийн үзүүрт өлгөгдөөд хаданд няц даруулчихсан хэрэг, тэгээд ус татрахад тэр дээрээ наалдаатай чигээрээ хоцорч, сахал нь салхинд сэрвэлзэн, тэр бээр тэртээ дээрээс үхлийн аюул шүглэсэн голын адгийг олж харчхаад хүмүүсийг битгий цаашаа яв хэмээн хориг тавих мэт хоёр гар нь алдлаастай, том хар ам нь тэнгэр доороос хашхиран байх шиг байжээ. Тунгускаар аялсан энэ аюулт замынхаа тухай тэр авгай энэ олон жил өнгөрсөн хойно ярьж байгаа хэр нь айж хулмаганасан харцаар эргэн тойрноо эргүүлдэн, нүдээ арчин байна. «Нэг удаа манай салыг нэг тохойд битүү эргүүлэгт аваачаад хийчих нь тэр, эргүүлгийн аясаар л эргэлдээд байхаас биш, ус руу гарах ая байдаггүй, эрэг рүү ч гарах арга байдаггүй, гурав хоног тийнхүү эргэлдэж хамаг хүчээ барлаа. Салан дээр таван хүүхэд байж байгаа, идэх юмны зүгийн юм огт байхгүй, тусламж харах газаргүй. Улсыг нэг газраас нүүлгээд заримыг нь тийш нь, заримыг нь нааш нь энэ үхлийн там руу явуулчихсан юм чинь ямар юмны тусламж байх вэ дээ? Тэгтэл гэрийн эзэн маань салан дээрээ хэвтээд өглөө, хүүхдүүдээ ч тийнхүү дуурайж хэвтээд гуалингийн завсраар «Бурхан тэнгэр минь, биднийг өршөөж хайрла! Эсвэл залхаан цээрлүүл! Хүмүүний үйлдсэн нүглийн төлөөнөөс залхаан цээрлүүл!» гэж хашхичаад бай гэж тушаалаа. Гэтэл манай тэр өөр сүсэгтэн байсан учир үнэн алдартны маань бурхан тахилыг гэрээс гаргаад хаялчихсан болохоор ингээд бурхангүй мөргөх хэрэг болов. Гэтэл мань хүн бөө мөрлөхийнхөө ёсоор мөргөл үйлдэхээр болж, баахан мод хагалчхаад түүндээ гал тавь, тэгээд ээлж ээлжээрээ аваад ус руу шидээд бай гэж тушаав. Хамгийн бага хүүгийн хаясан цуцал усанд унахдаа гозойчхоод унтарсангүй. Тэгмэгц эзэн маань бүгдээрээ тэр зүгт гараа зөрүүлэн залбирч хэвтээд, намайг дагаад уншаад бай гэж мөнхүү тушаал буулган «Ус минь, хор бүү хүргээрэй! Салхи, салхи, сэр, сэр, шөнө дүлээр түгжирч, үд дундуур үлээ, бидний сэтгэлийг бүү алгас...» гэхчлэн юу эс ульж донгоссоныг алийг тэр гэх вэ, гэтэл үнэхээр тус болдог байгаа даа! Голыг эхнээс сэвшээ салхи сэвэлзэж, биднийг голын урсгал руу гаргаад тавьчихлаа».

	... Адагтаа тийм ширүүн хэр нь ийм дөлгөөхөн голыг харж суухдаа, дайны өмнө ерөөс тааралдаж байгаагүй тийм хөөрхөн эвенк бүсгүйн тухай өөрийн эрхгүй бодлоо. Солонгорсон япон даашинзтай тэр бүсгүйн Туруханскийн төмөр замын буудлын тавцангийн ойролцоо гуалин дээр сууж байсан билээ. Түүний нэг бөөрөнд нүүр, толгой нь сорвинд баригдчихсан, гарынх нь хурууны тэн хагас байхгүй, угаадсанд хутгалдчихсан гэлтэй нэг эр атиралдана. Өвөлжөө хаваржаа, буудал суудлаар хэрэн тэнэсээр зэрвэсхэн харахад нас зүс битгий хэл, эр эм нь мэдэгдэхээргүй тийм дугаарын хүмүүс умард нутагт бий болжээ. Хүүхний нөгөө бөөрөнд түрийг нь цавиа хүртэл босгосон усны гуталтай эвенк эр тамхиныхаа нойтон ёзоорыг хөхөөд нэг харахад тэдэнтэйгээ цуг ч гэмээр, нөгөө харахад тусдаа ч гэмээр сууж байна. Тэр гурвын өмнөх чулуун дээр дориун үнэтэй коньяктай лонх, балиар гараар барилсан шилэн аяга хоёр байна. Зөвхөн өөрөө үзэж буй аль нэгэн юмнаас хараа эс салгах нөгөө хүүхэн байсхийгээд л лонхыг тэмтрэн авч, коньякаас аягалан, аажуухан шимэн хөнтөрч, хайрцагтай янжуураас шүдээрээ зууж, омог нэгтнийхээ тамхитай гарыг эзэрхийлэн татаж ирж өөрийнхийгөө асаагаад, гарыг нь буцааж хаячхаад дахиад л нэг юм руу гөлөрчихнө. Ганьхарсан харанхуй тунарсан нүднийх нь гүнд битүү гуниг хуримтлаатай, чухам энэ өнө эртний гуниг л түүн рүү учир нь үл ойлгогдох тэмүүлэх сэтгэлээр татаж, энэ хүүхэн цагаан дуулгат оргил уулсын цаана юухан үзэж, «юугаар зугаацанхан» байна вэ? гэдгийг мэдэх сэн гэх хүсэл төрнө.

	Янз хийц гойд сонин авч ой гутам балиар өмсгөлтэй, тэр өмсгөл нь хирдээ баригдаж энд тэндгүй язраад ирэхийн цагт тайлж хаячхаад, шинийг углаж орхидог энэ умард нутгийн санаанд оромгүй хөөрхөн хүүхэн архичин банзал амьтан гэдгийг өнгөн талдаа байдаг анхны ухаанаар би ухаарч мэдэрлээ. Алс далд байдаг түүнээс хурц өөр нэгэн ухаанаар, ухаан ч биш юм даа, эр хүний л өнө мөнхийн сээтгэнэн тачаадах тэр нэгэн увдисаар би энэ эрх дураараа сайхан хүүхний гижигдэн татах дуудлагыг бас мэдэрлээ.

	Маргааш нь Доод Тунгускийн эрэг дээр дэгээгээ сахиж шумуулд бариулж суухдаа, тэр хөөрхөн хүүхнийг дурсан, чухам хэнийг санагдуулаад байна даа, хэнтэй адилхан юм бэ дээ? хэмээн бодон бодон зовж орхив. Гэтэл гэнэтхэн санаанд ордог байна шүү. Үгүй үүнийг л, энэ голыг л, бодвол анир намуухан дүнсгэр, гуниг нь нэг насаар даллан дуудах энэ Доод Тунгускийг л санагдуулаад байна шүү дээ.

	Алмаас эрдэнэ мэт гялтганасан мөнх наст мөсний булиа булиа талст, алаглан халиурсан өнгийн цэцэг, хөвсгөнөн найгасан зэгс хормойг нь ээлжлэн эмжсэн, хад чулуун хуягтай Тунгуск гол сайрт хошуу, зүлэгт эрэг, ширэлдэн новширсон сүүмгэр жихүүн ойн гүнээс агсам зүтгэлсэн урсгал, дээр нь сувдран тоосорч буй усны ширхэг гээд юу ургаж, юу аж төрж, юу дуугарч байна, юу энэ голын хүчинд тайвширч байна, тэр бүхнээрээ л сэтгэл санаанд хоногшиж үлдэнэ дээ.

	Энэ үес амьтай голтой бүхэн ялаа шумуулаас амь зулбан явах нь явж мөлхөх нь мөлхөж, давхих нь давхиж дөлөн оддог алсын уул нурууд голын цаад руу ой тайга, намгийн манангийн дээгүүр ойртож холдон, дээшилж доошлон зэрэглээтэн цайвартана. Их усандаа мансууран, цэнхэртэн суунаглах голын дэргэд ганцхан Аким бид хоёр л шумуулын хоол болон хоцорчээ. Манай майхан шарлаж сааралтаад өнгө нь нэг л балиар. Амьд цусны үнэр авсан шумуул түүнийг битүү бүрхчихжээ. Эндхийн шумуул гэж зүгээр хооллох, унтах, бодох, ер нь амь зуухын аврал байхгүй болгодог араатан. Нар хөөрч дулаараад шумуул ногоо руу бүгчихлээ гэхэд бүрсийн бууралтсан ногоо л шуугьж буцлаад байх нь тэр. Аким майхныхаа шумуулыг тамхиараа утаж гаргангуут «цахилгаан» товчийг нь татаж, зай завсаргүй жингэнэх төмөр мэт дууг сонсон амьсгаа ч авахгүй суухдаа, намайг тэр бүгэвч рүүгээ байн байн дуудаж, тоохгүй болохоор дэмий л «Жа, яах л шанж вэ! Ингэтлээ солиорчихсон юм бол үхэж л байхаас!» гэнэ.

	Би бороо шорооны цувтай, тэгээд костюм, дотуур хувцас гээд битүүлсэн ороосон, үдсэн хадсан гэдэг жигтэйхэн, бас нэмэрт нь жижигхэн шилтэй «ДТ» байгаа юм. Тийм байхад чинь л шумуул яаж ийгээд идэх газраа олоод байгаа юм даа. Зовхи хамрын нүх, уруул, цагтай бугуй, түүгээр барахгүй толгойг юүдэн нэвт л авна. Гэвч би умард нутгийн зэлүүд гол дээр айж үргэж үзээгүй загас барьсан шиг ээ тухлан сууж, орчлонгийн амгалан тайвныг сонсох сон гэж хэчнээн жил хүсэж мөрөөдлөө дөө, дахиад Умард нутагт ирнэ гэж санасны гарз, нас, өвчин хууч хоёр маань тавихгүй, тэгэхээр энэ муусайн шумуулаас болж бууж өгөөд, бүгдийг нь хаяж зугтаах гэж үү?

	Тул, хадар эд нар Тунгускаа өгсөөд шүд ташим хүйтэн уст олон салаагаар нь тараад алга болсон, одоо цагаан загас нүүж дуусаж байгаа үе. Гэлээ ч гэсэн эндхийн суурин хадар, сүргээсээ тасарч сүүл барьж, энд тэнд амсхийн дураараа сэлгүүцэх дуртай залхуу цагаан загас хаа нэг дэгээ үмхэж байв. Гэхдээ яаж үмхэнэ гээч! Би урт богино хоёр дэгээ сойсон юм. Гэтэл яагаад ч юм бэ, ихэмсэг Тунгускийн чивчрэн эрчилсэн ус шуугин харгих таргилын доохноо тавьсан урт дэгээг л ганцаарыг үмхээд байлаа. Дэгээний хүндрүүлэг гэж ерөөсөө л хоёрхон үрлэн сум, тэгэхгүй бол дэгээг маань доор нь элсээр хучаад авна. Харгианы ус нулимснаас тунгалагхан, гэвч бут сөөг, мод торлогоос элдэв муусайн өт хорхой, бөөс хуурс унана, бас элс чулуун доороос хорхой шавж, царцаа дэвхрэг усанд идэгдээд орчихно, тийм учраас л хадар, цагаан загаснууд харгилын төгсгөл дээр соргог харуулдаж, идэх юм үзмэгц дээрэмчин шиг довтолно.

	Би томхон загас үмхэхийг л хүлээж байлаа. Энэ газрын мухарт дэмий ирсэн гэж үү дээ?! Тэгтэл ч урт дэгээний холбогыг урсгал сөргөөн татсанаа усны гүн рүү огзомхон голынхоо гүн рүү чирээд давхилаа. Уургын маань нарийхан үзүүр чичгэнэн салгалаад асуултын тэмдэг шиг гохийчихлоо. Би ч уургаа шүүрээд авав. Миний барьчхаад байгаа таван хадар, дөрвөн бага шиг цагаан загас ингэж үмхээгүй юм. Догдолсон зүрх минь «лут эд үмхлээ дээ!» гэж урьдчилан шивгэнэв. Утас маань хэр зэрэг бүдүүн билээ, зангирсан, ончирсон газар бий бил үү? гэж яаран бодлоо. Утсанд ямар нэгэн согог байхгүй, бөх гэгчийн уяатай дэгээ нь ч томоос том, уургаа залгаасных нь тэнд сайн шалгасан. Харин загас яагаад хөдлөхгүй удаад байна? Зальтай эд үү, эсвэл мангар эд үү? Өтний үзүүрээс үмхчхээд, намайг угз татаж тоотойхон үлдээд байгаа өөшнөөсөө бэлэглэхийг минь хүлээж байна уу?

	За, яавал ч яаг! Би огцом угз таталгүй, дэгээгээ зөөлхөн хөдөлгөвөл хариуд нь лүгхийтэл цохиж золтой л уургаа алдчихсангүй! Тэгээд л нөгөө цагаан загас чинь ёстой тонгочиж алдах нь тэр! Би эрэг рүү ч ойртуулж чаддаггүй, зогсоож ч чаддаггүй танхай золигийг уснаас дээш нь цухуйлгаад агаар залгиулчхаж ч чаддаггүй. Би загасаа биш, загас намайг хөтөлж байлаа. Гэхдээ загас өтөө бүр залхчхаж, тэгээгүй бол аль хэдийн тавьчихсан байх ёстой, тэгэхлээр бүх юм бат бэх найдвартай байгаа хэрэг. Түрүүн уурга нумарчхаад байсан чинь мань загас л харгиа дагаж зогсчхоод өтөө тайван зооглож байсан болох нь. Үгүй, би бас сайн эр шүү! Ёстой сайн эр! Яарсан бол дутуу байхад нь татаад тавиад туучих байж шүү! Би ан хийж явахдаа л эсвэл хөл дороо панхийлгээд, эсвэл шувууд бүр хоёр мод газар нисээд явчихсан хойно нь буудаад л хөглөдөг юм, харин энд, энэ удаа хэн болохыгоо үзүүллээ! Цагаан загас усныхаа цээл рүү дураараа одох гэж зүтгэлэн бүжиглэж давхина. Би эрэг даган өөдөө сөөргөө гүйж харайж, юунд тийм амархан тавьчих вэ дээ. Тэгээд ч нөгөө загас усны гүн рүү явж чадахгүй нь, тийш нь тавихгүй нь гэж ойлгоод гэгээн өдөөрөө, Сибирьд загасны нурууны живрийг тэгж нэрлэдэг юм, ус зүсэн эрэг рүү огцом шударлаа. Энэ бол цагаан загасны энэ насандаа эцсийн удаа хийж байгаа бас нэг алдаа билээ. Би аясыг нь даган сайран дээр гүйж гараад мөнгөн хайрсаа цацлан тонгочиж байгаа бараан голтой сайхан амьтныг харласан элсэн дээр гаргаж хаялаа. Загасаа хөлөөрөө холдуулаад би онгирон дэвхцэж, хашир уургачтай тоглож наадах гэсэн бол, цагаан загас минь, эрэг рүү дайрах хэрэггүй байсан юм даа, ах нь ганцхан хоромд л аясыг нь тааруулчихна, тэгээд салах гээд үзээрэй! гэж хашхичив. Ер нь ярихад би сайн залуу, харин цагаан загас бол сайн төрөлтөн! Ингэж баригдсанаар үлдсэн насандаа мартамгүй өнөд хоногшиж хоцрох ийм сайхан баяр жаргалыг надад хайрлалаа!

	Хавь ойрд хүн амьтан байхгүй, хүүхэд шиг ч томоогүйтэж зүггүйтэн үү, ёстой юу ч хийсэн дур байсан тул би цагаан загасны элсэнд хутгалдсан, номхоршгүй эрмэг шөмбөн хошууг үнсчхээд, таргилын тэр лүү аваачиж, бөөн хадны цаадах багашаархан хотгор луу тавивал сайх загас давчуухан хонхорт тэр даруй явж эхэлснээ, мулдаганан тийчилж, сайрын чулуу бужигнуулан усны булингар хөдөлгөж, хаашаа ч хамаагүй давхин одох гэж үзтэл болсонгүй, харин усны зах дээр шидэгдэн гарчхаад гижигдэн байгаа ус руу удаан гэгч нь холбирон буцав... 

	Тэр шөнөдөө бас хэдэн том цагаан загас үмхсэн боловч, цөмөөрөө, надаас овтой, хүчтэй байсан тул дахин аз дайрсангүй. Шумуулаас амсхийж, жаахан ч болсон дуг хийх санаатай өдөр болохыг хүлээлээ. Гэтэл майханд байж суухын аргагүй жигтэйхэн халуун өдөр болов. Усан гүзээ болсон хувцастай, ядарч туйлдаад ухаантай ухаангүйн завсар байгаа би гэдэг хүн ойд очиж сэрүүцэх санаатай, бас өт ч байж магадгүй гэж найдсаар салбархай даавуу мэт хаг нэвсийж, оготор давжаа модных нь гол хөгцөрч үлд идсэн эрвэн сэрвэн ойд ороод очмогц лагаж зууралдам бүгчим халуунтай учирч, миний ам, чих рүү орж ирээд байгаа нялцгай дэлэнчээс өөр амьтай голтой юм энд ерөөсөө алга, бүгдээрээ эндээсээ хөөгдөж туугдаад уул нуруудын сэрмүүн хяр бараадаж гэдгийг тэр даруй ухаарав. Энэ үхмэл ойд мөнх цасны ач үрс болох, шар усны горхи л ганцаараа эрх дураараа амьсгалан сэргэлэн аж төрж байх ажээ. Харин эл горхи хормын төдийд ч болох нь ээ нуруу тэнийлгэн, сайхан суниан амсхийх алд хэртэй ч газар байхгүй. Нялцгай нялцгай хадны хоорондуур дайсанд хөөгдсөн хөөрхий амьтан мэт хоржигнон гожгодож, усанд ухагдаж идэгдсэн үндэсний доогуур орж бараг үзэгдэхгүй далд орон замхарч, овоорсон мод хадтай тулгаран зоогдож, тэндээ бургилж, цухалдан, хөөсөрч эргэлдэн байвч, аль ч завсар залхайгаар нь юм бэ, ямар ч атугай тэндээсээ цааш нэвтрэн гоожихоо болж чулуунаас чулуу руу, довоос дов руу үсэргэсээр горви гурви таарахад дахин могой мэт мушгиран сунаж, нуранги нурмал дотор хамаг биеэ урж тастан зүтгэсээр эцсийн бүлэгт тайгаас мултарч цөн түрэхэд эрэг дагуу овоорсон бөөн хог новшинд бараг бүтэж үхэхээ шахаад түүний доороос сая нэг эрх чөлөөнд гарна. 

	Тэр ус согтож яахаас ч будахгүй болоод цамцныхаа энгэрийг хүү татуулчихсан шинэ цэрэг шиг хуугчин газрын хэвгийг даган Доод Тунгуск руу бөмбөрч очоод эхийнхээ халуун зөөлөн өвөрт орж тэр даруй чимээ алдана. Өвөл болж Тунгуск гол жаварт номхрохын цагт нөгөө тэнэмэл ус ч цэвдэг хөлдүү нойрт автан цасанд дарагдахуйяа, жилд хоёр гурван сар үргэлжийн хөдөлгөөнт баяр хөөртэй, гэгээн цэнгүүн амьдралаар аж төрөх азтай хувь зохиолыг олсон тайгын ус энэ бөөн хунгар доор тэрийхээрээ тэрийгээд хөлдүү унтаж байна гэдгийг хэн ч мэдэхгүй бил ээ! 

	Би өт олохгүйг ойлгоод уриагуур хугалан авч, хатуу холтсыг нь шүдээрээ хуулан, амтлаг шүүсийг нь нь шимэн зажилж, чулуу дамжин харайлгасаар усны үер, цөн түрэлтээр овоорч үлдсэн, энд тэнд нь хиаг, биелэг өвс, ерхөг мэт өндөр ногоо сөрдийлцсөн бөөн хог новшноос гарахын даваан дээр хурцын хурц хэр нь эрэг орчмын элдэв өвс ногоо, бут бутиулын дунд анзаарамгүй даруухан цэцэглэж байгаа сараанын цэцгийг олж харлаа.

	— Сараана! Сараана! хэмээн би өөрийн эрхгүй солиотой юм шиг дуу алдаж золтой л чулуун дээрээс хага ташсан хүйтэн ус руу палхийгээд орчихсонгүй.

	Манай нутагт ямар ч хонхлой цэцгийг сараана гэдэг юм. Тэдгээрийн дотроос өндөр иштэй хөх ягаан буюу үүлэн цэнхэр өнгөтэй хөхөлбөр цоохор дэлбээтэй нэг төрөл их элбэг. Бид нар бага байхдаа харуулдас шиг хуйларсан тосорхог дэлбээг нь дотор муухайртлаа иддэг сэн. Уулын цээжээр ургадаг хүүхдийн цэвэр ариун цус цутгачихсан юм шиг болж ирээд бүүр нэг зурчихсан юм шиг сараана байдаг юм. Харин хүний зурсан тийм зураг ч ховор доо. Хүн яах вэ дээ, будахдаа заавал даваадуулна, өөрийн далд санаагаа байгальд тулгаж, тэр нь хуурамч учраас үнэн бодит байдлыг гуйвуулж орхино.

	Би сөхөрч суугаад сараана цэцэгт гараа хүргэвээс цэцэг нэгэнтээ чичирсхийснээ, над руу ч юм уу, эсвэл хүний гараас гарч буй дулаан илч рүү ч юм уу мэхэсхийв. Санаанд оромгүй нүдэнд дулаахан усан тоосонцор пүргэсэн, цөгцнийхөө ёроол руу хилэн цагаан өнгөөр бүдгэрэн тунарсан улаахан уруултай эл цэцэг далайн чанад дахь орны үлгэрийн юм шиг сайхан цэцэглэдэг аршийг санагдуулна.

	— Цээлхэн хонгор минь, чи яаж яваад энд хүрээд ирээ вэ?

	Ийм балар зэлүүд эрэг дээр байгаа хэр нь нялуун наалинхай зан гаргасандаа өөрөөсөө ичиж, хэн нэгний өмнө биеэ өмөөрмөөр санагдав.

	Хойтон жил дахин соёолон дэлгэрэг хэмээн нөгөө сараанаа үндсийг нь хөндөлгүй аятайхан тастаж автал гар дээр цэцгийн цагаан тоос бутарч, нэг салаа нь умсхийн авчиж, нуга гээд унаад өгөв. Загасчилж байсан газрынхаа тэрүүхэнд, хөөсрөн бөмбөлөгтөн буй тэр ус руу сараана цэцгээ аятайхан хийвээс, шилмүүст ойн бөглүү харанхуйгаас гэрэл гэгээ, бүлээн дулаан руу гаргаж, амь тэтгэх мөс цасны ус руу хийсэн цэцэг маань ялдам тансаг хайр дурлал гийгүүлсэн амгалан дөлгөөн сэтгэл мэт цэлийтэл нээгдэн дэлгэрээд ирэхүйд догшин ширүүн урсгал хүртэл уяран зөөлөрч, өнгө нь мэдэгдэхүйц цэнхэртэх мэт санагдан, цэцэг юуг амьд усаар илбэн таалж, улаахан цэцгийг урсгал нь догдлон догдлон долоож, гуравхан хүрэн үр мэдэгдэх төдийхөн харлаж буй туяхан цонхигор дохиурыг чичгэнүүлэн байнам. 

	Би дараа нь өвс ногооны тухай лавлах, элдэв гарын авлага, ном судар шүүсэн боловч тийм сараанын цэцэг ерөөсөө олдсонгүй. Харин нэг зурагтай лавлахад «Даурын сараана» гэдэг нэртэй нэлээд төстэй цэцэг тааралдсанд, дахиад тэр цэцгийг ерөөсөө олж үзэхгүй юм байна гэж дотроо эрс шийдсэн билээ. Гэтэл нэг удаа өмнөд нутагт амралтын газрын засаж янзалсан цэцгийн мандал дундаас Туруханскийн сараана над руу эелдэгхэн мишээж байхыг олж харлаа. Пайз дээр нь «Сайхан Валлота» гэж бичээстэй. Өмнө зүгийн «Валлота» зам зуур яаж суу дуулиантай тансаг өнгө жавхаагаа гээж, ямархан зам харгуйгаар, хэчнээн болж байж Туруханскийн шугуй хүрснийг бурхан л мэдэх байх. Эсвэл нөгөө тийшээ яваа юм болов уу? Умард нутгийн уяхан цэцэг гол мөрөн, нуур тэнгэсээр дамжин өмнө зүгт бууж, салхи шуурганд өртсөн үр тоос нь уртын замд халуун улаан наранд улайсан төөнүүлж шинэ нэр зүсийг олсоор хийсэж явсан юм болов уу? Шатам наранд түлэгдэж, өмнөд нутгийн түнэр харанхуй шөнө нөмрөн дарсаар сараанын цэцэг харахад нэг л хатуу хатангир, дэлбээ нь хугар тусам хэврэгхэн, ер нь цэцэг гэхээс чанасан хавч л гэлтэй санагдана. Харин цэцгийн голд цөцгийн хонхорхойд зүрхэвч нь ертөнцөөс заяасан хэвээрээ нуугдан цайрч, цэцгийн ёроолыг ичингүйрэн гийгүүлэх ажээ. Үр нь айж эмээх битгий хэл өдсөн, дуудсан шинжтэй гадагшаа сөрвийжээ. Хоёр гуравхан ч биш, халуун хэвлийдээ арга барагдан биеэ дааж ядан бушуухан газар унаж үр хөврөлийг олох сон гэж яарсан бүхэл бүтэн багц үр шүү.

	Туруханскийн сарааныг гараар суулгаж аялж янзалж, урт гуурснаас хлортой усаар услаагүй. Тэр цэцэг мөнх цасны сэнгэнэсэн шүүсээр ундаалж, түүнийг будан манан ивээн таалж, цагаан шөнө, жаргадаггүй наран бүлээцүүлэн, харж хамгаалж байдаг билээ. Харанхуй шөнө гэдгийг хэзээ ч үзээгүй, бороо хурын үеэр бас цагаан уулсаас цэвдэг хүйтэн сэнгэнэж ойрхны үүлгэр дүнсгэр ой хөвч жихүүн манангаар амьсгаалах үүр цүүрээр л үр юугаа хамгаалан дэлбээгээ хумина.

	— Яасан, юу болсныг таах арга байхгүй. Би л алс тэртээх Доод Тунгускийн зэлүүд эрэг дээрээс цэцэг олох нь олсон юм. Миний ой ухаанд тэр цэцэг дэлгэрч явна, ингээд энэ насанд минь үүрд дэлгэрэн цэцэглэж явах болно. Энэ л хамгийн гол нь.

	Чихнээ жингэнэм анирхан нам гүм, түүнээс ч илүү бүгчимхэн бас нэгэн саарал шөнө боллоо. Хамаг бие минь хөлсөндөө хорсож бүр туйлдаж гүйцэв. Хошууны цаанаас модон завь годхийн гарч ирээд над руу өехий цоройн давхиж ирүүт эрэг мөргөн газардав.

	Дотроос нь цустайгаа холилдсон хоёр эр дуу алдан, 

	— Найз аа! Юу авах сан дураараа бол! Шумуулынхаа тосыг л бушуухан өгөөд орхи! Идчихлээ! Барьчихлаа! Ёо-ёо-ёо!... Энэ чинь юу болж байна аа та минь?... хэмээхэд би ч тэр даруй шилтэй тосоо өглөө. Тэр хоёр ёолон гаслан байж тос нялж аваад сэхэн амилсан мэт, 

	— Ээ, бурхан минь! гэж санаа алдав. Энэ хоёр загасчин хадар хөөж Тунгуск өгссөн юм. Гэтэл загасаа ч гүйцсэн юмгүй, харин өөрснөө ялааны хоол болоод ирцгээж. Амсхийн сэхээ орсон тэд нар миний дэргэд тамхиа урамтайяа нэрж, шумуулыг зүхлийн муухайгаар зүхэн, 

	— Хүүе! Үгүй, энэ эргэлдэн шунгинаж байгааг нь!

	Яав, алж дөнгөв үү? Дөнгөлгүй дээ, муу өлөгчнийг! Тосолчихлоор би чамд муухай байна уу, муухай байгаа биз?! гэж хөөрөлдөн, надад баярлаж талархсандаа, дэгээ хэрэгслээ хумь, Туруханск орж жимсний дарс ууя гэж санал болгоцгоов.

	Би тэгье гэсэнгүйд мань хоёр «Юу ч үгүй бариад идчихнэ дээ!» гэж харамсан өгүүлээд өтөө надад орхиж, мотороо асаан гол уруудан гэрийн зүг довтолгов.

	Би шинэхэн өтөөр бас нэг торниун цагаан загас, хэдэн жижгийг барьсан боловч харанхуй ч өтгөрч, агаар ч өтгөрч, шумуул ч өтгөрөөд ирэх нь тэр. Загасчидтай цуг яваад өгөөгүйдээ гэмшин, байдалтай нэгэнт эвлэрэн, яасан ч яах вэ хэмээх мэт цувныхаа ханцуйд хоёр гараа зөрүүлээд сууж байлаа.

	Бид нарыг Туруханск руу ирж явахад манай Акимтай хайгуулын ангид хамт ажиллаж байсан, эцэж цуцахыг мэдэхгүй хөрсний баялаг шинжээч анд найз нар нь хэрэгцээ байх юм бол саран дээр ч гэсэн хүргээд өгнө гэж сав л хийвэл сайрхаад байсан юм. Гэтэл Умард нутагт дэлхийн аль ч өнцөг буланг бодвол хүн ардын дунд юм хувьсаж өөрчлөгдөх нь хамаагүй түргэн билээ. Аян замын салхи хөлд нь орсон Акимын журмын нөхөд Туруханскаас аль хэзээний явж одсон байсан тул мань эр хотоор бараг бахардаж ойчтолоо гүйж харайж байж, нэг муу навсгар байшингаас нойр нь ханаагүй нэгэн эрийг олж, тэр нь арван рублиэр биднийг энд хүргэж өгөхдөө «Завсарлагыг хүлээгээрэй» гэж ганцхан удаа ам нээсэн юм (Завсарлага гэдэг нь ням гараг, дахиад хоёр өдөр хүлээнэ гэсэн үг, ийм газар болзоот хугацаа хүртэл хүлээх гээд үзээрэй!)

	Доод Тунгускийн хавцал хясаат амнаас битүү лүг лүгхийн, хаа нэг тасалдан тэнхээтэй тачигнах моторын зүрхний цаанаа нэг бардам дуу сонсогдлоо. Бөөрнийх нь туузан зураас мөнгөлөг гялалзсан моторт завь урсгал сөрөн ус хага татаж, хоёр цагаан жигүүр үүсгэн, хамрынхаа өмнө бөөн ус овоолон хуйлруулсаар давхиж явна. Аварга загас шиг махчин шинжтэй сунайсан моторт завь урсгал сөрөхдөө ер түүртсэн шинж алга. Завины хошуу дээр онгоцны шилээр шиллэсэн хоёр дугариг цонхтой битүү бүхээгийг амсрынх нь энгээр хийжээ.

	Завь хошуу нь тонгосхийн бөөн ус хажуу тийш авч хаяад ер санаандгүй мэт миний зүг эргэв. Сансрын нисэгч гэмээр норж хөрөхөөргүй зузаалсан өмсгөлтэй, адмиралархуу ихэмсэг харцтай нар салхинд харшсан чийрэг байрын хархүү жолооны ард суужээ. Хөлд нь тав үсэрдэг гөлчийсөн хар карабин хэвтэнэ. Хархүү мэнд ус ч байхгүй, ам ч нээлгүй, миний халаасанд ямар үнэмлэх байгаа, майханд ямар ямар этгээд нуугдсаныг мэдэх гэж оролдон болгоомжилсон нүдээр намайг тэмтрэн, харцаараа халаасыг минь эргүүлэн нэгжиж гарав. Моторт завиа байранд нь барьж, тохируулга сайтай, тэнхээ тамиртайгаа илтгэн жигдхэн нургилна. Зуны ховорхон костюмтай, түрүүчийнх шиг ханхар хоёр залуу бүхээгээс үсрэн гарч ирэв. Жолооч над руу нүдээрээ заав. Биеэ хураасан харчуул бас л ад үзсэн харцаар намайг хуу нэгжсэнээ, нэг нь урам хугарсан байртай «Ө-өө!» гэж тоомжиргүй уулгалаад миний дэгээний хөвүүрийг онох санаатай завиныхаа гадуур сарьж гарав. 

	Энэ гурван дээрэмчин саяхан болтол ердийн хөдөлмөрчид байснаа үйлдвэрийн ажлаас залхжээ. Онгоцны үйлдвэр дотор сайхан завь бүтээж, хэсэг хэсгээр нь хулгайлан зөөж гаргасан аж. Хагас сарын өмнө доод Тунгускийн нэг салаанаас зургаан зуун кило тулын ууц авчхаад одоо хадрын араас явж байгаа хэрэг. Завь дотор бэржээхээр бүтээсэн торхнууд байна. Хадрын хугацааг дуусгаад дараа нь цагаан загастай үзэлцэнэ. Тэр хооронд ав шувуу зоолж, хушны самар боловсроод ирнэ. Цахилгаан хөрөөгөөр хэдэн зуун га газрын хушийг хяргаад хаячихна. Энэ гурван сайн эр ганцхан намар л ой тайгаас хэдэн буман рублийн олз хулгайлан сорж, хангалуун дориун аж төрж, ил задгай дээрэм тонуул хийнэ. Голын албаны цагдаа Черемисин иймэрхүү амьтдыг мөрдөж барьж авах гэж яваад л мод дотроос буудуулчихсан хэрэг. Завь нь усны урсгалаар хөвсөөр Туруханск хүрчихсэн л яамай чухам.

	Черемисин эдгэрч эмнэлгээс гараад арай «тайван» гэж Чушийн хэсэг рүү шилжих болсон билээ. Туруханскт энэ жижигхэн хэр нь нэр нүүрээ барсан аюултай дээрэмчдийг дийлэх арга, хүч байхгүй юм шиг л болжээ. Хууль номын ёсоор тэр дээрэмчдийг яг гэмт хэрэг хийж байхад нь барих ёстой гэнэ, мөн таарч дээ, гэтэл нөгөө дээрэмчид нь арга башир, хүний үнэргүй гэдэг туйлгүй, бүхэл бүтэн салаа цэрэг дийлэх нь хаашаа байдаг бол гэмээр зэр зэвсэгтэй. Гэтэл цэрэг маань шал өөр ажилтай нь ойлгомжтой хэрэг, тэгээд л энд дээрэмчид хүн сийрэгжсэн Умард нутагт гав ганцаараа буй мэт ял зэмгүй, дур зоргоороо тонож луйвардаж явах юм!

	Би тэссэнгүй

	— Юу гээд гөлөрчхөв? Дэгээгээр загас барьж байхыг үзээгүй юм уу? Дандаа дэлбэлж сөнөөгөөд дасчихаа юу? гээд тавьчихав.

	Жолоочийн нүүр ам татвасхийн, карабиныхаа хүзүүвчийг гарынхаа ар дээрх шивээсийг хөхөртөл нь атгасан авч, тэр даруй майхан нүдэнд нь өртөхөд, ханиалгаж завиныхаа цаад руу цэрээ хаяад «Заа муу баасны сав минь, дахиад бидэнтэй тааралдаарай!» гэж шүд зуугаад хурдаа залгав. Ус долгиолон хавь ойрт булингар хөдөлгөж, дэгээг минь хуйлруулж хаячхаад моторт мөнгөлөг завь алсыг зорин хошуу тойрон бардам алга болж одлоо.

	Үгүй, чухам юу болоод, яачихлаараа энэ муусайн нүглээ дүүрчихсэн махчдыг заавал яг хэрэг тарьж байхад нь барих ёстой юм бэ? Тэд нарт чинь хорвоо дэлхий тэр аяараа ялт хэргийн талбар шүү дээ!

	Энэ зэлүүд цагаар, зах хязгааргүй анирхан нам гүм мөчид Тунгуск голыг гатлахаар зорьсон манж, сүндэс хоёр л намайг муухай бодлоос минь салгалаа. Хос хоёр хүнээс зайдуухан гарчих тооцоотой дээд хошууны яг эсрэг талаас орсон боловч усны урсгал тэднийг шахан доош нь хөвүүлэв. Амаараа шуугин хуугчиж, ус тургилан, хамар нь шуухитнан, тэнгэрийн гэрэлд нэг гялалзан нэг бүдгэрэх нүдээ бүлтэлзүүлсээр, ус эрүүгээр нь татсан нөгөө хоёр маань яг намайг чиглээд хөвөөд ирлээ. Юу юугүй дэгээг минь ирээд мөргөчих нь ээ. Би юугаар, яаж айлгахаа бодолхийлэн, ер нь майхан руугаа харайлгадаг юм бил үү гэтэл хоёр хандгай надаас арав гаруйхан метрийн цаана яаж ийгээд газардаж, хэсэгхэн зуур нүсэр толгойгоо зөнгөөр нь унжуулан, цухалдан амьсгаадаж зогсоход хоншоороос нь ус садгадаж байв. Хэрэв буудах байсан бол аль хэдийн буудчихалгүй яах вэ гэж араатан ойлгосон бололтой, энэ муу өвөө голын хөвөө дээр суучхаад, гараа ханцуй руугаа шаачихсан, хөдлөх ч царайгүй байхыг бодвол шумуул бодийг нь хөтөлж гүйцэж байгаа биз гэж бодоод намайг өчүүхэн ч тоосонгүй.

	— Яагаад дүрсгүйтэж байна?

	Миний дуунаас хоёр араатан сэрдхийн сочиж, ус цацлан эрэг рүү харайж гараад, чулуунд туурай нь хавиран бут сөөг рүү шургалан давхиулав. Овоолоотой бөөн мод хадны цаана очоод усаа шилгээн нэг их дуу шуу болов. Сайхан санаатай, болхи боодой амьтад хүрч ирж, нас ахих тутам эмзэг шаналгаатай болдог сэтгэлийн дарамт, доромжлолыг авч хаясанд баясан аяархан инээмсэглэв.

	Аким сэмхэн хүрээд иржээ: «Жа, си амьд суу л байна уу?» Хүнийг цааш нь харуулахыг нус нийхийн дайтайд бодох хэдэн «жуулчид» ирж хоргоосон тухай би түүнд мэдээлж, дараа нь манж сүндэс хоёр золтой хүлхчихсэнгүй гэхэд Аким хөмсөг зангидан барайж, чи аягүй бол дахиад л шөргөөлцөө байлгүй, энд чинь хөвч тайга, цагдаа сэргийлэх хавь ойр байхгүй гэхчлэн гүвтнэснээ, сарааныг үзэнгүүт усан дусал пүргэсэн улаахан дэлбээнд нь хуруугаа хүргэж

	— Ээ пана, ямар гээгчийн чичиг вэ? Яасан гоё юм бэ! гэчхээд, хэд дэх удаагаа ч болж байна даа, нөгөө л бүүр жаахан байхдаа нэг хавар, тундрээс, Боганидын хавиас олсон нэг цэцгийнхээ тухай туужилж гарахад нь «Манай Аким нас ахиж, хуучлах дурсах нь элбэгшиж байна даа» гэж би бодлоо.

	Маргааш өглөөгүүр нь нэг хөнгөн хийцийн төмөр онгоц Туруханск уруудаж ирэв. Бид хоёр хашхирч гуугчин даллаж, эрэг даган дээш доош гүйлдлээ. Тэр онгоц дээр аятайхан улс таарчээ. Ахмад Володя, Миша өвөө гэдэг усан цэрэг, бас Ногипск гацаанаас Туруханскийн ТМС-д орох гэж яваа нэг номой хөвүүн байв. Биднийг юмаа эмхлэхэд арван таван минутын хугацаа өгсөн юм. Бид аравт амжууллаа. Тэгсэн ч гэсэн энэ хэдхэн минутад онгоц дээр явсан гөлөг нуруулдан ойчиж, хөрвөөж гасалсан нь шумуул түүнийг унагааж авсан хэрэг байжээ.

	Аанай л шумуул чихээстэй онгоцны бүхээгт загасны шөл хийсэн байв. Бид нар танилцсаны хундага өргөөд, хувинтай загасны шөлнөөс тал талаас нь халбагадаж гартал би тэр дороо хахаж цацаж ханиалгах нь тэр. Цагаан хилмийн хайрсыг сайн цэвэрлээгүй байжээ. Хилмийн хайрс хоолойд тээглэнэ гэдэг яснаас дор, хайрс чинь шил зүсэгч л гэсэн үг, гэдсийг чинь хүүлээд өгнө.

	Би халбагадахаа азнаж, Миша өвөөг «За өвгөөн, чи арай ч дээ» гэж буруушаах гэсэн боловч тэр даруй шумуулаас болж гэж учрыг оллоо. Шумуул л сайн цэвэрлүүлсэнгүй. Сар, сар хагасын хэртэй Умард нутгийн бүх амьдралыг шумуул, дэлэнч, хөх түрүү мэтийн үйл тамын ялаа захирдаг юм.

	Нойргүй тэсэх чадал даанч байсангүй. Би «ДТ» нялж аваад нүүрээ орны цагаан даавуугаар ороогоод бүхээгт байсан жавдан дээр унаад өглөө. Тэгээд хэдхэн минутын дараа л сэрэх шиг болоод яасан чимээгүй байна гэж гайхсан чинь бид Туруханскт аль хэзээний хүрч ирчхээд зогсож байв. Үгүй бас сонин юм шүү, эцэг эхийнхээ үг дуулдаггүй байсан гэж л тийм шийтгэл оногдоо юм байх даа, онгоцноос дөнгөж буугаад эрэг дээр гарав уу, үгүй юү л, нөгөө өдий төдий хоног орох гээд л орж чадахгүй, түүнээс болоод тайгад тийм бүгчимхэн, ялаа шумуул ч тэгтлээ бөөгнөрч галзуурч байсан, нөгөө бороо чинь сад тавьчихдаг байгаа. 

	Борооны ус Енисейн толигор гадаргыг бужигнуулан ороолгож, бөмбөлөгтүүлэн, хуучин даруухан хотын тоостсон байшинг мулт угааж, модны навч, өвс ногооны тоосыг гүвэн шинэхэн өнгөөр мялааж, агаарыг цэвэрлэн шинэчиллээ. Энэ хавьд тоо томшгүй олон байдаг тэнэмэл ноход энд тэнд гаслан завины доогуур шургалж, хүүхэд багачуул баясан тонгочиж, суваг шуудуу, хонхор хотгор болгон усаар дүүрч гол горхи болон оволзож, хотын хог новш, үртэс зомгол, хуучирсан зарлал, чимэглэлийн тасархай хотоос урсан өндөр эргийн дээгүүр нэл хог хөвөөд ирэх нь тэр.

	Гоё малгайгаа гартаа барьсан хээнцэрдүү байрын шүд нь яралзсан цагдаа усан буудал руу орж хоргодох санаатай тийшээ яаравчлан гүйж харагдана. Түүний араас боодолтой юм барилсан хэдэн авгай засгийн төлөөний хүнийг гүйцэж түрүүлэн тоосондоо булахыг эс зүрхлэн шогшуулж, бөгсөн биегүй учир арьсан туламд суусан буудал хавиас салдаггүй тахир татуу нэг эр довжооны гишгүүрээс гишгүүр лүү өөрийгөө шидэж явна. Тэр бээр нойтон уруулаа шилэмдэн, ямар нэгэн алиа марзан юм хашхичиж, зүтгэлсээр хариугүй эцэж шатны дээр саатахад нэг авгай эрээн боодолтой юмаа хаячхаад, мань эрийг гараас нь шүүрэн, арьсан тулмыг шал палхийлгэн гишгүүр дамжуулан шидэлж чирэхэд уруулынхаа усыг хүүхэд шиг дүрсгүйтэн долоож бас ч гэж зүгээр байхгүй авгайн бөгсийг базаж авах гэж оролдоод байгаа эрэмдэг эрийн урмыг сэргээх гэж ямар нэгэн эгдүүтэй юм хашхична. Эрэмдэг эр нэг гараараа газар тулан хүч авч нөгөө гараас нь хүүхэн чангаагаад, хоёр гар нь завгүй ч байгаа гэсэн, яаж ийж байгаад аясыг нь тааруулж нөгөө анаад байсан газраасаа хүүхнийг чимхээд авсанд цаадах нь чарлан зөөлхөн тангарахад, буудлын дээвэр доор чихцэлдсэн улс, нөгөө цагдаа эднүүс тахир дутуугийн төрхгүйтэж буйг хөхиүлэн инээд алдацгаав. Янз маягтай урт халимагтай цагдаа үнэтэй цайтай малгайгаа нэг хүнд бариулчхаад, бороо руу ухасхийн гарч, норсон боодолтой юмыг шүүрч аваад голдоо хүртэл норсон эрэмдэг эрийг буудлын босго дээгүүр оруулахад нь хүүхэнд туслав.

	Дэлхий ертөнцийг шинэсгэн сэргээж, биеийн цусыг хөгжөөн булгилуулсан энэ бороо асгаж цутгах нь бус, ерөөсөө л бидний дээр, хотын дээр, алс холын тайга дээр хөшиглөн татаж байна гэлтэй. Ийм бороонд газрын хог тоос гүвэгдэх лүгээ адил аж төрөхийг аар саар явдлаар хуримталсан алжаал ядаргаа, уур уцаар бие сэтгэлээс угаагдан арилж, хамгийн болдоггүй нийцгүй хүнээс авхуулаад аливаа хүмүүн хамаа намаагүй болчихдог билээ.

	Үзэх харах, бодох санах, амьсгалах лугших цөм хөнгөхөн сайхан болоод явчихлаа. Тайгын ус санаанд оров. Хад чулуу булгалан, зөөлхөн эргийн сул шороог хуйлруулан, яаж оволзож, яаж галзуурч, урсгалд автсан сараана цэцэг яаж ил гарч, яаж далд орж, хурц тодхон амаараа яаж хашхичин эргэлдэж яваа бол гэдгийг саналаа. Сараана цэцгийг үлдээж орхисон хөвчийн тайга борооны усанд захаасаа зах хүртлээ амгалан шуугьж, өлсөж гандсан навч ногоо задран тавирч, шилмүүс зөөлрөн, хараал идсэн ялаа шумуул ширүүн борооноос нуугдан байж суух газраа олж чадахгүй, уруйн усанд авхуулан няцлуулж хумхиулсаар голд шидэгдэн загасны хоол болж байгаа даа.

	Дэлгүүрийн модон байшингийн дэргэд гурван согтуу хүн бүжиглэх санаатай тэврэлдэн, дэвсчиж байгаагийн нэг нь нөгөө хөөрхөн эвенк хүүхэн гэдгийг би танилаа. Судалтай гоё даашинз нь бороонд үхмэл шороон өнгөтэй болж, бүсгүйн гоолиг боловч нэгэнт алхисан биеийг шаван нааж, нойтон үс нь хүзүү дух руу нь туг тугаараа наалдан, ам руу нь орж ирээд болдоггүй, хүүхэн түүнийг тургилан ус үсчүүлэн байна. Бүжиглэхэд нь садаа болоод байсан хоёр эрийг хүүхэн түлхэн зайлуулаад муухай хашхиран, гадаад гүрний шаахай өмссөн хөлөөрөө ус үсчүүлэн харайж цамнаж гарлаа. Тэр хүүхэн цаанаа л нэг удгантай төстэй, хашхирч бархирч байгаа нь ч аль нэг талаараа удганы шинжтэй. Харин дөхөж ирсэн хойноо, «Манай залуус бол! Манай залуус бол жардугаар өргөргийнх!» гэж байгааг нь ялгаж мэдэв.

	Араас урамгүйхэн сажилж явсан холбоотон «пана» маань зөвхөн өөрөө л ойлгох дуудлага сонссон мэт хормын зуур сэргэж, явган зам дээр бүжиглэн исгэчиж, хоёр гараа алдлан дэлгэж, бугуйгаар нь хөдөлгөн, хуруугаа гозолзуулан нөгөө хөөрхний өөдөөс явж өгөх нь тэр.

	— Хана абакуль!

	— Харки улюка-а-аль! хэмээн цаад хөөрхөн нь шүдээ яралзуулан хариулав. Энэ хоёр харилцан мэндлэв бололтой гэж би таамаглалаа.

	Би холдож яваа холбоотноо болиулах гэж оролдсон боловч мань эр аль хэдийн дүлийрч, хүүхнээс өөр юуг ч хайхрахгүй болжээ. Хөл гараа муригануулан янз бүрийн хөдөлгөөн хийж, тагнай ташин, хуруугаа чад чадхийтэл имрэн, яг л азарган тахиа эмэгчнээ дуудах мэт болж хүүхэн рүү ойртоход бараг л сүүл сэрвийгээд гараад ирсэн юм шиг над санагдсан байтал хөөрхөн тэр хоёрын дундуур хуруугүй тэнэмэл орж «Канай!» гэж нухацтай өгүүлэв.

	Аким ч хуруугаа чад чадхийлгэн имэрч, исгэчин шүгэлдэж байн байн эргэн харж, явган замд торж бүдрэн амаа барин харамссаар миний араас дагахдаа ачаа үүргэвчгүй, тэгээд ганцаараа явсан бол ч, бас ингэж норж навсайгаагүй, за тэгээд мөнгөтэйхөн явсан бол ч, ингэж ч амархан ухрахгүй байсан, яах л байсан... гэж батлан үглэж явав.

	Намайг яриаг нь дэмжихгүй болохлоор «пана» бараг уйлагнах шахан сүүрс алдаад чимээгүй боллоо. Гэвч миний дотроо дургүй байгааг мэдчихээд хэсэг хугацааны дараа зулгуйдан дүйвээж эхлэв.

	— Ээ, ноход! Ээ, ноход! Сараанаа мартчихсан байна шүү дээ! Цагаан загасаа болохоор мартсангүй! Гэтэл тийм хөөрхөн сарааныг мартчихаж! Бид нар синь хаасаа янжын улс вэ! гэж уулгалан сүйд боллоо.

	Сарааныг шугуйн ус гол руу аваачаад Тунгускийн ч юм уу, Енисейн ч юм уу аль нэгэн эрэг дээр хаячихад Туруханскийн зэрлэг сараанын үгүйдээ цорын ганц үр газарт үрэвсэн наалдаж цэцэглэн дэлгэрнэ гэж итгэж байсан болохоор би Акимд хариу болгож юу ч хэлсэнгүй.

	 


БОГАНИДАД ХИЙСЭН ШӨЛ

	 

	Хавар дуусах цаг сан. Юу юугүй л туйлын оготорхон зун болчих ёстой байтал хавар яагаад ч тэр вэ, нэг л сунжраад байлаа.

	Томдсон уранхай бахиалтай бяцхан хүү уур савсан суунагласан чийглэг тундрээр хэсүүчлэн дов сондуул хөвд дотроос өвөл зунгүй ногооноороо байдаг ноднин жилийн бараг ширгэчихсэн хөлдүү цангис түүн бөхөлзөнө. Няц дарсан бясаа шиг энэ жимснээс арьс, хөгцөрсөн буурцаг хоёр л үлджээ! Гарт нь заваарч бөөгнөрсөн жимсэрхүү юмаа амандаа хийх гэж жаал хүү үе үе цэгцрэн, нэг хэсэг нүд нь гялбах мэт анивалзан зогсоно. Тэгэхүйд нүднээс нь оч үсчин, толгой нь дүйрч, нүүрийнх нь урдуур өнгө өнгийн солонго унтарч бөхөхгүй дугуйран эргэлдэж, чих дөжрөн, огьдос хүрч, дотор муухайран балартаж зовооно.

	Хоёр хажуу нь нүцгэрэн цантсан наранд ээвэр нэг хамар дээр нойтон өд байхыг хүү олж үзээд, ууль юм уу цагаан үнэг гуужиж яваа галуу барьчихаж, эрхбиш яс ч болох нь ээ үлдээ байлгүй гэж бушуухан гүйх гэсэн боловч зөндөө ороолттой ч гэсэн гутал нь хөл томж гуйвалдаад, ойчих гээд болдоггүй. Нэг унаад бахардсан амьсгаагаа дарж, гараараа газар тулан өндийтөл яг хамар дор нь бүрсгэр иштэй нэгэн цэцэг үзэгдсэнд тэр чигээрээ мэлэрчхэв. Цэцэг навчныхаа оронд нялх хэврэгхэн өдтэй хоёр бүрсгэр дэлбээтэй, манан бүрхсэн мэт бүрсгэр үстэй шилбэ нь цөгцөө түшин, цөгц дотор нь нимгэхэн тунгалаг мөсөнцөр гялалзан гялтганан байна.

	Өвлийн зузаан өлгийгөөс арай чарай гарч, нэлээд өндөрт хөөрсөн тундрийн наран аливаа өвс ургамлыг тундрийн зөөлөн хилэн рүү шигтгэж, намхан шигүү шугуй руу хөөж, гол нуурын хөндий рүү үргээж туудаг билээ. Гэтэл энэ цэцэг салхи алгадсан хамар дээр шазруун зогсож байх юм. Энд газар хараахан гэсээгүй, зөвхөн өнгөн талаасаа уядаж, тэр нь хөвдийн хялгас шиг нарийхан бээвгэр ширхэг, хуурай борог өвсний утсан чинээ гол, нэрсний үрчийн хатаж үхтлээ хөлдсөн мэт саарал бутыг тэтгэн амилуулах төдий болжээ. Зөвхөн тэр цэцэг л нөмөр бараадаж хоргодолгүй, хавар цагт энэ нутагт ихээхэн элбэг цасан шамарга, хар хавсарга, жавар салхины өөдөөс зоригтой гарч яавал ч яаг гэсэн царайтай дориун ургаж байна.

	Тэр цэцэг нарыг яг харуулдана. Нарны туяа галт шилэнд хурах мэт мөсний талстад чуулан зангирч, цэцгийн цөгцний ёроолд аанай л бүрсгэр үсээр бүрээтэй согсоог нь бүлээцүүлэх ажээ. Мөсөнцөр хайлан бууж, баяр жавхлантай гэрэлтэх цэцгийн дэлбээг хаалганы хавтас лугаа адил улам нээн задлахуйд цэцгийн цөгц бараг ёроолоо гарган дэлгэрч согсоогоо наранд ээвээс нөгөө мөсөнцөр ариун дусал болон хувирч, боловсрон буй үр, цэцэг хоёрыг тэжээн тэтгэх бүлгээ. Нар жарган жаргатал, бүр эцсийн тэтгэх хором хүртэл нь тэр цэцэг нар дагуулан тов тодхон толгойгоо эргүүлж илчийг нь шингээн амьсгаалсаар, жаргангуут нь гаднаа үсэрхэг дулаалгатай дэлбээнүүд тэр даруй нягт хумин хаагдаж, цэцгийн тэргүүн гудайсхийн тундрийн саарал өвстэй эн жигдрэх авч дэлбээ дотор нь үл үзэгдэх ажил үргэлжилнэ. Хөлдүү цэвдэг хөрс рүү шөрмөслөн шаасан үндсээрээ чийг шимэн авч, тэр чийгээ хальс шиг нимгэхэн мөсөнцөр болгон хувиргаад тэр нь маргааш өглөө нарны туяаг хурааж цуглуулах бүлгээ.

	Согсоогоо дэлгэрэн дэлгэртэл өглөөнөөс өглөөд, өдрөөс өдөрт ийнхүү үргэлжилнэ. Тэгээд дэлбээ нь цайран гандаж, урагдан атиралдсаар, хуурайшиж унаад, иш нь цөгцнийхөө угаар хугарч согсоогоо газар гээхүйд салхи түүнийг тундрээр элдэн хөөж үрийн хармаг тоос тархан пүргэх нь тэр ээ.

	... Сэглүүлсэн галуу буюу өөр аль нэгэн идэх юм олсон эсэхээ Аким хожим нь санадаггүй билээ. Өд, хөвд шавж наалдсан түүхий яс олоод долоож байсан ч бил үү, эсвэл энэ нь өөр нэг хавар ч бил үү. Зөндөө юм мартагджээ, мартагдах ч юу байх вэ дээ, ой ухаанаар бутран тарж, хүүхэд ахуй цагийн бусад бодол дурсамжтай нийлээд амьдралын өөдөс болон хувирчээ. Харин нөгөө нарыг хүртэл аргадаа оруулчихсан, тундрийн амь бөхтэй, тэсвэртэй тэр нэгэн цэцэг л оюун ухаанд бусад санаа дурсамжаас тусгайдаа амьдран цэцэглэсээр байх амуй. Учир юун гэвэл тэнгис далайн цаанаас зээлдсэн тогтооход төвөгтэй нэр бүхий умард нутгийн тэр цэцэг, умард нутгийн нэгэн хүмүүн хоёрын амьдрал аль нэгэн талаараа төстэй байсан бүлгээ. Түүнээс хойшлон далай руу дөхөх тусам энэ цэцэг бүр хавтгайдаа шүү, урин дулаан амьсгаа орсны дараахан тэр хавийн нүцгэн тал хэсэгхэн зуур ч гэсэн нүд гялбам туяарч, бусад хамаг ургамал өнгө дарагдан бөхөөд, хоёр долоо хоног хэртэй газар өөрөө өөрийнхөө ганган өмсгөлд гялбан мишээж байдаг билээ.

	Аким Енисей мөрний эрэгт, Боганида гацаанд төрж өссөн хүн. Салбархай нь салхинд дэрвэлзэж байдаг хар цаасаар дээвэрлэсэн, ганц ганцхан цонхтой, салхинд өгөршсөн арваадхан шовгор дүнзэн байшин, тэдний дунд намаг дотор хөвж яваа азарган галуу шиг муу банзан байшин бий. Голын эрэг рүү шааж барьсан, цоо цоо буудчихсан хаалгатай, утаанд идэгдсэн халуун усны газрыг эс тооцвол гацаа гэх юм үндсэндээ тэр. Түүний цаахна голын элсэрхэг хөвөө дээр, хоёр хавтастай хаалга дээр шохойгоор «Заг. ав. цэг» гэж бичээстэй цавчмал банзан саравч, мөн түлээний хоёр саравч, хэн нэгний мартсан буюу усны урсгалаар хаягдсан багашаархан онгоцны төмөр их бие, эрэг хавьцаа занган аргамж дээрээ дайвалзан буй ухмал болон зүймэл хэдэн завь, гадсан хөлтэй урт банзан ширээ, артелийнхны тогоо тулдаг тулга, тэгээд л тэр.

	Байшингийн дээвэр дээр радиогийн антеныг орлуулсан усан онгоцны шүгэл бий, бас хүүхэд багачуул хүрэх вий гэж цонхноос нэлээн дээр бэхэлсэн халуун хүйтний хэмжүүртэй, дулааныг бодоод бүр битүүлээд хадчихсан хоёр дахь хаалга дээр түймэр гарах, хурал цуглаанд дуудах, тундрт хүн төөрчих энэ тэрд голыг нь нүдэж балбадаг занганы хэмхэрхий дүүжлээтэй бий. Энэ банзан байшин, шар бүхээг хоёрын дунд нэг савлуур байна. Гэвч тэр нь хүүхдэд арай өндөрдсөн бөгөөд томчууд нь загас барих гэсээр ёстой сүг болж, орондоо хүрч чадахтай үгүйтэй ирдэг тул юун савлууртай манатай байдаг билээ.

	Үүнээс өөр харцанд өртөх юм Боганидад юу ч үгүй, мод байтугай бут сөөг ч байхгүй, хаг хөвдийг нь юу ч үгүй хусчихсан буюу талхчаад дагтруулаад хаячихсан, нуураар загасчлах буюу ялангуяа эрэг орчмын дов сондуул, бут сөөгөөр явахад харчуулын хөлийг урж өгдөг ожирс хавар цагт энд тэнд гарч ирэх төдийхөн. Гэвч гацааны хавиар цухуйсан ожирсыг дөнгөж цухуйсан дор нь цагаанаар нь өвлийн гуринхалсан ноход мэрээд идчих учир дэрс, намгийн ховорхон унхиагүй лууль, зэвэрсэн үр нь бурзайсан морин шарилж, тундрээс мөлхөж яваа тэрэлж мэт л энд тэснэ. Бас дов сондуул дээгүүр чөдөр өвсний сайхан жимсний буржгар буурцаг ичингүйрч цонхийн, ягааран байна.

	Гацаа суурьших газрыг энэ гацаанд аж төрөхгүй улс сонгон авсан юм. Енисейн сав газрыг харуулсан зураг дээр загас барьж байгууштай сайхан цүнхээл цээл олж үзээд, загас элбэг газрыг хайн олсноор ийш нь баахан улс явуулжээ. Тэд нар нь аж төрөхийн аар саар юмаар тархиа зовоодог улс биш байжээ. Ер нь хий гэснийг нь хийчхээд, бай гэсэн газар нь байчхаад, ид гэсэн юмыг нь идчихээд, элдэвт зовох юмгүй улс байжээ. Энэ гацааны нэрийг ч хэн нэгэн хүн зориуд бодож олоогүй. Енисей мөрөнд цутгадаг тэр гол, тэндхийн аль элэнц хуланцын үеэс Боганидынх гэгдэх загастай цүнхээл цээлээс л нэр нь хар аяндаа үүдэн гарчээ.

	Хүнд нүсэр юм дэмий хол чирч явахгүйн учир, гацаанаас хоёр зуугаадхан метрээс холгүй газар аливаа орон суурин газрын байнгын дагуул оршуулгын газар үүсэн бий болжээ. Хаврын их усны үеэр эрэг дээр хаягдсан нэргүй нэгэн хөөрхий амьтан тэнд уугалсан ажээ. Тэгээд эхэн үедээ ажил элбэг гарч, шовгор хөшөө, загасны сэлүүрээр хийсэн загалмай юу юугүй өтгөрөөд ирсэн билээ. Гэвч хүмүүс удалгүй чийг бамыг анагаадаг болж, завь онгоцоо эзэмшиж сураад, тэр болгон ус руу ойчих нь ховордож, тундрээр тэнэглэж харайлгахаа больж, муу сарампай байшинд хөлчүү зайдан хэрэг эхэлжээ. Хамтын ажил нь хүмүүсийг нэгтгэж, тийнхүү хамтарч хооллож, хувцас хунараа нийлж угааж, нийлж хатааж, нийлж нөхөж цойлдож, цуг усанд орж, нийлж дулаацах төдийгүй хамтаараа зугаацан саатах амьдралд дасгаж сургасан болой. Оршуулгын газар мэдэгдэхүйц өгөршин зэлүүдшиж, хогийн ургамалд автан, хөшөө загалмай мэтийг нь цэвдэг газар бүлт бүлт, суга суга хөлдөнө... Нэгэнт сугарсныг нь дэмий хэвтүүлж байлтай биш дээ! Унаад өгнө гэдэг чинь дахиад газартаа ч хэрэггүй, чандрыг нь манаж байсан эзэндээ ч хэрэггүй болсон гэсэн үг, тэгэхлээр галд л хийчихдэг хэрэг, ёстой дангинатлаа сайхан хатсан буй.

	Тэрэлжийн шажигнасан согсоо, тошлойны навч ширэлдэж. цэнхэр нэрс, таримал аньс холилдон өнгө бүрэлдсэн цагаан хөвд оршуулгын газрын тал бүрээс цахарсан хөөс мэт хөвсийн хучжээ. Жижигхэн овгор шороонуудын завсар, оршуулгын газрын зах хормойгоор улаан бургас бутлан, бичил навчтай бахимхан одой хус мушгиран ургажээ. Өвөл цагт ятуу эндээс хоол хүнс гоочилдог юм. Акимка урхи тавих бөгөөд урхидуулсан шувуу папирос, гоймон эсвэл, боовны хайрцгийн дээрээ бичигтэй сарампайг сүр пирхийлгэн нүдэж гарна.

	Зун цагт оршуулгын газар хавиар аль нэгэн загас үерээр энд хүрч ирээд шар түрсээ бөөн бөөнөөр нь шахчихсан мэт жигтэйхэн сайхан нэрс сагсайтал ургана. Хурууны өндгөн чинээ гонзгойвтор нэрс ёстой хайран гэмээр булш дээр л шал дэмий унаад байх нь тэр. Ухаж төнхсөн газрын жимс хавь ойрынхоос түрүүн боловсорно. Акимка биеэ барьж барьж, нэг удаа тэсэж чадалгүй хорхойдоо автан булшны жимснээс идчихэж, Дараа нь хэзээ үхэх гээд муужраад ирэх бол хэмээн айдас хүрэн биеэ хурааж, өдөржин өөрийгөө чагнажээ. Энд тэнд нь янгинаад, гол руу нь жигтэйхэн хатгаад байх шиг. Гэтэл түдэлгүй гэр орныхоо ажилд автаад үхлийн тухай бүр мартчихжээ.

	Түүнээс хойш хүүрийн газрын жимснээс зоригтой зооглох болжээ.

	Ээж нь Акимкаг айлган, талийгаачдын тухай янз янзын аймаар юм яривч хөвүүн юунаас ч эмээхээ болиод, оршуулгын газар луу балчир дүү нараа чирч хүрдэг болов. Энэ сэрмүүн цэвэрхэн газар хүүхдүүдийн дурыг тэгтлээ татаж, тэд нар бүр намар орой болж, анхны жавар унатал булшны хоорондуур мөлхөлдөн тоглож тэнд байж байдаг болжээ.

	Оршуулгын газрын гүдгэр дээрээс ийш тийшээ нэлээд алсын бараа харагдана. Дээхнүүрээ давалгаанд яльгүй цохигдсон, усанд идэгдсэн эргийнхээ тэрүүхэн рүү сайхан шаталчихсан голын элсэрхэг хөвөө жишүүрч хавтгайран байна. Давалгаанд долоолгож, усанд гялалзталаа угаагдсан, энд тэндгүй тор хатах шон хатгачихсан усны элсэрхэг налуу хөвөө зугуухан тайван зурайна. Бөөн бөөн цагаан юм шоронд сүвлэчихсэн мэт өлгүүр дээгүүр зэрэглэн суусан цахлай шувууд зүүрмэглэж, цууцаль хоол хайн налуу даган гүйлдэж, нарсны бужирга элс дотор бужигнаж тундрийн гүнээс сүрэг галуу гарч, нэлээд зайдуухан болгоомжлон бууцгаагаад, усны хаялгаар шидэгдсэн загасны юухан хээхэн, өвсний зөөлөн үндэс түүж голын захаар майжганацгаана.

	Акимка сургуульд ортлоо, өөр газар орон, өөр гацаа суурин, өөр гэр оромж үзээгүй билээ. Боганидад төрсөн тэр бээр хаа ч адис авч үзээгүй, ямар нэгэн бүртгэл дансанд ч бүртгэгдээгүй ажээ. Умард нутагт ирж, зүтгэж зүтгэж хэдэн мөнгө хуримтлуулж аваад, Акимын ээжид өөрөөс нь гадна Касьянка гэдэг бас нэг хүүхэд үлдээгээд үүрд алга болж одсон нэгэн орос хүний үр болон заяажээ. Энэ хоёрын эцгийг Касьян гэдэг байсан юм гэж ээж нь тайлбарлана. Акимка сургуульд бүртгүүлэхдээ өөрийгөө Касьяныч гэж өргөмжилсөн авч, хэл нь тултиран тодорхойгүй хэлсэн тул цаадуул нь Хасьяныч гээд биччихжээ. Хасьяныч бол Хасьяныч л биз, ямар ялгаа байна.

	Ээж нь энэ тухай мэдмэгц, шалбаагийн хожис шиг шулганаж, гар хуруугаа гозгонуулан амны уншлагаа «Ео-ка-лэ-мэ-нэ! Ёо-ка-лэ-мэ-нэ!» хэмээн уншиж гарчээ.

	Эх нь хар багаасаа хүүхэд тээжээ. Мань хүнийг ууган хүү Акимкагаа арван зургаатайдаа олсон билээ.

	Касьян гэдэг эр урт оймс, алчуур бэлэглэж, амтлаг боов, улаан дарсаар дайлсан юм. Тийм сайн хүнийг чинь яаж хайрлахгүй байх бил ээ? гэж ээж нь ярьдаг сан. Тэгээд л энэ аятайхан тоглоом наадмаас хүүхэд бий болно, хүн гарна гэж өчүүхэн төдий ч бодолгүй тэр нэгэн эрийг хайрлаж энхрийлж явжээ! Тэгээд муу сарампай байшинд хөл хөнгөрч, нэгэн боодол болгоод зангидчихсан нүцгэн буйлтай, юугаар ч юм бэ, бүрчихсэн мэт цийлгэр нүдтэй, атиралдаж үрчгэнэсэн өчүүхэн амьтныг өөрт нь үзүүлэхэд «Фу, өө Якимкагийн байж байгааг, Ёо-ка-лэ-мэ-нэ! Минийх гэж үү дээ? Үгүй байлгүй!..» хэмээн бараг сэжиглэх мэт уулга алдсан ажээ.

	Яагаад үгүй байх билээ, яагаад ч Якимка байдаг бил ээ? Хаана тийм нэр дуулж, хаанаас толгойд нь тийм нэр орж ирээ вэ? Ёстой бүү мэд, мэдэх арга байхгүй! Эх нь бодол санаа, сэтгэл зүрхээрээ хүүхдэрхүү чигээрээ үлдсэн билээ. Авгай хүүхнүүд түүнийг салхин хормойт хэмээн шоолж гоочлох гэсэн боловч тэр үгний нь хорон санааг эс ухааран, тэгж хэллээ гэж ер гомдож гонсойхгүй тул, тийм хоч нялзаж наалдсангүйд авгайчуул ч муулж оролдохоо больж, хожим ер нь эмс хүүхнүүд нь чадах чинээгээрээ тус дэм болж, бүстэйчүүл нь ч бас тусалж өхөөрдөн, ад шоо үзэх амьтангүй болсон билээ. Боганидад хоромхон зуур сүрэг хүүхэд бий болжээ. Явуулын улс «Хэнийх вэ?» гэцгээнэ. «Загасчдынх» хэмээн ээж нь инээд алдана.. «Биднийх» гэж загасчид нотолно.

	Умрын их барилга байгууламжийг загасаар хангадаг хоршооллынхон байран суурин буудалгүй. Улс нь ч гэсэн буурь сэлгэх болгонд л солигдоно. Бригадын дарга, нярав, холбоочин, талхчин дөрөв л чөдөрлөөтэй мэт хэвээр. Талх баригч нь цагаан хэрэглэлийн эрхлэгч, аж ахуйн дарга, эх баригч, мэргэч төлөгчийн албыг давхар гүйцээдэг, зан төрх, нас сүүдэр алинаараа ч бүхний эх баймаар, сав л хийвэл усан нүдэлж, хараал зүхэл тавьж байдаг Афимья Мозглякова болой. Ямар нэгэн хэрэг тарьж, түүнийхээ ялыг бүр дайны өмнө эдэлчихсэн авч Умард нутагт зоогдчихоод салж чаддаггүй, сав л хийвэл цөмийг чинь хаяад хаашаа ч хамаагүй арилаад өгнө гэж сүрдүүлнэ. Гэвч Умард нутаг хүнийг өмнөд нутгаас хавьгүй илүү чөдөрлөж дөнгөлж чадна. Өмнөд нутагт хүнд л цөм нэгэн зэрэг заяасан мэт амьтан хүн ч олон, эдэлж хэрэглэх ч элбэг, уур амьсгал ч дулаан болохоор тэндхийн хүмүүс бачуу давчуу ч гэсэн дутах гуцах юмгүй өдөр хоногийг хашигнан өнгөрөөдөг билээ. Энд бол хүн амьтан ховроос болж, бас дэндүү толгой мэдэн эрх дураараа аашилдгаас болж хүний сэтгэл зүрх өөр амьдралыг мөрөөсөн шанална. Хэн нь ч гэсэн би бол эрх чөлөөтэй хүн, нэг л мэдэхэд чинь өмнөд нутаг руу, алим жимс рүү, тэнгис далайн дулаан орон руу яваад өгнө шүү гэж өөрийгөө ч, өрөөл бусдыг ч ялархан даажигнах боломж бий. Харин энэ бололцоотой хэр нь ээ ихэнхдээ тийнхүү сэтгэлийн мөрөөсөл болон элэгдэж хоцордог буянтай сайхан амьдрал л умард нутгийн хүн яггүй амьдралаа гэтлэхэд нь тулц түшиг болж, тэдэнд чийр нэмж, зориг юуг нь хөвчлөн чангалдаг амой.

	Дэнжийн хөвөө, голын эрэг дээр харчуул халуун усны газраас бараг ялгарахгүй ганц цонхтой навтгар модон байшин босгохчоо болжээ. Бараг дандаа харанхуй байдаг энэ байшинд зузаан төмрөөр «усан онгоцны улсуудын» зүйж гагнаж хийсэн пийшинд тулгаж барьсан өргөн задгай ханз дээр Акимкагийн дүү нар тоглож бужигнаж, уйлалдаж майлалдаж, ундалж хооллож, өсөж, торниж байгаа билээ. Харчуул дотуур хувцсаа угаалгах, юухан хээхнээ оёулж шидүүлэх гэж нааш нь авчирна. Эхэн үес эх нь угаах базах, оёх хатгах, хоол хийхийн алийг нь ч чаддаггүй байжээ. Тэгэхэд нь «өлсөхөд өлөн бугын эвэр зөөлөн» гэж зүйр үгээр сургацгаана. Энэ нь чухам юу гэсэн үг болохыг эс ухааравч бага багаар хийж оролдсоор яваандаа аж төрөхийн буулга хударгад ороод явчихжээ. Гэсэн хэдий боловч хяслан гачлантай тэмцэх тэр хэцүү эрдэм ухааны учрыг эцэслэж олж даанч чадаагүй бүлгээ. Хэдэн хүүхдээсээ авхуулаад амьд хүн болгоныг чин сэтгэлээсээ, үнэн санаанаасаа, элдэв муу юм бодохгүй хайрлахыг л ганц чадна. Энэ тухайд багшлах үнэхээр хэрэггүй, ёстой өлбөрч үхмээр адгийн ховор зэвэр өвөл ч гэсэн хүүхдүүдээ үхээсэй гэж хүсэж яваагүй, тэр гай зовлон, хяслан гачаалаас ангижрах ганц зам үхэл гэдэг санаа ч толгойд нь орж ирдэггүй болохоор л халуун бүлээрээ элэг бүтэн байдаг биз.

	«Касьяшкийнхан» гэгдэх тэр багачуул хавчлага шахлагагүй, харуул цагдлагагүй эрх зоргоор бойжиж байлаа. Хавар болж нар ирж, урь унаж, загас гарч, жимс дэлгэрэх цагийг л хүргэвэл хамгаас илүү хүслэн, юунаас ч илүү баяр тэр, ер нь ч Боганида гацаа байгаа хэрхнээрээ л хавар болохыг бурхны өршөөл соёрхол мэт хүсэн хүлээнэ. Хунгарт дарагдаж, орчлонгоос яндан тулсан цасаар тусгаарлагдсан чийгтэй бүгчимхэн байшин шуу юманд хоригдчихоод, өдий төдий сар өвөлжин ичихэд хүүхдүүдэд хэдэн жил болох шиг санагдана! Тэгж тэгж нэг эцэс ирнэ! Хүүхдүүд гадагшаа гарна. Хурц гэрэлд гялбаж, хамар цоргисон сайхан агаарт хахаж цацсан өөдсөн чинээ амьтад маань баяр хөөр болж, цовхчиж дэвхцэхгүй. Хүүхдүүд нуух нулимс болсон улаан нүдээ муу божгор гараараа нухчиж, чийгээс болж цус шүүрсэн буйлаа гарган амаа ангайж, цонхигор нүүрээ дулаан амьсгал руу хандуулан, алгаа наранд ээж орчныг итгэл муутайхан эргүүлдэн харна. Хурц гэрэл нүд сохлом гялбуулж толгой нь эргэхэд хашаасны шороо дээр хөлөө атиран сууцгааж булбарай зулай нь амь тэтгэх илчийг мэдрэхүйеэ тэд нар сая инээвхийлэн зүүрмэглэдэг билээ. Адилхан цонхигор ч гэсэн арай товируун хэд нь одоо хэр шар усандаа цатгалан байгаа Енисей рүү оршиж сульдсан хөлөө майжгануулан очиж, гараа угаалгүй зүгээр л алгаараа усыг нь дарлаж тэмтрэн үзэхүйд төрөлх их мөрнийх нь анагаан тэтгэх амьд сэрүүн ус бяцхан зүрхийг нь булгилуулж, багачууд шуухитнан дуу чимээ гарч, ус үсчүүлэн инээж хөхрөх гэж хүртэл оролддог ажээ. Эх нь тэр эрэг рүү хайчаа барьж ирээд л, хонь хяргаж байгаа юм шиг хүүхдүүдийнхээ үсийг нь авчихна. Бараг бүхэлдээ давирхайдсан мэт хар үсийг салхи шүүрэн авч голын ус руу хийсгэн одно. Ууган хүү Акимка, түүний удаах Касьянка хоёр л эцгийгээ дуурайж халиурсан шар үстэй төржээ. Бодохул Касьян хэмээх тэр нэгэн үл мэдэгдэх эр үүлдрийн сайнаар умрын хүний төмөр утас шиг бүдүүн хар үсийг гэтлэн давсан бололтой.

	Эх торх дүүрэн ус халааж байгаад багачуудаа угааж алдана. Цаадуул нь эмээсхийн дуу алдаж, саванд нүд нь хорсон уйлалдаж, өөрсдийгөө маажлан урцгаана. Эх нь амаа ангайчихсан «Ёо-ка-лэ-мэ-нэ! Ээ ер, ёо-ка-лэ-мэ-нэ!» гэхээс цаашгүй. Хүүхдүүдээ угааж арччихаад өөрөө торхондоо орж, нүцгэн бие нь усанд хүрэнгүүт агдганан дуу алдаж Касьянка шаамуураар ууцыг нь үрэхэд гижиг нь хүрээд хөхрөн сууна. Өвөлжөөнд хуримталсан хур хирээ ийнхүү хусаж хаясныхаа дараа Касьяшкууд артелийн халуун ус руу зоригтой очиж орцгооно.

	Богинохон тайруулсан үсээ хагалан самнаж, тавиур дээрээс уруулын улаан будгаа авч, түүнийгээ шүлсдэн норгож уруулаа будчихаад, үнгэгдсэн цагаан шаргал дан дээл, урт хүрэн оймс, өндөр өсгийтэй шаахай өмсөж, «энх тайван» гэдэг үгийг хэл болгон дээр бичсэн тагтааны зурагтай алчуураа зангидваас гоё болно гэдэг учиргүй, тэгээд аль нэгэн байдал төрхөөрөө хүнийрхүү ч юм шиг болчихсон энэ залуухан хонгор, өөрсдийнх нь, энэ л Касьяшкийнхны эх гэхэд багачууд өөрснөө итгэж цөхөх буюу! Гэтэл ээж хүн дүрсгүйтэж өндөр өсгий дээрээ нэгэнтээ эргэлдээд, «Шайхан байна уу?!» гэнэ. Сайхан байлгүй яах бил ээ! Угаасан үс нь тас харлан гялалзаж, духанд нь шигтгэсэн мэт зэрэмгэр хоёр хөмсөг нь торниж гүйцээгүй хүүхэд ахуйн гэмгүй төрхийг илтгээд байх шиг нялдгар дугуй царай нь улаавтар туяандаа сэргэж амилах бөгөөд гагцхүү умрын хүний мөнхийн далд гуниг хурсан нүд нь л ямар нэгэн унжирсан уйтгарт автан харцаа анаж нөөсөн хэвээр. Умрын хүний энэ мөнхийн гунигийн учрыг өдгөө хүртэл хэн ч тайлж дөнгөөгүй, бас тэгээд өөрснөө ч тайлбарлаж учирлаж чаддаггүй юм. Энэ гуниг тэдний дотор эзэгнэн сууж, шаналган зовоож, томоотой, сайхан зантай улс болгодог билээ. Гэвч энэ хүмүүс хэдий хээгүй, томоотой ч гэсэн хэнд ч далан булчирхайгаа тоочин хэзээ ч сэтгэлээ нээнэ гэж байхгүй.

	Эхийнх нь эх долган ястан, эцэг нь орос хүн байсан, гэтэл хараад байвал, мань хүнд эхийнх нь цус давамгайлсан бололтой, нүд нь инээгээд байгаа хэр нь, харцных нь угт цаанаа л нэг гуниг хураастай. Эх нь хүүхдүүдээ барилж үзлэн, гижигдэж, долоон шидийн юм хэлэн байх нь онд мэнд орсны баяр хөөр гэрээр дүүрснийх бил ээ!

	Өөрсдөд нь сонин оргим хөнгөхөн цэвэрхэн, нэг бодлын ёсорхуу ч гэмээр болчихсон хүүхдүүдээ эх нь гадагш дураар нь тавихуйд шаргал толгойт Касьянка түрүүлэн нөгөөдүүлийгээ хөтөлж гацаанаас гаран, Боганида гол руу очиж, ноднин жилийн ялзарсан борог өвс хүрэнтсэн эрэг даган тарцгааж, усны урсгалаар хаягдсан хог, хуйларсан хөвд, өтөлсөн өлөн ширгийн дундаас иддэг өвс, зэрлэг сонгинын шинэхэн соёо, хурган чихний цонхигор навч, улаан бургасны гөлгөн навч хайн олж, өвдсөндөө эмзэглэн ярвайж байгаад л нөгөө муу ганхсан шүдээрээ өвс ногоог чинь зажилж өгнө дөө, хөөрхий. Заримдаа аз таарч цууцаль, хөх цэцгий, цахлайны үүр олдмогц дотроос нь өндгийг нь гаргаж ирээд бие биеэсээ олзоо нуулгүй тэр даруйд л ховх сорж орхино. Гэртээ гар хоосон буцаж ирэхгүй, хүн болгон л зэрлэг сонгинын одоохондоо өсөөгүй ч гэсэн шинэхэн багц соёог муу могжгор гартаа атгаж ирээд, голомтын сахиус ахмад эмэгтэй болох ээж хүндээ олз олсон хүний додигор дүрээр ичингүйрэн чимээгүйхэн гардуулна.

	Загасны артелийнхан Боганидад цас ханзартал сууж, багаж хэрэгслээ бэлтгэн, онгоц, завь энэ тэрээ утаж давирхайдан, шинэ сэлүүр хийж, загас хадгалах модон агуулахаа засаж сэлбэнэ. Хүлээн авагч Модон Киряга өвлийнхөө нойрноос сэрмэгц, юу юугүй даргалах юм болж, нэг их мундаг амьтан гацаа дундуур модон хөлөө тожгонуулан нааш цааш харайлгаж, тушаал шийдвэрээ ар араас нь давхцуулан урсгаж гаравч мань эрийн үгэнд хэзээ л хүн ордог бил ээ дээ, тоох амьтан нэг ч байхгүй.

	Гоёж гоодон, будаж шунхадсан ганган эх нь амандаа орсон аяыг гунганан, урьдчилан баяр хөөр болон инээмсэглэсээр, энэ зуны турш огтлогч хийж нэмэрт нь Модон Кирягийн туслах болж хөлсний ажилд орох «баримт бичигт» гарын үсэг зурахаар муу банзан байшин руу гарч өгнө. Одоо ингээд энэ айлын амь зуулга учраа олно оо.

	Гацааны хэдэн байшингийн хүүхэд энэ банзан байшин руу сэмээрхэн сэмээрхэн оронгуут л өргөн гэдэг нь учиргүй, эв дүй муутай ч сайхан дулаахан пийшин дээр үсрээд үсрээд гарч явчихна. Энэ пийшинд бүх артелийнхны талхыг барьж, хоол ундыг хийж, гутал хувцсыг хатааж, ханиад шуухинааг эмчилнэ.

	Банзан байшинд архи дарс ууж, гармони хөгжим дарж, товшуур бүжиг хийж, үнсэлдэж барих гэж байгаа юм. Дүү нар нь энэ баярт өмсөж ирэх юм даанч байхгүй, харин Акимка, Касьянка хоёр бол хувиа тавина гэж гонж, аль хэзээний пийшин дээр зайгаа олоод авчихсан байгаа. Хүүхдүүд яг бүгчимхэн адар доор тамхины утаа дотор хөгжим сонсон, согтуу улсыг элэглэн шоолж, чихэр боовны аль нэг хэзээ гарт орж ирэхийг хүлээн инээд алдацгаан, исгэрч шүгэлдэн, дууны ая дагасан шиг хэвтэцгээнэ. Акимка, Касьянка хоёр ээжийнхээ бүжиглэхийг бахархан ширтэнэ. Ээж нь амаа ангайхаараа ангайчихсан, давлагаа дээр гарч байгаа завинд байгаа юм шиг гараа даллан майрганан мурчганаж, ер нь аль нэгэн бүжгийн хөдөлгөөн мэдэхгүй болохоор дэмий л чанга дуугаргах гэж шалны хуу угаасан хөсөр банзыг өсгийгөөрөө зогсоо зайгүй товшлон нүдэж, бас тэр зуур Мозглякова авгайд мөчөөгөө өгөхгүй завхай дууг нь даган хашхична. Гэтэл завхай дуу бас нэгийг ч мэдэхгүйн учир хөгжөөнд дарвисандаа болоод ганцхан «Миний хонгор! Миний хонгор!...» л гээд хашхичаад байна. Хамаг хүчээ бармагц ханз руу шахцалдан ирж, артелийнхны хэн нэгний мөр лүү цаанаа нэг өөриймсөг итгэмтгий гэгч нь налан унаж, алчуураараа дэвэн, түүнд ямар нэгэн юм ярьж, толгойгоо эргэлдүүлэн, бариу шаахайнаас хэсэгхэн зуур амсхийлгэн сугалсан хөлөө товшлон байхыг үзвээс «Миний хонгор! Миний хонгор!...», 

	«Ээ баш, шайхан байна! Яашан шайхан юм бэ. Ёо-ка-лэ-мэ-иэ...» гээд л давтан давтан үглээд буйг уруулынх нь хөдөлгөөнөөр таамаглаж болох ажээ. Тэгээд өөрийгөө хааш нь хийж, яаж шуухан байх, аз жаргал бялхаж булгилсан сэтгэл юугаа хэнд бэлэглэж тушаахаа эс мэдэх учир артелийн нөгөө эрийг чангаас чанга хүзүүдэн тэвэрч, будаг нялсан уруулаараа үнсэлснээ тэр дороо огло хийн бусгаж, ичих наадах хослон улаа бутарсан нүүрээ алгаараа таглана.

	Харчууд шөнө дүл болтол хэн юу чадахаа бархирч, гутлынхаа түрийг шал пал алгадан, хадааснаасаа мултарсан шалны банз хяхтнан гасална. Акимка «Дандаа ийм байх нь яалаа? Өвлөөр яах юм бэ? Өвөл хэнд хэрэгтэй юм? Дахиад ирэхгүй юм биш байгаа даа? Эцсийн удаа ирсэн юм биш байгаа? Сүүлчийнх байх аа.

	Харахгүй юу, гадаа гэртгүй ийм дулаахан байна, бас артелийнхан ийм эвсэг найрсаг, ийм хөгжүүн цэнгүүн байна. Өвөл бол хүмүүс барайж бүрийчхээд дуу шуу ч үгүй, их янз муутай байдаг. Хүн болгон л хувиа борлуулж, довоо шарлуулж Умард нутаг, өвөл цаг хоёрыг харааж зүхэн, хаашаа ч хамаагүй л яваад өгөх гээд байдаг шүү дээ» хэмээн бодол болно.

	Эх нь бүр үүр цайсан хойно л үүдэндээ гутлаа тайлчхаад байшиндаа сэмээрхэн гэтэж орно. Акимка үүрэндээ байгаа ангаахай л гэсэн үг, эхийнхээ чимээг хэзээ ч андахгүй, толгойгоо өндийсхийн, «Си яасан их удах юм бэ? Дахиад л хүүхэд бүтээгээ юү?» гэж уцаарлан шивгэнэнэ. Эх нь амтархан эвшээлгэж, хөлчүүхэн инээд алдаад «Заахан заахан бүтээлээ» хэмээн вандан дээр лагхийтэл унаж, «Хавар шүү дээ, хүү минь! Хавар! Хавар чинь араатан, жигүүртэн, хүн аль нь ч бие биеэ хайрлаж, дуугаа дуулж, хүүхдээ бүтээдэг юм. Си ч гэсэн удахгүй том болоод бас жаахан жаахан зугаална даа! Юундаа буруу харчхав? Яагаад буруу харчхаж байгаа юм? Үгүй ер, яашан ичимхий амьтан бэ? Яг л над шиг шүү!» гэчхээд тачигнатал инээд алдан Акимкийн гэдсийг гижигдэж гарна. Ийм хүнийг чинь ер яах вэ дээ?! Касьянка овоо торниж бойжоод жаахан ч гэсэн тус болохтой болсон нь л яамай.

	Боганидад бүх хүүхдийг их бага гэхгүй нийтийн тогоонд чанасан загасны шөлөөр хооллодог заншил бүр дайны үеэс үлдэж хоцорсон юм. Тэр шөлөөр олон хүүхэд амь гарч, олон хүүхэд өсөж бойжоод, эр хүн болцгоон хорвоогоор нэг тарж одсон боловч тэдний хэн нь ч гэсэн артелийнхаа хоолны ванданг хэзээ ч мартахгүй ээ. Ер нь тийм юмыг мартахын арга даанч байхгүй. Энэ бол бүр хавар эртээс авхуулаад намар орой болтол өдөр болгон болдог үүрдийн хүслэнт баяр найр. Нэгэнт баяр найр юм хойно дотор эзэмдэн догдлуулсан, дахин давтагдашгүй нэг юм заавал байгаа.

	Орой болох яагаа ч үгүй, элсэрхэг хошууны цаанаас мухар дүнхгэр онгоц, завинууд үзэгдэх цаг огт болоогүй байхад л Боганидын хүүхэд багачуул аль хэзээний эрэг дээр бэлхэн ирчихсэн, загасны бригадынхныг чимээгүй, тэвчээртэй хүлээн зогсоцгооно. Хүүхдүүд заримдаа тоглож наадаж, гүйж харайсаар хамаг юмаа мартчих авч, түрүүчийн завь гарч ирдэг хамгийн баярт мөчийг мэдэлгүй өнгөрүүлчихгүйн учир гэв гэнэтхэн л зогтусаад нам чимээгүй болцгоодог билээ. Жаахан зайдуу ноход хэвтэцгээнэ. Тэд нар ч гэсэн загасчдыг хүлээж буй учир энэ мөчид дэмий гархилж хэвтэхгүй, сэртэлзэн анаад бүр нэг хүлээсэн шиг хүлээнэ.

	Акимка үдийн наранд бүлээссэн элс дээр хэдэн дүү нартайгаа ноололдоно. Одоо хэр өмд өмсдөггүй гурван эрэгтэй дүүгээ Касьянка тэр хоёр голын хөвөө рүү үүрч дүүрч авчраад элс дээр хаячихжээ. Тэр гурав бусад онин нүдэт майга жаалуудтай элсэн дотор хөрвөөлдөн, элснээс атган толгой руугаа гоожуулж гижгээ хүргэцгээн, инээд алдан байна. Боганидад хэн ч, хэдийд ч сүүдэрт хоргодохгүй, хүн амьтан аль нь ч шумуул зовоох нь бага хэмээн бас дулаан бүлээнийг бодож, нартай сэврүү газар луу л зүтгэлнэ. Өвлийн турш хөрж царцаж, нуугдаж хоргодож эрхбиш ханалгүй дээ.

	Касьянка янз янзын настай, янз янзын чацтай найз охидоо удирдан гурван хөлтэй урт цавчмал ванданг усаар хуу угаана. Ванданг яг усны дэргэд босгосон бөгөөд хөл нь элсэнд шигдээд ургасан мэт. Касьянка ширүүн ширүүн тушаал буулган, өөрөө хэнээс ч илүү хичээнгүйлэн ажиллаж ёстой нэг жинхэнэ эзэгтэй шиг л байна. Эхлээд лонхны хагархайгаар банзыг нь хусаж, дараа нь элстэй шүүрээр шүүрдчихээд тэгсэн хойноо л нойтон шаамуураар мулзалж өгнө. Артелийн вандан цэвэрхэн гэдэг жигтэйхэн, ялаанд хүртэл амлах юм үлдсэнгүйд хар батгана цөм нисэн одно.

	Мулз угаасан ширээ чийг нь толборон задарсаар хатна. Ширээ тойроод дагтаршсан газар цэмцийтэл шүүрдээтэй, алчуур, туужуур цөм усанд булхчихсан, цэвэрхэн. Ажилсаг Касьянка хүүхдүүдийг дэглэж гарна. Нэгний нь амыг арчина, нөгөөгийн нь нусыг арилгана, юутайгаа хутгалдсан нэгийг нь «Ээ бас дүүрчихсэн амьтад шүү!» хэмээн ус руу чирч аваачаад хуу угаана, нэгэнд нь морь болгож тоглодог савааг нь дөхүүлж өгнө, нөгөөд нь чечу гэдэг тоглоом буюу голдуу л мөчир зорж хийсэн хүүхэлдэйг нь даавууны өөдсөөр өлгийдөж өгнө, заримыг нь өхөөрдөж, заримд нь алганы амт үзүүлнэ гээд л уул нь нямбай хүн болохоор Касьянкад ажил мундахгүй.

	Акимка зөндөө түлээ хагалчихлаа. Насаар арай ах багачуул тэр түлээг нь махир шилээврийн дайтай хоёр төмөр дэгээ өлгөсөн том тулга дотор зэргэлчихлээ. Аким цаг түргэн өнгөрөөх санаатай өөр ажил хайтал бас нэг юм олдлоо. Юмыг яаж мэдэх вэ, ялаа батгана ч балиартуулчихсан байж мэднэ хэмээн урьд шөнө нь өөрөө угаасан хоёр тогоогоо (нэгд нь тав, нөгөөд нь гурван хувин ордог цайны тогоо) Дахиад элстэй шаамуураар угааж цэвэрлэж гарав. Касьянка оролцохгүй бол бүтэх ажил гэж байх биш дээ. Мань хүн тогоо дотор ороод бараг далдарчихсан шал палхийлгэн зүлгэж алдаж байна. Тэр тогоонуудыг Умард нутагт хамгийн урт төмөр зам тавьж байгаа хүмүүст зориулан халуун усны газар суурилуулах гэж их замаас авчирсан билээ. Гэтэл халуун усныхаа газар хүрэлгүй, Боганидад хэрэг болсон тул тэднийг энд хоол унд хийхэд ашиглах болсон юм. Энэ тогоонд сайхан хоол унд ээ дээ мөн их чанаж буцалгаа вий! Энэ тогоонд галуу ч орсон, нугас ч орсон, буга ч шумбуулж байсан удаатай. Энэ тогоонууд хэчнээн хүнийг цатгаж, цангааг нь гаргаж, амь оруулж, сэхээж, хүч сэлбэж өгөө бол доо!

	Касьянка ажлаа дуусгаад, муу чүүргэр цоорон хүзүү дээрээ яаж тогтож байгаа юм бэ гэмээр сэгсгэр толгойгоо өлсхийлгэн, алсын барааг харж, чих тавин чимээ чагнана. Касьянка сонсголоор хамгийн сонор нь учир эргэн тойронд амьсгаа хураан нам гүм болцгооно.

	— Ирж явна-аа-аа! хэмээн Касьянка байргашсан эм хүний байртай хамаг бие нь сулран сэтгэл хөнгөрөн санаа алдана.

	— Ирж явна! Ирж явна! Ирж явна!

	Хүүхдүүд мөлийтөл угаагдсан голын хөвөөгөөр мөр гарган, цахлай шувуудыг үргээн, загасчдыг тосон гүйлдэхэд ноход араас нь хуцан давхицгаана. Багачууд бие биедээ саад болон зарим нь унаж, зарим нь өмд цамцнаас үмхэж авах нохдыг хөөж инээд алдацгаана. Арай томчууд нь ажилтай болохоор сэтгэлээ тэвчин барьж гал голомтынхоо хавиар бөөгнөрнө. Касьянка бачимдан тогооныхоо гүнзгий, хонхор ёроолыг дахин нэг нэг зайллаа. Хөвүүд бөөрөөр нь унагаж, усыг нь асгаад сэнжид нь төмөр царил углаж, тэр том ширмэн тогоог тулга руу улайж хүчлэн байж чирч аваачаад дэгээнд нь гогодно. Тэр хооронд Касьянка өөрийгөө бушуухан янзлах гэж гараа элсдэн угааж, шингэхэн цайвар үсээ хугархай самаар нэг салаа болгон самнаж, гандсан алчуураа хээнцэрхэн ороож зангидаад, «жагсаалаас гадуурх» нөгөөдүүлээ «Ээ бас, дүүрчихсэн амьтад шүү! Заавал миний толгойд ингэж арандаг болж байдаг!» хэмээн дахин үглэсээр багачуудын нүүр гарыг нөгөө л тогооныхоо алчуураар шудраад шудраад арччихна. Цаадуул нь өвдөж хорссондоо доороо дэвхцэвч, байдаг хүчээрээ хатамжин, гиншиж гингэнэхгүй тэвчиж байхад Касьянка баруун солгойгүй гар хүрч, үглэж дуулан ажлаа хийх зуур жимсэнд орсон гуужмал ятуу дохилзон шомболзох мэт үе үе хүзүү сунгахаа эс мартана. Тэгээд

	— Дөнгөж хилэмт хошуу өнгөрч явах шив. Яаж сэлдэг улс вэ л гэж асуумаар шүү? Энэ харчуул гэж ёстой нэг лазан залхуу улс гарчээ! Архи дарс цусалж, самуурч завхайрч байвал л болдог улс. Өөр юунд ч хэрэг байхгүй... гэж урамгүйхэн үглэхэд Акимка зөрөн

	— Си муу юу мэдэх юм бэ? Зөндөө загас барьчихгүй юу! Их хүнд байгаа. Тэгэхэд си харсуул, харсуул...гээд байна гэнэ ээ хэмээнэ. Тэгэхэд нь Касьянка

	— Нээрэн, зөндөө загастай бол ч аргагүй шүү, хөөрхий гэж их л нигүүлсэнгүй өгүүлнэ.

	Загас тушаах газар нь яг л албан тасалгаа гэсэн үг. Ясан сампинтай, ногоон хавтастай данстай, тэр ч байтугай ханан дээрээ хуанлитай, бас жин, хайрцаг бий. Хайрцаг бол зөндөө, давстай торх, төмөр торон тэвштэй дамнуурга, загас авах онгоц, мөд ирэхгүй бол загасаа давсалдаг шорвог устай ган гэх мэт олон зүйл байна. Артелийн хоолны вандангаас нэлээд зайтай (тиймгүй бол хоол идэж байгаа улс өөрснөө ялааны хоол болно) энэ загас тушаах газар луу нярав Модон Киряга гэж нэг мундаг дарга бүсэндээ зүүсэн түлхүүрүүдээ харжигнуулсаар майжганаж гарна. Енисейн адгаар төрж өссөн Модон Киряга өөрийнх нь батлан ярьдгаар бол дайнд явж байхдаа мэргэн винтовоор муусайн фашистыг «яг гавалд нь!» хийж явсан эр.

	Нэг удаа мань эр төмөр замын ус шахуургын байшин дээр гарч байгаад фашистуудыг ёстой тоо томшгүй олныг шүршиж өгч! Тэр нь дөчин хоёр оны өвөл цаг юм санж. Байшин дээр жавартай, салхитай гэдэг жигтэйхэн, өөрөө бүүр бээрч гүйцсэн гэнэ. Тэгээд газар хоргондоо бушуухан очих гэж зам жимгүй цасан тал дундуур чигийг бодоод зүтгэчихсэн гэнэ. Улс хашхирч, даллаж хориглосон авч нөгөө мангар зөрүүд бага ястан чинь хэний ч үгэнд орсонгүй. Байшин дээрээс цааш нь харуулсан хар фашистын тоогоор хэрчлээс гаргаад бөгс нь нэл хэрчлээс болчихсон винтовоо үзүүлье, нэг сайн дулаацъя гэхээс бушуухан л «гэртээ» харихын түүс болжээ. Гэтэл замд нь цасан дотор төмөр утас хөврөлдөж, түүнээс нь боодолтой саван уяатай байхыг үзжээ. Яах гэж энэ их саванг цас руу хаячхаа вэ? Саван чинь зах дээр их үнэтэй шүү дээ. Дайн болж байна! «Аа-ан! Муусайн фашистаа гар нүүрээ угааг гэж германы онгоц саван аваад явж байсныг манай их буучид ганцхан панхийлгэчихсэн чинь ингээд хамаг саван нь тарчихсан хэрэг» гэж таамаглав.

	Кирюшка тэр савангаас нэгийг авах санаатай тонгойх гэтэл том эсгий гутал нь төмөр утсанд тээглэж, тэгсэн чинь л таа-ас хийгээд явчих нь тэр! Хоёр нүд нь хоёр тийшээ эргэлдчихээд чигээрээ юу ч үздэггүй, шахуургын байшин дээр сууж байгаад бээрчихсэн тул бушуухан л газар оромждоо хүрч, халуун будаа идэж, ганц нэг балга хатуу юм дугтаръя гэхээс өөр ямар ч бодол толгойд байхгүй, өөр юм бодох сэрэх сөгөөгүй, тиймгүй сэн бол зогтусаад, юуны чинь саван бил ээ?

	Ийм их хогшлыг хэн яах гэж хаяв? гэж бодолгүй яах вэ дээ, даанч.

	Кирюшкагийн өрөөсөн хөлийг өвдгөөр нь тас авч, үгүй бас зөвхөн хөл төдийгүй бүүр нэг хөндмөөргүй юмыг нь хүртэл хөндчихжээ... Мань хүний сахал уулаасаа ч нэг их өтгөн биш билээ, эмнэлгээс гарахдаа нүүр нь бүүр нүцгэрч гүйцжээ. Кирюшка дайнаас өмнө Игаркад нам, улсын шинэ хүчний сургуульд байсан учир бичиг номтой хүн. Бичиг үсэгтэй хүн ч өрөөсөн хөл нь мод, өрөөсөн нь хуруу байхгүй, сумны хэлтэрхий чигжээстэй, тэр нь байнга хөдөлж янгинан унтах ч заяа үзүүлдэггүй ч гэсэн заяа нь газардахгүй, дарга даамал хийчихнэ. Харин загасны дарга маань даанч ойр ойрхон бие муудаж, шархтай хөл дээр нь улаан булдруунууд шавчхаад, тэсэж ядан орь дуу тавилах нь л тоогүй. Тэгэхээр нь авгай хүүхнүүд өвчнийг нь дарах гэж хуурай спирт ам руу нь цутгална. Нэг удаа тэр хөлөөс нь сумны хэлтэрхий гараад ирсэн. Жижигхэн чулуун нүүрс шиг сумны хэлтэрхийг Кирюша хүн болгонд л үзүүлээд явдаг сан. Тэгэх бүрийдээ л «Сүүлчийнх байлгүй дээ тийм үү?» гэж горьдсон дуугаар асууна. Модон Киряга загас тушаах цэгийн эрхлэгчийн үүрэгтэйгээс гадна мань хүн Плахиногийн гацааны зөвлөлийн депутат, бас тэндээс шуудан зөөнө, сонгууль юм уу, баяр болоход кино гаргана, за тэгээд хурал болгон дээр үг хэлнэ.

	— Би юу ч хийж чадна! хэмээн Модон Киряга хэнхдэгээ нүддэг юм.

	— Юухан хээхэн чадах л байх, юм болгоныг ч юу л бол! гэж огтлооны сэргэлэн авгайчуул түүнийг цаашлуулна.

	Модон Киряга согтуу байхад нь тэгж хэлбэл уйлж хайлж, эсвэл гомдсондоо болоод нударга зангидан хүүхнүүд рүү дайрна, харин эрүүл байхад нь хэлсэн бол өрөөнийхөө хаалгыг тас хаяад Касьянка руу гомдол мэдүүлэхээр гарч одно.

	Касьянка хэдийгээр нялх балчир ч гэсэн Кирюшкагийн зовлонг хэнээс ч илүү ойлгож, түүнийг хэнээс ч илүү өрөвддөг билээ. Тэр «Адгийн тэнэг ч гэсэн хүүхэд хийж чадна! Хүүхэд хийхэд ямар ухаан орох юм биш, харин кино гаргах юм уу, хурал дээр үг хэлэх гээд үзэг л дээ! Тэд нар заяа нь чадахгүй! Тэдэнд улаан одон бий юү! Бас «Эрэлхэг зоригтонд» гэдэг нэртэй, дээр нь танк зурчихсан медаль бий юү? Бас бөөн алт болсон улаан тугтай гвардийн тэмдэг бий бил үү? Тэр нь одонгоосоо ч гоё шүү дээ! Хамгийн мундаг генералын гарын үсэг зурсан «Оноч мэргэн галаар социалист Эх орныхоо дайсныг устгасны учир» хэмээх талархлын жуух бичиг бас? Энэ бүхэн тэдэнд бий юү? Тэд нарт ёстой юу ч байхгүй. Тэд нар дэмий донгосож, тамхи татаж, архи цуслахдаа л эр бар! Ичих нүүртээ илэг наасан амьтад! Эрдэмтэй хүнээс юм сурдаг болоосой! Энэ хүн шиг байлдаж тулалдсан болоосой! Энэ хүн шиг цусаа асгаруулсан болоосой! Үгүй, яаж хэл нь эвлэрдэг байна аа? Ёстой нэг, хатги гарч байх нь таарсан муу ёрын хэл, тэгдэг сэн бол ёстой догь байхгүй юу!...» хэмээн үглэж гарна.

	Гавьяа зүтгэлээ сонсож мансуурсан Кирюшка

	— Хасьянка минь! Хараал идсэн өмхий фашистууд намайг ингэж эрэмдэглэх гэж байх уу? Би эцэг чинь ч байж болох сон... хэмээн толгой сэгсчинэ.

	Касьянка нөгөө мэргэн бууч дайчин эрийн хамрыг алчуураар чимхэж нусаа ний гэж тушаахад цаадах нь нялх хүүхэд шиг дуулгавартай нийж, нулимсаа хамтад нь арчуулах гэж нүүрээ өгнө. Касьянка ийнхүү Модон Кирягийг аргадаж арчлах зуур, мань хүнийг тэртэй тэргүй өөрсдийнхөө эцэг, эцгээс ч хамаагүй дээр, Касьянка л лав хэзээ ч түүнийг ганцаардуулж хаяхгүй, фронтын дайчин Кирюшка өвгөрч, шарх сорви нь даамжран бүүр өвчин хуучтай боллоо гэхэд өөрөө асран тэтгэж, оёж хатгаж, угааж арчиж, хооллож ундалж байна хэмээн батлан өгүүлнэ.

	Эх нь Модон Киряга руу чичлэн зааж, тачигнатал инээд алдан

	— Ээ, Касьянка минь! Ээ, томоогүй ч амьтан бол доо! Энэ л эцэг синь байз гэнэ?! Си яагаа ч үгүй заахан байна, гэр бүлийн амьдралаас мэдэх юм даанс алга даа! гэнэ.

	Кирюшка эхтэй нь зөрөн

	— Хасьянка нялх хүүхэд ч гэсэн чам шиг салхин хормойтоос хавьгүй ухаантай... гэж маргана.

	Модон Киряга хүн амьтнаас дөлж, эрэг рүү буугаад загас тушаах тохилог аятайхан байрандаа очно. Тэр байр нь клуб шиг ханан дээр нь хүндэт жуух өлгөөстэй, бас зурмал загас, консервын лааз бүхий ухуулах хуудас, «Гавшгай агнуурын төлөө» гэдэг ханын сонин энэ тэр байна. Энэ ханын сонины толгойг Боганидад бадарчилж ирсэн нэг тэнэмэл залуу зурсан юм. Тэр этгээд жинхэнэ ажил хөдөлмөрөөс арга саам хайн зулбаж, артелийнхны чөлөө цагаа боловсон өнгөрөөх талаар нэг их санаа тавьдаг хүн болж дүрэмдэхийн зэрэгцээ хөзрөөр «оноо» гэгчийг тоглож, тэднийг тонон, лав л цээж биеийг нь нүцгэлнэ.

	... Модон Киряга ханан дээрх зурагт хуудас, хүндэт жуух энэ тэрийг сэвэлзтэл, тэртээ булангийн ширээ дээрх зузаан данс нь нээгдэж, завсарх хортой цаас нь хийсэн шал дээр унатал нь загас тушаах байрныхаа үүдийг цэлийтэл нээж, эзэн хүний өөлсөн харцаар нэгэнтээ эргүүлдэн хараад, дэвсгэр дээгүүр модон хөлөөрөө догонцон нааш цааш нэг хоёр хөлхөн итгэн хүлээлгэсэн байр юугаа шалгаж үзлээ.

	Тэгээд яг кинонд гарч байгаа хурандаа шиг

	— Хасьяпка! Акимка! Хүрээд ир! Гүйгээрэй! гэж тушаал буулгав. Касьянка тэр даруй чөргөр хөлөө гялалзуулан нисгэж хүрэв. Аким Модон Киряга өөрт нь тушаах зиндааны эр огт биш гэдгийг дэргэдэх багачуулдаа үзүүлэх гэж «хмм» хэмээн тоомсоргүй тамшаалж, дал мөрөө хавчсан боловч загасны байр луу арга буюу зүглэв. Модон Киряга ийм улсад үнэтэй цэнтэй юмаа итгэн хариуцуулж болох эсэхийг цэгнэх мэт хоёр хүүхдийг ихэмсэг дориун ажиглан хараад, ширээ доороос үйсэн савтай давс, лаазтай лаврын навч, үрлэн чинжүү гаргаж ирээд

	— Жаахан нөөцөө гамнана шүү, битгий атга атгаар нь чулуудаад байгаарай хэмээн ширүүн захиж, мухлагтай онгоц хэзээ ч ирээ бил ээ? гэв.

	— Чамтай чамгүй мэдэж байна! гэж Касьянка сэргэлэн өчнө. Модон Киряга тамхинд шарлаж хүрэнтсэн шүдээ ярзайлган түүнийг хуруугаараа зангаж, 

	— Дэндүү олон юм ярьз байна шүү! гэв.

	— Харчуул та нарыг харж хандаж, үглэж яншиж байхгүй бол та нарын нэмэр тус гэж ер юу бил ээ дээ...

	Модон Киряга арга барагдан, гараа савж

	— Дуржигнасан монди минь яв! Акимка чи энэ байрыг сайхан шүүрд! Шил толь шиг гялалзуулна шүү! гэнэ.

	— Шал дээр давс бага шиг хаяарай! Тэгэхгүй бол толь чинь ч ямар л болох бол,..

	— Үгүй ер, энэ нь бас яг өрөөсөн дугуй нь юм байна. Ахмад хүнийг хүндэлнэ гэж даанч байхгүй шүү! хэмээн Модон Киряга уцаарлан үглэж, эрэг дээр хөрвөөн гарч ирээд хэзээний хурц мэргэн харцаараа алсыг ширтэн, — За, манайхан айсуй! хэмээн санаа амарсан царайтай зар тараана. Тэгэнгүүт хошууны цаанаас хүнд ачаандаа хотойсон завь онгоцнууд ар араасаа цувран гарч ирнэ.

	Тэд нар ачаа ихтэй болохоор эргээс нэлээд хол газардчихна. Артелийнхан суниалдан босож, завь дээгүүр дурамжхан давж гүехэн ус руу бууцгаан, загас, тороо зөөхөд ойр хэмээн завиа ирмэг, соёоноос нь барилан эрэг рүү чирнэ. Өөдөөс нь юу хамаагүй өмссөн банди нар хүйтэн ус үсчүүлэн, тус нэмэр болох гэж харайлгаж очоод, бас л завины ирмэгээс шүүрэн авч, нүдээ бүлтийлгэн нэмэр болохыг оролдовч, чухамдаа завины араас чаргуулдан, муусайн хувцас, том гуталдаа ороолдон түүртэж, шал палхийлгэн ойчиж, хүйтэн усанд тас хайруулан чарлалдана.

	— Чөтгөрийн цүдгэр жаалууд минь, хаашаа зүтгэлээд байна аа? Голдоо ортол салхи авцгаах нь!

	— Жүг-ээ-ээр!

	Хөл нь хага ташин, гар хуруу нь бээрч, бяцхан зүрх нь зогсчих мэт боловч, эргийн энэ үймээн хөгжөөн, хүүхдүүдэд сайхан оргиж, зориг самбаа, хичээл зүтгэлээ харуулмаар бодогдох сацуу хамгийн гол нь бушуухан завь руу өнгийж, хэдий хэр загас барьсныг л мэдэх сэн гэж яарна.

	Тэгээд бие биедээ

	— Жа тэр, их сайн байна шүү гэж даруухан мэдэгдэцгээнэ. Олзоо тоохгүй шинж гаргаж тайван байдаг зуршлыг умард нутгийн анчдаас уламжлан авсан болохоор хашхирч гуугчиж, харайж дэвхцэж болохгүй, тэгэх юм бол амны хишгээ гүвчихнэ, чухам энэ учраас бяцхан хөвүүд, том даргын ёсоор хар ажил хийж, нэрээ гутаалгүй зайдуухан зогсож байгаа Модон Кирягаас өрсөн цаанаа нэг хэвлүүхэн санаандгүй мэт сонь дуулгацгааж байгаа билээ.

	— Өнөөдөр ямар жагас их оров, нөхөд өө? Тул уу, яргай жагас уу, цагаан уу, эсвэл улаан уу?

	Загас ил байж байна. Эндхийн хүүхэд загасыг өлгийтэй байхаасаа л хэлбэр дүрс, амт чанар, нэр усаар нь андахгүй, арай торниухан нь бэлтгэлийн үнэ, зэрэг, дугаар, хэмжээ дамжааг нь хүртэл мэднэ. Харин загасчид хэчнээн ч ядарсан бай, аль нэгэн юмнаас болж, яаж ч урам нь хугарсан бай, хүүхэд багачуулд уурладаггүй заншил Боганидад бүр хэвшчихсэн юм. Тэд нар хүүхдийн баяр өөрт баярлаж, дуу шуугианд нь сэргэн, өнөөдөр чухам ямар загас яаж орж байсан, хаана зүгээр, хаана барагтайхан байсан, тороо нэг ч удаа юманд гогодож урж тастаагүй, ажил ямар нэгэн сааталгүй ёстой л гялалзаж байсан тухай том даргаас урьдаар энэ жижигхэн ардуудад л дуртай гэгч нь ам өрсөлдөн илтгэж гардаг билээ. Эцэст нь бригадын дарга жижүүр хоёрын аль нэг нь хэнийх нь ч хамаагүй нэг хүүхдийн малгайг хамрыг нь хүртэл дараад, 

	— За, хүүхдүүд минь та нарын тушаалаар нэг яргай загас орчихсон доо! Нэг их том биш! Пүү хавьд л байх! гэж урамтайхан өгүүлнэ.

	Тэгэхээр ч яаж тэсэх вэ дээ? Дэвхцэх нь дэвхцэж, алга таших нь алга ташиж гарахад Касьянка охин

	— Ээ дээ, энэ манай харчуул уу! ёстой мундаг загасчид аа! Ийм олз омогтой анчид өөр хаана ч байхгүй!... гэж магтан шагшина.

	Загасаа буулгах цаг болно. Модон Киряга үүрэгт ажилдаа орж, жинхэнэ хурандаа шиг болчхоод л, ёстой нэг даргалж гарна даа. Түүнтэй түүнгүй хэн юу хийхээ цөмөөрөө мэдэх юм чинь Кирягийн үгэнд орох амьтан, мэдээжийн хэрэг даанч байхгүй. Гэвч мань эр эрэг даган ийш тийш харайлгаж, гөлчийтөл илүүлсэн голын хөвөөг мухар модон хөлөөрөө энд тэнд цөмлөж, малгай толгойгоо унаган сүйд болж, юуг юунд хийж, хааш нь зөөхийг зааварлан гар даллан байна.

	Артелийн жижүүр загас тушаахад оролцохгүй, бригадаасаа шууд салж тогооны доор зэргэлсэн түлээг асаана. Цавчсан зомгол тэр даруй утаа ч гарахгүй сайхан авалцана. Ёотон шиг цагаан зомголыг шар хэлээрээ долоосон дөл хагалсан модны буланг тортогтуулан харлуулснаа түдэлгүй түүнийг шажигнуулан хэмлэж, завсар заалхайгаар нь бултганаад ирнэ. Жижүүр нэг хоёр минут үүрэгт ажлаа мартагнан, гал руу ядарсан царайтай ширтэн явган сууж, тамхиа сорон байснаа тэр даруй шилгээн сэргэж, дээр нь лаврын навч хөвж, ёроолд нь одоо хэр уусаж гүйцээгүй хөөсөн бөмбөлөг тургин байгаа бөөн цагаан давс дээр тов тодхон толборох үрлэн чинжүү бүхий устай тогоо руу өнгийж харна. Тэр дотор байгаа зүйлс бол зөвхөн эхний хэсэг нь. Загасны шөлийг арааны шүлс гарам амтлах ажил хожим хийгдэнэ.

	Жижүүр, амьд ч гэсэн бүүр муужирч гүйцсэн цагаан хилмүүдийг сагснаас нь голын хөвөө рүү асгаж, хөлчүү мэт тийчгэнэн буй нэгэн торниун гутаарийн толгойг хавчин шахаж, энэ нутгийнхаар бол максуу хэмээх балархуу шаравтар өнгөтэй тэрэвгэр элгийг нь заламгайгаар нь суга татаж гаргалаа. Том дарга загасаа хүлээж авахдаа гутаарийн гэдэс тун саяхан төрчихсөн мэт дотогшоо татаж атиралдаад байгааг «эс анзаарна». Максуу байхгүй бол гутаарь улаан мөнгөний ч үнэгүй, түүнийг нь авчихна гэдэг бол дүрэм зөрчиж байгаа хэрэг, гэвч артель гэдэг чинь бөөн хүч болохоор тэдний эсрэг яаж тэмцэх вэ дээ. Жижүүр жижиг загаснуудаа янзалж үйчхээд, нэг яргай загасны заламгайнаас хавхагдан авч, элс дээгүүр мөнгөн хайрсыг нь унагалан чирсээр ус руу аваачаад загасны түхэлзсэн зөөлхөн цагаан гэдсийг хурц хутгаар хүү татлаа.

	Аким бусад том хүүхдийн хамт тор дээр гишгэчих юм уу, ээ, бүү үзэгд, нулимчих юм бол торны аз харьчих учраас тэгэхгүйг хичээн болгоомжтой гэгч нь загас дугаарлах зуур, шөл юу болж байгаа, өнөөдөр тогоо руу юу орж байгааг нүдний булангаар ажиглан, жижүүр мундаг гэгчийн яргай загас төхөөрч байгааг анзаараад, бие бие рүүгээ харж, эрхий хуруугаа гозойлгоцгооно. Артелийн жижүүр сэлүүрийн доод биеийн зөөлхөн газраас шүүс нь гоожсон хэсгийг огтолж аваад дөрвөлжлөн хэрчиж, багачуулд амттаны оронд тарааж өгөхөд, цаадуул нь загасны шинэхэн махыг тэр дор нь амтархан цааш хийгээд уруул дээр нь тос толборон үлдэх ажээ.

	Тогоотой хоол пол пол, пор пархийн даргилан буцалж, гал руу цалгиж асгалаа. Гал шажигнан шуухитнаж, зөөлөрснөө тогооны бүлтгэр ёроолыг хүрч, туяхан дөл нь түүнийг мөргөөд голд нь ширмэн тогооны зулай харласан хурц өнгийн цэцэг болон дэлгэрлээ. Хариугүй чүүргэр хөлтэй, хөл нүцгэн багачуул задгай галыг тойрон, чадах чинээгээр хөдөлмөрлөж хоол олж идэх санаатай, гал руу мөчир хийх нь мөчир хийж, зомгол хаях нь зомгол хаялсан шиг артелийн их галд үнэгүй дулаацан сууцгаана.

	Боганидад есөн жорын улс амьтан цуглардаг боловч хүүхдийг галаас хөөж, үнэгүй хоол унд идлээ гэж зүхэх амьтан даанч гараагүй. Харин ч болбоос, өөр газар, өөр цагт догшин зэрлэг явсан хүн төрхгүй харчуул хүртэл энд ирэхээрээ өөрснөө гайхам сайхан зантай, нигүүлсэнгүй төрхтэй болдог билээ. Гэхдээ артелийнхан мэдээж хэрэг, огт дуугүй байхгүй, зэрлэгдүүхэн тоглоом шоглоом хийж үглэх нь бий, харин багачуул сэргэлэн адтай амьтад болохоор тэднийг мэхлэх арга байхгүй, энэ үглэж байгаа бол зүгээр л илэн далайгүй өөриймсөг байх гэсэндээ л тэгж байгаа хэрэг, түүнээс биш энэ ахын дотор муу юм болоогүй, сайн юм хийчхээд одоохондоо тэгж чадаж байгаадаа урамшиж сэтгэл ханасан хүнийх шиг л зүрх нь догдлон гэрэлтэж байгаа гэдгийг тэр багачуул маань сэтгэл зүрхнийхээ увдисаар мэдэрнэ. Хүүхдүүд бас ч гэж хүний хоол горьдож яваа улс учир жаахан гирвэшиж бишүүрхдэгийг ухаардаг артелийнхан тэднийг аль нэгэн ажил хэрэгт оролцуулахыг үнэн санаанаасаа хичээнэ.

	— Сонгино! Хэн сонгинод явах вэ? 

	Хүүхдүүд тэгэнгүүт завь руу гялалзуулж хүрнэ. Аль нэг завины хошуу дотор цуванд боодолтой тэвэр дүүрэн зэрлэг сонгино байгаа. Боганида хавийнхыг аль хавар эртээс эхлээд түүчихдэг учир загасчид бүр холоос авчирдаг юм.

	Жижүүрийн хүн.

	— Давс тааруулахдаа хамгийн мундаг нь хэн байгаа бил ээ? гэж сүжигтэй гэгч нь дуугаа хураасан багачуулыг сонжин харна. Хүн болгон л давсаар, үгүйдээ чинжүүгээр ч гэсэн хамгийн гол хүн болох сон гэж хүсэвч бусдаасаа түрүүлж гарч зүрхлэхгүй, дэмий л сэтгэл дотроо «Би! Би! Би!» гэж хашхичин жижүүрийг өлөн нүдээрээ залгичих шахна. Жижүүр

	— Хүндэт нөхөд, хийморьтой харчуул минь, арай тэгэх ч үгүй шүү! хэмээн гараа алдалж, — Давс, чинжүү тааруулна гэдэг бол зөвхөн бүсгүй хүн л дөнгөх нарийн ширийн ажил гэнэ. Касьянкатай бид ч яаж зүйрлэх вэ дээ? Мань хүн ажилд ёстой адтай, хоолны давс, хийц тааруулна гэж ямар ч хүнд тохирохоор жин тан болгож өгнө дөө...

	Жижүүр маань гал тогооны нарийн төвөгтэй ажлыг арай илүү гадарлах хүнд хамаг ачаагаа үүрүүлж, өөрөө хариуцлагаас нэгмөсөн мултрах мэт үйсэн бортоготой давсаа үзэгдэж харагдахгүй цахилсан цагаан толгойтой охинд шилжүүлээд, банди нарыг дагуулан завины ёроолд тунасан усыг юүлэх, хогийг нь цэвэрлэх, хөндөл дээр наалдсан загасны хайрс, салиаг угааж хусах, хормогч, бээлий, хүрэм тэргүүтэй загасчны өмсгөлийг усанд булхах зэрэг хийсэн нэр байдаггүй хар бор ажлаас хийж гарна. 

	Онгирч хөөрсөн хүүхдүүдийг номхруулах гэж жижүүр байтугай бригадын дарга хүртэл

	— Битгий тийм гүнзгий рүү орцгоо, хүүш болохгүй шүү! Салхи авч гүйцнэ! Хэн та нарыг эмчлэх юм бэ? хэмээн зангана. Даанч нэмэр байхгүй. Хэчнээн болохгүй гэх тусам л улам тонгочиж, зах хавиараа ус загасны гэдэс дотор цус, нөж, хайрс хуурсанд өтгөрөн булингартаад болохгүй, бас хөвөө орчмын хөрс элсэрхэг болохоор нөгөөдүүл чинь усны гүн рүү л зүтгэлээд байх нь тэр.

	Касьянка хариуцлагатай үүрэг авмагц ихэмсэг, ширүүн болно гэдэг нь жигтэйхэн, Модон Киряга агуулахдаа байгаагаас л илүү дүрэмдэж, гал унтраачхав, гар хөдөлгөчхөв, битгий саад болж, хөл доор хөглөрөөд бай энэ тэр гээд тушааж, зааж гарна. Тугунок гэдэг хочтой хөлд орсноос цаашгүй өөдсөн чинээ банди хүртэл ажлын цуваанд орчихсон сэлүүрийн халбага дээр хурц гэгчийн хутгаар сонгино хэрчиж сууна. Тугунокийн эгч Касьянкийн үеийн охин максууг сонгинотой нухахын цагт сав суулга хайж дэмий харайлгахгүй хэмээн жижигхэн тогоо зэхчихсэн бэлэн байлгаж байна. Ингэж загасны шөлийг хийцэлж амтлах нь хамгийн чухал ажил. Чанасан максуугаа хутгуураар хутгаж жижигхэн тогоо руу хийгээд сонгинотой хольж нухна. Тэгээд уур савссан өтгөн шар шингэнийг их тогоо руугаа буцааж хөнтрөхүйд юм юм нь таарсан, тэртэй тэргүй арааны шүлс асгам өег сайхан ханхалсан загасны шөл боловсорч исэж гүйцсэндээ болоод хүч нь саган юу юугүй савныхаа амсар даван халихад бэлэн байгаа хөрөнгө нь таарсан нарийн гурилын зуурмаг шиг зогтусан нам болно.

	... Энд тэндгүй лаврын навч хөвж голд нь чинжүү, үнс чандруу, ялаа шумуул бөөгнөрөн хуйларсан хөөстэй эргүүлэг үүсчхээд даргилж байгаа тогоо руу угааж цэвэрлэж, үелж мөчлөөд сагсанд хийчихсэн загасаа жижүүрийн хүн чирч авчирна. Сагс дотроос нэг том яргай загасны мөнгөлөг туяатай салаалсан сүүл цухуйж, цагаан хилмийн живэр сагсны хананд хэржгэнэн хавирч, гоёмсог тулбаа хүрэнтэж гэрэлтэн байна. Жижүүр одоо хэр хоосон шөлнөөс нэгэнтээ хутгаж давсыг нь амтлаад, ямархан дүн өгөхийг тэсэж ядан хүлээж байсан Касьянка руу урамтай гэгч нь нүд ирмэж, сагстай загасыг тогоо руу цүл палхийлгэн хөнтөрлөө. Саяхан сайхан даргилж, буцалж байсан тогоо зүүрмэглэх мэт болж, цангийн дуутай тогоогоор хөөсөрсөн долгио эргэлдэн иржгэр хана руу нь цалгилахаа больж, муу хуучин ширмэн тогоог яаж ч арчиж, яаж ч угаасан нүх сүвнийх нь том хусам арилна гэж байдаггүй болохоор түдэлгүй нитгэл тодорч нэг цагариг хүрээ гараад ирнэ.

	Загас нэг хэсэгтээ холилдон овооролдож, доод биеэсээ хөдлөх үгүйн завсар байхад, зөвхөн хаа нэгтээ тосон толбо шөлний гадар дээр бүлтрэн гарч ирнэ. Эхлээд тосны дугуй толбонууд тогооны энгээр энд тэнд эргэлдэн хөвж, тогоотой юм маань ёроолоосоо хүчээ аван аван улам түгшүүртэй болно. Тэгтэл ч хөнгөхөн яргай загасны сэлүүртэй юм уу өөхөн живэртэй тасархай нэг хоёр удаа хөвж гарч ирүүт хөнтрөн эргэлдээд, шөл уухилан эрч хүчээ авч, махтай юутай хээтэйгээ хуйларч гарваас тосны толбо тавтын мөнгөрхүү, тэгснээ мөнгөн төгрөгийн дайтай болж ирснээ, юу юугүй хайлсан алт мэт тогооны энг тэр чигээр нь бүрхээд авахад алтны хайлсан дусал артелийн ширмэн тогооны хангинасан ёроол руу өнхөрч унаад байгаа мэт тогоо дотор нэг юм жингэнээд ирэх нь тэр. Эхлээд яргай загасны өргөн сэрвэгэр сүүл хөвөн ил гарч, цагаан загасны живэр дөрдөсхийснээ нэгэн болсныг илтгэн тэр даруй нураад уначихлаа. Үүлгэртсэн амтай тулбаа нумран хөвж ирснээ буцаад далд орчихлоо, цагаан хилмийн шөвөг хошуутай толгойнууд энд тэндгүй ил гарч эргэлдээд юу юугүй загасны тойрон бүжиг эхлэх нь тэр! Улаавтар, шаргалтсан, цагаан өнгөтэй, живэртэй живэргүй загасны тасархай мах тогоо дотор хуйлран эргэлдэж, нэг ил гарч, нэг далд орно. Гагцхүү яргай загасны мөлгөр туяатай сүүл л шөлний дээр тэсвэртэй тогтож байснаа түдэлгүй өнгө нь үхэж, намар цагийн өлсөж гандсан навч лугаа адил үрчийж атиралдаад явчихлаа.

	Дүрэлзсэн гал тогоотой юмыг эргэлдүүлэн хуйлруулж, долгилуулан давлагаалуулж, тогоо нь хүртэл хар хурдаараа давхиж яваа мэт сэнжтэй юутай хээтэйгээ чичгэнэн, төмөр харжигнахуйд пор порхийх цовоо сэргэлэн дуу ажилд шавдсан артелийнхны урмыг сэргээн хүч нэмнэ. Эрэг дээр ажил гэдэг ч ёстой л буцалж байна даа! Гагцхүү ноход л дэмий хэвтэцгээнэ. Хэн нэгэн хүн тэдэн рүү харвал, одоохондоо бидэнд ямар ч ажил алга хойно яая гэх вэ дээ, харин юм ч идчихмээр л байх юм гэсэн мэт гэмшингүй царайтай сүүлээ моосгонуулна.

	Аким хүүхдүүдийн хамт хөлсөө дааварлатал шаламгайлан ажиллаж, загасыг дугаартай, дугааргүй, хар цагаанаар нь ангилан хайрцаг, тэвшээр шидлэх зуур савхин гутлаар няц гишгэлсэн жижигхэн цурхай, алгана, гутаарь, эсвэл өөр нэгэн жараахайг хүний нүд хариулж байгаад аль нэг нохойд хаяад өгчихнө.

	Нохой тэр хишгийг нь хөлөөрөө дарж аваад, надад өгсөн юм, бүү хялайцгаа хэмээх мэт чимээгүй ярзайж, баруун зүүнгүй шүдээ харуулаад, нэг их хир хир хийлгэхгүйг хичээн загасаа идэж гарна.

	За ингэж байтал одоо хэр ховорхон ч гэсэн ямар ч атугай шүлс гоожуулахтайгаа болсон шинэхэн шөлний сайхан үнэр эрэг даган тархана. Касьянка максуугаа нухаж гүйцээд тэр хольцоо тогоо руу хөнтрөхөд загасны шөл түүний тос сонгинын хурц амтыг шингээн хөвсийж өтгөрөөд, бас бөөн бөөн мах хөлөрсөн мэт бурсайгаад, загасны толгой эзэнгүй мэт болоод ирэхийн цагт ч сайхан цогшсон гал дээр нургилан болж гүйцэж байгаа өег цатгалан хоолны өтгөн тансаг үнэр хүүхдүүд хий юм залгин төвөнх нь зогсоо чөлөөгүй гүдэлзтэл хүмүүсийн хамрыг цоргиж, багачуул шөлний дээр хөвж яваа, том шар зөгий шиг яргай загасны цагаан давсгаас хараа салгахаа болино. Жижүүрийн хүн хүсэх юм бол хүүхдүүдтэй хуваалцаж мэдэх гойд амттан тэр. Артелийнхан урт урт шиншлэн «Юм идмээр болж байгаа гэж жигтэйхэн, толгой эргэж байна шүү!» хэмээн бие бие рүүгээ хашхиралдаж, бригадын дарга «Шалавла, шалавла бушуухан дуусгачхаад шөлөө бараадъя!» гэж яаруулна.

	Жижүүр хоолноос хутгаж амтыг нь үзээд тогоо тойрон цөхрөн суугаа багачуул руу нүд ирмэж

	— Махны шүүрхий нь дээр, загасны аргуу нь дээр! гэдэг. Бид нар ч ёстой сайн эрс юм аа! гэж түр бодолхийлснээ дүүрсэн хэрэг гэх мэт гараа сэгсрэн зангаж, яргайны давсгийг хутгаж ирээд хамгийн бяцхан хөдөлмөрчин Тугунокийн сарвайсан гар дээр унагалаа.

	Тугунок давсгийг хоёр алга дээрээ сэлгүүлэн шидэлж, хошуугаа цорвойлгон үлээж байгаад, манжин зажлах мэт сэргэлэн гэгч нь шир шир, хир хир хийлгэж гарахад багачуул атаархан харахаас цаашгүй, заримынх нь нүдэнд нулимс гүйлгэнэн байвч шүлс гоожим сайхан хоолноос чихэр шиг ааштай болсон, жижүүр уйсах харамсах зав өгөхгүй, хөвөнтэй хүрмийнхээ энгэрийг хийморьтой гэгч нь ярж, хоёр хуруугаа амандаа хийж байгаад эргээр нэг тас шүгэлдэн нэмэрт нь

	— Бэнчинтэй хүүхдүүд гүйгээрэй! Загасны шөлөө идэцгээе, Заяа буянаа эдэлцгээе! гэж хоолой мэдэн хашхирна. Загасчид хариуд нь, 

	— Одоо ч аргагүй болсоон! Өлөн шувууны өехий бөөрөндөө... гэдэг л болоод байна... гэцгээнэ.

	Артелийнхан бие биеэ егөн цаашлуулах зуур шахаж шавдсаар загас тушаах ажлаа бушуухан дуусгачхаад их багагүй нэгэн зэрэг гараа элсдэн байж угаацгаалаа. Хөхөлбөр оготно шиг багачуул голын хөвөөгөөр шавааралдан нүцгэн улаан тавхайгаа усанд дүрцгээнэ. Үдэш орой болж жихүүн болж байвч шумуул өтгөн хэвээрээ, тэгэхлээр цээж дүүрэн амьсгалж усанд нэг сайхан тонгочоод авах арга ерөөсөө байхгүй, уул нь гараа угаачхаад нүүрээ шавшиж, хүрэм, цамцаа хуу татаж хаячхаад тааваараа тургилж дагжиж байгаад бүсэлхийгээ хүртэл угаачихмаар хорхой хүрч байгаа гэдэг хачин, даанч тэр муу тэвнэ хошуутай тахал тийм заяа үзүүлэхгүй! Загасчид уснаас гарч өдрийн явдалд дотроосоо чийг дааж гүйцсэн усны гутлынхаа урт түрийг эргүүлж буулгахаас цаашгүй, уг нь ёстой л нэг тайлж хаяад хөлөө амраадаг цаг сан, гэтэл нөгөө гайхал шумуул цус нөж хутгаад хаячихна.

	— За, харчуул минь, шалавлаж үзээрэй! Нар орондоо орчхоод байхад бид хоолондоо ороогүй байна шүү! хэмээн жижүүр аанай л шавдуулахад загасчид, 

	— Хоол ид гэж дуудах ч хоногшим сайхан үг шүү! хэмээн ядарсан дуугаар хариу наадам болгоно.

	Үс нь ургаж амжсан нэг нь явуут дундаа самнасаар загасчид маань ширээ рүү арайхийн ирмэгц сандал дээр сууж байгаа нь тэр гэж лагхийн унаад, ядарч туйлдаж, дүлийрч дөжирч гүйцсэндээ болоод хэсэг зуур хөлөө жийн хөдлөх, хөөрөх нь битгий хэл тамхиа ч нэрэхгүй сууцгаана.

	Энэ үес одоо хэр бусдын хүчинд амь зуудаг идэр залуу хүчнүүд эрэг даган тарж, хоолондоо залгасан ах нараасаа удамлан үлдсэн аяга, таваг, шанагаа хайж олцгооно. Ан цав сууж, хуучирч элэгдсэн аяга таваг, голдуу гар хийцийн янз бүрийн өнгө зүсний халбаганууд бутны ёзоор, загасны пингийн шал доогуур, хураасан модны ар өврөөр нуугаастай, ам болгон өөрийн гэсэн газартай, хоолонд очих өөрийн гэсэн ээлж дугараатай.

	Хамгийн эхний ээлж Тугунокийнх. Мань эр, сүрэглэж явдаг, хуруунаас том болдоггүй ч гэсэн сайхан амттай тугун гэдэг жараахайтай үнэхээр төстэй. Нэг гартаа тойруулаад мэрчихсэн талхны зах мэрмэл модон халбага хоёр барьж, ахаас нь дамжиж ирсэн энд тэндээ шалбарч цөмөрсөн паалантай тавгаа нөгөө гараараа амсарджээ. Ах нь артелийн ширээний араас дүүгээ өхөөрдөн харж, нүүрт нь уйтгар гунигтай гэнэн цагаан дурсамжийг илтгэх мишээл үе үе тодрон сууна. Тугунок хүү хушны боргоцой шиг талхны захыг яагаад ингэж, хөөрлөх мэт додигор бариад байгааг ах нь мэднэ. Хорхойгоо барьж тэвчсээр, өдий хүртэл идчихэлгүй гамнаж чадсан болохоор хамаг төрх нь бүүр цаанаа нэг «Харахгүй юу, би өөрийн гэх талхтай!» гэж байгаа мэт.

	Боганидад хүнсний зүйлийг дан түүхий гурилаар тооцоолж өгдөг болохоор «Өөрийн талх» гэдэг бол артелийн ажилд их тус дэм болдог зүйл. Артелийнханд зориулсан талхыг Мозглячиха барих бөгөөд бусад нь гэр гэртээ чадах чинээгээрээ нэг юм оролдоцгооно. Касьяшкийнхны гурил ганц хоёрхон долоо хоноод л дуусчихна. Пийшингийн таг дээр гамбир хайрч, ширмэн тогоонд бантан буцалгаж, хайруулын тавагт загасны тостой бин хуймаг хийж зэрэг зэрэг асгаж цутган дургүйгээ хүртэл чихэж, амтай болгоныг дайлж байж дуусгачхаад дараа нь гэдсээ сойгоод хэвтчих нь тэр.

	Тэдний ээж амьтан хүний нүдэнд үзэгдэхээ больчихно. Үзэгдэхгүй байх тодорхой шалтгаантай, түүнийг нь мэдэхгүй хүн ч байхгүй, бас чухам яагаад Касьянка охин амьтны ая тал засах гэж арга баран, Акимка ажлын төлөө амиа тавьж, хэдэн дүү нар нь оочрын сүүлд шавааралдаж, амьтан хүнээс болон ганц нэг хүүхдийн өвөр түрий, халаасандаа авч үлдсэн талхнаас нүд буруулаад байгаагийн учрыг хүртэл андахгүй. Касьяшкийнхан болон загаснаас ирэх бригадынхныг хүлээж ядаад хувьт талхаа тэсэж чадалгүй хагасалчихсан буюу бүрмөсөн цааш нь хийчихсэн багачуулд талх хуваарилах хэрэг болно. Бригадын дарга уцаарлан санаа алдавч өлөн хүнд хоол хэрэгтэй, ажлын хүнд ажил хэрэгтэй болохоор яах ч арга байхгүй.

	Тугунок хүү артелийн тогооноос намхан учир таваг барьсан хоёр гараа залбирах мэт дээш нь наманчлав. Хоолоо идэх ялангуяа бугын халуун цус уухад юуны түрүүнд омогтоо хамгийн хэрэгтэй хүн болох анчин эхэлж дараа нь залуучууд, тэгээд өвгөд эмгэд мэтийн номой ард удаалдаг нүүдэлчин омгийнхон шиг умард нутгийн энэ буудалд бас тэгэх ёстой гэж Модон Киряга Тугунокийг эхэлж оруулахгүй санаатай зөрж нэг үзжээ. Гэвч цаадуул нь энэ бол ямар нэгэн отог омгийн буудал биш, бригад гэдгийг Модон Кирягад ойлгуулжээ. Зүгээр нэг бригад биш, зөвлөлтийн бригад гэдгийг шүү. Зөвлөлт гүрний хувьд хүүхэд бол манай ирээдүй мөн учраас хэзээ ч, юу ч байсан хүүхдэд урьтаж өгсөөр ирсэн, өгөх ч ёстой гэж тайлбарлажээ. Тэгээд Модон Киряга хэдийгээр том дарга боловч түүнээс хойш дуугаа татаж, хүүхдүүдийн дараа хоолоо авах болсон боловч тэднийг дандаа яаруулан, хараал зүхэл тавьж, модон хөлийнхөө бэхэлгээ сур оосрыг тэвчиж ядан хяхруулж байдаг билээ. Үүний учир гэвэл артелийнхан хоолныхоо өмнө, загасны шөлнийхөө өмнө нэг нэг шилэн аяга юм хөнтөрдөг учир Модон Кирягийн хамаг дотор нь шатаж ноцоод зогсохгүй, модон хөл нь хүртэл тэгэх шиг болдог авай. Гэвч нэгэнт хүлээх учиртай тул Касьянкагийн олж өгсөн мухар шанагыг хангинуулан тийнхүү хүлээж зогсдог хэрэг.

	Жижүүрийн тогооч «Ялаа хүртэл гэдэстэй байдаг юм!» хэмээгээд хутгуураа тогоо дотор огцомхон эргэлдүүлж, Тугунокийн таваг руу загасны томоос том хэсэг мах хийж өгөхөд цаадах нь дааж ядан гар нь салгалан доошлоход яарсан жагсаалынхан 

	— Бариарай! Сайн бариарай! гэж хөвүүнийг дэмжин хөхиүлцгээнэ. Гэтэл мань эр

	— Аавдаа адуу манахыг бүү жаа! гэж цордхийтэл шивгэнэчхээд дахин нэг хутгахыг хүлээн нам болно. Жижүүр максуу, сонгино, өөх тос хөвсөн сагсгар нитгэлээс сурмаг хутгаж, хүүгийн таваг руу хөнтрөхдөө

	— За, ёстой нэг азтай эр юм аа! Ёстой, азтай! Хамаг амттай, өөдтэй юм нь хутгагдаад орчихлоо! За хүү минь, загасаа идэж үз, идэж үз, хөл гар чинь чангарна! За аа, дараачийнх нь! хэмээнэ.

	Шөлний сайхан үнэр, «хамаг амттай өөдтэй нь өөрт нь орчихсон» хоёрт мансуурч бүдэрч ойчихгүйн тулд хамаг байдгаа хөвчилсөн Тугунок хүү халуун тавагт гараа төөнүүлсээр артелийн ширээ зүглэн цоорхой гутлаараа элс хутган ойрхон, ойрхон могжгонон алхлав. Тэсвэр тэвчээр сууж амжаагүй балчир гэдэс дотор нь энэ хоолыг хүлээж ядсаар нэгэнт туйлдсан ч гэсэн тавагтай тэр хоолоо арайхан алдаж асгачихгүй тэвчин байна. Халуун хоолноос бушуухан үмхэлж, талхнаасаа хазлах гэсэн амьд амьтны яаруу хүслээс болж бяцхан хүүгийн амаар хорхойссон шүлс дүүрч байна... Балчир хүний нүд харанхуйлж, тагнайн мэдээ алдарч, өтгөн шүлс аманд тогтохоо болиод бушуухан л ширээнд хүрэх минь, хөөрхий. Гэтэл энэ тавгийн гар төөнөж байгааг ээ, халцгай халцгай, тэсэхгүй алдах нь ээ! Алдах нь! Одоо л алдчихна! Хүүгийн арга барагдаж, хоёр нүдийг нь нулимс бүрхэн тавагтай шөл нь юу юугүй газар унаж, өөрөө дээрээс нь унаад өгөх нь ээ...

	— Аль вэ, би л хүргэж өгөхөөс!

	Касьянка! Амьтан хүнд яг хэрэгтэй цагт нь л хэрэг болж, тус нэмэр хүргэх гэж Боганидад Касьянка заяасан юм шүү дээ. Тугунок Касьянкийн араас хоёр майга хөл нь хоорондоо ороолдон мөөжгөнөх зуур дотроо

	— Битгий цалгиулаарай! Битгий цалгиулаарай!... хэмээн хичээнгүйлэн гуйж байх шиг өөрт нь санагдана.

	Касьянка шөлтэй тавгийг нь ширээ дээр тавьж, хөвүүнийг вандан дээр суулгаж өгөөд хормойгоороо нусыг нь арчин, 

	— За ид, битгий бачимдаад байгаарай! Талхтайгаа хольж гудраарай... гэж ширүүлэн сургамжлав.

	Тугунок дуулгавартай нь аргагүй нэг юм гүвтнэснээ талхаа хэзээний хазаж, тавагтай шөлнөөсөө бушуухан халбагадаж авчраад хөлс нь бурзайж хүчлэн чичирсэн уруулаа ойртуулан шаргуу шаргуу үлээж, орчин тойронд юу болж байгааг үзэж сонсохгүй болов. Касьянка бүх багачуулыг тосож, байр байранд нь суулгаад, битгий яар, талхаа дангаар нь битгий тээрэмд гэх мэтчилэн дор бүрд нь ажил хэргийн сургамж өгөв. Модон Кирягийн фронтод хэрэглэж явсан энд тэндгүй хонхойж ёнхойсон тавгийг бас хүргэж өгч, том даргыг өөрийг нь хүртэл багачуул, бригадынхан хоёрын завсар суулгаж өгөөд, 

	— Спиртээ нэгмөсөн битгий долоогоод хаячих! Дахиад л хоолоо идэж чадалгүй уначих гэж байгаа юм. Нэг уугаад, хоолноосоо идээд, дахиж балгаад, дахиж идээд, аятайхан тааруулаад бай л даа... гэж сүрхий ширүүн заавар өгөв. 

	Модон Киряга ширээг тойруулан харснаа

	— Жаа, нэг хүнд ч ширүүхэн хүүхэн таарна даа! Сумангийн дарга л гэсэн үг! хэмээхэд дууных нь өнгөнд хайрлах гайхах хоёр эн тэнцүү зэрэгцэн байх ажээ.

	— Нээрэн, та минь, би гэрлэхээ азнахгүй яав аа? Касьянка зөөгчийг богтлохгүй сэн үү! 

	— За тэгээд л дэмий донгосоод гарна даа. Ууцгаа, идэцгээ, ажилдаа түүртэж гүйцэж! гэчхээд цагаан толгойтой Касьянка эрэг даган ширээнээс тогоо руу, тогооноос ширээ рүү бяцхан бялзуухай мэт хөнгөхөн шингэхэн дэгж дэрвэсээр хүн болгон аяа олж, хоолоо идэж эхэлмэгц ширээнд хурагсдыг халамжит харцаар нэгэнтээ эргүүлэн хараад, өөрөө ширээний зах руу зайчлан шургалж хоолоо нямбай хэр нь шалавхан идэхдээ хэзээ ч гэсэн ухасхийгээд нэг юм аваад ирэх, хэн нэгнийх нь хүссэнийг биелүүлэхэд бэлхэн суух ажээ.

	Арай торниухан банди нар эхлээд овоо биеэ барьж байснаа түдэлгүй хоолныхоо амтанд орж, тавагтай хоолноосоо өөр юмыг анзаарахаа больж, хоолны халуун амьсгал дотор биеэр нь тархан, халбага таваг харжигнан, хамар ам нь шуухитнаад, халбага нарийхан ч гэсэн лав л хоёр хэрчим мах хутгаж авчраад, хоолны ажил ёстой сайхан жигдрээд ирлээ.

	Харчуул хүслэнт хундагаа хүлээзнээд хараахан халбагатаа хүрээгүй, багачуудаа хөгжөөн илүү үг хэлцгээнэ. «Юм идье гэхгүй хүн хаа байх вэ?», «За, дүү хүү иднэ шүү, бор ходоодоо тордоно шүү!», «Тээрмийн хүч усандаа, хүний хүч хоолондоо!», «Загасны мах цадталаа идэж бай, үр удам чинь үүлдэр сайжирна!» гэх мэтийн өөр нутагт бол хүүхдийн дэргэд ярихад хориотой баймаар зүйл атал Боганидад ийм юманд хүүхдийн чих дөжирчихсөн ажээ. «Шөл» гэдэг үг ямар ч үгтэй хар аяндаа нийлж таарч байдаг болохоор загасчид тэсэж чадалгүй түүнийг тойруулан баахан наргиан болгов...

	Тэр наргианыг шийдэмгий Касьянка тастаж

	— Эргэн тойрон хүүхдүүд байна шүү дээ хэмээн халбагаараа багачуул руу зааж, зэмлэнгүй толгой сэгсрэхэд бригадын дарга

	— Бас эмэгтэйчүүд байна! гэж артелийнхан руу нүд ирмээд эмийн сангийн цүдгэр морин шилтэй спирт ширээний дээр гаргаж тавиад

	— За харчуул минь! Талхгүй бол ажил явахгүй, дарсгүй бол бүжиг явахгүй гэдэг биз дээ. Шөлнийхөө өмнө нь ууцгаа, хойно нь ууцгаа, дараа нь ууцгаа дурсаж ууцгаа!... гэв.

	Даруухан инээлдэж хэсэгхэн зуур хөгжилдөв. Амнаас ам дамжсан сэнжтэй диц аягыг сулласан хүний зарим нь хяхтнан дуу алдаж, зарим нь дөнгөж нударгаараа амаа арчиж, зарим нь яг оночийг нь тааруулан өлөн бие дээр архи байвал, өглөөний цай, кофе ч гайгүй байна гэхчлэн илүү үгээ шургуулсан шиг байцгаана. Гэвч яриа наргиан нэг л хүчээр шахаад байгаа мэт явж өгөхгүй сунжралдаад цагийн юм цагтаа гэгч болж байгаа бололтой, үнэхээр ч үдшийн хоолны цаг нэгэнт болжээ. Бригадын дарга ч хамгийн сүүлд аягатай юмтайгаа учирлаа. Мань хүн ширээ буландан гэрийн эзэн, өрхийн тэргүүлэгч шиг сууж байна. Тэгээд ч эхлээд ам бүл гэр орныхоо талаар санаа тавьж байж, дараа нь өөрийгөө гэдэг нь зүйн хэрэг. Цүдгэр шилтэй спирт харсаар байтал доошлоод байгаа учир ингэж байгаад надад хүртэхгүй нь үү? гэх царайтай Модон Киряга хүзүү сунган байна. Бригадын дарга том даргыг жаахан зовоож байгаад, ногооны түрсэн консервын пагдгар шилийг өгч, диц аягаа түүнтэй мөргөлдүүлэн хавирч, 

	— Мэргэн бууч, энх тунх яваарай! гээд аягатай юмаараа нийтийг дохин даллаж, манай үнэнч хамт олны төлөө! гэхэд хоол ундандаа сэргэж дулаацсан Боганидын багачуул, 

	— Рашаан болог! хэмээн нэгэн дуугаар ерөөцгөөнө.

	Бригадын дарга төвөнх нь гүдэлзэн зугуухан гуд гудхийтэл ууж дуусмагц хөлийн тус нулимж, хураасан амьсгалаа хуугьтал гаргаад, шөлөө зооглохын өмнө тэр зутанг сэргээх гэсэн мэт халбагаараа нэг хоёр хутгана.

	Тогоо барьсан хүн ноёдоос цатгалан байдаг ч гэсэн жижүүр маань мөн л ширээ рүү суух цаг болоход өнөөдрийн яргай загасны тарган, шөл сайхан болсон хоёрыг ч хэлээд яах вэ, жүнз юмаар даруулаад л гулгуулаад байхаас өөр үггүй! хэмээгээд идэх юм руу дайраад орчихно.

	За ингээд өөр яриа хөөрөө огт байхгүй. Бригад оройн хоолоо идэж байна. Өдөржин санаж бодож, хийж бүтээж явсан юмны сор нь оройн зоог. Хөлс, хөдөлмөрөөрөө олсон ийм зоог бол эрүүл энхийг заяаж, битүү баясал авчрах ёстой ариун гэгээн буяны зоог.

	Энэхэн үес, голын хөвөөгөөр хаясан гологдол загасыг хамж гүйцсэн ноход ширээний доогуур сэмхэн орж, гутлаар нь ч юм уу, үнэрээр нь ч юм уу, бяцхан эзэн, анд нөхрөө хайж олоод, өөрийгөө байгаа гэдгийг сануулан нойтон хоншоороороо өвдөг рүү нь нудчин байна. Боганида болсон хойно яах вэ дээ, хүнийг хооронд нь нэгтгэж байдаг цагаан цайлган сэтгэлээ амьтанд хүртэл адилхан өгч зуршжээ. Бяцхан хоолны савнууд загасны живэр, яс, ховх сорсон толгой сэлтийг ширээ доогуур алдаж, ноход тэр хишгийг нь шүүрэн авч зөөлхөн шүжгэнүүлж байхад загасчид маань ер дур зоргоороо авирласныг анзаарсан шинжгүй байцгаана.

	Бөглүү нутгийн өнчин ганц суурин энэ Боганидад амар жимэр сууна гэж заяа нь байхгүй, хутга шөвгийн л орон байх вий гэлцдэг байсан билээ. Умард нутгийн хээгүй гэнэн улс, суллагдаад удаж байгаа ч гэсэн нэг насаараа «ялтан» гэдэг аюулт үгээр нэршсэн амьтадтай яаж ганзага нийлэх вэ дээ. Модон Киряга бригадынхантай гал тогоо нийлээгүй байхдаа артелийнхныг «этгээд» гэдэг аймаар хэр нь мундаг үгээр нэрлэдэг байлаа. Гэтэл умардын хүний цагаан цайлган сэтгэл ч юм уу, эсвэл амьд амьтан болгонд, түүний дотроос хүнд онцгой итгэмтгий эрх дураараа хүүхдүүд нь ч юм уу, тэр муу ёрлосон ёрыг оргүй хийсгэж алга хийжээ. Боганидад ажлыг ихэд хүндлэн дээдлэх бөгөөд хэрэв ялт аргаар бригадыг эзэгнэж, хөзөр даалуу, хулгай зэлгий, залхуу хойргын тахал тараах өтөл муу санаа өвөрлөсөн хэн нэгэн үл бүтэх этгээд бригадад шургалсан байвал ёстой голыг нь тасартал балбах тул тийм этгээд эсвэл Боганидын аж төрөх заншлыг даган аяа олж, эсвэл энэ гацаанаас тонилон оддог бүлгээ.

	— За, ажилтан нар минь, шөл ямар гарч вэ? гэж жижүүрийн тогооч болгон заавал асууна. Энэ асуултад ширээний даамал болох бригадын дарга эхлээд хариу өгөх ёстой. Цамцныхаа энгэрийг зоргоор нь ярж, цээжнийх нь ширэлдсэн үсний дунд хэдэн шумуул шигдчихээд хоол, спирт хоёртоо улаа бутран суугаа дарга

	— Сайн тогооч отчийн дайтай гэдэг ч талаар биш юм аа гэж их л нигүүлсэнгүй айлдана.

	— Гэдэс гэдэг тэнгэр ээ, гэрээ яаж хүрнэ ээ! хэмээн артелийнхан ярианд орж эхэлнэ. Хоолондоо нозоорсон бяцхан ажилтан нар бүр хэл нь эвлэж цөхөн, энд тэндээс тогоочийг бас магтаж сонстоно.

	— Ёстой шайхан.

	— Шайхан.

	Харчуул тамхиа нэрж эхэллээ. Ширээ дээрх утаа өтгөрөн нягтарч, шумуул хүртэл тэсэлгүй газардан доошилж ширээ доогуур шургалан тэнд буй ноход руу довтоллоо. Тугунок мэтийн багачуул хэзээний дохиж эхэлжээ. Ширээ доор нэгэн сэргэлэн нохой эзэн нь өөрийн эрхгүй унагасан халбагыг өөрийг нь долоог гэж унагасан мэт эелдэгхэн гэгч нь долооно. Тэгснээ шунаж ховдоглосондоо биш, харин ч баяр талархлаа илэрхийлэн бяцхан нөхрийнхөө гарыг нэг хоёр долоогоод авна.

	Касьянка жижигчүүлийг нэг дор хаман цуглуулж, чирэхийг нь чирч, хөөхийг нь хөөж гэр гэрээр тараана. Эрэг дээр унтаад өгөх юм бол, хоолны дараа энэ цүрдгэрүүд чинь хүнд гэж жигтэйхэн, дийлдэнэ гэж байхгүй, гадаа орхилтой нь биш, шумуул барьчихна, ёстой бөөн лай болно.

	Акимка ширээний ард сагаж лаглайж суусангүй. Сав суулгаа эмхэлж, халбагануудыг хувинд хийж, аяга, таваг, шанагаа бөөгнүүлж аваад тогооноос халуун ус нэмж, хувингаа завь руу аваад явлаа. Дээрээс нь хүйтэн ус хольж сав нэг бүрийг яаралгүй угааж, зайлж асгах зуур цатгалан хэхэрч ярвайсхийж байна. Жижүүр тэр хооронд том тогоогоо дэгээнээс нь мулталж галаас холдуулж байна. Тогооны ёроолд ялз чанагдсан загасанд нь бөөн бөөн хар чинжүү шавсан хоёр гурван хутгуур шөл үлдээд байсныг асрагчийн үүрэгтэй Касьянка Модон Кирягийн зай сайтай зэс төмпөнд юүлж, түүдгийн цогшсон гал дээр тавиад, ахдаа сав суулганаас нь угаалцах юм боллоо. Тэгээд ширүүн өлөн өвс бургасны навчаар угаалтуур хийж, тогооны тосорхог дотрыг элстэй хутган арчих зуур нүүр дээр нь суусан шумуул, унжиж ирсэн шингэхэн үсээ үлээн холдуулж, «Маруха минь, мэндийг чинь мэдье» хэмээн хамраараа дуу гунгануулан байна.

	Энэ муу турьгүй давжаа охины хаанаас ийм их тамир тэвчээр гарна вэ? хэмээн бүүвэйлэн авах нойроо давж ядах зуур Аким гайхширан бодов. Үе тэнгийнх нь охид, хөвүүд цөмөөрөө утаа униарт идэгдсэн гэр гэртээ ороод аль хэзээний цатгалан нургилан унтаж хэвтэхэд, энэ гэж нэг амьтан борви бохисхийхгүй наана цаана болж, бас тэгээд дуу дуулаад байж байдаг. Дуулах нь ч үнэндээ хариугүй тамирдсан нь илт, гэхдээ л дуулж байна шүү дээ. Акимка үг дуугүй Касьянкийн гараас угаалтуурыг нь авч, дүүгээ завинаас түлхэх шахан гаргахад цаадах нь аяыг нь даган эрэг өөд гэлдэрвээс чих, сүүл нь бууж үүрэглэсэн ноход араас нь сажлав. Ноход ч гэсэн ширээний орчмоос яс, үс түүж, бие биеэсээ булааж, болох болгоныг шүүрэлцэж, бас шүүрэх бусгах нь дориун ховдог цахлай шувуунаас хүртэл юухан хээхэн булааж дөнгөсөн тул мөн л зөндөө ажил хийчихсэн амьтад.

	Артелийнхан тархи толгой сэргээсэн аагтай цай ханатал уугаад тор хэрэгслээ өлгөн дүүжилж, элдэв аар саар ажлаа дуусган, хувцсаа хатаах гэж энэ үес орос пийшин нь халуу дүүгж байдаг байшин руугаа одоцгооно. Нас зүс, ааш зан алинаараа ч гэсэн эндхийн улсад эмч домч, ээж эмээ болдог шууданчийн үүрэгтэй Мозглячиха авгай энэ цэг дээрх загасны тоо хэмжээ болон хүн амьтан, эд хогшил бүрэн бүтэн байгаа тухай «төвд» илтгэснийхээ дараа харчуулыг тэр муу умгар тасалгаандаа оруулж тамхи татуулан, сүүлийн үеийн мэдээ буюу хөгжим сонсгож, эсвэл элдвийн яриа дэлгүүлдэг бөгөөд цаадуул нь маргааш аанай л хүнд хүчир ажилтай учир тэгсхийгээд амрахаар явцгаадаг билээ. Гэтэл маргааш гэдэг нь тун удаж түдэлгүй, ерөөсөө одоо ингэсхийгээд л өнөөдөр дуусав уу, үгүй юү л болчихно. Тундрийг бүрхэн авсан битүү манан дундаас цойлон гарсан нарны анхны туяа навсгар байшингийн шумуул шавснаас болж амьд мэт булингартан хөдөлж байгаа цонхонд гялсхийн тусаад л маргааш гэдэг нь болчих нь тэр. Нойроо авах, тороо сэлбэх, завиа нөхөж бөглөх, халуун усанд орох зэрэг ажил бол гол руу гарахын арга байхгүй болтол хурмаст тэнгэр догширч ширүүсэн муухайрах үед л хийдэг зүйл. Харин одоохондоо бол ид ажлын үе. Энэ нутагт, энэ голд чинь яг л тарианы талбайтай адилхан, зуны нэг өдөр л тэр жилийнхээ өл хоолыг даадаг юм.

	Спиртэд халсан Модон Киряга нэг хэсэгтээ загас янзлах газар үлдэж, мухар хөлөөрөө түгчин догонцож, гансаа хаа нэг сорон, шумуул цөөтэй сэрүүн газар загасаа гэдэс дотрыг нь янзалж давслахаар гацаанаас наашаа ирсэн хүүхнүүдэд сайрхаж, 

	— Нэмээд л долоон фасыст сөнөөцихсөн бол надад баатар чол өгөх байсан юм! Ямар гай нь таарч би өөр жамаар явцихсан юм бол оо!... гэхэд нь хүүхнүүд түүнийг цаашлуулан

	— Аягүй бол согтуу байгаа биз? гэнэ.

	— Согтуу гэнэ ээ? Юу ярьж байна аа? Юм боддог улс уу, та нар?! Галын шугам дээр яваа мэргэн бууч хүн гэдэг синь арилгасан сонгино шиг цэвэрхэн явах ёстой. Галын шугамаас ирсэн хойноо ууна уу, амарна уу дурны хэрэг!

	— Харин тэгээд л яарчихгүй юу!...

	— Хаасаа!

	— Арилгасан сонгиноороо даруулах гээд л!

	— Ээ-ээ, та нартай юм ярих ч олжны чэрэгтэй ярихтай адилхан юм! хэмээн Модон Киряга аргаа барьж, 

	— Жа, сайхан мэдээрэй, энд бүх юм эмнэлгийн гажар шиг чэвэрхэн байх ёстой шүү гэхэд цаадуул нь

	— За, за данхны ёроол оргисон дарга минь явж үз! гэж нирхийлгэнэ. Модон Киряга дороо нулиман

	— Ямар хаашаа улс вэ! Ээ бас хачин улс шүү! хэмээгээд өөрийгөө уул өөд огцом огцомхон шидэлнэ. Уул гэж Боганидад аль ч умард нутгийн нэгэн адил усанд шатлан идэгдэж, нурсан газраас нь мөнх цэвдэг сэнгэнэн байгаа голын эргийг хэлдэг юм. Модон Киряга уулын дээр гараад хаашаа ч юм бэ, хараа гүйлгэж, ямар нэгэн юмыг, магадгүй дайны тухай, фронтын хань нөхдөө ч юм уу дурсан уйтгар гунигт автан чимээ алдарна. Хөлдүү газрын бүгчим уур тундрийн гүн рүү болох тусам улам өтгөрөн армаг тармаг, намхан тагжгар өвс ургамал, орон зайг өөртөө шингээн авч олон гол мөрөн нуурын манантай нийлэн холилдоно. Хөвөнтэй хүрэмдээ медаль зүүсэн баруун мөр нь татанхай, хөдөлгөөнгүй буй хуучин мэргэн буучийг энэ уур манан бас зузаан хөнжлөөр өлгийдөн хучиж авлаа.

	Аким завиндаа тунасан усыг юүлж, наалдсан өвс хог, загасны хайрс, гэдэс дотор зэргийг хусаж, завины юм тавьдаг хөндлүүдийг ёсчлон байрлуулж, сэлүүр тогтоодог соёог сүхдэж янзлан загас хадгалах байр луу сэлүүрүүдийг зөөчхөөд жижүүрийг амрахаар явтал хүлээзнэв. Цаадах нь ч нэг их удаан хүлээлгэсэнгүй, тэгсхийгээд жигтэйхэн том эвшээлгэн

	— Юмаа цөмийг нь эмхэлчхэв шив дээ? хэмээн сонирхов. 

	— Сөмий нь!

	— Тэгвэл би явах уу?

	— Пана минь, явз үз дээ!

	Акимка бүдэг бадаг бүрийд хий мэт дайвалзан байгаа Боганидын муусайн модон байшин руу одох сайх жижүүрийг харцаараа үдэж хоцормогц сая нэг санаа амарч, Касьянка тэр хоёрын тусгайлж авсан загас, хэрчим талх хоёртой давс хийдэг зэгэлтэн буй үйсэн савыг авч, хөрж амжаагүй загасны шөлтэй эрт цагийн тогоог сэнжээр нь гартаа углаад, ширээ тойрон суусан хүүхнүүд элдвийг чалчин хэл амаа билүүдэн, загас задлан янзалж буй загас хүлээн авах байрны онгорхой үүдний дэргэдүүр сүүдэр мэт чимээгүй гулган өнгөрч, булангаасаа цүлхийж гарсан ханыг нь голын эрэг талаас нь тулсан бяцхан модон байшин руу яаравчилна.

	Хаалга зөөлхөн хяхтнахыг сонссон ээж нь бахь байдгаараа дуу шуу ч үгүй, ханз дээрээ чимээгүй өндийж хүлээж хүссэн зүйл нь ёсоор эс болох вий гэж айсан мэт биеэ хураан Акимын хөдөлгөөнийг чагнана. Цаадах нь тогоогоо зуухны дээр тавьж түрүүн эрэг хавиас түүсэн зомголоо зэрэглэн асаагаад гал авалцахыг ажиглах зуур загасны мах, талхны зах хоёртой үйсэн саваа эргэж ч харалгүй, байшингийнхаа харанхуй булан руу арагш нь зүглүүлэх бөгөөд ингэх бүрийдээ юм хайсан хүйтэн гараас айдаг билээ.

	— Бие синь муудаа юу?

	— Үгүй ээ. Би ер яачхав л гэж? хэмээн эх нь аль болохоор тоосон шинжгүй дуугарахыг оролдоод, үйсэн савнаас загасаа авах чимээ мэдэгдэнэ. Хүүхэд шиг үнэн санаанаасаа хуруугаа хөхөж, загасныхаа ясыг сорох зуур

	— Якимка сайн хүү! Якимка ёстой сайн хүү! Эсэн мэнд явах болтугай! Эсэн мэнд... хэмээн амандаа үглэхэд энэ ая тал зассан, загасны цавуу шиг наалдаж зунгаарсан, насанд хүрсэн хүнийг доромжилсон эв дүйгүй үгс Акимын хамаг доторхыг хөнтөрчихдөг билээ.

	Эхийнхээ арчаагүй дорой байдалд гутарсан Аким түүн рүү эргэж харалгүй, гал руугаа нулиман, эр хүний хээгүй дээрэлхүү аясаар үгийг нь тастан, олон юм ярилгүй, өгч байгаа дээр нь идэж ав гэж тушаана. Эх нь за, за дуугүй байя, тэжээгч минь л битгий уурлаж үзээрэй гэсэн мэт дуулгавартай гэмшин толгой дохино. Аким төрөлхийн догшин ширүүн хүн биш болохоор тэр даруй бригадын даргынхаа «Гэртээ идье гэснээ иддэг, айлд бол өгснийг нь л иддэг» гэдэг зүйр үгийг дурсан байдлыг өөрчлөв. Тэгээд аяархан гэгч нь

	— Ид, ид. Хүүхдийг хооллох хэрэгтэй. Хүүхэд синь юу с ойлгохгүй сүү дээ, хоол л байвал гүйсээ хэмээн аргадна.

	Эх нь тогоотой шөлнөөс зөөлхөн халбагадаж, талхаа гамнан гамнан хазаж, санаа алдан байна. «Ядуу хүн хаа хооллодгийг ямар хүн мэдэх билээ» хэмээн Аким урамгүй мушилзахад эх нь дахиж буруу зөрүү юм хэлчих вий гэж эмээн, тогоог нь чимээгүй эргүүлж өгөхдөө чичирхийлж зулгуйдсан хуруугаа гарт нь хүргэх нь ингээд гар хөл хамаг бие бүлээцээд ирлээ гэж ойлгуулж буй хэрэг.

	— Баяр-лалаа-аа, хүү минь! хэмээн бүдгэрэн холдох дуугаар дуулах мэт уянгалуулаад эх нь гараараа ханаа нэгэнтээ шүргэж, байшингийнхаа мухар луу, буга, нохойны хуучин арьс дэвссэн хэвтэр лүүгээ унаад өгөх нь тэр. Тэгээд хөглөрсөн хучлага дэвсгэрийн дундаас бараг бүтчих шахсан хүүхдээ олж аваад ангалзан тэмтрэх ам руу нь арьсан хөхөө үмхүүлнэ. Хөх нь өвдөнө хэмээн биеэ хөвчилсөн эх эхлээд бяцхан араатан мэт хоёр буйл хомхойрон зуухад цочнуудхийснээ, нялх амьтны иржгэр халуун тагнайг мэдэрмэгц хамаг биеийнх нь үндэс язгуур, салаа мөчир цөм тавиран, тэр бүхнээр амилуулан тэтгэх цагаан сүүгээ хөөж, хөхнийхөө задгай товчоор дамнуулан тэр нэгэн амьд, уян зөөлөн, мах цусныхаа тасархайд юүлэх бүлгээ.

	Акимка ч гэсэн, Касьянка ч гэсэн ингэж л эхэлсэн шүү дээ. Яг ингээд л ангалзаад, ийм л ховдог амьтад хөхөө тэмтэрч байсан, гэтэл одоо харахгүй юу, Акимка гэрийн эзэн болчихсон, зуухны хажууд сууж байна, Касьянка эхдээ наалдчихаад бөөрнөөс бүлээцүүлж дулаацуулаад хэвтэж байна, хүүхдүүд минь, амьд л хүмүүс байна шүү дээ. Эхийн бие сэтгэлийг амар тайван, амтат сайхан аз жаргал эзэмдэж, ууган хөвүүн болоод таних мэдэх хүн болгонд дахиад «баярлалаа» гэж хэлмээр, Касьянка охиноо илбэж, бүх хүүхдийнхээ сэрүүхэн гөлчгөр хацарт гар хүрч, шумуулыг нь хөөж зайлуулмаар санагдавч, завь дайвах мэт маналзан эргэлдээд, бие нь нэгэн зүгт одох шиг амаржаад тэнхэрч гүйцээгүй тэрбээр эх хүний соргог нойрт автан байшингийнхаа үнэр танар өтгөн мухар луу хөвөн одох нь тэр ээ.

	Акимка юм болгоны учрыг таамаглаад мэдрээд байдаг болохоор, нэгэнт ойлгож мэдэрсэн хойно эр хүний ёсоор тэр бүгдийг уучлан өршөөдөг билээ. Хол харж чадахгүй, олон юм бодож сураагүй гэнэн цагаан эхийг нь хэн нэгэн хүн өршөөх ёстой шүү дээ. Аким эхийгээ нойрт автан, ханзныхаа зах дээр сульдан унаж суларсан мэт яраглан гар нь орныхоо урд руу унжаад иртэл хүлээж байгаад өлмий дээрээ аяархан гэтэж очоод эхийнхээ хучлагыг засаж гарыг нь хүүхдийнх нь хажуу дээр аятайхан тавьж өгөөд, Касьянкийн хацар дээрээс хөдөлж ядталаа сорсон шумуулыг хөөж, унтаж буй тэд нарынхаа дэргэд, нэгэн зуур тамхи нэрдэг ч юм бил үү хэмээн бодлогошрон зогсоно. Гэвч гэрт нялх амьтан байгаа, бүтчихнэ, нэмэрт нь ядарсан гэдэг жигтэйхэн, тамхи татах хүч тэнхээ ч бараг алга болжээ.

	Шаахтнаж шуухитнах, хүр хүр маажлах чимээ дүүрсэн бяцхан байшингийн харанхуй амьсгаа нойрмог дулаан хэвлийдээ урин дуудлаа. Ингэмэгц мань хүн байшингийн голд зогссон чигээрээ бие нь алдран эргэн тойрны бүх юмнаас холдон одохыг завдсан авч, яаж ийгээд нойрны мансууг хүчлэн давж биеэ албадан босго даван гадагш гарч, хүйтэн нойтноос жихүүцэн явж, эрэг даган зомгол мод цуглуулаад, бас өмхөрсөн түлээний голоос өмх малтан авч тамхины тороор үрж, мөн тэр тороороо шигшээд, халцархай хөдсөнд боодолтой нялх амьтны бие нурвал цацаг хэмээн нунтагласан өмхөө жижигхэн лаазанд хийж эхийнхээ орны хажууд тавина. Бас хөвд түүж хатаагаад эхийнхээ ор луу дөхүүлээд тавьчих хэрэгтэй, харин энэ ажлыг юманд дүйтэй Касьянка хийчихдэг болоод байгаа юм. Үгүй, энэ орчлонд амь зууж, аж төрнө гэхэд хүнд яасан их юм хэрэгтэй юм бэ? Ээ дээ, мөн их юм хэрэгтэй байна шүү.

	Аким гэр доторх шумуулаа шүүрээр дэвж хөөчхөөд дүү нараа ор дээр нь ойртуулан шахаж, шал дээр уначих вий гэж өөрөө захлан хэвтээд, хацар нь дэрэнд хүрэв үү, үгүй юү л үхсэн мэт нам унтаад өгнө.

	Гэвч нэг хоёр цагийн дараа өөрөө ч учрыг нь үл ойлгох олонх хүүхэд ерөөсөө эс мэдэх тийм нэгэн хүч түүнийг сэрээж, дэрнээс толгой салган, чих тавин чимээ чагнана. Халуун бүл унтацгааж байна. Хүүхдүүд, дүү нар нь унтацгааж байна. Эх нь унтаж байна. Бяцхан шинэ хүн унтаж байна Эх нь долоо хоногийн өмнө нөгөө л хуучин шигээ бригадын байшин руу Мозглячиха авгай дээр гэтэх шахам очиж тэнд эсэн мэнд хөл хөнгөрөөд, боодолтой юм барьсаар буруутан болж ирсэн билээ. Аким нойртоо автан бодол холдох зуур «Яая гэх вэ дээ? Хүүхэд энэ хорвоод амьд мэнд ирсэн юм синь амьдарч л байхаас» хэмээн тайвширч, урт модон ширээний ард шахалдан суусан хүүхдүүд болоод бригадаа зүүд нойрын завсарт үзэхдээ «Артелийн тогооны энэ нэг ходоод ч хүн болохоо л болно!» гэж инээвхийлж амждаг билээ. Тэгээд энэхүү мишээл нь өглөө болон болтол, сэрэн сэртэл нь хүүгийн царайд туяаран байдаг ажээ.

	 

	* * *

	 

	Бүх юм нэг өдөр бүрмөсөн эргэчих нь тэр.

	Туйлын чанад дахь бүх нутгийг дайран гарах зам барих ажлыг болиулчихжээ.

	Тэгээд л Боганида эл хуль болж хоцорчээ.

	Эх нь Плахиногийн загасны аж ахуйд хамтралд очиж «Баримт» бичиж, тор, ажлын хувцас, урьдчилгаа мөнгө авчээ. Тэгээд чихэр, боов, бурам, гоё зүүлт, тууз, шаржигнадаг тоглоом, Касьянкад зэс аралтай бүс энэ тэр авчирч, өөртөө жижигхэн дугуй цаг авсныг хүүхдүүд тэр дор нь шалны завсраар алдаад үгүй хийчихжээ. Тоглоомоос гадна хамгийн бага хүмүүнд өмд, цамц, оймс нь бүгдээрээ хамт нэг сонин хувцас авчирсан байв. Юм хураах ч яггүй ажил шүү. Юухан хээхнээ хааш нь хийхээ мэдэхээ больчихно! Дараачийн удаа гутал, хувцас, хөнжил, даавуу авна гэж эх нь амлаж суужээ.

	Загасны ажил эхэллээ. Холоос харахад уг нь хялбархан, хөнгөхөн хөгжилтэй ажил. Аким эхтэйгээ хоёр намар хөвлөө. «Хөвлөө» гэдэг нь хөвүүр тороор булуу цагаан, ороо цагаан, омол, май, яргай, хулд загас барьсан гэсэн үг. Салхи зогсох хооронд шумуул барьчих гээд байхаас биш зун загасчлах зүгээр. Гэхдээ зун гэгээ тасрахгүй тул загасыг живдэг тороор барих хэрэгтэй, харин найман сараас эхлэн харанхуй шөнө эхлэнгүүт «хөвдөг» юм.

	Эхэн үес Акимка ийнхүү эрх дураараа, бас тэгээд эхдээ тус болж гэр орноо болон хар толгойгоо хооллох болсондоо баярлаж ханахгүй байв. Тэр жилийн найман сар тэнгэр сайхан байсныг хэлэх үү, дулаахан хэвээрээ, өдөр уртаас урт, шөнө ахархан байлаа. Тороо амжуулаад хоёр хаячихна, ажилдаа түүртэж зовохыг эс мэднэ. Эх нь тамхи нэрсэн шиг, завиныхаа хошуу дээр сэлүүрээ барин суугаад ус руу шүлсээ хаялан байна. «Ой, люли, миний бөөрөлзгөнө, хамгаас сайхан улаалзгана...» Касьянка бас л нэг шинэ дуу сурч аваад эхдээ заагаад өгчихжээ. Тэр хоёрыг «маруха» гэдгийгээ дуулахаар Акимка уурлан, хэрэгтэн ялтны муухай дуу, ийм дуу дуулаад байвал Касьянкаг сургуулиас хөөчихнө гэж учирлана. Тэгээд л цаад хоёр нь «ахмадынхаа» сэтгэлд нийцүүлэх гэж улаалзганын тухай дууг сурчээ.

	Касьянка сарын дараа сургуульд явж дотуур байранд орно. Усан онгоцны мухлагаас түүнд хоёр даашинз, шаахай, цаначны хувцас авсан, тэр нь үнэндээ гэхэд эрэгтэй хүний том хувцас, гэхдээ Касьянка өсчих юм чинь, яваандаа яг таарна. Аким загасны нүүдэл дуусахлаар л сургуульдаа очно, түүнээс нааш ажлаа хийж ар гэрээ тэжээх хэрэгтэй. Дүү нар гэртээ пийшингээ улайсгаад л, тун саяхан болтол бригадынхныг тосож авдаг шиг ах, эх хоёрыгоо бөөнөөрөө тосох санаатай хүлээж ядан байна. Ер нь юу болчхоо вэ? Бүх юм хаачив? Боганидад хүн ард гэж нэг хоёрхон юм үлджээ. Хүүхдүүд эцэг эхтэйгээ тал тал тийшээ алга болоод өгчээ, ганцхан касьянкийнханд л зүглэх зүг байдаггүй. Зам барихаа боливол болио л биз! Туйлын чанадад зам ерөөсөө байгаагүй, замгүй чигээрээ дахиад тийм хугацаа өнгөрвөл өнгөрөг. Гэтэл загас агнахаа яагаад больчихов? Загас ямар зам биш дээ, хэнд ч, хэзээ ч хэрэгтэй шүү дээ. Намар цагийн үүрийн жавар төдийлөн хүлээлгэлгүй довтолгон ирж, ялаа шумуулыг хяруугаар цохиж, тачирхан ногоог хөөрхий болгож, бүрсгэр үртэй аливаа ургамал өдлөг хөвөнгөөр хог тарьж нүцгэрээд, бут сөөгийн навч гялалзаж, тундрийн аньсыг час улайтал нь хайрч, яргай, бургасандаа үлдэж хоцорсон нэрс, хад цөм бөмбөрөн унаж, хэнз тошлой үхэж, чөдөр өвс дов сондуул дотор сүүлчийнхээ бяцхан буурцгийг унагаж, тэрэлжийн навч улам атиран хуйлрав. Нуурын эрэг, хошуу тохой, арал дагасан улаан бургасанд буурал сууж, өдөр нь нар салхинд эвдрэн арилах мөсөн хучлагаа үүрийн жингээр нөмөрч эхэлсэн нуур, намгийн зүгээс хөөгдөх жигүүртний сүрэг голын дээгүүр олширлоо. Зуны зөөлөн мананд гялалзталаа цэвэршсэн наран ахархан зуурын сайхан үзэсгэлэнд автсан тундрийн дээр тэртээд чинээгээрээ тунарна. Нуурын хэлтэг загас шиг нойтон наалданги торонд орооцолдоогүй тунгалаг нар хэдий илч нь харьсан ч гэсэн үдийн хэрд бүлээцүүлсэн хэвээр. Гэхдээ жаргахын тус газар гэрэлт наран хөнгөн сүүмэг хөшигний ард орох мэт гал нь бууж, өдөр хоног өнгөрөх тутам тийнхүү тэртээ алсын намаг балчигт улам гүнзгий хөхөгдөн сорогдох ажээ. Хэн нэгний зумлаж цацсан шувууны өдөнд улам зузаан хучигдаж, нар маань өглөөгүүр тэр зөөлөн өдөн дундаа зөндөө удаан булбарайхан хөлбөрсөөр нэг мэдэхэд бүр нойрмоглож залхсан шинжтэй бараг орой дээр гарч ирнэ.

	Чагт модоо буулгаж, тороо хөвүүлээд хоёр загасчин маань байр байраа эзэлнэ. Эх нь завины хошуу дээр, Аким сэлүүрийнхээ ард сууцгаана. Оройхонтойгоо цамц, пиджактай явахад дажгүй ч шөнө болохоор хөвөнтэй хүрэм, үүрээр бүр цуваа давхарлах шаардлагатай болно. Аким сэлүүрээ тэрүүхэнд нь хөдөлгөж торныхоо амсрыг усны зөөлөн урсгал руу жишүүлэн тогтоож байхдаа энэ нутагт саяхан эхлээд буй шөнийн бүрийд яльгүй булингартан тунарсан энэ усны гүнд, элс дээр булуу цагаан, яргай, хулд, омол загас сүрэг сүргээрээ ойн чөлөөний жимсний төгөлд шувуу сүрэглэх мэт бэлчиж яваа даа гэж бодно. Тэр загаснууд жавар салхинаар усанд унаад ёроолд нь тунасан элдэв ялаа шумуул долоон жорын хорхой шавж есөн шидийн өт авгалдай түүж мөлгөр шөмбөн хошуугаараа элс рүү түгчин нударч байгаа. Загас гэдэг амьтан өвөлжин үүргэлэхийнхээ өмнө тарга хүчээ базааж буй нь тэр. Аль нэгэн өт хорхой, шавж загасны хоол болохгүй гэж элс рүү юм уу, нялцгай шавар луу шургаад үзэг. Загас голын ёроолыг сэлүүрээрээ малтах нь сэлүүрээрээ, сүүлээрээ малтах нь сүүлээрээ, зарим нь доод уруулаар хүрздэх мэт хутгаж бүгдийг нь онгичих бөгөөд элс, шавар, шороо мэт аливаа илүү зүйлийг заламгайгаараа буцааж ус руу гаргана. Харин хорхой шавж аль нь ч бай заламгайны олон сархиаг давж гадагш гарна гэж байхгүй, хэлний хөвчилсөн нарийхан ховилыг дагаж загасны цадаж ханадаггүй, юухныг ч анддаггүй ам руу орж, хоолойны залгих нүхийг давбаас тэр даруй гэдсэнд хүрч тэгээд бүх юм гүйцэх нь тэр дээ, хөөрхий. Загасны давчуу гэдсэнд орчихсон хорхой хувь заяатай хараахан эвлэрээгүй, хөлөө арвалзуулан тийчгэнэж байхад л хорхойны зөөлхөн биеийг битгий хэл, дунгийн яс, жижигхэн чулууг хүртэл дор нь зөөлрүүлж хөхөж няцалдаг шүүс ялгаран, боловсруулах ажил аль хэдийнээ эхэлчихнэ. Нэг үгээр хэлэхэд загасны гэдэс боганидын артелийн тогоо шиг юуг ч болгож дөнгөнө. Энд цөлөгдөж хоцорсон касьяшкийнхан урам нь хугарахдаа нөгөө тогоог чулуугаар хага цохичихсон. Ээ-хэ-хэ! Тогоо ч байдаггүй, бригад ч байдаггүй, намар болж байдаг, дараа нь өвөл залгаад ирнэ, эндхийн өвөл нь сэргэлэн болохоор, замдаа саатна гэж байхгүй, юу юугүй нөмрөөд л ороод ирнэ, горьгүй дээ! Уртаараа хагас жил, заримдаа түүнээс ч илүү болно, за тэгээд залгах хавар нь урин сайхан гэж хэлэхийн аргагүй, харин ховор зэвэр гэдэг нь туйлгүй.

	Аким гунигт бодлын жолоог хумьж, орчлон дэлхий дээр юу болж буйг бус, энэ усны ёроолд, завины доор нь юу болж буйг албадан бодлоо. Тэртээ доор нөгөө кинонд үзсэн шиг нь гадар хагалах мэт усны ёроолыг хагалж буй том загасны араас төрөл бүрийн жараахай сүрэг сүргээрээ шахцалдан, бас усны танхай гайхал хадран дундуур нь дайрлана. Энэ муу гайхлын тухай, аанай л бригадын дарга биз дээ, «Ганц мөнгөний хадран идэх гэж бүхэл бүтэн төгрөгийн талх цөлмөхөөс наашгүй!» гэж оновчтой бөгөөд уран хэлдэг сэн. Өнөр өтгөн сүргээрээ оторлож яваа торниун загасыг дагасан жараахайнууд юу үлдээснийг нь хамж, зарим нэг нь эрээ цээрээ баран сүргийнх нь дундуур шургалан орж цагаан загасны парвигар амнаас үмхсэн өт хорхойг нь хүртэл булааж авахад цаадах нь за гайгүй ээ, би тэсэж тэсэж байж байгаад сүүлээ нэг л шарвачихна шүү! гэсэн мэт нөгөө гайхал руу хялайсхийнэ. Сүргийн даамай загас тэгж байгаад нэгэнтээ уурсаж толгой гозосхийн, сүүлээ шарвахад нөгөө шороон түмэн жараахай усны гадар бидэртүүлэн харсан зүгтээ бут үсэрч, сайр савираар тарж бутрахуйд, цахлай тэр дор нь цоп-цоп, цоп-цоп гээд хүртчих нь тэр.

	Өдөр шөнөгүй харуул харж, хэзээ ямагт өлөн зэлмэн явдаг энэ шувуунаас загас жараахай амар заяа үзнэ гэж байхгүй. Гэдэс дотор нь тор шүүр мэт ямар ч хоол саатаж тогтохгүй, тун сая хяхарсан хоолой руу нь гулдгасхийгээд орсон амьд жараахай тэр даруй л сүүл доороос нь шохой шиг цагаан юм болоод годхийж байна. Боганидын хөзөрчдийн «Таны мэддэг алга!» гэдэг шиг л тэгээд гүйцээ. Цахлай гилэлзсэн хошуугаараа өд сөдөө цэвэрлэн, товор цагаан биеэ тордонхон байна. Уг нь орилж чарласан, тавтиргүй, харамч шувуу, гэвч нүүгээд алга болчихвол гол мөрөн одоогийн Боганида шиг бас л хуль болчихно. Цахлай маань биеэ цэвэрлэхээ больж, ягаавтар хөл дээр өндөсхийснээ, огцом жийж нисмэгц өвчтэй болоод тэр үү, бэртсэн болоод тэр үү, хөвж явсан нэгэн загасыг хопхийн шүүрэв. Цахлай шувуу бол ариутган цэвэрлэгч, цахлай загасны эмгэг хуучтайг болон барагтайхныг шүүрдэн цөлмөж гол мөрнийг цэвэрлэн, загасны удам угсааг бэхжүүлнэ, гүехэн усны жараахайг элдэн, тэдэнд болгоомжтой байхыг сургаж, биеийн тамирын дасгал сургууль хийлгэнэ.

	Акимын бодол ийнхүү хөврөн байхад тор нь усны элсэрхэг цэвэрхэн ёроолоор мөн хөврөн байна. Торны дунд ачааны хөвүүрийн хөвч чичгэнэн хөвүүрүүд нь шомболзон бултганаснаа шумбан далд орохыг үзвэл хилэм ч юм уу, тул ч юм уу, яргай ч юм уу ямар ч гэсэн нэг том загас орчхож дээ. Яргай, эсвэл хилэм, танхай тулын аль нэг усны гүн рүү ирж, сүрэглэсэн загасны дундуур шургалан, зүгээр явж чадахгүй нудралцаж, идэш хоолыг нь ам өрсөн булаагаад зогсохгүй амандаа багтах зарим нэг алмайрсан загасыг өөрийг нь хүртэл үмхчихийг оролдон клубт орсон балмад шиг сээтэгнэж байхдаа, элсэрхэг ёроолоор ясан зүүлт нь сэмээрхэн хожигносоор тор мөлхөөд ирэхийг үзсэнгүй, тэгтэл ч цацаглан намирсан өөшний түмэн утас увайгүй хоншоорт нь шүргээд ирэв. Ямар гэгчийн юм ингэж гударч цэнгэхэд нь зүрхлэн саад хийснийг ухаараагүй дээрэмчин маань хоншоороо сэгсрэн, заламгайны нь тэнд өөшний гогцоо таарахыг мэдмэгц бажга алдах нь тэр. Махчид өөрснөө булаах шүүрэх дуртай, харин өөрийг нь барихад ёстой ясны дургүй.

	Хүч чадал заах гэж мангар хар тэнхээгээрээ ухасхийгээд үзэв. Энэ махчин бяртай, овжин шалмаг ч гэсэн яг доороо эргэж чадахгүй, заавал урагшаа ухасхийдэг болохоор торны мухар луу л зүглэнэ. Тэгээд хоолой ам боосон муухай юмыг урж тастахыг эрмэлзэн, тонгочин тийчилж алдавч гэнэтхэн бие нь хүндрэн торны буланд унаж, өөшний хөвч, холбогыг усны гүн рүү чангаана. Заарцаг загас айвуу тайван, яарах сандрахыг эс мэднэ. Таргалсандаа болоод хөдлөхөөс дургүй хүрэхийн зэрэгцээ, идэш тэжээл сайтай гүехэн газраас холдох хүсэлгүй тул торны амсраас ухарсхийн идээшилсэн хэвээр. Торны доод хөвч заарцаг загасыг идэшний ногоо шуудайлах мэт тастан хамж авна. «За ингэх л байсан юм! Бүү алмайр! Хэн ч болов, хэнийг ч болов, хэзээ цагт отож, барьж идэж байх юм!..»

	Боганидын загасчлах газар уртаашаа дөрвөн мод. Бараг үл мэдэгдэм, дөлгөөхөн урсгал даган дөрвөн мод хөвөхөд юуг эс бодох вэ дээ. Гэтэл энэ хооронд өөр өнчин завь ч үгүй тул ганц үгний солио хийх ч амьтан байхгүй. Боганидад Афимья Мозглякова л ор дэвсгэр хөнжил гудас, өөш тор гээд бусад элдэв эд хогшлыг манаж хоцорчээ. Бас Модон Киряга үлдсэн. Удахгүй энэ хоёр ч Чуш гацаа руу явчихна гэсэн сураг бий. Тэндхийн загасны хоршоолол эд хогшлыг баримт ёсоор хүлээн авч Афимья, Кирюшка хоёрыг ажилд томилно. Касьяшкийнхан Боганидад юу хийх юм билээ ёстой бүү мэд! Эх нь хэзээ язааны бодож сэдэж сураагүй чигээрээ. Завины цаад руу унжсан хөлөө савчуулан, тамхи баагиулж, жаргалтай гэгч нь нүдээ анийлган нөгөө л бөөрөлзгөнө, улаалзганынхаа тухай дахин давтан дуулж сууна.

	Есөн сарын шинэдээр тундр ахархан хугацаанд гал цогоор улаа бутран, улайсгасан төмрөөр хучсан мэт болно. Энэ бол умрын одой хус, нэрсний бут, улаан бургасны хатмал давжаа навчис улалзан буй нь тэр. Дээр нь ургасан тэрэлж хуйларсан гонзгой навчаа ид хүйтэн эхэлтэл тэсэн тогтоодог намаг балчиг барагтайхан эрээн даавуу шиг эрээлжлэн байна. Тэгсхийгээд тундр харлан царай алдаж, тэр дороо чармай нүцгэрэн энд тэндгүй халцарч өгөр саарал хад чулуу, хуурай бутнууд, хөглөрсөн хөвд, ялзарсан зууралдсан борог өвс мэдэгдэж, гагцхүү ойн цоорхойнууд л аньснаас улам тод, улам хурц улалзаж тэрхүү гэрэл туяа цасанд дарагдаж байж л сая замхарна.

	Мөдхөн орох цасны совинд автсан умрын даруухан нутаг энэ жилийнхээ эцсийн баярыг тэмдэглэж, үзэсгэлэн гоодоо талимааран долоогоос арав хоног хэртэй жаргалдаа умбаж байдаг билээ. Дараа нь тэр нутгийг сэвшээ салхи турших мэт нэгэнтээ илбэн, улаа бутарсан их түүдгийн галаас нэгэн очийг тастан үлээж, хэд эргэлдүүлээд унтраана. Гэтэл салхи зугуухан хүчээ авч нөгөө очнуудын хөдөлгөөн улам өтгөрөн, ийнхүү навчис унах огцом зуурын ажил эхэлж, умрын навчис задгай газар хөврөн, хийсэн эргэлдсээр бөхөх бөгөөд унасан хойноо өнгө нь ч үхэж гүйцэлгүй газраас жиндэн, хөвдөд наалдан үлдэхүйд тундр өнгөцхөн хагалсан хүрэн шороот хөрсөрхүү болдог сон. Гэвч одоохондоо газар амьсгаа хураагаагүй, үл мэдэгхэн ч гэсэн бүлээн амьсгаатай байгаа болохоор гол мөрөн, тундр гээд энэ их хараа гүйцэшгүй уудам нутгийн дээгүүр гандан буурах зуны үнэр хэд хоногийн турш эргэлдэн, нэрс, хар арц, мансуурам нэхшинг ханхлан, нүцгэрсэн улаан бургас уй гашуугаа тайлан, шүүдэр гэгчийг үзээгүй умард нутгийн сийрэг өвсний үндсээ хүртэл шим шүүсээ барсан хатанги гол ширжигнэн байна.

	Енисей мөрний эрэг ёроолгүй мэт цавчимлан асах тэртээ алсад үдшийн бүрий улам өтгөрөн бурганана. Холхи тэр умар зүгээс, өдөр шөнө хагасалсан тэр газраас уртын урт шөнө замдаа түнэрэн хүндэрсээр ойртон айсуй. Зуны цагт гэрэл гийсэн тэнгэр өөд хоёр урт ногоон тууз болон уусан нийлдэг, одоохондоо хоорондоо барилдан авцалдаж хараахан амжаагүй ч, мэдэгдэхүйц ойртсон голын хоёр ханан эргийг Аким хүү ширтэн харахад энэ үес холын хол байгаа ч гэсэн улам улам доошлон буух тэр нүсэр харанхуй өөрийг нь, эхийг нь, завь торыг нь, эргэн тойрон байгаа бүх юмыг нь хөхөн сорж буйг мэдэрсэн бүлгээ.

	Цахлай гасалж, ахууна уйлалдан, шувуу урт урт зэллэснээ амьсгаа авах мэт шаван бөөгнөрч, нүүхийн дохио болгон цугларан, нааш цааш хуйлран бүхийд Аким уйтгар гунигт автан хамаг бие нь янгинав. Уймарсан шувууд хавь ойрын бүх юмыг уймруулна. Тун удахгүй хөр хүйтэн энэ жигүүртний сүргийг төрөлх үүр оромжоос нь холдуулан холдуулан өмнө зүг шахан хөөнө. Харин одоохондоо бол хүзүүгээ ганайхаараа ганайсан харуулын галуунууд элс дээр зогсоцгоож, хун зөөлөн хошуугаа хап-хап хийлгэн ангалзаж, усны ёроолын шавраас идэх юм түүн тэмтчин, гай зовлон эс мэдэх, гашуун нясуун юм хүртчихсэн мэт байнга шооргонож байдаг цууцаль голын хөвөө даган ямар нэгэн юм хөөж, урт хөл нь дэгэлзэн бут дотор ятуу чимээ авсан мэт худганаж, хаашаа ч нүүхгүй хэр нь бас л сэтгэл түгшсэн шинжтэй. Усанд унаж эргэлдэх муусайн ялаа эрвээхийн тоо эрс нэмэгдлээ. Ус хөөсрөн, булан тохойд хөвсгөр хөөс эргэлдэн доороос нь загас задлан нэвтлэн байх нь туруханын май загас, бас Енисейд их ховордсон омолийн нүүдэл эхэлсэн нь тэр. Идэш хоол сайтай гүн газраар булуу цагаан бөөн бөөнөөрөө заарцаглан шаваарч, яргай, ороо цагаан загас энэ тэр өвөлжих цээлээ бараадлаа. Ийм үесээр өдөржин шөнөжин загасчилж болно, загасчлах ч хэрэгтэй. Гэвч Аким эх хоёр, улсын ажил хийж яваа биш, албан тасалгаанд байгаа биш, үйлдвэрийн суурь машин ажиллуулж буй биш болохоор нэг хоёр тор дутуу хаяж, гурав дөрвөн центнер загас дутуу барилаа гээд хохирох нь ч гайгүй хэрэг, эндхийн загасыг ямар барьж гүйцнэ гэж байх биш!

	Эх хүү хоёрын хүсэл бодол таарах нь элбэг учир хараа мөргөлдмөгц л бие биеэ дор нь ойлгоно. Эх нь арагш нь сэлүүрдэн завиа эргүүлж, Акимка эрэг рүү хаюурдаж аваачна. Эх нь шөл хийх загас шилж авах зуур, «А-ах, Самара хонгор минь! Уймраа намайгаа, уйм-ра-аа-аа намайг-аа-аа, уяр-уу-уу-улж үзээч-ээ-ээ...» хэмээн гунганан дуулах нь тэрүүхэндээ тун догь. Алгач хоёр шөл, цайныхаа дараа биеэ амрааж, галын дэргэд элс дээр хөлбөрөн амар жимэр амттай сайхан хурхирсан шиг хэвтэнэ. Ялаа ч байхгүй, шумуул ч байхгүй, дэлэнч ч байхгүй, нэмэрт нь нар багахан ч гэсэн бүлээцүүлэн баясуулна.

	Аким эхээсээ түрүүлэн сэрж, сэлүүрээ тар нярхийлгэхгүйг хичээн завиндаа тунасан усыг цацан юүлж наалдсан хог новшийг хусуурдан цэвэрлээд, загасчлахад хэрэгтэй чагт мод, дэгээ зэрэг бүх хэрэгслээ завиндаа аччихна. Тэгээд тороо ачих цаг болно, гэтэл хүний нойр тастах хайран. Түүдгийн дэргэд унтаж байгаа эх нь яагаад ч юм бэ, мушилзан байна. Үүнийг харсан залуу нойтон бахиалын түрий рүү нь эрэгтэй хүний өмд чихэж өмсөөд, загасны хайрс, гэдэс доторт дарайтлаа идэгдсэн нэг муу пальто хэдэрсэн хүүхэн ч гэх үү, годгор охин ч гэх үү энэ нэгэн эмэгтэй өөр шиг нь мангар амьтныг орчлон дээр төрүүлчихсэн байх юм гэж дахин дахин гайхширдаг билээ. Түүгээр барахгүй бүстэй, бүсгүй олон дүү нар, тундр, өдөр шөнийн заагийн энгүй уудам хязгаар өөд дөлгөөхөн одох их мөрөн, цэлмэг тэнгэр, үдэлтийн бүлээн амьсгалаар нүүр илбэсэн нар, хаврын газар цоо татан дэлбээлэх цэцэг, салхины сэвшээ, цасны цагаан, шувуудын сүрэг, загас, жимс, бут сөөг, Боганидаг түүнд бэлэглэжээ! Эргэн тойрон байгаа бүх юмыг цөмийг нь эх нь л бэлэглэсэн! Гайхалтай, ой тоонд оромгүй гайхалтай юм даа! Ингэхлээр эхийгээ өрөвдөж хайрлаж байх хэрэгтэй юм, тэгээд өтөлж хөгширсөн хойно нь орхиж хаячхалгүй, ингэж зүв зүгээр бэлэглэсэн амьдралын хариуд ачилж өргөж явах хэрэгтэй...

	Гэтэл эх нь өтлөх тавилангүй байжээ. Мань хүн хавар нь Аким, Касьянка хоёрыг эргэх гэж Плахино ордог, хамтралаас мөнгөө авдаг, хурлын дараа улаан буланд найрладаг, тэгээд харчуултай голын эрэг хавиар нуугдаад байдаг байж. Зун нь болохоор Палхиногийн нэгэн хашир туршлагатай хүүхний зааж өгсөн дагуу нууцгайгаар ямар нэгэн өвс буцалгаж уугаад байж.

	«Долоон амьтан вандан дээр байж байна! Болоо юм биш үү! Артелийн тогооноос хойш энэ хэдийг нь өлбөрүүлчихгүй өсгөвөл их юм, найм дахийг нь хэн бөөцийлөх юм бэ? Касьянка, Аким хоёр сургуулиа хаях хэрэг үү. Бичиг үсэггүй бол тэр хоёр гол дээр нэг насаа барна. Бичиг үсэг сурчихвал Касьянка хүүхдийн цэцэрлэгийн хүмүүжүүлэгч ч юм уу оёдолчин болчихно, Акимка Кирюшкагийн оронд загасны дарга болно» хэмээн Афимья Мозглячиха үглэнэ.

	Эх нь үр зулбах ханд уухынхаа өмнө үхсэн бугын шийрийг газар ухан булж, босго доогуураа учигтай зүү хийгээд, уусан хойноо наар дээрээ «Тэнгэр дээдэс минь, өршөөж хайрла, Иерусалимын буянт өдөр лүндэн буулгах диваажингийн үр сад минь, түүнийг уг язгуураар нь устган мөхөөж болгооно уу» хэмээн давтан давтан шивнэж хэвтэв. Энэ уншлагыг Плахиногийн нөгөө хүүхэн зааж өгсөн бөгөөд бүрэн тогтоож чадаагүй тул бичиг үсэгт тайлагдсан Касьянка охин цаас дээр бичиж аваад эхийнхээ мартсан газар нь цаасаа харан сануулж суув.

	Найм дахь хүүхэд эхээсээ зулбан оджээ. Ямаршуухан амьтан байсан, хаашаа, яаж арилсныг хэн ч үзээгүй. Эх хэдэн өдөр хүлцэнгүй номхон байснаа, гай зовлонгоо биеэсээ зайлуулах гэсэн мэт толгой сэгсрэн «Жа-аа яа-ахав!» хэмээжээ. Тэгээд нэг хэсэгтээ урьдын адил тоглоом тохуу хийн, хүүхдүүдээ цаашлуулж, тамхиа нэрсэн шиг байсан авч нэг л сэтгэл түгшин биеэ чагнаад байгаа шинжтэй, ер нь умард нутгийн мөнх гунигийн сүүдэр, мах ясанд шингэсэн айдсын харанхуйд үе үе бүдгэрэх нь мэдэгдэж, тэгээд эх нь байн байн ууцаараа базан дуу алдаж, «Ой-ой, энэ синь, юу гээц болз байна аа?...» хэмээн нүдээрээ асуух нь улам олширлоо.

	Эх зуны хооронд нуруу нь бөгцийн, эмэгчин хөгшин баавгай шиг хөл нь майхийж, хацрын нь улаан туяа арилж хариугүй өтлөөд, нүдэнд нулимс гүйлгэнэн салхинд явахдаа нуух нь гоожиж, зогсоо зайгүй чичвэлзэх хоёр нүднийх нь буланд цагаан нуух хатаж үйрч байх болов. Мань хүн «Жүг-ээ-ээр, жүгээр болно!» гэж өөрийгөө болоод хүүхдүүдээ тайтгаруулавч ингэж хэлэхдээ инээж мушилзахаа аль хэдийн больж, дууны өнгө бүдгэрэн, харцны гал харьжээ. Түдэлгүй тамхиа хаяж, дуулахаа больж, тэгснээ яриа хөөрөө тасарч, албан хүчээр хооллохчоо болж, харсаар байтал сульдаж доройтоод ирэв. Загасандаа яваагүй, голын эрэг дээр тороо завь руугаа хийж байхдаа л мань хүн уруулаа гэнэтхэн яз хазаж, торныхоо хөвчийг алдан, завины цавчмал шовх хошуу дээр гэдсээрээ налан унаж ямар нэгэн юм шахаж гаргана. Царай нь тас хар, аягандаа биш, түлэгдэж хоцорсон гансны толгойд ёнхойгоод орчихсон мэт хоёр нүд нь үхрийн нүд шиг харлан гялалздагаа больж, наашаа бүлтэлзэн орос хүүхнүүдийнх шиг жигтэйхэн том цайвар болно. Тэр бээр «И-и-и-ий!» гэж гасална. Түүнийг харсан хүүхдүүд нулимсаа гоожуулан «Ээз-ээ, битгий л дээ! Ээз-ээ» битгий л дээ!» гэж орь дуу тавьцгаана.

	Эх нь дотроо ямар нэгэн юмыг хүчлэн давж, ууц нуруу нь таталдан бэгцийсээр завины урд талын суудал руу мөлхөн очиж, сэлүүр аваад загасчлах газраа хүрэн хүртэл «О-о-о-ой! О-о-о-ой!» гэж өрөвдмөөр, аймаар гаслан гийнана. Гэхдээ аль нэгэн уншлага тарни санаж олох гэж оролдон махыг нь гартал яз хазалсан уруулаа өмгөнүүлэх нь гангинаж гаслахаас аймшигтай. «Батал, бөхөл... өвчин эмгэг өвдөх хавдахын аль нь ч байхгүй өрлөг тэр нутгийнх шиг... О-о-ой! Бүтээж үз, гэтэлгэж үз... бие махбод, яс, шөрмөсийг минь бэхжүүлж хайрла... О-о-ой! Якимка минь, би тэсэхгүй нь! Цаашаа тэсэшгүй нь! Хүү минь, си яагаад жүгээр хараад байна аа? Муу ээждээ туслаац дээ, бурхан минь!».

	Адгийн муу тэнгэр бороо, нойтон цас холин шавуулж, хоёр загасчныг дуудаад дуу хүрэхгүй, хашхираад хоолой хүрэхгүй орчлон ертөнц, хүн амьтнаас бүрмөсөн тусгаарлав. Хязгааргүй орчлонд хаягдсан хөвүүн, өөрийгөө эрэмдэг болгосон өвчтэй хүүхэн хоёр нэг нь завиныхаа урд сэлүүр дээр, нөгөө нь арын хаяур дээр зүүд зэрэглээ шиг бөөцийнө. Аким эр хүний хийдэг ажлын хамаг хүндийг үүрнэ. Торны доод талын хүнд хөвчийг чангаана, тороо шонд өлгөнө, загасаа буулгана, завиа уснаас оосорлон чирч гэрээ хүргэнэ, хийхгүй ажилгүй, хамаг юм нь шал палхийн нужигнаад л ядрах, норох, даарахын туйлд хүрнэ. Хоёр хасаатай, бүдүүн ширхэгтэй хоёр зуун метрийн том тороо хүчлэн хүчлэн хүвэн татахад тор юунд нь загас элбэг орж овооролдон буйд баярлах сэтгэл ер төрөхгүй, гагцхүү нойтон хүйтэнд хага хага саарьтаж бээрсэн гар нь янгинаж, «цаашдаа юу болдог бол? Юу болох вэ?» гэх нэгэн битүү түгшүүр сэтгэлийг эзэмдэн зовооно.

	Тэгээд ядарсан туйлдсан, өвдсөн зовсноо спиртээр дарж мартагнахыг оролдоно. Эхлээд уунгуут хоёр нүднээс нулимс гооживч ажиллахын тулд бүлээцэх хэрэгтэй, тэгэхлээр уухгүй хаачих вэ дээ. Аким ч амархан дасчхаж. Харин эх нь уусан юмаа буцааж гаргаад байх болов. Чичгэнэсэн гараараа эрүүгээ шувтран арчиж, ус руу, спиртдээ түлэгдэж цайраад уур савсан буй цувныхаа энгэр лүү гөлрөн харснаа арга барагдаж гайхаш тасарсан харцаар хүүгээсээ аль нэгний тухай асуух мэт нүд нь дүрлийнэ.

	Аким тээршээн уцаарлах гэж дүрэмдэвч, чухамдаа айдаст автан дэмий л салхины өөдөөс хараа буруулж анивчина. Эхдээ яаж ч тус болж чаддаггүй. Төлөвлөгөө дутуу хойно ажлаа хийгээд л, загасаа бариад л байх хэрэгтэй. Загасчилж дуусаад юу авах бол? Хэдий хэр юм авах вэ? Ам бүлээ юугаар тэжээх вэ? Юугаар хувцаслах вэ? Эзгүйрч буйдашсан Боганида гацаанд, хөл тасарч эл хуль болсон энэ эрэг дээр цөмөөрөө мажийх хэрэг үү? Хөвүүн арга барагдан, унтууцах харамсах хослон, сэтгэл түгшин зовниж, зарим үе том харчуул шиг муухай билэндэж, эхдээ «Жа, яачихаа вэ Бүзэглэз, наргиз, хүүхэд хийз явах сайхан байгаа биз дээ. Одоо бид нар яах болз байна?!» гэж хэлмээр санагдана. Өвчтэй хүн аливаад соргог болохоор залуу халуун насандаа өтөл чавганц мэт болсон эх нь тэсвэр тэвчээр гаргаж, ажилдаа мэрийн улайж гэмээ цагаатгахыг хичээнэ. Борооны цув, нойтон савхин бээлий угласан эх завины ирмэгийг түшин ачааны тавиур луу очиж, орь дуугаа уруултайгаа хамт тас зуун, тороо сахин зогсоход гар нь хөвчийг хар аяндаа сэлгэн татаж байна. Гэвч удаан ингэж чадахгүй, байсхийгээд л татаж буй тороо алдчих юм уу, татахаа больчихно, тэгэнгүүт нөгөө «ахлагч» маань түүнийг улангассан харцаар сүлбэнэ, харц ч гэж ёстой жад, сэрээ л гэсэн үг. Цаадах нь тороо шүүрч, хоёр гараа бушуухан бушуухан сэлгэн татаж эхлэвч нойтон торноос загасаа гаргаж авах тэнхэл хэзээний дуусаж гар хуруу, ууц нуруу нь хөшчихөөд, тонгойх л юм бол толгой нь дийлээд, орсон загас нь овоорон язганаж буй нойтон тор луу хамраараа мөргөчихнө. Тэгээд нуугдаж тоглож буй мэт дүр үзүүлэвч хоёр нүд нь орой дээрээ гарчихсан, юу ч үгүй хэгзэлж хэмлэчихсэн уруулаа татвагануулан «Өвчин ч үгүй, цус ч үгүй, шарх ч үгүй хөгжүүн хөхиүн зүрх, ясанд... үгүй яасан их өвдөх юм бэ, ой-ё-ё-о-оой!... Эзэн тэнгэрийн таалал нэг, танай... манайг... өршөөж хайрла, бурхан минь, өршөөж хайрла, сайхан эзэнтэн минь!...» хэмээн нөгөө л уншлагаа шивнэж байна. Аким уурлан

	— Сүзэггүй байз худлаа үглэз байх ямар хэрэг байна? гэснээ тэр даруй уураа барин, — Бурхан тэнгэр гээд байгаа чинь оросынх, синий эх синь орос хүн бис сүү дээ! гэхэд эх нь

	— Хүү минь, бурхан гэдэг чинь ганцхан байдаг юм гэж Плахиногийн хүүхнүүд ярьж байна билээ хэмээн номхон хүлцэнгүй өчөөд зовлон хурсан нүднийх нь зовхи бууна. Үүнийг сонсоод амьд мэнд гарахын тулд эх нь аль нэгэн зүйлд итгэж, ямар нэгэн юм тус болно гэж найдаж байх хэрэгтэй юм байна гэдгийг хөвүүн бүрэн эс боловч бүүр түүрхэн ухаарна. Эх нь олон түмэн хэзээ ч гэсэн тусалдагт дасчихжээ. Гэтэл Боганидын хүн ард тараад тараад явчихсан хойно бурхны тухыг алдуулахаас өөр арга даанч байсангүй. Гэвч эх нь бурхны өмнө буруу хэрэг их үйлдэж, бөөн нүгэл тарьсан бололтой, цаадах нь өөр лүү нь эргэж, нигүүлсэнгүй дүрээ ер харуулдаггүй. Тэгж тэгж эх нь нэг өдөр бүрмөсөн хэвтэрт орж, загасандаа явж чадахгүй болов. Чингэмэгц их хүү нь чичиртлээ уурсан, хараалын мууг тавьж, загас идээд байдаг юм чинь, барьж чадахгүй яах вэ хэмээн хоёр муу дүү бандийгаа завинд хөөн суулгажээ. Тураалын эцэст хүрч арьсных нь цаанаас бүх яс нь ширхэг ширхгээрээ гэрэлтээд байгаа мэт болсон Касьянка охин гэрийн эзэгтэй, голомтын сахиулын үүрэгтэй хоцорно. Байнга нойр дутууг хэлэх үү, бас дааж давшгүй ажилдаа болоод охины толгой нь эргэн, хамраас нь цус гоожиж, ажилдаа туйлдсан настай авгайчуулынх шиг гар нь бадайран янгинана. Эцэж цуцахыг мэддэггүй Касьянка нь ингэж байгаад бас тамирдан доройтож, тэгээд цөмөөрөө балрах нь тэр гэдгийг Аким мэднэ.

	Нүүдэллэн одох шувуудын өөдөөс, гол уруудан ирсэн нэгэн онгоцоор, Афимья Мозглячиха эд хэрэгслээ авах гэж ирээд, Касьяшкинхныг эргэн гэрт нь очиж, «өвчин ч үгүй... таалал нэг... шарх ч үгүй, янгинах ч үгүй...» хэмээн хэдийнээ дэмийрэн солиорч эхэлсэн эхийг нь ажиглан хараад толгой сэгсрэн, 

	— Энэ бүсгүй наргидгаа наргичихжээ. Үхлийн чинь таалал л ирж дээ. Хязгаарын төв рүү эмнэлэгт очих хэрэгтэй хэмээн хүүхдүүдийг хамтралаас хүн ирж аваачна гэж хэлээд эхийг нь саяныхаа онгоцоор аваад буцжээ.

	Тэгээд гол дээгүүр бүр зайр гүйчихсэн хойно «Зоригт» гэдэг тоног төхөөрөмжийн уурын онгоц голд байгаа усны гүвийн тэмдгийг цуглуулан түүсээр Боганида руу сурмаг орж ирэхэд касьяшкийнхан загас авахаар ирж байна гэж боджээ. Гэтэл халтирамхай бөгөөд хөнтрүү шатны модон бариулаас зуурсаар, тос дааж харласан жигтэйхэн танил модон хөлтэй хүн араараа ухран бууж, эрэг дээр гарч ирмэгц тэврийнхээ энгээр хэдэн хүүхдийг хурайлан авч, нүцгэн нойтон нүүрээрээ тэдний ширүүн үстэй толгойг нудчин, нулимсаа барьж чадахгүй түгдчин, «Ээ, өнсин амьтад, өнсин амьтад!» хэмээн дахин дахин үглэвч уусан дарс, уй гашуу, салхи савирын алинаас болсныг бүү мэд, Модон Кирягийн хоолой таг болчихсон учир «Өнс-өнс-өнс» гэх төдийхнөөс өөр юм эс сонстож, чухам юу ярьж, яагаад ингэтлээ харамсан уйлсныг хүүхдүүд учрыг нь олсонгүй.

	Касьяшкийнхныг «Зоригт» дээр доор нь гаргаад тавилчхаж. Эзгүйрч эл хуль оргисон Боганидаас аль нэгэн зүгт хөвөн одохдоо хүүхдүүд баярлаж, онгоцны талбай дээгүүр нааш цааш гүйж харайлдан, инээдэм наадам болцгооно. Аким, Касьянка хоёр уй гашууд автахыг оролдон, дүү нараа томоотой байлгахыг эрмэлзэвч зөвхөн өмнөхөө харж, уй гашуугүй аж төрж дасчихсан болохоор тэр хоёр ч өөрснөө гуньж гутарч эс чадах бөгөөд «үхэл» гэдэг үг ч тэд нарын эхтэй ерөөсөө дүйж авцалдаж өгөхгүй, мөрөөрөө байж байсан эх нь яагаад ч юм бэ, юунаас тэр билээ, ор тас алга болчихсон гэхэд итгэхийн аргагүй. Тийм хүн гагцхүү амьд сэрүүн байгаагаараа л санаанд буухаас өөрөөр буухгүй.

	Модон Киряга Касьянкаг байшин будаж шунхдах, шохойдох ажилд сургахаар техник мэргэжлийн сургууль руу аваад явчхаж. Үлдсэн хүүхдүүдийг нь Плахиногийн гацааны зөвлөл Енисейскийн өнчин хүүхэд асрах газар онгоцоор хүргүүлэв. Харин ганц Аким л сайхан «Зоригт» онгоцонд ажил хийх мөрөөдөл өвөрлөн түр хоцорчээ.

	Тэгээд өвөл нь хотын сургуулийн дотуур байранд сууж, сангийн хоол хороож хоног төөрүүлэхдээ, номдоо шалихгүйг хэлэх үү, ихэнх цагаа сургуулийн оронд онгоцны буудал дээр өнгөрүүлж, «Зоригтыг» засах, өвөлжүүлэх ажилд сайн дураараа үнэн голоосоо тусалж, харахад царай муутай, ширүүн дүртэй энэ онгоцны бие байдал, зан авир, сонин хачин намтар түүхийг нэгд нэгэнгүй судалж авчээ. Гол усны ажилд чин үнэнч, ажилсаг хүү учир онгоцны багийнхан түүнд нүүр өгөн дотносож, хөвүүн ч тэдэнтэй өөриймсөг болж, тийнхүү хавар эртээс аваад намар болтол их мөрний хамгийн гол ажлыг хийдэг «Зоригт» онгоцноос тусдаа яаж аж төрөхийг Аким үнэндээ мэдэхгүй болжээ. Үрэгдэж үнгэгдсэн, хонх ёнх цохигдсон энэ муу онгоц цөн түрэхтэй хамт л умар зүгийг чиглэн голын эрэг дагуух дохионы гэрлийг асааж, ус дундуур гүвийн улаан цагаан тэмдэг тавилж аймшиггүй зүтгэлэх бөгөөд Акимын бодлоор бол «Зоригт» энэ ажлыг хийж гүйцээгүй цагт их мөрнөөр явах ямар ч зам байхгүй, байх ч ёсгүй билээ. Намар болохоор «Зоригт» хадаалах мөсөнд хөөгдөн зуны хооронд будаг нь халцарч элэгдэн, ширүүн шуурганд нүдүүлсэн тэмдгээ цуглуулж, хамгийн сүүлд ажлаас бууна. За тэгээд заримдаа буудалдаа шургаж амжилгүй, орон сууринаас хол хаа нэг газар мөрөнд баригдан хөлдөх нь бий бөгөөд тэгэхэд онгоцны багийнхан төрөлх тэргээ зөнд нь хаяж орхихгүй, эрэг дээр газар ухан сууц барьж, «Зоригтыгоо» харуулдах, мөснөөс нь гэсгээн салгаж, онгоцныхоо нэр, бүхээгийг тодруулан будаж, чанга яригч, мотор, жолоо, өрөө тасалгааг цэвэрлэн чигжиж, сайхан тордож янзлаад, бөөрөнхий моднууд дээр гаргаж, өөрийнх нь эргүүлгэн татуургыг ашиглан цаламдсан бух шиг чангааж аль нэг тайван газар ч юм уу, булан тохойд ч юм уу хөл хөдөлгөөнгүй нэгэн салаанд ч юм уу, нэг үгээр хэлэхэд цөн түрэхийн үед цөм дайрчихгүй газар чирч аваачна.

	«Зоригт» дээр зам тохижуулах талаар хамгийн том дарга нь Парамон Парамоныч Олсуфьев бөгөөд тэр хүн жигтэйхэн сүр бараатай эр тул түүнийг өөр онгоцонд, ялангуяа суудлын онгоцонд явуулж ажиллуулахын нөхцөл байхгүй, тэгэх юм бол улс амьтан дүр байдлаас нь айн сандарч, дуу хоолойноос нь бол бүр мэгдэж хоцорно. Парамон Парамоныч тухайн үедээ өөрсдийг нь нэг бүрчлэн шалгасан шиг шинэ хүнээс «улсын шалгалт» аваг гэж онгоцны багийнхан хөвүүнийг сайх эрд тушаажээ. Гэхдээ түүний хувь заяаг урьдчилан шийдчихэж байгаад тушаажээ. Аймаар догшин дарга ирмэглэсэн хөмсөгний цаанаас нүдээ гялсхийлгэн

	— За хүн гуай, юу чаддаг вэ? гэж хүржигнүүлэв.

	— Юу с садна! гэж Акимка жонгинуулан Модон Кирягийн сайрхдагийг санаандгүй давтаж, тэгснээсээ болоод улам айдас нь хүрэв. 

	Парамон Парамоныч гутаарийнх шиг уруулаа мурийлган ярвайж, амьсгаагаа онгоцны уурын тогоо мэт сүртэй гаргалаа. Тэгээд

	— Ха! хэмээн эрэг дээр түлээ шиг хураалттай байсан хийн баллон руу хуруугаараа чичихэд эдгээр эдийг «Зоригт» дээр гаргах хэрэгтэй юм байна гэдгийг Аким ойлгов. Аваачих л ёстой юм бол аваачилгүй яах вэ. Мань эр баруун мөрөө тослоо. Онгоцныхон инээдээ барьж ядан, жаран таван кило жинтэй баллоныг хүүгийн мөр дээр тавьж өгөөд зугаагаа гаргах гэж хамаг ажлаа орхицгоов.

	Аким шатаар өгсөж явахдаа, баллон нь алхаж гишгэхийн тоолон хүндэрч, улам хүчтэй дараад буйг мэдрэхийн хамт, гайхах нь айхаар солигдон, тэгтэл яагаад ч юм бэ, тэнгэр, гол, нар, «Зоригт» онгоц бүгд улааран хүмүүс улаан дэвхрэг болон үсчицгээж, улаан ус руу бутарч орцгоогоод...

	Шатны дунд хэрд Аким ёроолгүй улаан нүх рүү хазайж эхэлсэн авч, гагцхүү хариуцлагыг ухамсарлан, бас авч яваа гялалзсан эргүүлэгтэй, түймэр дүрсэлсэн зурагтай, будаг шудагтай юмнаас айхдаа, бодвол их үнэтэй эд биз, арай унагачхалгүй хөл дээрээ тогтож байв. Унавал хамт л унана, ийм гоё, ийм үнэтэй эдийг живүүлчхэж болохгүй, тэгэх юм бол Парамон Парамоныч даргаар төлүүлнэ... Мань эрийг шатнаас унаад агаарт явахад шүүрэн авцгааж хөл дээр нь тавьжээ. Тэгээд улаан үүл замхармагц, өөрөө баллоноо тэврээд зогсчихсон, эргэн тойрон хүмүүс инээлдэж байхыг үзэв.

	— Ганцхан тэнгэр бурхан л бүхнийг чадна. Үүнийг тогтоож ав! хэмээн дарга бах нь ханасан бололтой пар пар хийлгээд хуруугаа гозойлгон, харин унаж үхэх гэж байж баллоноо алдаагүй чинь чамд хэрэгтэй л үзүүлэлт! хэмээн нэмж сургамжлав.

	Аким Парамон Парамоновын дууны өнгө, нэг их ад үзээгүй үгний аясаас үндэслэн хэрэг явдал нь овоо бүтэмжтэй болох нь гэж дүгнээд горьдлого төдийхөн байсан найдвар нь дэгжээд ирлээ. Мөн энэ «Зоригт» дээр тогооч хийдэг даргын гэргий гэж цайвар үстэйгээс биш яг л хар хүн шигээ биерхүү, нүсэр том нэг авгай Акимыг загасаар хийсэн бялуугаар хооллож, хүүгийн яриаг сонсож суухдаа хар хүнийхээ «залууртай» огт адилгүй хамар юугаа өрөвдсөн янзтай шуухитнуулж, «Ээ, муугаас зайлуул! Ёстой чимээгүй аюул байна даа!» хэмээн дуу алдаж, хоёр гараа байн байн наманчлахыг үзээд, шалгалт сорилтыг давж «Зоригтын» хүн болжээ гэж Аким бүрмөсөн итгэжээ.

	Аким дагалдан юм уу, нэг муу нусгай жаал шиг биш, зам тоноглох багийн жинхэнэ бүрэн эрхт ажилчнаар орж бусадтай адилхан цалин хэрэглэл авах болов. Томчуулын дунд ганцаардуулахгүй гэж, бас хүнд хүчир ажил руу дайрлаад байлгахгүй гэж (Аким Боганидад аж төрж байх үеэс чармайхаараа чармайж байж хоолоо олж идэх ёстой гэдгийг ухаарсан болохоор ажлын аль хүндийг л барьж хийх гээд байдаг юм) Парамон Парамонович өөр нэг хөвүүнийг ажилд авч, тэр хоёрыг архидахаас бусад хамт олноороо хооллох, цалингийн шагналаа хуваах гээд өөр бүх төрлийн сайхан юмнаас хэзээ ч, юун дээр ч гадуурхаж хохироохгүй. Парамон Парамонович өөрөө нүсэр ууна. Тэгж уусныхаа дараа хүн төрөлхтний өмнө үйлдсэн энэ ужиг гэмээ, өөрийнхөө «хор хөнөөлтэй» нөлөөний тухай сургамжтай яриагаар цагаатгаж, биеэ өөлөн аль муугаар хэлнэ. «Залуу нөхөд минь, над зэргийн ухаантай, туршлагатай хүн өдийд хаа байж байх сан бол?» гээд Парамон Парамонович зөндөө удаан чимээгүй болж дээшээ их учир утгатай харж байснаа доош гудайсхийн хамаг урам нь тасарч «Миний энэ ховдог хоолой хамаг дэвших замыг минь залгичихсан юм!...» хэмээнэ.

	Дарга залууст зөв нөлөөлөхийг оролдон, муу зуршлаас хол хөндий байлгах гэхдээ соёлын зүйлд мөнгө эс хайрлан, онгоцны номын санг байнга шинэ номоор сэлбэж, бололцоо л гарвал тэднийг онгоцноос буулгаж бүжиг, кинонд явуулна.

	Енисейн доод биеэр зун ч гэсэн олон хоног үргэлжлэх догшин шуурга тавьдаг хойно намрын тухайд ярих юун бил ээ? Цасаар зүсэх мэт ороолгож, голын ус онгоцны хана даван шавхуурдаад ирэхийн цагт бүлээцүүлэх аврал Боганидын загасны газартай адилхан цорын ганц. Спирт. Бас тэгээд залуус эрэг дээр буусан хойноо ч мөнгө, цаг хоёроо хаашаа хийхээ мэдэхгүй. Загас, шувууны мах, жимс онгоц дээр овоолоостой болохоор хоол, бараг үнэгүйтэй адил, ажиллах амрах хоёртоо гар ганзага нийлнэ гэдэг жигтэйхэн. Хуурай газрын дон туссан усчид сэтгэлийнхээ хужирхайг ёстой цэг тэнийлгэж авна. Аль нэг газраас охид бүсгүйчүүд гараад ирнэ! Акимка арван зургаан насандаа анх энгэр зөрж, эх нь цахилсан нүдээ онийлгон «Яг намайг дуурайсан шүү!» гэж гар занган сүрдүүлж байсныг санажээ.

	Боганида! Боганида гэж! Хамаг сайн сайхан нь сэтгэлд хоногшин үлдэж бодогдоод, муу муухай нь бүрмөсөн мартагджээ. Чухамдаа муу муухай юм байсан юм уу, үгүй юм уу, харьцуулж жиших юм алга. Нэг удаа Боганидаг өдөр дайран өнгөрчээ. Усны давалгаанд алгадуулсан хоосон эрэг дээр ганц өнчин мөр ч байхгүй. Төрөлх эрэг нь нарийхан бут сөөг, шингэхэн өвс ногоо, хаг хөвдөөрөө тундртэй уусан нийлжээ. Гацааны муусайн модон байшингууд газар шигдсэн мэт, дээвэр дээр нь лууль хэмээх хүүрийн газрын хогийн шарилж ургажээ. Энд хэзээ ч ургадаггүй бавран цоржийн хөвөн толгой, халгайны наалдамхай үр энэ тэр хаанаас ч юм бэ, энд ирчхэж, бодвол ачааны онгоцоор өвс зөөсөн байх, тэгээд л үр нь энд үлдэж, эл хуль болох цагийг хүлээн шалны доогуур ч юм уу, нэг газар хэвтэж байгаад одоо ийнхүү соёолон дэлгэрчээ. Акимын өсөж өндийсөн, эх, дүү нарынх нь аж төрж байсан хамгийн захын жижигхэн байшин хавар цөнгийн мөсөнд дайруулан алга болж, бууриных нь ором элсэнд хучигдан тэгширч, хөгцөрч ялзарсан муусайн юухан хээхэн нь бургасаар таран арилжээ. Артелийн урт байшин дам нуруугаараа хугаран хотойж, яс мод нь жайжийн сууж эвдрээд цонхоо бүлт дарж, хугарсан цавчмал банз ёрдойлцон байна. Түүний цөмрөн унасан нэг хананы цаана мод зөрүүлж хадсан орос пийшин цагааран харагдана. Мозглячихын пингийн шавар цоохортон ховхорч жишүүхэн нүдэлж хадсан шаваас тогтоох савх мод нь энд тэнд ил гарчээ. Дэрвэгэнэн буй дээврийн давирхайтай саарал цаас, савлуурын хоёр шон, битүү ногоо элдэв томыг Аким тоогоогүй хэр нь хөсөр хаягдсан ч гэсэн одоо хүртэл мөчөөгөө өгөхгүй амьд мэт байх пийшингийн хурц цагаан өнгийг үзээд зүрх нь авччих шиг болжээ.

	Урт байшингийн нуранги дээр усан онгоцны чагнаалаар хийсэн антен бөх гэгч нь ёрдойж, утаснууд орооцолдон, сул үзүүр нь салхинд сөрвөлзөн хийснэ. Артелийн ширээний хөл байсан хоёр хожуул элс дотор харагдаж, дээр нь хөлөө атирсан хоёр цахлай чимээгүй зогсох ажээ. Жаахан дээхэн нь редодед гэдэг буурал өвсний дунд ширмэн тогооны хагархай анжисны хошуу мэт газар шаажээ. Нүдэнд тусах өөр юмгүй, харин ноднингийнхоо нахианд ороолдсон улаан бургас сэрвийлцэж, одой хус төмөр утас шиг мушгирч, адгийн муу зэрлэг өвс ногоо газар аваад, урт байшингийн дэргэдэх савхин гуталд дарагдаж дагтаршсан газар ийнхүү зугуухан сэргэж байгаа ажээ.

	Аким энэ бүх аар саар юмыг гүйлгэн харах зуур тоймложээ. Тэр хоосон байшингийн мухарт цайран цайвалзах пийшингээс хараагаа салгадаггүй, салгаж ч чаддаггүй... Тийнхүү саяхны хүүхэд ахуйн амьдралын зураг нүдний өмнө тодорно.

	Энд, энэ эрэг дээр артелийнхан хавраас аваад өвөл хүртэл ажлаа эмхлэн, Модон Киряга хурандаа шиг даналзаж, цагаан толгойт Касьянка дуу, амьдрал хоёрт суралцаж, бригадын тогоонд загасны шөл хийж, урт банзан ширээний ард өдрөөс өдөрт, жилээс жилд артелийн үйл ажиллагаа, үг яриа ноёрхож хар аяндаа төрсөн касьяшкийнхан болоод бусад бүх хүүхэд ажил хийдэг томчуулынхаа ард улаан байшингийн нөмөрт байгаа мэт өсөн торнисон билээ. Киноны дэлгэц болгон орлуулдаг цагаан пийшин дээр нэг туранхай хүн нохой алах гэж гэтэж яваа нь Цагаан соёотыг алах гэж буй хэрэг, тэгээд эх нь үл тэсэн «Харчуул аа, та нар синь яагаад жүгээр хараад байна аа?!» гэж хашхираад нохойг хөөж зайлуулах гэж харайлгав. Зайлуул, эх нь ч яах вэ дээ, хэзээд хүүхэд шиг амьтан байсан юм чинь. Гульшон гэж Хэрээ давааны цаанаас буга хөллөж ирсэн нен ястны анчин том эр пийшин дэлгэц дээр баавгай үзэнгүүт тийшээ хутгаа шүүрч ухасхийж байсныг яана. Загас барих цаг эхлэх гэж ёстой баяр наадам! Цагаан даашинз өмсөж, цэнхэр алчуур мөр лүүгээ унжуулан зангидсан эхийгээ мартаж болох уу? Нүдээ анихад л эх нь алчуураараа амаа халхлан, хадааснаасаа салсан шалны банзыг тачигнуулан, яаж товшилж байдаг нь чихэнд сонстоно. Алчуур дээр нь тагтаа дэрвэн нисэж, «Энх тайван» гэдэг үг нэг ил гарч, нэг далд орж бүхийд энэ чухам юу гэсэн үг юм бол гэж толгойгоо зовоохын хэрэггүй, энх тайван гэдэг чинь энэ артель, энэ бригад, энх тайван гэдэг бол өөрөө хөгжиж явахдаа хүртэл хүүхдүүдээ мартахгүй, орос пийшин дээр овооролдон хэвтээ тэднийгээ цахилж гялалзсан нүдээрээ хайж олоод ирмэж байдаг эх хүн. Хүүхдүүд нь балчир жаахан ч гэсэн, тэд нар бас л пийшингээс гулсаж буугаад шалны банз хяхтнуулан харайлж дэвсэлж, хэн нэгнийг тэвэрч зуурч, дээш нь тэнгэр өөд шидэлмээр байгаа шүү дээ. Энх тайван, ажил хөдөлмөр хоёр аж төрөхийн өнө мөнхийн баяр наадам билээ л!

	Аким ээжийгээ газар шороонд оршуулаагүй болохоор сэтгэлдээ оршуулж бас эс чадна. Нэг удаа хамтралын төвийн усан зогсоолд хүрээд ирэхэд нь цагаан даашинзтай эх нь эмнэлгийн аар саар юмаа боогоод барьчихсан чулуу дээр сууж байна гэж яльгүй ч гэсэн итгэнэ. Тэгээд эх нь «Якимка, Якимка минь! Си синь яасан удаан явдаг юм бэ? Би бүр хүлээз цөхлөө!» гэж хэлнэ. Ингэж боддог учраас Парамон Парамонович Боганида голын адагт газардаж гацаанд очихыг санал болгож, ямар ч байсан төрсөн нутаг, бас оршуулгын газар хэн нэгнийг нь эргэж, дурсан санах ч хэрэгтэй бил үү гэхэд нь Аким уруул нь чичрэн

	— Энд хэн ц амьдарц байгаагүй! Хэнийг ц энд оршуулаагүй! гэж нарийхан дуугаар чарлаад төмөр довжоог тар няр хийлгэн гүйж буугаад сэтгэлийн тав алдагдаж дотор гонсойвол очиж нуугддаг моторын тасагт оров.

	Парамон Парамонович үүнээс хойш Боганидагийн хавьд зогсъё гэхээ бүр больсон билээ. Дурангаа гаргаж загасчны суурин байж байгаад нуран унаж, газрын хөрснөөс арилсан, усанд идэгдсэн эргээс урт байшин нь гулсаж үгүй болсон, гуалин дүнз нь үерт автан арал хүйлсээр тарчихсан тэр нэгэн газар луу удаан гэгч нь дурандана. Гацааны яндангуудын утаа баагьж байсан газрыг лууль шарилж эзэгнэж, пин амаа ангайх мэт түрүүлгээ харан унаж, оршуулгын овгор шороонууд нэгдэн бут сөөгөөр нийлэн тэгширч, артелийн ширээний хоёр хөл алга болж, гагцхүү ширмэн тогооны хошуу хагархай элсэрхэг хөрснөөс ёрдойх бөгөөд түүний араас шороо шуурч, шороог нь даган өвс ногоо энэ нэгэн зүйлийг бас халхлан дээш мацна.

	Парамон Парамонович Олсуфьев зүүсэн дурангаа энгэр лүүгээ алдаж, хингэнэтэл санаа алдаад гүн бодолд хөтлөгдөн, «Цаг хугацаа, улс амьтныг нутагшсан газар орноос нь ховх татсан гэдэг ч үнэн шүү. Тэд амьдралын давлагаа дунд хөвж, давлагаа хэнийг хааш нь шиднэ тэнд нь л тогтож суурьшина. Тэгэхээр нэгэнт хүн байраасаа ховхорч, аргамж нь алдуураад давлагаа дунд талийж өгсөн бол газар дахь нутгийн тухайд санаа зовохын хэрэггүй гэсэн хэрэг...» хэмээн бодолхийлнэ.

	Нэгэн удаа Касьянкаас захиа ирж сураг нь гарав. Дугтуй дээр нь «Касьянова- Агафья Акимовна» гэж бичээстэй байлаа. Хачин шүү! Ахынхаа нэрээр овоглочхож! Үгүй, тэгэг л дээ. А— ки— мов— на! гэхэд чихэнд ч чимэгтэй сонстож байна. Захианд бичсэнээр Касьянка будагчны мэргэжил эзэмшээд нөгөө Красноярск гэдэг мундаг хотод ойрхон газар барилга дээр ажиллаж байгаа гэнэ!

	Аким уяран «Касьянка ч толгойтой л доо, хаа ч явсан газардахгүй! Харин нөгөө муусайн дүү нар маань яаж яваа бол? Ямар мэргэжилд суралцаж буй бол? Юу хийцгээх бол? Уулзвал зүгээр сэн» хэмээн бодов. Ийм нэгэн хүсэл төрснөө тэр дороо арилан одож, Аким Касьянкийн захианд ч хариу өгсөнгүй. Тэр хэзээ ч захиа бичиж үзээгүй, нэмэрт нь зав ч байсангүй, бас тэгээд энэхэн үестээ хэнээр ч, юугаар ч дутаж гуцаагүй явсан билээ.

	Гэтэл ямар нэгэн хорлогчинтой золиг өөрөө асаж унтардаг битүү төмөр дохионы тэмдэг бодож олоод Акимын тэгж сайхан жигдэрсэн ажил амьдралыг дахиад нэгэн үзүүрт үрэн таран хийгээд хаячихжээ! Үгүй энэ төвийнхөнд түүнийг сандаргаж, нэг газраас нөгөө рүү элдэж хөөхөөс өөр хийх ажил байдаггүй юм уу, хаашаа юм?! Зам барьж байгаад л больчихсон, түүнээс болж Боганида алга болсон, эх нь алга болсон, ам бүл сарнисан, гэтэл одоо дохионы тэмдгийг солиод бас нэг шинэ юм гараад ирдэг байгаа даа!

	«Зоригт» нэг хэсэгтээ загасчид суусан ачааны онгоцыг умар зүг баахан чирч, өөрийг нь арчилж хамгаалах ажил замарсан тул түдэлгүй өтлөн доройтож их замд гарах тэнхэл тасарч, хааяа нэг ойр зуурхны ачаа нааш нь цааш нь болгосоор хотын хаягдал зайлуулах үүрэг хүлээсэн авч, ус зөөврийн тэрэгний муу адуу шиг эрэг рүү духаа шаагаад зогсож байх нь элбэгшиж, дээр нь ажилладаг хосуудын сүүлч нь түүнээс явж одох нь тэр. Өвөл болоход «Зоригтыг» усан зогсоол руу чирч аваачаад, тэр түүнээс хойш дахиж гол мөрнөөр үзэгдээгүй. Хэрчээд хэрчээд хаягдал төмөр болгочихсон гэж нэг сураг сонстсон.

	Аким жолооны курст орж, өмссөн хувцсыг нь ч харсан, өдөр болгон бүжиг, кинонд гүйж байгааг нь ч харсан бүрмөсөн хотын хүн болжээ. Гэвч байн байн мөрний эрэг рүү очих бөгөөд зуны цагаан шөнөөр ногоо дээр хоёр өвдөг рүүгээ эрүүгээ шааж, их мөрөн алслан одож замхран үгүй болох тэртээ холхийн цэнхэртсэн уудам руу ширтэн суудаг сан. Түүнийг цаана зөндөө олон гол горхи, нуур тойром бий, бүүр түүнээс цаашилбал цэвдэг хүйтэн далай бий, тэр далайг хүрэх замд хавар болгон соёолон дэлгэрч өдөр шөнийн заагийн энэ хүйтэн нутгийг гийгүүлж байдаг сордоо болор мөсөн ширхэгтэй цэцэг бий. 

	 


ЦАГААН УУЛЫН ТУХАЙ ЗҮҮД

	Тойрон аялагч гэдгийг барааг нь ч хараагүй, сургийг нь ч сонсоогүй цаг байсан сан. Аль нэгэн хүмүүн хожим нь ном бичих гэж л өдрийн од шиг хаа нэг үзэгдэхээс цааш байх биш дээ. Бүүр түүнээс өмнө бол нутгийн хүмүүст аялагч тааралдвал тэр дор нь эд бад хийчих юм уу, эсвэл тэр этгээдийг дайсны тагнуул байж болзошгүй хэмээх нэгэн их ноцтой шалтаг зааж их өртөг төлөөс шаарддаг байсан юм. Ер нь ч хэн мэдэх вэ дээ, тэр тойрон аялагчид яг тэгүүлж байх нь таарсан улс ч байж магад.

	Уолтер Мэккин

	 

	Нарийхан зөрөг яван явсаар жим болж, аягүй бол их зам дээр хөтлөн аваачдаг шиг хар багаасаа буутай ноцолдсон хүн аливаа хүмүүн талх тариагаар амь зуухаас биш, ан гөрөөгөөр амь зуухгүй гэдэг мэргэн гэрээс сургаалыг үгүйсгэн, хоёрын хооронд эрхлэн наадахаа больж, жинхэнэ ав гөрөө хийж, ангийн олзны ад хорхойны амтыг үзье гэсэн бодолд хэзээ ямагт гижигдүүлж байдаг билээ.

	Акимын дотнын анд Коля цаад зөрүүдийгээ болиулах гэж байдаг хүчээ гаргаж, чадах мэдэх арга мэх бүхнээ хийж, янз бүрийн аймаар явдлын тухай ярьж, өнчин хуучнаа дурсаж, харааж зүхэж, буу зэвсгийг нь ус руу хаяна энэ тэр гэж элдэвлэсэн боловч ямар ч нэмэр байдаггүй. Тэгээд болохгүй болохоор нь Коля, баавгайнд алгадуулсан хүн хожуулаас айна гэгчээр, тэр жил гурвуулаа Таймырт яаж хөгөө дэлгэснээ тов тод санаж, шувуун хөлт сельдюк Аким анд заавал явах юм бол ямар ч хань холбоогүй гав ганцаараа яв хэмээн түүнээс ам өчгийг нь авчээ.

	Туруханы тайгад байнга гөрөөлдөг анчид цөм өөрийн гэх дассан сурсан газартай учир Акимыг шинэ хүн болохоор түүнд бөглүүгээс бөглүүд, холоос хол, бүр Дюпкун нуураас доогуур, нэгтэй догшин ширүүн бургилж, нөгөөтэй намагтаж зуурмагтан байдаг Курейка голд цутгадаг Эндэ хэмээх жижигхэн гол дээр, хэн ч эзэмшээгүй нэгэн отгийг зааж өгч, тэр хавийн газрыг хуваарилжээ. Энэ өвөлжөөнөөс хамгийн ойрхны суурин Усть-Мундуйка хүрэхэд зуу гаруй мод. Энэ суурин руу хаврын тээврийн үед уурын болон өөрөө явдаг онгоцнууд ирдгийн зэрэгцээ зун нь ховор ч гэсэн жижиг онгоцнууд явдаг учир газрын зураг дээр түүнийг занга зурж тэмдэглэжээ. Курейкийн зүүн эрэгт, олон нуур, намаг балчгийн хаа нэгтээ, дүнсийн барайх уулсын дунд Агата гэдэг гацаа бий авч, сураг сонсвол, тэнд аль хэзээнээс нэг ч амьтан байхаа больсон ажээ. Курейкийн баруун эрэгт, Кулюмбс, Горбиачин хоёр голын цаад руу, Хантай нуурын хавьцаа өвөл зунгүй ажилладаг загасчдын бригад байх бөгөөд тэдний олзыг Игарскийн загасны үйлдвэр лүү онгоцоор зөөнө. Нэг үгээр хэлэхэд Акимын өвөлжих газраас баруун, зүүн тийш, эргэн тойрон хаашаа ч гэсэн гүйхэд хөл хүрэхгүй, хашхирахад хоолой хүрэхгүй юм.

	Ан авлах ярвигтай ажилд болон удаан суухад хэрэг болох хөрөө, сүх, царил, хадаас, сав суулга, хавх, хувцас хунар, хөнжил дэвсгэр, жижигхэн ухмал завь, давс, боорцог, керосин гээд эд хэрэгсэл, хүнс хоолны бүх хэрэгцээт зүйлийг цагийн урин дээр анчны өвөлжөөнд буулгаж өгсөн нисдэг тэрэгний жолооч «Хоёр Бельги, бүтэн хагас Франц чиний мэдэлд байна» хэмээн наргиан болгож өгүүлсэн билээ. 

	Доод биеийнх нь мод хөгцөрч, дээвэр нь хунгарласан зузаан цасанд дарагдан налмайж, нийтдээ яйжийсан бяцхан модон байшингийн орчимд эгэлгүй эл хуль, хулга дүлий ажээ. Акимын дотор арзасхийн нэг юм хөдлөх шиг болж, «Айж байна-аа-аа!» хэмээх нэгэн сэрэл хамаг биеэр нь сэнгэнэн, гол руу нь хүйт даагаад явчихлаа. За тэгээд өрвөн сөрвөн модтой, өмхий намаг ханхалсан, гойдын юмгүй энэ нутгийг далдын хүчээрээ даллан дуудсан, сэтгэл уярам шинэ сэргэг бөгөөд хаг хөвдийн нялхамсаг амьсгаа тунарсан ариун сайхан аглаг онгон уулс хүрээлэн байгаагүй сэн бол Аким бараг шантран бууж өгч, «Зугтъя! Урьдчилгаа мөнгөө буцааж тушаагаад гэрээгээ цуцалчихъя» хэмээх тээнэгэлзэх нэгэн бодол нь улам лавшрах байсан биз ээ. Гэтэл хот руу, бааз дээрээ буцаад ирсэн хойноо нөгөө өөрт нь хуваарилж өгсөн газрынхаа тухай, нөгөө «Хоёр Бельги, бүтэн хагас Францынхаа» тухай хэзээнээс нааш нутагшиж, ижил дасал болсон мэт бодон дурсаж, тэр ч байтугай Эндэ гол, тэнд буй өнчин муу байшинг санаад байх болсон нь хачирхалтай шүү. Чингэсээр цагаан уулсын тухай зүүд зүүдэлжээ. Мань хүн тэр уул руу яваад байгаа хэр нь ойртож очиж чаддаггүй гэнэ. Учир нь мэдэгдэхгүй сэтгэл уяран, бүдэг бадагхан гансран бүхийд Аким хүү амтархан санаа алдаад, аль хэдийнээс сэтгэлийн зовлон болж, өөр амьдралын тухай ч юм уу, хайр дурлалын тухай ч юм уу, далдуур догдлон ахуй мөрөөсөл нь тэр цагаан уулсын дунд бүрмөсөн шийдэгдэхгүй юм гэхэд, ямар ч байсан нэг учир нь олдож, байргашин томоожиж, газар дэлхийгээр хэрэн тэнүүчлэхээ больж, сэтгэл хоргодох юм уу, ая нь таарвал амьдралынхаа буурь бууцыг ч тэндээс олж мэдэх юм гэж боджээ.

	Хамгийн ойрхон анчдын буудал гэхэд л тав хоног явж байж хүрэх, ой тайга, уул нуруунаас өөр хэн ч, юу ч байхгүй газар энэ явдал чухам юуны учир, яаж болох ёстойг Аким өөрөө ч ухаарахгүй, хүнд ч ойлгуулж эс чадах сан билээ. Гэвч зөвхөн өөртөө найдаж, зөн совин, сэтгэл зүрхэндээ итгэж сурсаар удаж байгаа бөгөөд түүнээсээ болж нэг бус удаа золигтож явсан боловч өөртэйгөө л зөвлөхөөс өөр аргагүй болдог ажээ. Аким дотор сэтгэлдээ итгэмжлэн, бие сэтгэлээ дур зоригоор нь зөнд нь орхисон болохоор юутай ч тохиолдож учрахад бэлхэн, хэн ч бай, юу ч бай, гайхаж эргэлзэхээ больж, аз эз аль нь ч таарсан аргагүй юм жамаараа явж байна гэж ойлгоно. Магадгүй чухам энэ амгалан тайван зан, ямар ч цаг мөчид яг хэрэгтэй бүхнийг хийчхээд цаашаа явахад бэлхэн байдаг чанар нь нарт хорвоод эсэн мэнд явж, гучин нас наслахад нь тус нэмэр болсон байж мэднэ (мань хүн буурь суурийг бодож ангийн гэрээнд гучин настай гэж бичсэнээс биш, үнэн хэрэгтээ бол хорин долоо ч хүрэх болоогүй. Харин амьдралын эргээ бусгаа санаандгүй цагт, дайралт довтолгоог няцаахад бэлэн бус байхад нь тохиолдвол жаахан базаахгүй байдаг юм. Тийм тохиолдолд хэрэглэдэг цорын ганц нүүдэлтэй, цорын ганц авралтай. Тэр нь дарс! Ээ, энэ дарс уу! Энэ муу заналт дайсан байгаагүй сэн бол, Аким өдийд хаана, ямар хүн явах сан бил ээ! Хаана, ямар хүн явах байсныгаа Аким, үнэнийг хэлэхэд, бүдэг бадагхан төсөөлөвч, ямар ч байсан үүнээс дээр, үүнээс өөр явах байсан гэдэгтээ хөгшин үсчин Парамон Парамоновяч Олсуфьев болон юм балгадаг, тэнэж явах дуртай бусад бүх хүний адил өчүүхэн төдий ч эс эргэлзэнэ. Тэгээд нэг уудаг нь эхлэхээрээ Аким биеэ голон уйлах нь элбэг. Ямар хүн байж болох сон билээ, болох төдийгүй бүр энүүхэнд нь тэр хүн нь байж байх шиг, гэтэл энэ муу хорлогчин дайсан, архичин салга толгой л түүн рүү нь очуулахгүй байгаа мэт гаслан уйлна... 

	Хамаг юм сайн сайхан бүтнэ гэхээс сэтгэл догдлон, бүх юм жин тан болсон Аким Эндэ голын адаг руу нэг аятайхан талбай дээр бууж, ачаа тээшээ бэржээхээр бүтээж хормойгоор нь чулуугаар даруулаад нисдэг тэргээ гар даллан үдэж, өгөршсөн ухмал улиасан завиндаа түрүүчийн жаахан юмаа ачаад отог буудал нь ямаршуухан байгааг мэдэж, намар цагийн голоор зам мөрөө турших санаатай гол өгсөн одов. Одоо цагийн анчинд шаардлагатай эд хэрэгсэл гэж зөндөө юм байх тул энэ усан дундуур уургаар хатган дор хаяхад арав, аягүй бол түүнээс ч илүү өгсөж уруудах хэрэгтэй байлаа. Аким хөнгөхөн уургаараа газар хатган урагшлах зуур соруултай анхилам янжуураа сорж, энд хэрхэн аж төрөхөө эргэцүүлэн бодож явав. Өвөлжөөгөө түрүүчийнхээ ирэлтээр янзалж сэлбэсэн авч, тордож эмхлэх юм бас зөндөө. Ойр хавьд анчин гөрөөчин ирээгүйн улмаас муудаж доройтоод нэмэрт нь аялагч, тэнүүлчид ирж сүйтгэжээ. Заадасных нь буланг хага цохиод түлчихсэн, үүдний дээрх саравчийг аваад хаячихсан, босго, шалыг нь юу ч үгүй сүхээр нүдчихсэн байсан. Шумуулаас болсон юм уу, хүйтэн нойтноос болсон юм уу, тэнэмлүүд юу ч атугай цонхных нь шилийг бүтэн үлдээжээ. Байшин дотор авах юмгүй балиартуулж, цонхыг нь хага цохиж, ширээ дээр нь хутгаар, ханан дээр нь сүхээр элдэв юм сараачна гэдэг бол орчин үеийн хонуулын тэнүүлчдийн заавал гүйцэтгэх үүрэг, түүнийгээ гүйцэтгэхгүй бол бах нь ханаагүй мэт сэтгэлдээ сэвтэй буцах шиг болдог байх.

	Хаалганы завсар заалхайг чигжиж гадарлах хэрэгтэй, цонхны хөмсөгний чигжээсийг шувуу, оготно сэмлэж ухаад онгойлгочихсон байгаа, түүнийг бөглөх хэрэгтэй, цонхоо нааж дулаалах хэрэгтэй, шал нь суучихсан байгаа, түүнийг өндөрлөх хэрэгтэй, за тэгээд хамгийн гол нь өвөлдөө хүрэлцэх түлээ бэлтгэн жиргэж, загас, шувуу, өөш бэлтгэн үүцэлж авахын зэрэгцээ одоо энэ тайга дундуур сойр, ногтруу үргээн, сэргэлэн давхиж, эргийн өтгөн бутаар зүтгэлэн гарч ирээд ус шал шалхийлгэн долоож, ойртон буй завь руу харан, шинэ эзэн маань ямаршуухан хүн бэ, яаж нийлж аж төрдөг бол? гэж асуух асуултын тэмдэг шиг гохойсон сүүлээ моосгонуулан буй Сарнай хэмээх тун сая Курейкаас худалдаж авсан гөлгөн нохойгоо сайн таньж авах хэрэгтэй.

	Аким Сарнайн үслэг сэрвээг базалж, соргог соотон чихнийх нь уг хулхиар маажлав. Нохой нь цэвэрхэн нойтон хоншоороо эзнийхээ өвдөг рүү шааж, дуулгавартай эрхлэн, доороос нь дээш өгсүүлэн харна. Тэрхүү харц «Чи намайг битгий л зодоорой, тэгвэл л бүх юм бүтэмжтэй байх болно» гэх ажээ.

	Нохойг ч заримдаа мөн дориун балбана шүү. Очиж очиж хамгийн номхон, хамгийн хэрэгтэй анч болоод ачлага эдэлгээний нохдыг л зодно. Ёотон иддэг, хөлөө бариулдаг, хав хав гэж хаа нэг дуугарахаас цаашгүй орон сууцын муусайн гударгуудыг яасан ч гэж зодох юм бил ээ дээ. Энд бол амьдрал амаргүй, хөлөө өгч бариулаад л гүйцнэ гэх биш, ажиллах хэрэгтэй, бас хэзээ хуцах, хэзээ чимээгүй байхаа мэдэх хэрэгтэй.

	Аким нохойгоо илбэн

	— Жүгээр, Сарнай минь, жүгээр! Юм хай, аль вэ юм хайгаарай! гэж тайтгаруулав. Аким хүүхэд, нохой хоёртой хэл амаа ололцож чаддаг, цаадуул нь түүнд хайртай байдаг нь цагаан цайлган сэтгэлийнх нь үнэн гэрч юм.

	Эндэ голын зэвэг жараахай элдэв усан дээр цагариг зангидаж, тул загас усны гүвээс холдосхийн, хадар намар цагийн хөвж яваа хог өвс, навч энэ тэрийг тэмтрэн, наалдсан өт авгалдайг нь залхуутайяа гударч, гулдасхийн усны гадар дээр тунарсан эргүүлэг үүсгэнэ. Буйд нутгийн хашраагаагүй тарган загаснууд завинаас яаралгүйхэн холдож, усны эргүүлэг, харгиа руу орохгүй наад хаяагаар нь сүрэглэн багширна. Мөдхөн хадар загас дараа нь тул, зэвэг тэргүүтэн уруудан нүүж гол эзэнгүй болно. Цээл, цүнхээл газар муусайн жараахай ч хамаагүй үлдвэл сайн сан, тэгвэл гутаарь өвлөөр түрсээ шахаж, нохойд ч, өөрт минь ч идэш хоолонд юу шиг байх вэ, бас тэгээд чарамхийх юмны маань гол болох өөшинд хэрэглэхгүй юү.

	Эрэг орчмын бут сөөгийн цаана нүцгэрсэн нигүрсэн төгөл дунд өвөлжөөний хотойсон дээвэр харлан харагдана. Байшингийн яг ар талд гунан бухан дайтай хагданд баригдсан нэг хад доороосоо ч юм уу, дотроосоо ч юм уу, амьдрал нас хоёр нь уртаашаа хорьхон сажен хэртэй шандын усыг шахан гожгодуулна. Ийм нойтон, ийм ширэлдсэн газар анчид отог бууц барих нь ховор, харин энэ бууцыг нэг хоёрхон өвөл ашиглахаар барьсан бололтой, бас босгосон анчин нь ус, түлш, ав гөрөө л дэргэд байвал бусад нь над падгүй гэх лазан залхуу амьтан байжээ. Өдийд тосорхог харлах мөчиртөө жаварт жиндсэн сүүлчийн хэдэн навчистай улаалзганын бут нөгөө чулуу, шанд хоёрыг хэрэн барилдаж, шандын хөвөөгөөр үеэ өнгөрөөсөн навчаа гүвчхээд шүхэрлэг иш нь сэрвийж сөрдийлцсөн урианга жигдрэн жагсаад, туулайн тагнайны бут тоосрох үрлэн үрээ шандын ховил руу гүвж, чулуу руу налан тэмүүлжээ. Доороос нь сортоо нь унтарсан хонин зангуу, анхны хяруунаас ч байж магадгүй, шүхэрлэсэн өндөр өвс ногоо гандан унаснаас гялсхийх төдий гэрэл үзэж хэнзэрсэн нарнаас ч юм уу сэргэсэн найтаам өтгөн хэр нь ээ шүүслэг цэцэглэсэн лавшига гэрэлтэн, ноцоргоно юм болгон руу зүтгэлэн наалджээ. Аким нисдэг тэргээр түрүүн ирэхдээ шандын хавиас үйсэн саваар дүүрэн болж гүйцээгүй улаалзгана түүжээ.

	Одоо салхинаас өмнө бут сөөгийн гүн рүү орж, мойлны яс торжигнуулан, нэрс амтархан иднэ. Чухам энэ учраас модон байшингийн араарх битүү бут сөөгийг цэцэрлэг гэж нэрлэжээ.

	Яг «цэцэрлэгтэй» залган, байшингаас нэг алхам төдийгөөс ховорхон хатгуур хуштай, сөрвөгөр гачууртай жалга гуугаараа буурал жодоотой, Эндэ болон түүний ширүүн урсгалт цутгалангуудыг даган одой хар мод ургасан туйл орчмын тайга эхэлнэ. Харин тэр гол горхины хавиас хаг хөвдөд хучигдсан нүцгэн дор газар задгайран бүхий нь тундрийн дохио билээ. Цэлмэг өдөр тайгын цаад бие нүдэнд үзэгдэх бөгөөд энэ гайхалтай зүйл биш ээ. Эндээс хагас зуугаадхан мод газар, түүнээс ч ойрхон байж магадгүй, жаран долоодугаар өргөрөг, Туйлын бүслүүр байгаа юм. Аким энэ өргөргийг «биетэй болгож» зориудын хил байгаа мэт ухаандаа харах гэж оролдоно. Хэдийгээр туйлын нутагт төрж өсөж, эндээ их юм үзэж, мэдэх болсон авч «өргөрөг» гэдэг номын үгийг сонсмогц толгойд байгаа бүх юм өөрчлөгдөж, эндхийн газар нутаг, аж төрөл ямар нэгэн өөр хэлбэр төрхийг олж, өргөргийн наад талаар ой мод, цэцэг жимс, бут сөөг, ойн шувуу, тайгын араатан, цаад тал руу нь энд тэнд нь нуур нүдэлсэн хаг хөвд, бут сөөг, нугас, галуу, цагаан үнэг, ятуу төдийхнөөс өөр юу ч байхгүй нүцгэн тундр буй мэт бодогдоно.

	Аким өвөлжөөнийхөө өнцөг дээр хараа тогтоон, намрынхаасаа доош суугаагүй буйг баяртай анзаарчээ. Тэгэхлээр нөгөө байшингийн доогуур ухахыг завдсан шандыг «цэцэрлэг» рүү татаж, эрэг талын хана руу гурван мод тулж, дээврийг нь зодгоор нөхөж тагласан ажил нь талаар өнгөрсөнгүй... Хүний гар гэдэг ээ. Барьж босгох ч юм, хямгадаж додомдох ч юм, хүний гар хүрэхгүй бол ойн байшин хүртэл өтөлж доройтох юм даа.

	Гэвч байшин нь нэг л биш, ямар нэгэн юм түйвэргэж сандаасан шинжтэй. Жим дээрх хөвд хөлийн аяар дагтаршиж, чулууных нь халцарч холтрон, саяхан огтолсон нигүрсний ёзоор ёрдойн яндан шинэхэн хөөний хүрээтэй байхыг үзвэл бас л шинэ сэргэгхэн гал түлсэн хэрэг. «Цэцэрлэг» зөндөө гишгэгдчихсэн, шанд гол руу нийлэх хавьд улаалзганын модыг бүр хугалаад хаячихжээ. Эндэ голын ёроолд консервын лаазны таглаа гялсхийлээ. Хааш яаш хийсэн загасны уурга байшингийн хана өөд түшүүлээтэй, тасарсан утас нь хот газрын пластмассан холбоготой санжганан байна. Аким «Аялагчид! Муусайн зовлогууд чинь энд бас хүрээд ирж!» хэмээн гаслахад Сарнай нь өвөлжөөний гадна эмээсэн байртай боорлон хуцав. «Өгөр мануухайнууд, төөрчихөө л дөө!».

	Аким ухмал завиа эрэг мөргүүлэн зогсоож, ойртуулан татаад урд талаас нь дайз, цуваа авч, сумласан эсэхийг шалган буугаа шагайж хараад, байшингаас үс сахалдаа баригдаж, толгой нь арзайсан малгайгүй эр уранхай жийнс өмднийхөө давчуу халаасанд хуруугаа хийсээр гарч ирээд, хайнга хөсөр мэндэлж, хэдэн найзтайгаа төөрч, нүднээс гаран зэрлэгшиж, байшингийн гуалингаас бусдыг нь идчихээд, өвөлжөөний эзэн анчин ирж, тэднийг ирээдүйн их үйл хэрэг болон үр удамд үлдээн аварч, хооллож ундлан, зам заах буюу хүргэж өгөхийг тэсвэртэй тэвчин хүлээж байгаа тухайгаа тоглоом тохуу болгон хачин юм хэлэх вий хэмээн дотор нь аягүйрхэн зарсхийж хүлээзнэв. Зэлүүд бөглүү нутгаар тэнүүчлэх дуртай хүн олширсныг хэлэх үү, гэтэл нөгөөдүүл чинь тийм газраар явж сурах гэж хүч хөдөлмөр гаргах нь битгий хэл, тайга гэж чухам юу байдаг, зугаацах цэнгэх газар мөн эсэхийг асуухаасаа залхуурах юм.

	Байшингаас хэн ч гарч ирсэнгүй. Сарнай нь улам чанга боорлон хуцав. Аким өвөлжөө рүүгээ түргэвчлэн зүглэх зуур довтолгооны ул мөрийг сонжив. Борооны ус дүүрсэн хувин, нигүрсний хожуул, зомгол цавчдас улайжээ, хүний хонхойлгосон мөрөөр баримжаалбал дөчин хоёр номерын савхин гутал, оромд нь булингар тогтсоноос баримжаалбал их л сайндаа долоо хоногийн өмнөх болов уу гэлтэй. Өө, тамхины иш! Гэтэл тэр нь бас шал ноолорч гүйцсэн аль хэзээний иш байна, шүүлтүүрийг нь хүртэл татсаныг үзвэл их хямгатай хашир жуулчин байсан юм уу, эсвэл хамаг тамхиа барчихсан юм уу? Газарт шигдэн хөвдөд дарагдсан довжоо дээр өсвөр хүүхдийн өмсөх хэмжээний ул нь умирсан уранхай хоёр «еэвэн» шаахай, ятуу шиг эрээлжлэн харагдана. Аким «Ээ, симээгүй аюул! Хүүхэдтэй эр байж! Үхэцгээж!...» гэхээс толгойтой үс нь арзасхийн хөдлөх шиг болов.

	Аким хаалгыг түлхсэн боловч хөдөлгөсөнгүй. Мөрлөсөн буугаа буулгаж, хана түшүүлж тавиад хаалганы модон бариулаас хоёр гардан шүүрч аваад, газар өшиглөн хар хүчээрээ мөрлөн зүтгэв. Хаалга зуурч чийхарсаар дуртай дургүй онгойлоо. Аким хаалга налаатайгаа дотогшоо орж явчихуйд тэнд тунарсан шинхэг ялзармал үнэрт золтой л балартаад уначихсангүй.

	Зав нь болоогүйгээс ч тэр үү, санаанд нь ороогүйгээс ч тэр үү шил дээр нь наалдсан шумуул, модны бөөсийг арчаагүй булингартан сааралтсан цонх руу Ахим эргэн эргэн анивчсаар байшингийн доторхыг эргүүлдэн харав. Тэр нэгэн анчны хээгүй сүхээрээ цавчиж хийсэн цонхны тавиураас целлофан саравч нь нугасан хошуу шиг унжсан нарны эрээн даавуу малгай өлгөөтэй байх нь балар тайгын модон байшингийн ядмаг тавилганын дунд огт байраа олж зохиогүй, арчаагүй эд гэдэг илт. Ширээ дээр гадуураа заваарч бараг шахаад дуусчихсан шумуулаас хамгаалах тос хэвтэнэ. Дэргэд нь хуванцар хүрээтэй хар шил, холтсон цэцэг шиг харагдах алтан цаг байна. Хушны цайруулаагүй шогшгой энд тэндгүй. Тогоо яагаад ч тэр юм бэ, шал дээр тавиатай, дотор нь хул шар иштэй халбага байна. Эв хавгүй онгойлгосон лааз бөөрөөрөө унаад, таг нь арзайн сөдийж, дотроос нь гоожсон юмыг тоос зузаан гэгч нь даржээ. Бөөр дээрээ тагтаатай цэнхэр цүнх, юу ч үгүй урагдсан хот газрын борооны цув, амыг нь задгай орхисон том үүргэвч, юугаараа ч юм бэ, Акимд нэг их танил сүх, дэргэд нь хуй нь хэвтэнэ. Зуухны дэргэд зомгол, самрын яс, баравгай овоорчээ. Зуух цэв хүйтэн бөгөөд байшинд байж суухын аргагүй муухай үнэр хуржээ.

	Дээрээс нь оготно идсэн бугын арьсаар даруулсан ханз дээрх хөглөрсөн новш хөдлөх шиг болж түүний доороос — Го... Го... Го— го... гэх бүдэг битүү дуу сонстов.

	Аким ор луу ухасхийн очиж, арьсыг хуулан даавуу шаавуу онгичиж, хумиад орхичихсон майхныг авч шидлээд, балиартсан уутан хөнжил дотор халуун цоргисон өсвөр хүүхэд ухаангүй хэвтээг олов. Нүүр царай нь гэж хохимойд наасан лаван сарьсыг толийтол цорволж татсан мэт, шүд нь ярзайж, хамар нь шөвхийж, духны нь яс наашаа шонтойгоод, хүнийг аргагүй л үхлийн сүүдэр дайрчээ. Аким ой гутавч тэсэн байж ялзарч өгөршсөн жийнс өмдийг нь шувт таттал түүнтэй хамт бүсгүй хүний оймсон өмдөрхүү нэг юм аалзны шүлс шиг зууралдан цуварч, түдэлгүй гөхийж татсан цээжинд нь холхиндог болсон, хээнцэр хийцийн атлаасан хөхөвч гарч ирэв.

	Аким «Яа-аа-туу-уу!» хэмээн огло харайв.

	 

	* * *

	 

	Тэгээд хэдэн өдрийн дараа байшингаасаа гарч Эндэ голын эрэг рүү ирж, шандын цутгалангийн тэнд шил шиг гялалзсан сайр, хуу угаагдсан элс дээр нэгэн том толгойтой, торой шиг хангалуун цатгалан, дугариг нүдээрээ ихэмсэг янзтай ширтэн байх нэгэн амьтныг үзэж байж сая ухаан орж амсхийжээ. Аким эргийн бут руу ухар тусан сууж, байшин руугаа нэг амьсгаагаар харван очиж, буугаа шүүрч ирээд, усны гижигдэм зөөлөн боргионд тухлан налайж байсан ганган тулыг газартай нь хадан тас байлгаж гэдрэг харуулжээ. Бууны дуу ертөнцийн үүд хаалга нээгдэх шиг болтол ой тайга, голын дагуу тасхийвээс Аким ч орчин тойрноо сонсон ухаарч, өөрийгөө ч мэдэрч эхлэв.

	Өлбөрч тураад, өвчин, халуундаа хатан, арьс нь арзайж бүрзийн, сармаа нугас шиг яс арьс болсон болохоор хүүхэн ч юм уу, охин ч юм уу, аль нь ч танигдахаа больсон хүнийг аврах гэж гурван өдөр, гурван шөнө нойргүй үхэлтэй тэмцэн, орчлон ертөнцөөс тасархай байв. Цаадах нь хэл ам ч байхгүй, хоолой нь л «Го-го, го-го, го-го...» гэж хирхрэхээс цаашгүй. Аким өвчтөний нуруунд чихээ наахад нөгөөдөх нь түүнийг мэдээд яраглахаа ч больж, биеэ барин таг чиг болно. Хоёр дал, шалчийж үлхийсэн шулбагар арьсны цаана жигтэйхэн хэржигнэж хүржигнэн байв. Яс арьс болтлоо туйлдаж доройтсон хамаг биеэр нь үнс чандруу болгох ажил явагдаж, өвчин хүний дотор тэртээ гүнд нэг хоёрхон ч биш, бүүр нэлээд хэдэн хяхтнасан хуурай гишүүгээр нэгэн зэрэг маажиж, тосолгоогүй тэргийг нааш цааш нь өнхрүүлэн байна. «Хатгаа!» Аким ойр дотнынх нь хүнд алах ял заасныг сонсоод түүнийхээ гай зовлонг хөнгөлөх чадалгүй байгаа хүн шиг, өөрөө ингээд амьд мэнд үлдэх гэж байхад, гар хүрэх газар байгаа нөгөө хүн нь ойртож халдашгүй болон улам улам холдсоор байгаад сэтгэл зовон шаналав... 

	Аким ийм бодлоо тас татан, самгардаж уймарсан сэтгэлээ дийлэн давж, эмийнхээ санг сэгсрэхдээ, хамгийн үнэтэй цайтай ачааны хамт анхны явалтаар үүнийг аваад ирсэн сайн эр гэж өөрийгөө амандаа магтжээ. Эмийн сан нь жижигхэн л дээ, Коля л шахаж шаардаагүй бол ийм ч юм байхгүй байх сан, гэвч түүн дотор байгаа гол эм цөм салхи савир авахад уудагт л үнэ цэнэ нь байгаа юм. Аким байшин доторхоо ялзлаад, ус халааж, шилмүүст мөчир дэвссэн шал дээр энэ бүсгүйг, охиныг ч юм уу угаав. Гичийн гоюугаар эргэн тойрон шавж, спиртээр арчин, халуун жин тавьж, жимсний шүүсээр амлуулж, нааш цааш харайлган, бүгчим өмгөр байшинд амьсгаадан, хөлс нь гоожин байвч, энэ нутагт эмнэлэг, эмийн сан байхгүй учраас эмээ тун гамтай зарцуулах хэрэгтэйг тов тодорхой санаж байлаа. Өвчтөн амь голтой төдийхөн байгаа учир түүнийг тун болгоомжтой анагаах хэрэгтэй, бас өөрийгөө ч хайрлах хэрэгтэй, тун онцгой хайрлах хэрэгтэй. Эхний өдөр үнэр танарт мансууран, дан цамцтай гадагшаа гарч гүйснээс болж нус гоожин шуухитнасныг бушуухан эдгээх гэж нуруу дээрээ гараа хүрэх газар гоюу нааж, нэг эм залгаваас тэр даруй гараар аваад хаячихсан мэт зүгээр болсон бөгөөд тэгээгүй бол өөрөө ч баларна, энэ зэлүүд газар бүх юм өөртэй нь хамт баларна гэж бишгүй айж сандарчээ. Тэгэхдээ Сарнайгаа хооллохыг ч мартахгүй, өөрөө ч гэсэн хэдийгээр босох суухын завсар ч гэсэн бас өдөртөө ганц удаа ч гэсэн яаж ийгээд халуун хоол идчихнэ. Аким энэ насандаа хэзээ ч ингэж өөрийгөө хайрлаж хямгадаж үзээгүй. Өөрийнхөө тухай ер санаа тавьдаггүй байсан, үнэнийг хэлэхэд, эх дүү нарыг нь л эс тооцвол, амьдралдаа хэзээ ч, хэнд ч ингэтлээ хэрэг болж яваагүй. Харин эх, дүү нартаа хэзээ, хаана тийм хэрэгтэй явлаа? Өнгөрсөн амьдрал нь өнөөгийн тэнэмэл амьдралд хучигдан булагджээ. Байшингийн халуунд нозоорон сульдаж, унтчих вий гэж л Аким юунаас ч илүү айж байв. Толгой нь халуу төөнөн, өвдөг нь сульдан, дотор аягүйрхэн бүхийд тамхинаас болоо байх гэж бага татахыг хичээн, аль болохоор удаан суухгүй, босож зогсож, элдэв ажил хийж өөрийгөө саатуулахыг оролдоно.

	Аким тулныхаа гэдсийг хага татаж цэвэрлээд, ууцаар нь зүсэн давсалж, тарган загас урь идэг хэмээн сүүлээр нь модонд өлгөв. Тулын толгой, хэвлийний сэлүүрээр шөл хийж, түүндээ гар гарган байж дөрвөн төмс цэвэрлэж хийжээ! Хүнийг хөл дээр нь босгох хэрэгтэй байхад хайран юм гэж юу байх вэ!

	Гэтэл нөгөө араатан яалаа? Ав гөрөө яалаа. Гэрээ хийж байж, урьдчилгаанд таван зуун рубль дан хийтэл авсан шүү дээ!... За яах вэ, яаж ийгээд ая нь олдоно биз, анх удаа ингэж доор орж, анх удаа дээр гарч ирэх гэж байгаа биш, гол нь хүний амь л аврах хэрэгтэй! Тэгсний дараа яах, хэрхэхийн учир олдоно.

	Эхлээд өдөр шөнө харвасан сум шиг жирэлзэн өнгөрч байхад Аким ангийн тухай, төлөвлөгөөний тухай, урьдчилгаа мөнгөө хаанаас юу авлаж төлөх тухай бодохын сүйхээ даанч байсангүй... Харин ой тайгыг намрын амьсгаа бүрмөсөн бүрхэн хучсан хойно л анчин маань сая нэг цаг хугацааг анзаарч, өдөр хоногийг тоолж, «төлөвлөгөөний талаар» санаа зовж эхэлжээ. Оросын тэртээ нутагт, Москва хотноо модны гоёл чимэг болсон навчис унаж эхлээд цэцэрлэгийн хүүхдүүд, хайрын сэтгэлд догдолсон охид тэр навчсыг цуглуулан цомог болгож байхад, энэ туйл орчмын нутагт зөвхөн хаа нэгтээ нөөлөг тогтуун газар л хусны товууцсан жижигхэн ч гэсэн, салан одохын шар туяа гэрэлтэн, гандан мөхөхийн гунигт автсан хэнз навчис салхинд сэрчигнэн байна. Харин голын арал, хүйлсний нар үзэхгүй хүйтэн цэвдэг газрын модны навчис ерөөсөө боловсорч гүйцэлгүй мөхнө. Биелж, насалж ч гүйцээгүй, бас гандаж ч амжаагүй тийм навчис үрчийж хорчийн санжганаж, үүрийн жаврын салхинд төмөр мэт жингэнэн, аль нэг шувуу дундаас нь нисэн гарвал үрэлтэй сум тэсрэх мэт дуу шуугиан үүснэ. Голын арал, эрэг дагуух нөмөр газраар одоо хэр гүвэгдээгүй мойл элбэг, тэгээд жавар амссандаа зөөлрөн амт орно. Эндхийн монос болон ховорхон тэс модоор ногтруу, сойр хуран сүрэглэнэ. Унаж ойчоогүй бяцхан давжаа навчис, боловсорч гүйцээгүй жимс, шилбэнд нь өд үс ургахгүй буюу «өмдөө» мөд өмсөхгүй буй ногтруу, залхсан байртай ууршиж буй намаг энэ бүхэн бол урт бөгөөд улцан нойтон намар болохын шинж.

	Бяцхан модон байшингийн цэвэрлэж хураагаад эрээн даавуун хөшиг дэвссэн ор дээр эрэгтэй хүний дулаахан дотуур өмд цамц өмсүүлсэн бүсгүй сунайн хэвтэнэ. Бүсгүй гэдгийг Аким одоо яг мэднэ. Үс нь цагаанаар будмал, тэгэхдээ аль хэдийн будуулсан учир одоо алаг болчихжээ. Угаасаа хоёр хуруу илүү халтар хүрэн үс ургасан нь өөрийнх нь үс тэр. Аким түүний толгойг мөлт угааж, бөөс хуурсыг нь хуу шүүрдсэн бөгөөд тэр доод талаараа өвс хялгана шиг намиран байсан будмал үсэнд нь бөөс ч тогтоогүй байжээ. Бүсгүйн их халуурсандаа болоод анилдан татсан нүд нь одоо хэр суунаглан сүүмийж, угаа хүртэл гөлрөн байвч, цагааных нь улаан багасаж, хүүхэн харааных нь гадуур, гадуур ч гэж дээ, яг дотроос энэхэн үес үл мэдэгхэн ч гэсэн бүлээн амьсгаа бүхий цэнхэр туяа татаж эхэлжээ. Түүний шөнтгөр шанаа, омголтсон уруул, хөвхөрсөн зовхи, засмал хөмсөг, аньсага гээд цөм тус тусдаа саланги, цөм дор бүрдээ өвчинд нэрвэгдсэн мэт турж цонхийсон нүүр дээр нь тов тодхон харагдана. Хариугүй үлбэгэр нарийхан судастай огцом гэдийсэн урт хүзүү нь тэр гэж хэлэхийн аргагүй өрөвдмөөр, Аким бүсгүйн толгойг өндийлгөн түшиж, сияан аягатай загасныхаа өтгөн бүлээн шөлнөөс оочуулах зуур

	— Уу! Уу! Ид. Чи юм л их идэх хэрэгтэй. Чи намайг ойлгож байна уу? гэнэ.

	Бүсгүй нүдээ аньсхийснээ, хэсэг зуур нээж чадахгүй тамирдан байна. Тэгснээ

	— Го-го! гэж хоолой нь дуугаран, ямар нэгэн юм заах гэж гараа өргөх гэж үзэв. Өвчтэй бүсгүйн солиорсон яриа, энд байгаа эд юмс, газар дээрх ул мөр, мод бутнууд  цавчсан зэргээс Аким энэ байшинд эр хүн, бүсгүй хоёр байсныг ойлгосон билээ. Бодвол тэр эрэгтэй нь л Гога ч юм уу, Григорий ч юм уу, эсвэл өөр нэгэн «Г»-ээр эхэлсэн нэртэй байсан байх, тэгээд л энэ бүсгүй түүнийхээ, тухай л асуух ч гэсэн үү, хаашаа алга болсныг нь хэлэх ч гэсэн үү, эр нөхөр нь ч юм уу, танил нь ч юм уу, түүнийгээ л олуулах гэж гуйсан байх.

	Одоохондоо өвчтөнийг ганцаарыг нь орхиж болохгүй учраас Аким түүний юу гуйж байгааг ойлгоогүй дүр үзүүлнэ. Гога ч юм уу, Григорий ч юм уу, цаадах нь аягүй л бол ойд төөрөөд алга болчихсон, түүнийг олно гэдэг бараг бололцоогүй толгой эргүүлсэн уртын урт ажил, гэхдээ ямар ч байсан түүнийг эрж хайхаас өөр зам байхгүй. Анчин ялд унасан хүн шиг санаа алдан байж бүсгүйн уруулыг алчуураар арчихдаа «Ёо-ка-лэ-мэ-нэ! Ингэж балрах гэж байх аа, кино ч байдаггүй, ав гөрөө ч байдаггүй!» гэж дотроо бухимдана. Энэ гомдлыг нэг тэнэмэл нөхөр нь хэзээ ч билээ, атар газраас бичсэн бөгөөд тэр орь дууг зүйр үг шиг амны уншлага болгоод авчихсандаа Акимын хөх инээд хүрдэг билээ.

	... Тэгтэл нэг өдөр халууны шилний хар шугам улаан зураасанд тулж очоод анх удаа явдал нь удаашрав. Аким шилээ нэгэнтээ сэгсрээд бүсгүйн гар доогуур дахиад шургууллаа. Халуун гучин долоо хүрээд зогсжээ. Аким хуруугаа инчдэн, өвдөг юугаа алгадаж, гараараа нүүрээ арчсанаа, «Жа, болох нь тэр!» гэж дуу алдаад, бүсгүйд ургамлын ханд, аньстай цай ханатал нь уулгав. Энэ хэдэн өдөр ёстой борви бохисхийж, цурам хийгээгүй болохоор, юу юугүй л хөл дээрээ тогтохын аргагүй болж, толгой даагдахаа байгаад ирлээ. Хушны шилмүүс дээрх хөвөнтэй хүрмээ дэвсээд ганц цаг хэртэй зүүрмэглээд босох гэсэн чинь бүр гэгээ орсон хойно сэржээ. «Ёо-ка-лэ-мэ-нэ!» хэмээн хашхираад өвчтөнөө үхсэн байх гэж түүн рүү ухасхийв.

	Үгүй, тэгтэл бүсгүй үхээгүйгээр барахгүй хуурай хэвтэж байв. Харин хуурай байх гэж жигтэйхэн мэрийсэндээ болоод дахиад ухаан нь балартаж халуун нь нэмэгдчихжээ. Аким «Ээ, заяа нь орхимоор!» гэж өөрийгөө зүхээд шөнө унтахдаа Сарнайгаа оруулж хонох болов. Нохой нь эхлээд умгар байшинд давчдан бачимдаж, энэ урилга заллагаас зайлсхийж, харах тоолон нь сүүлээ моосгонуулан босго руу хулгана. Гэвч ямар нэгэн юм ойлгосон мэт, хувь заяатайгаа эвлэрэн, эм хүний номой дуугаар нэгэнтээ гийнаж санаашраад үүдэнд хэвтээд өгөв. Сарнай шөнөдөө байн байн өндөлзөн ор луу харж, юм шиншлэн тайвширмагц, үс дотуураа амаараа юм хайн ямар нэг юм шажигнатал хазлан, өрвийсөн газраа долоож өөрийгөө илбэнэ. Энэ хэртэй чимээ л анчны соргог сонорт өртөн, дуг нойрт автан талийчихгүй сэргэг унтаад байж болохтой болгоно.

	Өвчтөний халуун буурснаас хойш долоо хоногийн дараа үүрийн жавар эхэлж ой тайгаар тас дангинан, мөн тэр өглөө бүсгүй хэлээ арай ядан хөдөлгөж, Эля хэмээн нэрээ хэлжээ. Тэгээд дуугаа сонсонгуут уймран сандарч уйлж гарав. Аким толгойг нь илж, цэвэрхэн үсийг нь илбэн, чадах чинээгээрээ тайтгарууллаа. Эля энэ өдрөөс эхлэн хоолонд сайжирч, ховдог энэ тэр гэх вий гэж ичиж зовохгүй, сайн зооглох болсноор хүчээ авч эхэллээ. Тэгээд яльгүй дээрдмэгц урьд өмнөхөөсөө нэлээн шаргуу

	— Го-га... г... эрэх... Эрэх... Тэнд... хэмээн өгүүлж, гараа өргөхчөө алдан Эндэ голын зүг заав.

	Аким өвөлжөөнд ирсэн анхныхаа өдөр л байшингийн дүнзний завсраар хатгасан ачаа нь хэлтэрхий гар хийцийн илбээтэй дэгээг анзаарсан, бас цонхны тавиур дээр загасны утас, цайрч, эргүүлгийн нь гогцоо зэврэн байсан билээ. «Загасчин! Загасчлах гээд явчхаж. Живж үхсэн байх. Хаанаас яаж олно доо. Харин яасан байвал яана?...» Сүүлчийн энэ бодол даанч хорон муухай тул, бүсгүйн нөхөр нь ч юм уу, танил нь ч юм уу, тэр нэгэн этгээд хүүхнийг хаяад явчхаж гэж бодохыг Аким өөртөө тас хориглов. Тэр ял мэдэгдэх Гога гэгч живсэн ч бай, төөрсөн ч бай, хаяад явсан ч бай, түүнийг заавал хайх хэрэгтэй. Энэ бол тайгын хууль. Хүн баларч сүйрээгүй, тусламж горьдон, аврал ирэхийг хүлээж байгаа гэж найдан эрэх ёстой. Гэтэл давын өмнө Эндэ голын адгаас ачаа юмаа авчрах хэрэгтэй байв. Энэ дангинасан үүрийн жаврын дараа, энэ өвлийг угтсан ахархан сайхан анир тайвны дараа тэнгэр гэнэтхэн усан нүдэлж, цасан шуурга тавин юу юугүй дүн өвөл болчхож мэднэ.

	 

	* * *

	 

	Аким пийшиндээ гал өрдөж, хагас литрийн халуун савтай жимсээр амталсан цайгаа бүсгүйн толгойд дөхүүлж тавиад, завиндаа сууж урд талынх нь жижиг сэлүүрээр чигээ залж, Эндэ голыг уруудахдаа хоёр эргийг нь соргог ажиглаж явав. Гэтэл хамгийн түрүүчийн харгианы цаад талд тайгын хар элсэнд автаж унуул, хөвүүл мод хөглөрөн, ёзоор сайтай өнчин ганц мухар хуш эзэгнэх мэт баглайж байгаа сайр дээр булганы жирийсэн мөр харагдаж, хоёрхон хэрээ дуу шуу ч үгүй, биедээ баймгүй хөнгөн шингэн шурдхийгээд бут руу орчхов. Аким завиа тэр эрэг рүү залав. Бүсэлхий хүртлээ элсэнд булаатай, хоолойг нь тас мэрж, нүүр амыг нь хэмлэсэн нэг хүн усны захад хэвтэж байна. Аким «Унаж үхэхэд нь усны түвшин бүр дээгүүр байж» гэж товлоод «Бороо ороогүй, уулын цас мөсний ус татарсан, цас ч алга, тэгээд хатчихжээ» хэмээн залхсан байртай бараг тоомсоргүй бодов.

	Өтгөн сахлаг өмсгөл юүгээн, газар хүртэл дэвссэн хуш дээр нэгэн хэрээ хон хон тагнай ташив. Уул нь энэ мод хавь ойрдоо хамгийн мундаг мод бөгөөд гэтэл яг мундгийг нь тэнгэр ниргэж, оройг нь тас авснаас болж ингэтлээ бүдүүрч, мөчирлөж саглайгаад, одоо хэр салхинд унаагүй шилмэл сайхан шогшгойнууд дунд нь шаргалтан байгаа нь энэ. Нэг нь модноосоо зүүгдээд байх гэсэн мэт маажлан, мөчир мөргөн шажигнасаар уналаа. Модны дээр суугаа хэрээ зөнөглөн, үглэж займчаад нар салхинд хатаж гүйцсэн боргоцойг хөнджээ. Бүр энүүхэнд булга муур шиг час часхийлээ. Энэ ч ёстой ховор зүйл, огтхон ч хашраагүй онгон амьтан биз. Хүүрийн доогуур нүх ухалжээ.

	Нүсэр том бус ч, цээж сайтай, хав дөрвөлжин хүн ажээ. Мулз идүүлээд аймаар муухай болсон ам дотроос нь ган шүд цэвэрхэн гялалзана. Цагтаа сорлож гялалзаж явсан байртай хууз сахал нь хуурч, хацрынхаа арьсны хамт чихний тэр лүү хуйлраад, хаг хөвд мэт салбаганан байна. Хоёр нүднийх нь хоосон аягыг аалзны шүлс битүү цайран бүрхжээ.

	Аким «Э-ээ, чааваас! Ёо-ка-лэ-мэ-нэ!» хэмээн гүн санаа алдаж, ган шүд, хууз сахал, аяны хүний байдлаар тожийтол засуулсан халимаг зэргээс сэтгэл нь нэг л хачин оргиж, хэн ч байсан яамай гэж бодоод хүүрийг ухаж эхлэв. Тэгээд элс дотроос гаргаж ирэнгүүт хамгаас түрүүнд зөв гарынх нь шуу руу харлаа. Шим шүүсээ алдаж, усанд хувхай цайтлаа долоолгосон гарын арьс дээр, хуучин боровтор байсан өнгөн хальсны цаанаас «Гога» гэсэн шивмэл бичиг шинэрэн сэргээд тодхон цэнхэртэж байв. Акимын «Зоригт» дээр ажиллаж байхдаа энд тэндгүй парвайтал сийчүүлсэн занга, хутга, лусын Дагина, бусад олон араатан амьтныг бодвол «Гога» гэж жижигхэн үсгээр цэвэрхэн шивсэн ажээ. Гога хэмээх энэ хүн эрх танхилуун биеэ арчилж хамгаалж чаддаг байж дээ.

	Аким нэг анчинд арай дэндүү их юм таарч байна, энэ ч хий үзэгдэл байлгүй гэж өөртөө итгүүлэхийг хичээв. Эхлээд орон дээр мажийж байсан бүсгүй таарсан гэтэл одоо үхсэн амьтныг бурхан илгээсэн байх юм. Зүгээр ч үгүй хуучин танил нь ч байж мэдэх нь. Амьд ахуйд нь найз, нөхөд яваагүй ч гэсэн... Үгүй хаанаас даа. Тэр Гога л хүнийг найз ч гэдэггүй, нөхөр ч гэж үздэггүй, хар амиа бодож, ганц биеийнхээ мөрийг хөөж, амь зууж явснаас биш, Акимын тухайд бол тайгад учирсан хэн боловч хань нөхөр билээ.

	Эзнийх нь эсгэснээр хийсэн, ханцуйныхаа үзүүрээр нэхмэл ноосон хуниастай, биед эвтэйхэн бөх гэгчийн хүрэмтэй, гар нэхээсний зузаан ноосон цамц, «цахилгаан» товчийг нь битүүлж татсан халаастай, урдуураа хагалбаргүй, резин тэлээтэй өмд, өргөн илгэн оосортой, тоо нь гэрэлтдэг, богино зүү нь есийн хавьд, урт зүү нь зургаагийн хавьд зогссон цаг, түрийг нь цавиа хүртэл босгосон усны гутал. Гога загасчилж явжээ.

	Талийгаачийг гарцаагүй таних эцсийн ганц шинж тэмдгийг хайж олохынхоо өмнө Аким гол руу очиж элстэй усаар гараа угааж, өмдөндөө арчаад үүл манан шиг ороож авсан хүүрийн үнэрийг утаагаар дарах гэж тамхиа асаав.

	Живж үхсэн хүний усанд идэгдэж элс чихээд, тэрэгний дугуйгаар нааш цааш нь хэмх дайрчихсан мэт хэвээ алдсан хүүр лүү Аким хааяа нэг харахдаа уул нь нар салхинд харшсан ихэмсэг хүйтэн царай байсан газрыг далдлан бүтээсэн цагаан алчуур дээрээ хараа нь тогтож өгсөнгүй. Өмдний цүлхийсэн халаас л харааг нь татаад байв. Тэнд улаан резинээр бүсэлсэн модон хайрцгийн нэг нарийхан тасалгаанд загасны дэгээ, ачаа, мохсон дэгээ хурцалдаг жижигхэн гуранз, илүү хөвүүр, дэргэд нь аалзны шүлс шиг ороолдсон эргэдэг, холбирдог, холхидог гээд дэгээний янз бүрийн олон халбага байгаа, тэдний дотор, энэ Гога л Акимын таньдаг Гога мөн бол түүний харах нүднээсээ дутуугүй хайрладаг түүдгийн галанд барьж утаа цохиулсан мэт харласан, хуучин цагийн сайн мөнгөөр хийсэн нэг халбага байх ёстой.

	Энэ халбаганаас болж тэр хоёр золтой л буудалцаагүй, харин үхэл ингээд мань хоёрыг салгачхаж, түүнээс биш үйлийн үргүй буудалцах байсан юм.

	Тэр хоёрын амьдралын зам геологи хайгуулын нэгэн ангид мөргөлдөх учиртай байжээ. Гога Герцев хээрийн дадлага хийж байсан юм. Хэл ам хурц, гар чанга, ажилд шаггүй, насандаа ахадсан додигор, хүний гар харахгүй оюутан билээ. Хайгуулынхан анхандаа мань эрийг бага хүүхэд гэж, хөл гарын үзүүрт зарах санаатай Гоша энэ тэр гэдэг байсан боловч тэгж чадсангүй. Герцев отрядтай яаж харилцах заагаа яг тогтоочхоод, тэр бие даасан байдлаа ягштал баримтална. Гэхдээ мань эр зөвхөн хар бор ажлынханд ч даналзахгүй, дарга нарын өмнө ч мөн иймэрхүү л байна. Дадлагадаа самгардаж түүртэхгүй, эд юмаа нарийлж нямбайлан, сахлын хэрэгсэл, транзистор, гар чийдэн, шумуулын тос, уутан хөнжил гээд бусад бүх юмнаасаа хэнд ч итгэж хэрэглүүлэхгүй, хэний ч юмнаас зээлж барихгүй, оюутны тэтгэмж, гадуур ажил хийж олсон хөлс хоёроороо аж төрнө, архи дарсны төрлийн юм бараг хэрэглэхгүй, тамхи татахгүй, анхны дурлал болон бусад нүгэл хилэнцэт нууцаа хөөрдөг хүн байхгүй, нийтийн хоол унд дээр шударга, ан гөрөөний олз омогтой явбал түүнийгээ нуугаад байхгүй. Нас залуу гэхэд олон юм мэдэж чадаж байгаа нь гайхмаар. Тайгаар явах, шинжилгээний цооног ухах, сэлэх, буудах, загасчлах гээд бүх юмыг өөрийнхөө хүчээр болгохыг хичээнэ. Хайгуулын отрядынхан Герцевийг хүндэлдэг гэж хэлэхэд хаашаа юм бэ, саймширч наана цаана болохгүй, чухамдаа тэвчин хүлцдэг байсан юм. Ер нь ч мань хүнд хайрлах өрөвдөх мэтийн хүн тайвшруулах харьцаа хэрэгцээгүй байжээ.

	Герцев яг товлосон өдөр хугацаандаа дадлагаа дуусгаж, мөнгө, магадалгаа, сайхан тодорхойлолтоо аваад Томск руу дипломоо хамгаалахаар оджээ.

	Гэтэл ёстой гайхам явдал бус уу?! Таван жилийн хойно Аким Коля хоёр ойн савдгийн гэрийн мухар гэмээр бөглүү Сым гол дээр хүн амьтан хашрааж үргээчхээгүй ан олз олохоор модон байшин барьж байтал нөгөө эр Христ бурхан залрав гэгч шиг газрын хаанаас юм бэ, гараад ирдэг байгаа даа! Тэнгэр муухай нэгэн үдэш дулаахан сайхан хувцасласан, уул овоо шиг овойж оцойсон үүргэвчтэй нэгэн эр түүдэг бараадан ирэх нь тэр. Галын дэргэд гэдрэглэн налж, нэгэн зуур хэвтэзнэснээ үүргэвчийнхээ оосроос гараа мулталж, чилээг нь гарган хэдэнтээ далласны дараа сая нэг мэндэлж байна. Сэнжтэй аягаа гаргаж, цайнаас үг дуугүй тунгаан хийгээд гамтай гэгч нь хоёр ширхэг ёотон хаяж, аягатай юмаа яаралгүй хөнтөрчхөөд сэнжнээс нь барьж жаахан сууснаа, дахин нэг аяга цайгаар өөрийгөө дайлж зүрхлэлгүй, үүргэвчээ дэрлэн гэдийж шөнийн харанхуй руу ширтэх зуур, ердийн юм шиг хэр нь ээ өлгийтэй байх цагаасаа бусдад дээрэлхэж сурсан хүний өнгө аятай дуугаар

	— За, өргөмөл хүү яаж явна? Бахь байдгаараа орчлонгоор тэнүүчлээд л, аанай л сайхан сэтгэлтэй улс бараадаж нудчаад явна уу? Нөгөө «Зоригт» онгоцоо л хайсаар уу? гэв.

	Аким геологийн отрядад байхдаа нэг удаа ууж балгасандаа уяраад тэндхийн эрээвэр хураавар улсад Парамон Парамонович гэдэг агуу их хүний тухай, мөн өөрөө тэр «Зоригт» онгоц дээр өргөмөл хүү шиг нь явсан тухайгаа ярьчихсан билээ. Гэтэл нөгөө дадлагын оюутан чинь мань хүний уярсан сэтгэлийн ариун цагаан нулимсыг тохуурхан дооглож, түүнээс болоод отрядынхан Акимыг тэр зунжингаа «өргөмөл хүү» гэж даапаалдаг болсон юм.

	— Ёо-ка-лэ-мэ-нэ! Георгий! Хаанаас гараад ирэх нь энэ вэ? гэж Аким гар алдлан дуу алдсанаа тэр дороо өөрийгөө зүхэв. Уул нь мань хүн «Харин чи муу бутчийн цагаач юу хийгээд тайгаар тэнээд явна вэ? Юу хайгаа вэ? Алт уу? Булга уу?» гэж амыг нь тас шилбүүрдэх гэж бодсон юм санж. Гэтэл хаа байх вэ дээ, хүний ам таглана гэж бодохдоо л сайн юм чинь. Дэмий л, 

	— Отряд чинь хаана байна? гэж нэмж асуув.

	— Ямар отряд? хэмээн Герцев ядарч анилдсан нүдээ нээгээд дороо хөрвөөж үүргэвчээ задлах зуур, — Би өөрөө өөртөө отряд байна! Танай галын хажууд хоноглоё, харчуул минь, гэж гуйх, мэдэгдэхийн аль нь мэдэгдэхгүй өгүүлж ганц хүний майхнаа сурмаг хатгах хооронд

	— Сүхээ хаячхаад гэж тайлбарлав.

	Цаадуул нь Герцевт сүхээ өгөв. Хуучин цуурхай ишийг нь суга цохиод, түүдэг рүү хийхийн оронд голын ус руу чулуудчихаад «Эртний ариун гал бурхныг доромжилсон болох вий гэж ингэв» гэж мэдэгдэв. Сүхний ишид тайруулж бэлдсэн хусыг галын дэргэд удаан гэгч нь цавчиж зорсоор хөнгөхөн, хөөрхөн иш болгох нь ажиллах биш ёстой бүтээж байна гэлтэй. Тэгээд цог дээр барьж шарахуйд сайх иш маань маажиндсан мэт гөлчийн шаргалтаад ирэх нь тэр. Ишилсэн сүхнийхээ янзыг үзэж Коля, Аким хоёрын байшингаас элбэлцэх зуур «Тооцоо хийлгүй яах вэ, Өртэй явах хэзээний дургүй» гэж тоглож ч байгаа юм уу, үнэнээсээ ч юм уу өгүүлжээ. Герцевийн тоглож байгаа, үгүй хоёрыг хэзээ ч мэдэхийн арга байхгүй. 

	Энэ хүн яахаараа ингэж хүн амьтантай ая зүйгээ олохгүй, хэзээ ямагт адайрлаж байдгийг Аким эс ойлгох тул газар нулимж буруу харав. Маргааш нь барилгын ажил дууссанаа тэмдэглэж, юм уусны дараа Коля «Бензиний нь өртгийг хожим төлнө биз» хэмээн тохуу хийж Герцевийг завиараа дөхүүлж өгөхөөр амлахад зочин «Бололгүй яах вэ!» гээд инээсэн ч үгүй. «Үнээний байрны баасыг цэвэрлэх хэрэгтэй, бараг таазандаа тулчхаад байгаа» гэхэд нь Герцев «Даалгаврыг ойлголоо» гэж дахиад зөвшөөрөв. Аким эгдүүцэн гиншиж, толгой сэгсрэн, дургүй нь хүрсэндээ спиртээсээ арай илүү хүртчихэв. Халамцаж ирмэгц «Си ер нь хаасаа янжын хүн бэ?!» гэж Герцевээс шалж гарахад цаадах нь «Эхэлж шүдээ угааж сурчхаад дараа нь хүнээс элдэв юм шалгааж бай» гэж сургамжлаад «Би бол эрх чөлөөт хүн! Энэ хариулт чиний санаанд таарч байна уу?» гэж үг бүрийг нь тастан аман дундуур нь алгадах мэт хэлэв. 

	— Би ч гэсэн эрх чөлөөтэй.

	— Чи юу-у?! Ха-ха-ха! Гурав дахиад инээд алдчихъя! Чи хаа ч өргөмөл хүү явсан, тэр чигээрээ л дуусна, мэдэв үү чи?

	— Мэдэв үү гэнэ ээ! хэмээн Аким гэнэтхэн уур нь шатаж, «Колька Үүнийг явуул! Би ер нь яахаас ч буцахгүй шүү! Буудаж ална! Энэ муу үхдэлийг усанд живүүлнэ, эсвэл аль нэг өөр арга хэрэглэнэ!...» гэж хашхичив. Герцев

	— Заяагүй золиг! гэчхээд үүргэвчтэй юмаа овойтол үүрээд, баруун ташаа дахь гэртээ хийсэн сүхний нь цагаан иш цайран ёрдойсоор хав харанхуй, хов хоосон руу орж алга болов.

	Нөгөө хоёр маргааш өдөр нь Герцевийг гүйцжээ. Коля завиа эрэг мөргүүлэн зогсоож, тэнэмэл эрийг ирж суу гэж дохив. Герцев муухай сэжиглэсэн дүртэй завийг өшиглөж холдуулаад, унанги мод, бутнаас шүүрэн, нурмал эрэг өөд авиран зүтгэлэв. Тэгээд эрэг дээр гарч зогтусан мөрнөөсөө калибраа мулталж, гар буу шиг гараа сунгаж байгаад зуун метрээс хол уу л гэхээс ойргүй гачуурын орой дээр уухилж байсан хар торууг унагав.

	— Мэргэн бууч байна шүү! гэж Коля шагшив.

	Хамт яваа эр нь борооны усанд уур савсуулан буй моторынхоо хавьд дэмий л хамраа татан чимээгүй сууна. Тэгснээ

	— За юу болж байна, явах уу, эсвэл энэ жүжигчнийг мэлрээд хараад байх уу? гэж тэссэнгүй өгүүлжээ.

	 

	* * *

	 

	Герцев түдэлгүй Чушид хүрээд иржээ. Үсээ засуулж, халуун усанд мөлчийтөл орчхоод, хуузаа будуулчихсан явж байхад нь Аким тааралдав. Харин цаадах нь Акимыг, таг мартчихсан юм шиг, бараг анзааралгүй өнгөрчээ. Герцев нэг хэсэг усан буудалд загасчдын хоршооллын ачаачнаар ажиллаж байгаад өвөл болохоор хөрөө рам дээр слесарь, жижүүрийн цахилгаанч хоёрын албан тушаалд давхар оржээ. Цахилгаан засварын байранд суухаар болж, нямбай сайхан шиллэж, хаалганд нь давхар зөөлөвч хадаж, жишиж далийсан хавтсыг чигжиж, хусаж янзлаад тохь сайтай орос пийшин дээр тавьж, зүгээр ч үгүй амных нь тэнд нүцгэн шүүр утсаар дүүжилж зүүжээ. Утаанд идэгдэж балиартаад мазут ханхалж байдаг засварын газар нь ийм болчихсоныг анх үзээд ихэд мэгдэн гайхсан рамын даргад мань хүн «Би хээрээр гэр хийж, хэцээр дэр хийж, тэнэж явсныхаа дараа чийггүй дулаахан байранд тухлах дуртай юм л даа. Бас тэгээд орос пийшинд гал ноцож байхад ухаан бодол сийрэгхэн гүйдэг юм» гэж тайлбарласан бөгөөд дарга энэ шинэ хүнийг зарим нэгэн хүүхэнд хүртэл үлгэр жишээ болгож, түүнийг дэргэдээ байвал өөрөө ч гэсэн мэрийн хичээж, агсарч уурлах, муухай зүхэл хараал тавихаа больжээ. Тэгээд айсандаа ч юм уу, хүндэлсэндээ ч юм уу, цаадхыгаа ямар нэгэн гарамгай зүйл хийнэ, тийм нээлт, бүтээл гаргасан хойноо, өөрийг нь чушийн хөрөө рамын дарга гэж нэгэн даруухан эр байсныг мартахгүй, зохих цагт нь зохих газар нь энгийн дотно үгээр дурсан санана гэж горьдон Герцевт сар болгон шагналын мөнгө олгох болжээ.

	Засварын газар шөнө зөндөө удаан гэрэлтэй байдаг нь Герцев зуныхаа тэмдэглэлийг эмхэлж цэгцэлж байгаа нь тэр. Уншаагүй, хүний гар хүрээгүй, шинэ шинэ номыг нь хоёр номын санч хүүхэн, бас нэг техникч хүүхэн, клубийн галч Даамтай нийлээд манаж байдаг, тосгоны хөл багатай, цэлгэр байртай номын санд Герцев олонтоо очно. Энэ номын санд хоногт дунджаар зургаа долоон хүн орж гарна. Нэг номын санч нь загасчдын хоршооллын нягтлангийн хүүхэн бөгөөд хоёр хүүхэд, нэг үнээтэй. Ямар ч ном уншаагүй их удсаны гадна, номын сангийн хамаг ажлаа «хонгорхон Людочкад» тохчихсон хүн. Людочка бол Минск хотын номын сангийн институт төгсөөд Умард хязгаарт хуваарилсан томилолтыг номын сан, уншигчид хоёр нь ёстой үлгэр жишээч байж таарна гэж бат итгээд дуртайяа хүлээн авсан хүн. Идэвхтэй уншигчийн дүр гаргаад байсан нисдэг тэрэгний жолоочоос ирснийхээ өвөл нь л жирэмсэн болж, номын сангийн найз хүүхэн Гавриловнагийнхаа тус дэмжлэгээр Енисейск хотын эмнэлэгт очиж тэр ачаанаасаа салж «хөнгөрсөн» билээ. Гэтэл нөгөө чихэр амтай нисэгч нь энэ хооронд бүр алс холын нэг отрядад шилжчихээд тэндээс ер сураг ажиг өгдөггүй.

	Хэзээ цагт даарч бээрсэн, үлбэгэр донгио Людочка лангуу шиг онгойдог модон хоригийнхоо цаана хагас литрийн лонхонд хийгээд, аль намраас хойш хатаачихсан тэс мод, улиас хоёрын мөчрийг ширтэн «Тийм ээ», «Байхгүй», «Зүгээр» хэмээн аяархан дуугарчхаад л, дулаахан ноосон алчууртаа хамаг биеэ ороон шигдэж, зурагтай нимгэхэн сэтгүүл эргүүлэн суух бөгөөд оройн цагаар хийх юмаа олж ядан дэмий л англи хэл оролдож, «Доктор Фаустус» гэдэг ганц романыг л эцэс төгсгөлгүй дахин дахин уншаад байна.

	Гадаадын ийм зузаан номоос салахаа байсанд Гавриловна айх болжээ. Гавриловнагийн хувьд Фауст хүртэл аюулт хүн шиг санагддаг юм. Гэтэл энэ ном бүр Фаустус гэж байдаг! Ээ базарваань! Гавриловна хүний эх мэт санаа нь зовж, Людочка руу аятайхан дөхөж очоод «Людочка, та арай өөр юм унших сан даа, биеэ сэргээж, уйтгараа гаргаж бүжиг мүжиг хийх сэн, тун сая саасан бүлээн сүү уу л даа. Хэрэгтэй гэвэл үнэ цэнэ ч гэхгүй л номын сан руу чинь шууд зөөгөөд байна шүү» гэж аргадан зөвлөнө.

	Гавриловна нэг удаа шинэ ирсэн хүнийг номын санд үзжээ. Лангуун дээгүүр тэгнэчхээд, Людочкатай бүр нэг сэтгэлийн яриа дэлгэсэн шинжтэй байсанд Гавриловна тэр хоёрыг сочоохоос болгоомжилж бөгсөөрөө нүсэр хаалгыг тунтран онгойлгож, уншлагын танхим руу өлмий дээрээ гэтсээр ухарч оржээ.

	Георгий Герцев Людочкаг цасан цагаан өргөөндөө урьж, халбага коньякаар үнэр оруулсан цайгаар ханатал нь дайлж, бүсгүйн биеийг бүлээцүүлж, яриа хөөрөө оруулахдаа, эхнэр охин хоёр нь Новосибирскт байгаа тул элдэв төлөвлөгөө зохиож найдахын хэрэггүй, харин Енисейск рүү нисэх, шаардлага гарахгүй гэдгийг батална гэж мэдэгджээ.

	 

	* * *

	 

	Тэгтэл энэ Эндэ голын эл хуль эрэг. Намрын тайга, хүүр сэгийг соргог харуулддаг хэрээнүүд, өвөлжөө дотор бараг бөхөж байгаа бүсгүй. «Чи ганцаараа аж төрж явахгүй яасан юм бэ? Яах гэж тохойгоороо ёвчиж, хүн амьтныг зовоож явав? Хүн ардаас тусдаа хүн болох гэж хүсээ юү? Нэгэн тогоонд чануулж буцалсан будаан дотор байж байгаад ганцаараа түүхий байх гээ юү?! Мөн овжин байх нь ээ! Үгүй ээ, яаж ч холбирч бусгалаа гэсэн задарч бутарч, няцлуулж нунтгарахаас өөр замгүй. Ганцаараа аж төрье гэвэл өөртөө онгоц бүтээж аваад л тэнгэрт нисэж од, өөр газар оронд оч, тэгээд тэндээ л бүсгүйчүүдийн толгойг эргүүлэхгүй ганцаараа аж төрөх хэрэгтэй...»

	Аким зэвэрч эхэлсэн цахилгаан товчийг хүчлэн угз татаж онгойлгоод талийгаачийн халааснаас хайрцгийг гарган хэсэг азнаснаа резин боолтыг нь авав. Гараар гагнасан нуман зангатай нэгэн харласан халбага нүх сүв, хажуу хавиргаараа зэв дааж эхэлсэн бусад олон гох, дэгээ, богоч, халбаганы хажууд бүр онцгой тусдаа мэт сод ялгарна. Энэ цаанаа нэг жинтэй, зугуухан магтсан халбагыг Аким алга дээрээ цэгнэж үзээд гарынхаа хатуу арьсанд зангыг нь шигдтэл атгав. Тул мэт том загасанд зориулсан халбага аргагүй л мөн.

	... Модон хөлт Кирька-Киряга Боганидаас Чушид шилжсэнээс хойш хуучин албан тушаалынхаа хавьд дөхөж очих чадалгүй болжээ. Загасчдын хоршооллын конторт галч хийхийн зэрэгцээ тэндхийн дэлгүүрийг харалцаж бүтэн хагас хүний цалин авна. Гэтэл энэ бүтэн хагас цалин нь ч юу ч болохгүй. Чушид есөн шидийн амьтан дүүрэн болохоор Киряга тэдэнтэй нийлж навс архидаж, хамаг юмаа уусаар, модон хөл, хуучин хийцийн хөндөлтэй «Эрэлхэг зоригтонд» медаль хоёр нь л үлджээ. Модон Киряга модон хөл, «Эрэлхэг зоригтонд» медаль хоёроороо л хогийн архичдаас ялгарч гавьяа байгуулж явснаа сайрхах, фронтын мэргэн бууч, Боганидад алба хааж явсан «ёстой мундаг эрийн» тухай харамсан дурсахдаа тэр хоёроо өмнөө барьдаг болохоор медальдаа нэг бөх гэгчийн зүүлт хийж өгөөч гэж Акимаас гуйсан билээ. Модон Киряга одоо хөгширч, эмгэг хуучтай болсон тул Боганидад байсан тэр мундаг эрийн хэмжээнд хэзээ ч эргэж хүрэхгүй болжээ.

	Аким тэр үед Загасчдын хоршоололд жолооч байсан учир нэг удаа Модон Кирягийн манааны шовгор луу ороод гарах юм болжээ. Тэгтэл цаадах нь товчин хамраа шуухитнуулан нусаа татаж, хүүхдийн сэвлэг шиг бүрсгэр хэдэн үстэй ясархаг хацар дээгүүр нь нулимс бөмбөрөн, хөвөнтэй хүрмийнх нь энгэрт медаль нь байдаггүй, хоосон энгэрээ тэмтчээд сууж байжээ.

	— Зараад гударчихсан уу?

	Модон Киряга бүр нулимс асгаруулан уйлж, өөрийгөө алуулах юм болж «одоохон нохой шиг алаад аль!» гэж шаардав.

	— Хэдээс өгсөн?

	— Ганц сил юмнаас...

	— Өө-өө муу гутаарь хоншоорт! хэмээн Аким нударгаа Модон Кирягийн хамарт тулгаж

	— Гүвшээд л өгмөөр байна, даанч зөнөчихсөн юм даа... гэчхээд тэр чигээрээ хөрөө рам руу гарч харайлгав. Гуйлгачин хүний өнчин ганц таягийг хэн ичихгүй авч чадахыг Аким сайн мэдэж байв. Муусайн хогийн амьтан дүүрсэн Чушид ч гэсэн, дайнд бэртсэн хүнийг хувхай хоосолж, эцсийн ганц медалийг нь хуурч авах хүн ганцхан л бий. Аким засварын газар луу дайран орж

	— Кирягийн медаль хаа байна? Өгөөд орхи! гэж Герцев руу улаан галзуу буув.

	Гога ширээнийхээ нүдийг татаж, хүчилд байлгаж гялалзуулсан ганган халбагыг гурван салаа дэгээнээс нь эмзэг мэт хоёр хуруугаараа барьж гаргаж ирээд, илбэчин шиг Акимын нүүрийн өмнө нааш цааш нь эргэлдүүлж, 

	— Завод хийцээс дээр шүү! Тийм байгаа биз дээ? гэв.

	— Чи ч ёстой дүүрчихсэн турсага юм аа! гэж Аким толгой сэгсрэн, — Кирьяаг эмгэд хөгшид бурхан хүн гэдэг юм. Үнэхээр ч бурхан хүн!... Чамайг бурхан залхаана даа, гайгүй... гэв.

	— Чиний чавганц нар, тэр муу балиар эрэмдэг хоёр чинь юу юм бэ, ёстой, нохой долоо! Би өөрөө өөртөө бурхан! Харин чамайг бол намайг доромжилсны чинь хариуд шийтгэнэ дээ.

	— За ашгүй дээ, тэгж үз! хэмээн аль хэзээнээс, загатнаад байгаа газар нь маажсан мэт Акимын аюулхай руу хөхөлзөөд ирэхүйд Герцев руу дайрчих вий хэмээн биеэ барьж ядан, — За аль вэ, бушуу! гэж шаардав. Гога түүнийг нэгэнтээ муухай харснаа — Багалзуурыг чинь шахчихна шүү дээ, годил минь! гэв.

	— Хэн нь хэнийгээ шахах нь мэдэгдэх байлгүй...

	— Ийм муу чацганаас болж шоронд суух...

	Герцев үгээ дуусгаж чадсангүй. Бүр нэг эв хавгүй жигтэйхэн юм урт сандал дамнан унахдаа, ширээ дээр байсан сав суулгыг гараараа хаман нурааж, хайрцагтай халбага дэгээгээ газраар нэг тарааж, хамаг яс нь хэмхчих мэт шал дээр пир нар хийгээд ойчив. Гэтэл босон харайж Аким руу сөрж дайрсангүй, огт юу ч болоогүй мэт, болсон юм гэхэд өөрт нь огт хамаагүй юм шиг дүртэй, шалаар тарсан гох дэгээ, богоч сэлтээ цуглуулж гарах нь санаанд оромгүй. Тэгж тэгж, — За ханав уу? хэмээн биеэ хурааж агзайсан Аким руу ширүүн харав.

	Энэ тарган цатгалан, эрүүл саруул хархүүг хэн ч, хэзээ ч зодож яваагүй, харин тэр өөрөө бол одоо цагийн нийлж наргисан залуус ааг нь багтаж ядан долуулаа нийлээд нэг хүнийг балбадаг шиг, хүнтэй нийлж хүн зодож явжээ гэдгийг Аким тун сая ухаарч

	— За чи яагаа вэ! Хайран байгаа юм биш биз дээ? Хайран байна уу?! гэв.

	Герцев амаа арчиж, биеэ тайвшруулаад, нударган зодоон бол арван сараа гүйцээгээгүй жулдрай банди нарын хийдэг ажил, өөрөө арай ч тэгж шалдаа буухгүй, харин эрт цагийн сайхан заншлын дагуу буу тавилцвал дуртайяа зөвшөөрнө гэж мэдэгдэв. Гога хэр бууддагийг Аким мэднэ. Тэр бол идэр залуугаасаа эхлэн тоглоомын газар, биеийн тамирын заал, буудлагын талбайг дамжин буунаас салаагүй, гэтэл мань эр өөрөө ямар бууч гэдэг нь ойлгомжтой. Сум гэж алтнаас үнэтэй, хар багаасаа эхлэн сум гамнаж, ав шувууг гурван метр шахуу ойртож байж бууддаг номоор өссөн, тэгэхлээр Герцевийн саяны нүүдэл гарцаагүй зөв нүүдэл, гэхдээ дэндүү улайн цайм, дэндүү ичгүүр сонжуургүй нүүдэл. Зодоон цохион, хэрүүл маргааны явдал байвч, илэн далангүй, шударга ёс одоохондоо эсэн мэнд байгаа тайгын нутгаас ийм нүүдэл гарахгүй. Акимын хор шар дарагдаж, харин бах нь ханасан гэлтэй болзол тавьж

	— Буудалцвал буудалцъя! Харин эх адаггүй болгохын тулд тайгын дунд замын хүзүү зөрсөн үед л буудалцъя... Энэ муухай зэвүүн юмнаас болж суух гэж хар яршиг...гэв.

	— Чи суух биш хэвтэх байлгүй!

	— За яах вэ, цагт нь үзье. Би хэв муутай ч, хийц гайгүй шүү! «Агуу их хүн» Парамон Парамоновичийн зүйр үг юун сайн яг цагаа олоод аманд ороод ирэв ээ. Өөрт нь цохиулсан нөгөө «эрх чөлөөт» хүнийг ёстой л амыг нь тас алгадаад хананд хадчих шиг болов хэмээн Аким өөртөө баярлажээ.

	Гэтэл тэр хоёрын зам ингэж зөрдөг байжээ. Нөгөө «өөрөө өөртөө бурхан» чинь жараахайд соруулж, булга, оготно, үхэр харханд мэрүүлж, амьдралыг бодвол биеэрээ тоглоом хийлгэдэггүй, өөрийгөө мэхлүүлдэггүй үхэл гэдэг юманд автаад хөсөр унажээ. Үхэл хэнийг ч дээр доор үзэхгүй, амьдрал янз бүр байдаг бол үхэл хүн бүхэнд яг адилхан, түүнээс мултрах ёсон үгүй, хэн ч зайлж чадахгүй. За тэгээд үхэл хаа нэг үл мэдэх газар, зайлшгүй зовлонгийн хамт чамайг харуулдаж байхад, чи түүнээс айж байгаа цагт чи бол ямар ч бурхан, ямар ч баатар биш, харин номын санч Людочка ч юм уу, энэ ойн байшинд амь тавьж байгаа хуруувч шиг амьтан мэтийн алмай хэдэн үзэгчээр сэтгэлээ зогоож байдаг цөхөрсөн театрын жүжигчин л гэсэн үг.

	Герцевийг газар булж, чулуу овоолохын өмнө Аким талийгаачийн ар дагзыг тэмтэрч үзвэл таамагласан нь яг үнэн болжээ. Юм юмыг чаддаг, болгоомжтой, хашир байрын хүн чинь гэнэджээ. Хялгасан хорхой, замгаас болоод харгилын чулуу халтиргаатай гэдэг нь учиргүй, хэчнээн арзгар ултай ч гэсэн түүнийг дамжиж гүйхдээ тун мэдээтэй байхгүй бол горьгүй. Герцев тайгаар зөндөө тэнэсэн учир гутал нь хариугүй муудаж, ул нь мөлчийчихсөн, нэмэр нь мань хүн ардаа өвчтэй хүн орхисон болохоор яарч бачимдаж явжээ. Тэгээд нэг тул дэгээнд нь оронгуут бушуухан сульдуулж усны гүн рүү гаргаж буудаж алах санаатай хад чулуу дамжин нааш цааш гүйж харайлгасан хэрэг. Бодвол жаврын түрүүч ирчихсэн байсан биз, тэгээд л халтирч унаад дагзаараа чулуу шаачхаж, минут хэртэй ухаан алд аа болов уу даа, гэхдээ харгиа дотор тэр сайхан эр хахаж цацаа биз, за тэгээд ус гэж мөс юм чинь судас шөрмөс нь татчихаа л даа.

	Герцевийг оршуулчхаад Аким гэмшсэн байртай, «Үгүй энэ юм гэдэг үү, ээ-ээ бас...» гэж өгүүлжээ. Тэгээд өгсөж харгиа руу очоод тунгалаг усанд толь шиг гялалзах эргүүлгийг үзэж, усны ёроолоос эвхдэг уургыг авч утсыг нь дагуулан тул загас агсан тэр нэг юм руу дөхөв. Загасны араг ясыг амьтан мэрж, шувуу тоншиж, толгойг нь хумсаар хуу маажчихсан, эрүү нь хадаас нь ярзайсан морины тах шиг элсэн дотроос сэрвийн ёрдойж харагдана. Талийгаач халбага, дэгээгээ дандаа өөрөө гагнаж хийдэг учир нэг үмхсэн загас мултарна гэж бараг байхгүй. Тэрүүхэн харгианы нь хавиас чулуу түшүүлээд тавьчихсан, гавьяа зүтгэлтэй, бөгснийх нь хүзүүвч дээр засал хийсэн хуучин калибр буу нь олдов. Усны зах бараг тэр хадны ёроол хүрч, нойтон цас шаван, чулууны доогуур ногоон хөгц иджээ.

	Аким гараа өргөн гохыг дарваас буу чадхийн дуугарч, магадгүй, Герцевийн Акимд зориулж байсан нэгэн сум алс зүгт улин шунгинаж одох зуур, бургилж ядарсан усны дээрээс өнгийсөн хадархаг шар эргийн хонхор хотгорт бээцийсэн нэвсгэр хуш моднуудыг нэг хоёр удаа шүргэх нь сонстоод хөвд дунд унав бололтой. Аким «Салют» хэмээн арга барагдан инээмсэглэх аядаад, завиа залан Эндэ өгсөхдөө буу руу өөрийн эрхгүй хялалзаж явав.

	 

	* * *

	 

	Акимыг босго алхахад нэг цагаан юм цонхноос хуурах шиг болов. Эля хавдчихаад эвлэхээ больсон мэт хэлээр

	— Гога... хэмээн асуух шиг болсон нь чухамдаа шалгааж шаардах мэт.

	Аким хөмсөг зангидан «Үгүй ер, яасан түргэн амьтан бэ? Чөтгөр нэгийгээ андахгүй! Бас энэ нь эрх мэдлээ эдэлж эхлэх нь!...» гэж боджээ.

	Анчин эр хүүхний асуултад хариулалгүй, галаа тулж, зуух дээр загасныхаа шөлийг тавиад, загасны чанасан гэдэс дотрыг гадаа гаргаж Сарнайдаа өгөөд, юмаа ширээ дээр зэхэж бэлтгэв. Хариу шалгаасан харц түүнээс салахгүй дагаж, зууханд хүнгэнэн буй галын гэрэл хананаас ойж, булан руу тусахуйд тэр нүд араатных мэт анаж хорссон шинжтэй цог мэг гялалзана.

	«Ёо-ка-лэ-мэ-нэ! Ёстой л нэг чимээгүй аюул аа! Би ч живж үхсэн хүн шиг азтай явна!...» гэж бодмогц тэр даруйгаа шал тэнэг бодол орж ирсэнд гайхширан, тэгтэл ч гар хуруу, хувцас хунараас нь усанд үхсэн хүний үнэр улам содон ханхлав. Гараа эхлээд керосиноор, дараа нь үнэртэй савангаар угаасан боловч салгахын аргагүй шингэдэг үнэр ажээ. Их сэтгэгч Герцев хэлэх биш, хэвлэн цутгах мэт өгүүлдэг «Муу чацга!» гэдэг нь санаанд орж ирэв.

	Аким бүрэнхий болж, ойн чанад иод түрхэж хажуугаар нь ногоон тосоор хамгаалсан түлэнхий шиг тэнгэрийн тасархай бөхөж унтрахыг хүлгэлзэх зуур, — За, чи энд ганцаараа ямар шуу байв? гэж сониучирхав. Тэнгэрийн янз маргааш өглөө дангинатал жаварлах бололтой, тэр жавар сүүлчийн шувуудыг аяны нь замд яаруулж, голын эхнээс усны ёроолд мөстэй барилдаад хөлдчихөөс айж байгаа сүүлчийн сүрэг загасыг уруудуулж хөөнө. Юу юугүй гол хөвөөлөөд юм уу, зайрмагтаад энэ голын адагт орхисон ачаа барааг авах аргагүй болгоно, гэтэл тэр ачаа бараагүй, тэр хүнс нөөцгүйгээр энэ хоёр энэ бууцандаа мажийна гэсэн үг. Энд бүх юмыг нэг эрүүл чийрэг хүнээр тооцоолж тодорхойлоод бэлтгэчихсэн байгаа.

	— Хөөе, чи... ганцаараа яаж шуу байв?

	— Эля! гэх дуу булангаас шуухитналаа.

	— Эля! Би мэднэ гэж Аким үгийг нь тосгож аваад дотроо түрүүчийнхээ санаа бодлыг үргэлжлүүлж байвч, — Эля! Их сайхан байна! хэмээн бүдэрч тусан огло харайж булан руу дөхөөд гараараа тэмтрэв.

	— Сууж байна аа! Өндийчхөж! Яриад эхэллээ! Их сайн байна. Ёстой догь доо! гэснээ хэлгүй хүнтэй ярьж байгаа мэт, — Би тэгэх хэрэгтэй. Ачаа! Ачаа, ачаа гэж ойлгож байна уу?! Бушуухан олж ирж, нөөцөлж авах. Мах загас бэлтгэх... гэхэд

	— Гога! гэж хүүхэн үгийг нь тастав.

	Аким зогтусаж, орон дээрээ өндөлзөв. Тэгээд

	— Гога алга болчихжээ, тэр яваад өгч. Төөрчхөж гэж баргар өгүүлэв. Бүсгүй үгээ тэмтрэн эвлүүлэх мэт, 

	— Го-га... тэгэх ёсгүй... гэж зөрөв.

	«Тэгж болно, хонгор минь, болно! Тайга гэдэг чинь тэр байтугай хүнийг таягдан хаясаар ирсэн юм» гэж Аким дотроо түүнтэй маргаад «Үгүй ер, ингэж толгойг нь эргүүлж дөнгөх гэж! Итгэсээр л байна шүү?!» гэж гайхав.

	Гога чинь хөлөө мулталчихсан ч байж болно, баавгай руу яг тавиад орчихсон ч байж болно. Хясаанаас нисэж болно, эрэг нурсан байж болно... Тайга шүү дээ!

	Эля эхэр татан, мухар луугаа улам шигдэв. Булангийн углуургууд өмхөрч ялзарсан. Нойтон чийгтэй. Аким бүсгүйг дуу шуугүй булангаас татаж гаргаад дэвсгэр дээр нь тавьж хучиж өгөөд зөөлөн толгойг нь илэв. Хүүхдийнх шиг хонхойсон зулай дээр нь нимгэхэн бүлээн арьс өртөхүйд энэ арчаагаа алдсан амьд хүнийг өрөвдөх сэтгэл дахин төрлөө. Орь дуу тавимаар өрөвдөх сэтгэл шүү.

	— Эля, намайг аан гээд сонсож бай гэж Аким гуйв.

	— За-а.

	— Би бол гэрээ хийдэг анчин. Энэ миний өвөлжөө.

	Та нар яаж яваад энд хүрээд ирснээ дараа яриарай. Одоо бол миний юу хэлэхийг сонсож бай.

	Аким, сургуулийн хүүхдэд цээж бичиг бичүүлэх мэт үг болгоноо тастан байж, өөрийнхөө тухай, бас хоёулаа төрөл арилжчихгүйн тулд юу хийх ёстойг бүгдийг нь нэгд нэгэнгүй ярьж өгөв. Бүсгүй бол аль болохоор түргэн тэнхрэх хэрэгтэй, бас тэвчээртэй байх хэрэгтэй, бусдыг нь мань хүн өөрөө бодож сэтгээд, болгож бүтээгээд өгнө, тэр хоёр өнгөрөх ёсгүй, хол хэвтэнэ.

	— Амьд явъя гэж бодож байгаа биз дээ, бодож байгаа шүү дээ, нээрэн, тийм ээ?

	— Амьд явна-аа-аа.

	— Яг зүйтэй! Тэгвэл битгий уйл, надаас бүү ай. Ганцаараа үлдэхдээ ч битгий айж бай. Би цаг үргэлж чамтай хамт байна. Ганцхан ачаагаа л...

	Аким бүсгүйд ямар нэгэн юм итгүүлэх гэж хамаг байдгаараа хүчлэн мэрийжээ. Эля үгийг нь хичээн байж сонссон боловч хавь ойрт нь байгаа ганц амьд хүн хаашаа ч юм бэ бас явах гэж байна гэдгийг л ойлгожээ. Тэгээд нарийхан хуруугаараа цаадхыгаа базан зуурч, хамаг бие нь салганан чичрээд эхэр татан, харанхуйд нулимс нь хаа нэгтээ гялалзан гэрэлтэж байна.

	— За, за, ёо-ка-лэ-мэ-нэ! Юу гэсэн үг вэ? Чи бид хоёр өнгөрнө шүү дээ?...

	Бүсгүй тэр чигээрээ зүүрмэглэж, түдэлгүй тамиргүй гартаа ханцуйг нь атгасаар нойртоо автан тайвшрав. Аким хэврэгхэн хуруунуудыг нь аятайхан тавиулаад өвчтөний дэргэд нэг хэсэг санаа алдан сууснаа, идэх уух юм, эм зэрэг бүх хэрэгцээт юмыг нь сайхан бэлтгэж тавиад бяцхан модон байшингаас гарлаа. Сарнай буу үзмэгц баярлан гийнаж цовхчив. Аким түүнийг барьж аваад хоншоорыг нь биедээ нааж — Чимээгүй бай! гээд чих тавивал байшин дотор ямар ч чимээ аниргүй нам гүм байв.

	 

	* * *

	 

	... Аким хатгуур модонд алгаа салмартал урж, үхэх сэхэхийн наагуур болж байж өвлийн оготор хэдэн өдөрт багтаан ачаагаа өвөлжөөндөө авчирч амжив. Гутлаа тайлж хөнжилдөө орох битгий хэл, хоол ч идэх тэнхэл тасарсан эр ямар нэгэн юм санаж, бодож олох гэж оролдон, час улайж нулимс гоожсон нүдээр Эляг гөлрөн харсан боловч тугалга шиг болсон толгой нь юу ч сэрэх сэхэх сөгөөгүй манарах тул дэвссэн шилмүүс дээр тэр чигээрээ унаад бараг бүтэн хоног таг унтжээ. Биед нь нэг юм зөөлхөн хэр нь ээ тов тодхон хүрэхэд Аким сэрэв. Анчин нүдээ нээж харвал багтаамж сайтай гэж хаа л бол чирч явдаг үстэй даавуун уутан хөнжлийг нь нөмөрсөн бүсгүй ханз дээр сууж байхыг үзэв. Зууханд гал голгононо, цонхоор нүдэнд дасаагүй жигд хурц гэгээ татаж, энэхүү гэрэлд Элягийн царай хэдий будмал хиймэл юм шиг ч гэсэн эрхбиш амьд туяа мэдэгдэх ажээ.

	— Цас уу?!

	Аким сэрдхийн сэхээ орж, ганц дан цамцтай нүцгэн чигээрээ гадагш ухасхийж, муухай зүхэл тавьчих вий хэмээн уруулаа тас хазсаар гол руу таваргав. «Бяц шахчихсаан! Завийг минь бяц шахчихсан!».

	Завь нь дээгүүр нь цас пүргээд, ногоорч цийлийсэн эргийн мөсөнд яг гагнуулжээ. Аким сульдан завиныхаа хошуу дээр лагхийтэл суугаад, улиас модон арзгар шанааг нь ширүүн нявталхан үстэй морины хүзүү мэт илэв. «Энэ яваа насандаа, ялангуяа ой тайгын газар хэзээ ч гоомой юм хийхгүй, ёстой хэзээ ч хийхгүй» гэж мань эр өөртөө ам өчиг өгөв. Энэ муу давжаа завинаас ихээхэн зүйл шалтгаалах юм. Аким байртаа буцаж ирээд, 

	— За, Эля, дажгүй ээ! Чи бид хоёрын ажил явдал удахгүй жигдэрнэ... гэж сэргэлэн өгүүлэв.

	— Гога балраа юу? Эсвэл намайг хаячихаа юу? гээд Эля эгцлэн харав.

	«Үгүй ер бас тээнэгэлзэж байх нь ээ! Тэгвэл ч дүүрчихсэн маанаг ч арай биш хэрэг ээ!» Аким Гога бол голын цаадах Ванька гэгч биш, Гога хүн хаяхгүй ээ энэ тэр гэсэн шиг тоглоом болгоод бушуухан нэг далим олж гадаа гараад, туургыг сүхээр тоншиж гарав. Согтуу анчин, оргодол ялтан, тэнэмэл жуулчны аль нь ч юм бэ, аль хэзээний амжуулаад байшингийн туурга дээр балиар юм сийлчихжээ. Тэр муухай билэнт хараалыг цавчиж хусах зуур Акимын толгойд элдэв бодол, асуулт орж ирж зовоогоод байв. «Герцев хэзээ энэ хөөрхөн нүд ам болсон амьтныг мунхруулаад татчихаа вэ? Хаана? Яаж?» гэсэн нэг асуулт ерөөсөө салж хагацдаггүй.

	 

	* * *

	 

	Москвагийн Эля хүүхэн, эрх чөлөөт хүмүүн Георгий Герцев хоёр тун ахархан зуур, санаанд багтамгүй амархан нийлцгээжээ. Усан онгоц зогсох арван хоёрхон минутад тэр хоёр танилцаж, хувь заяагаа холбож амжжээ.

	Усан онгоц Чушийн буудлын тавцан руу төмөр сүвээгээрээ хавиргалж, усан зогсоолын ердийн дуу команд байн байн сонстон, жижүүрийн усан цэрэг онгоцны хошуу дээр ажил үүргээ гүйцэтгэн, онгоцны дээд талбай дээр шар түшлэгийг даган зорчигчид овооролджээ. Герцев онгоцны буфетээс сайн цай худалдаж авах санаатай онгоц зогсохыг хүлээзнэн ус руу нулиман зогсож байв. Ер нь ч бол мань хүн хийх юмгүй, уйдаж гиюүрсэндээ л зогсоолын тавцан дээр гадааныхантай ийнхүү шахцалдан байсан юм. Энэ жил Герцев яагаад ч юм бэ, эндээс ховхорч ой тайга руугаа нэг л явж чадахгүй, шийдэж цөхөөд хүн, амьтантай газар хоргодоод байсан билээ. Чушийн хөрөө рам, Чуш тосгон, номын санч Людочка хүүхэн гээд цөмөөс нь уйдсан ч гэсэн одоо хэр рам дээрээ ажилласаар байв. Гога урьдчилан сэргийлэх бүхий л арга хэмжээ авсан боловч хүүхэн аанай л яаж ийгээд “хүндэрчихсэн” тул номын сан дотроо тавиурын ард уйлж, уншигчдын нүд дээр ухаан алдан тийчилж, ийнхүү жүжиглэвэл Герцевт эрхбиш нөлөөлж, магадгүй өрөвдөх сэтгэл төрж, ийм болгочихсон хойно нь хаяхгүй болов уу гэж горьдоно...

	Усан онгоцны дунд давхрын тавцан дээр нялхаараа шахуу хэр нь ээ тарга тэвээрэг авчихсан нэгэн хөвүүн хайс тохойлдон ямар ч зорилго, сонирхолгүй алс тэртээд хараа бэлчээж, Чуш тосгон, тэндхийн ногооны газар, хураасан түлээ, халуун усны газар зэргийг эргүүлэн харж зогсоно. Хийх юмаа олж ядсан хөвүүн буудлын тавцан руу хараа шилжүүлж, залхуурч, нойрмоглосон харц нь Герцев дээр туссанаа түүнээс шохоорхох юм эс олж, албан журмын юм шиг ямар ч урамгүй татаж байсан янжуураа хараад гүйцээж таталгүй шидчихэв. Үгүй, шидсэн ч биш нясалсан ч биш, зүгээр л унагачихсан хэрэг. Тэгээд хашлаганы цаад руу оч үсэргэн эргэлдэн унаж яваа янжуураа гөлрөн ширтэж зогсов.

	Хөвүүний дэргэд Пьерсягийн өмсгөлийн маягаар эрээлсэн хоёр өнгийн нимгэн сүлжмэл цамцтай нэгэн сээтэгнүүр гиюүрэн байна. Цамцныхаа хормойг улаан шаргал атлаасан өмдний гадуур тавьжээ. Өмд нь ханхүүгийн Үнсгэлжинд бэлэглэдэг шиг алтан шаахай дээр буусан харагдана. Үүнийг ч лав орчин үеийн валютын дамчдаас хориотой мөнгөөр аваа вий гэж Гога Герцев шийдэв. Аль нэгнийг шиншлэн буй жижиг араатан мэт давжаа цээж дээрх цамцны нэг талд цагаан дэвсгэр дээр хөхөөр «За» нөгөө талд нь хөх дэвсгэр дээр цагаанаар «Чамайг даа!» гэж бичээтэй, энэхүү энэ зууны мэргэн үгийг замын цагдаагийн дохионы модны дайтай анхаарлын тэмдгээр огтолжээ.

	Хүүхэн бас гиюүрэн тамхи татаж байвч цаанаа нэг адтай оргин, тамхиа хомхой гэгч нь угз угз сорж, хаа нэгэн тийш яарах мэт алтан шаахай нь доороо явигнан байна. Цагаан хоолойгоор орилж байгаа Бобби Дилон юм уу, өөр хэн нэгэн этгээд хүүхэнд амар заяа үзүүлэхгүй, аль нэг сэрлийг нь чангалаад байна уу эсвэл суллаад байна уу гэлтэй, гэтэл юм гэдэг сонин шүү, Гогагийн хамаг бие бас сулраад бушуухан усан онгоц дээр гарч хүүхэн рүү очмоор, Боббийн дууг сонсож, хүүхний эрх зоргоороо тэмүүлсэн цээж дээр сараачсан анаж зуусан дуудлага зөвхөн Гога Герцевт өөрт нь хандсан юм уу, эсвэл бүх хүн төрөлхтөнд хандсан юм уу гэдгийг бишүүрхэн таамаглаж зогсмоор санагдав. «Гайтай хүсэл тачаал газар сайгүй юм, ганц хувь тавилангаас гарах газаргүй юм!» хэмээн Герцев номхон санаа алдаад цээж тус сэрийж бие барьсан нимгэн цамцтай, магнай дээрээ хөхөл тавьж, ар шил рүүгээ сүүл гаргаж боосон, цагаан үстэй, дүрэлгэр хөөрхөн нүдтэй, улаан ягаахан уруултай, уулын цэцэг шиг шинэ сэргэг охиныг онилоод авав. Хашир тэнэмлийн мэргэн нүд охиныг хоромхон зуур бусад олон зорчигчоос тастан шүүрлээ.

	— Хөөе, шөнтгөрхөн хамарт аа! Хаа хүрч, юу хайж явна?

	Бүсгүй нүд нь цахилж, инээмсэглэсэн хэвээрээ, 

	— Өөрийнхөө хувийг хайж явна! гэж хөгжилтэй өчив.

	— Хамт хайвал яасан юм бэ? 

	Герцев хүн амьтнаас ичиж зовохгүйн хувьд, бас хийж байгаа буюу хийх гэж байгаа ажлын хэрэгцээ байвал хөндлөнгийн хүнийг юман чинээнд тоохгүйн хувьд сохор юм уу, ухаангүй согтуу хүний шинжийг эзэмшсэн учир онгоцонд сууж яваа хүмүүсийн болон буудлын тавцан дээр араалдан байгаа Чушийн алмай амьтдын гайхширан хачирхахыг даанч тоосонгүй. Тэр олон хүний дунд байгаа хэр нь ээ хоёулхнаа байгаа юм шиг л бүсгүйтэй ярилцав. Үгүй, юм гэж хачин шүү! Бүсгүйн дотор сэрдхийн хачин оргиж, инээж мишээхээ болин биеэ барьж энэ хий үзэгдэл шиг юмыг эсэргүүцэн тэмцэхийг оролдсон боловч илбийн хүчинд автах мэт хариугүй сульдан буйгаа мэдээд байлаа.

	Герцев хөгжмийн удирдаач шиг гараа эвлэгхэн дохиж хөл рүүгээ заан «Буугаад ир!» хэмээв.

	Бүсгүй сочин, хайснаас зайлан ухарсхийж, энгэр заамаа нээх гэсэн бололтой хоолойгоо тэмтэчсэн боловч үрэл жимсэн толгойтой хөхөн тус газар нь цэвэрхэн цагаан цахлай шувууны зурагтай, цэвэрхэн цагаан битүү захтай, биеийг нь хорхой хүрмээр аятайхан барьсан нимгэн цамцнаас өөр өмсгөл байсангүй. Нэг мэдэх нь ээ ийм аймаар нүцгэрсэн цээж, тэр ч байтугай ичмээр ил гаргаж тавьсан бүх биеэ бушуухан нууж далдлах гэсэн мэт цийлгэр өнгөөр будсан цэвэрхэн хэр нь ээ давжаагүй хумсаараа муу нимгэн цамцаа хумин базаж авав.

	«Таг болчихлоо!» хэмээн Герцев шовшроод онгоц руу шат тавихыг хүлээлгүй тавцангийн хашлага дээгүүр огло харайн «Хөгжмийн зохиолч Калинников» гэдэг усан онгоц руу гарч явчхав. Буфетэд оочирлох зуур энэ хөнгөн цагаан онгоцыг нэрээр нь нэрлэсэн хүний чулуун барын хэвлэмэл хөрөг рүү алмайран харж зогсов. Дэлдэндүү чихтэй, үсээ богинохон тануулсан хөдөөгийн байрын хүн... Хэрэв заяа харц нь ингэж дотроосоо туяаран гийж, хүний сэтгэл рүү нэвтлэн шингэх мэт цог хийморьтой байгаагүй бол, эрдэм урлагт бие хүчин зүтгэгчдийн байнгын дагуул болсон эрвээхэй зангиа нарийхан хүзүүнд нь зүүлтгүй байсан бол, хэрэв заяа түүний авьяас билгийг нэгэнт илтгэхийн сацуу хэн бүхэнд мэдээжийн юм шиг атлаа бүтээсэн хүндээ хүртэл ойлгомжгүй, тэр хүнийхээ бодол сонор, сэтгэл зүрхийг ил эс үзэгдэх хүсэл тэмүүллээр зовоож амар заяа өгөхгүй байгаа тэр нэгэн нууцыг илэрхийлэх нялх хүүхдийн гэнэн цагаан итгэл нүүр царайд нь гэрэлтэн байгаагүй сэн бол энэ даруухан хүнийг өчүүхэн түшмэлийн хойчгүй хувь заяа, олон охин нойтон хүүхэд хоёртоо дарагдсан конторын албан хаагч төдийхөн байна гэж болох байлаа.

	Онгоцны танхимд хөгжим хангинана. Герцевийн гэр орныхны их дуртай Калинниковын хоёрдугаар симфони эгшиглэж байлаа. Намрын амьсгал орсон цэвэрхэн талаар алхалж явахад тэртээ холд орчлонд ганцаараа өнчин хус хөдөлгөөнгүй шаргалтан байх мэт бодогдоно.

	Герцев уудам цараатай, гунигт аястай, элдэв илүү дутуу юмгүй сайхан аялгууг сонсох зуур Василий Сергеевич Калинниковын намтраас уншив: «Хөгжмийн зохиолчийн эцэг Мценск хошуунд тосгоны харгалзагчийн алба хааж байгаад хожим нь Брянскт мужийн цагдаагийн газрын захирагчийн туслах болсон. Хуучин мөлжлөгт нийгмийн нөхцөлд урлагийн өндөрлөг өөд гарах гэж олон жил гацагдаж гуцагдан зовж зүдэрч тэмцэхээс өөр аргагүй байсан тул хөгжмийн зохиолч эцэст нь тамир тэнхэл тасарсан билээ». «Ээ дарь эх!» хэмээн Герцев санаа алдан худлаа эвшээлгэснээ энэ чинь чухамдаа ямар ая яваад байна аа? гэж үнэнээсээ чих тавин чагнав. Калинниковын аялгуу биш ч юм шиг? Григ юм байлгүй? Төгөлдөр хуурын цорын ганц концертынх нь удиртгал шиг байна.

	Аллегро-мольто-модерато бил үү, юу ч бил ээ дээ? Тр-р-рам-пам! Та-та-та! Тр-р-ра-ра-рам-пам... «За би ч бүр дүүрч гүйцжээ! Норвеги хүнийг оростой хутгаж бантагнуулж байна! Тэгж л таарна даа! Хайрт эх, эцэг хоёрын минь хэлдгээр л болж байна...»

	Эх, эцэг хоёр нь яруу найраг, хөгжим хоёрын дон шүглэсэн хуучин хэвшлийн хөдөөгийн багш нарын хүүхэд бөгөөд хөгжмийн дунд сургуульд замын хүзүү нийлж, консерваторт суралцаж мунгинаж байхдаа эхнэр нөхөр бололцон, өөрсдөө ч нэг их анзааралгүй бяцхан хүүтэй болсон билээ. Эх нь хүүхдээс болоод консерваторыг гэтэлж дөнгөсөнгүй, эцэг нь консерватороо төгсөх, тэгээд мужийн дуурийн театрын хөгжимчнөөр орох гэсээр байтал мэдрэлийн ядаргаатай болжээ. Хөвүүн нь Глюкийн аялгуугаар бүүвэйлүүлэн унтаж, мөн тэр аялгуугаар сэрэн түүний нөлөө дор өсөж торнижээ. Нас арав хүрэхийн үес эцгийнхээ лимбэний дууг сонсмогц орь дуу тавьдаг, орж ирсэн цагтаа эгшигт хайрцаг, радио цөмийг хуу унтраадаг, дуурийн театр битгий хэл, ямар ч концертод явдаггүй, гагцхүү хөл бөмбөг, хоккей хөөсөн ороолон болсон аж. Эцэг эх нь хүүгээ нийгмийн ухааны дээд сургуульд оруулахыг мөрөөддөг байсан боловч цаадах нь аравдугаар ангиа төгсмөгц геологичийн сургуульд оруулахгүй юм бол гэрээсээ бүр явах юм уу, боож үхнэ гэж загнажээ.

	Уур уцаар ихтэй хамиал давжаа эх нь эрт бие баржээ. Эцгийгээ дахиад гэрлэсэн гэж сонссон боловч Георгий төрөл төрөгсөд төдийгүй хөндлөнгийн хэнтэй боловч захиа занаа бичилцдэггүй болохоор чухам үнэнийг эс мэднэ.

	«Тр-р-рам-пам! Та-та-та! Тара-рим-пам! Нээрэн, ямар ая вэ, энэ чинь? Григ үү, Калинников уу?...»

	Яагаад ч тэр юм, тун сая усан онгоц дээр харсан залуу, хүүхэн хоёр санаанд нь оржээ. Хөвүүн янжуураа хаячхаад өөр юу хийхээ мэдэхгүй тосгоныг шохоорхон харах зуур нөгөө бүсгүйдээ ямар нэгэн доогтой юм өгүүлсэн сэн. Цаадах нь доороо товшилж гэдгэнэхээ болиод, жигтэйхэн цэл хөхөөр будсан зовхитой нүдээрээ хавийн газар, тосгон, эрэг болон буудлын тавцан дээр холхилдон байгаа хүмүүсийг харах нь нэг бодоход тэднийг өрөвдөж байгаа ч юм шиг, нөгөө бодоход ийм суурин, ийм хээгүй улс амьтныг өөрт нь үзүүлж байгаад гоморхож байгаа ч юм шиг. Энэ жигтэйхэн сүүлийн үеийн ганган хүүхний ердийн үнэн төрхийг ямар нэгэн зохиомол, албадан жүжиглэх дүр халхалж, юм болгоныг нүд үзүүрлээд байгаа төдийгүй дур зоргоороо байгаа нь хүртэл өрөвдөм хөөрхийлөлтэй ажээ.

	Салбадай гадаа гараад иржээ! Хиймэл үстэй, бөөн будаг шунхтай, эрээн мяраан болхи өмсгөлтэй гарч ирээд хоосон маяглах, маяг янзын өмнө сохроор мөргөн мөлхөж буйгаа харуулахаас өөр ямар ч сэрэл өс төрүүлнэ...

	Гэтэл театр маань засал чимэглэлийн хуучин өмсгөлөө нийтийн хэрэгцээнд өгч, олон үеийн үнс тоосоо гүвчхээд, будаг шунх бараг хэрэглэхээ больж, буглаж бэтгэрч гүйцсэн элдэв болзол нөхцөл арилж, хөшгөө хуулан, тайзны чимэглэлээ авч хаяж, хүний ёсны жамд орсноор Данийн хунтайж орчин үеийн дууг гитар даран хангинуулж, Отелло цагаан бээлийтэй гараар Дездемоны багалзуурыг шахаж, гацааны дэлгүүрт мөнгө хураагч хийдэг орчин цагийн Магдалины зовлонт амьдралыг өгүүлсэн хөөрхийлөлтэй зохиолын алхдаг экскаваторын ажилчид танхим дундуур савхин гуталтай хэсүүчлэн, тайз руу «Дэгжин банди нар!» гэж хашхичиж байна.

	Үзэгчид нь аль вэ? Жүжигчид нь аль вэ? Амьдрал нь хаа байна? Театр нь хаа байна? Үнэн нь хаа байна? Худлаа нь хаа байна? Бүх юм хутгалдчихаад, бүгдээрээ амьдрал болж тоглох, жинхэнэ амьдрал хоёрын зааг дээр байж байна. Саяны энэ залуу, бүсгүй хоёр, бас үнэнийг хэлэхэд, Герцев өөрөө ч гэсэн ялгаагүй алцайхаараа алцайчихсан нэг хөл нь театрт, жүжигчдийн дунд, нөгөө хөл нь ертөнцийн чөлөөт уудамд, амьдрал дунд байна. 

	— За би хүрээд ирлээ!

	Нейлон хүрэм өмсчихсөн бүсгүй шилэн хаалгаар шурдхийн орж ирэхүйд түүний царай түрүүчийнхээ тоомжиргүй баяр хөөртэй дүрээ хадгалахыг хичээн байгаа нь илэрхий ч, цэнхэр нүднийх нь хараа томорч, мэгдэж сандарсан нь мэдэгдээд байв. Герцев

	— Хоёрхон минут! гээд боодол цай, гялгар төмөр лаазтай мөсөн чихэр, хоёр ширхэг жижигхэн хайлмал бяслаг зэрэг авсан аар саар юмаа тэр даруй халаасандаа тарааж хийгээд хянга дээрээ усан үзмийн навчтай шил хуурай дарсыг шивээс нь цэнхэртэж, алтан бөгж нь даруухан гялалзсан шөрмөслөг онгомол гартаа тоомсоргүйхэн барьж, нөгөө гараараа бүсгүйг сугадан гудамд гаргаад өөриймсөг гэгч нь налан хавиргалж

	— За тэгээд, хөөрхөн хонгор, хувь заяагаа хайж яваа хэрэг үү? гэв.

	Бүсгүй гарыг нь тавиулахыг оролдох зуур

	— Аавыгаа эрж явна! гэж мэдэгдэв. Герцев бүсгүйг тавилгүй, өтгөн бүлээн уураар хучин ороож авах мэт.

	— А-аав-ий-ий! гэж гайхан дуу алдаж, — Хүүхдийн тэтгэвэр төлөхөөс зайлсхийж зугтаагаад байгаа юм уу? гэв.

	Бүсгүй гараа суга татан хөндийрч

	— Ажил хийж яваа юм! Тэдний анги Доод Тунгуст байгаа гээд нэрд гарсан халдвар судлаачийн нэрийг хэлэв.

	— Тэр анги чинь ноднин л тэнд байсан юм! гээд Герцев самгардсан байртай цагаа харваас «Калинников» явахад зургаан минут үлджээ.

	— Явц дундаа учрыг олъё! Танай өрөө хаа байна?

	«Хөгжмийн зохиолч Калинников» гэдэг усан онгоц Чушийн буудлаас хөдлөхөд Эля хэмээх сайх бүсгүй ер ямар нэгэн юм болсон шинжгүй царайлж, цоо шинэхэн эрээн «еэвэн» шаахайтай хөлөө солбичхоод цахилгаан товчтой эрээн чемодан, одон бөмбөгний цохиурын иш цухуйсан ширэн цүнх хоёрын дэргэд буудлын тавцан дээр зогсож байв. Эля усан онгоц руу, хэн нэгэн хүн рүү гар даллан үдэж, дал мөрөө хавчин, гараа алдлан учирлаж бас бухын цус мэт хүрэн өнгөтэй нейлон хүрмийнхээ товчийг нэг товчилж, нэг тайлах нь нэгэн хүдэр залуу хүрч ирээд «аавынх» нь анги хаа байдгийг мэдэх хүн ганцхан би байна, охиныг ч аавд нь хүргэж чадах ганц хүн би байна гэж хэлээд, ганцхан шүүрээд аваад хоцорчихсон хойно яалт ч үгүй гэсэн мэт.

	Усан онгоц тэр хооронд Енисейн усыг их биеэрээ түрэн аажуухан эргэж нарийхан мөлгөр хошуу нь умрын дэлгэр алсыг чиглэж, дуу нь чангаран яндангаас нь мушгирсан утаа эрчлэн олгойдсоноо арынхаа усыг бургилуулан хуйлруулж шидээд, хоорондоо нийлдэггүй хоёр газар тэртээ холд дайвалзан цайвалзах голын огцом гүдгэр хаяаг чиглэн одов.

	Усан онгоц түдэлгүй тасалдан зэрэглээтэх хоёр эргийн хооронд хөдлөхөө ч больж, дайвалзахаа ч больж зоогдоод цасан цагаан ёотон шиг доороосоо усанд идэгдэн доошилсоор бүрмөсөн уусаж далд орлоо.

	Одоо тайга руу явбал ялааны хоол болно гээд Гога Чушээс явахыг яарсангүй. Цэвэрхэн засварын газар хоёр долоо хоног хэртэй болох зуур ном уншицгааж, ханаж гүйцэхгүй яриа хөөрөө болж, туйлын цагаан шөнөөр гар гараасаа хөтлөлцөн хавь ойроор хэсүүчилж, шүлэг уншиж, дуу дуулж, дэгээгээр загас жараахай барьсан шиг байцгаав. Гэтэл Людочкагийн амралт дуусаад буцаад иржээ. Уул нь мань хүн ямар ч амралтад яваагүй, аанай л эмэгтэйчүүдийн эмчид очиж биеэ янзлуулж байгаа, энэ удаагийнх нь бол нисдэг тэрэгний жолоочийнх биш, Герцевийнх гэдэг цууг Гавриловна хэзээний Чушээр нэг тараасан билээ. («Ийм боловсон сайхан залуу ингэчихнэ гэж хэний санаанд орох вэ дээ» гэж Гавриловна дуу алдана.) Номын сангийн хүүхэн засварын газрын хатавчийг ууцаараа налан, туялзсан хөөрхөн хуруугаараа энд тэндээ тэмтрэн балуун цэцэг шиг сүүтийж цэнхэртэн зогсов. Сэтгэлийн хоосролоо жигшил зэвүүцлээр халхалж, омголтсон уруулаа өмгөнүүлэн, ном бариад өмдтэй чигээрээ сүүжилдэж хэвтээ хүүхнийг ажиглаж «Бас нэг тэнгэрлэг халуун сэтгэлтэй уншигч хүрээд ирээ шив!» хэмээв. Тэгээд хэсэг зуур тэр чигээрээ зогсож байснаа юу ч хэлэлгүй яваад өгчээ. Элягийн хэл ам суга татчих гэсэн олон асуулгад Гога «А-а, ярих ч юм биш, адгийн амьтан!» гэж булзааруулаад олигтой хариу өгөөгүй боловч эцэст нь ам нээн: «Энэ хавиар яваад ерөөсөө салж хагацахгүй байсан юм, гар хүрэхгүй, хуруу дүрэхгүй юмгүй, өдрийн тэмдэглэл хүртэл үзэх гэж саваагүйтнэ. Балай эм!» хэмээжээ.

	Нэгэн хоногийн дараа Гога, Эля хоёр «Профессор Близник» гэдэг усанд илүүлж гүйцсэн хурдан онгоцоор зун цагт наран жаргадаггүй гэгээн гэрэлт нутгийн зүг давхиулж гарав. Хоёулаа тусгай өрөөтэй, ресторанд хоол идээд, орой нь онгоцны тавцан дээр бүжиг хийж, хаашаа ч яарах юмгүй тааваараа явлаа.

	Тэр хоёр усан онгоцоор Дудинка хүрээд буцав. Тэгээд Игарка хотод буулаа. Эля энэ хотын тухай сониноос уншсан тул үзье хэмээсэн бөгөөд усан замын хөдөлгөөнд сэргэн зун цагт хөл ихтэй байдаг туйлын чанад дахь жижигхэн хот бүсгүйд аятайхан санагджээ. Ер нь ч тэрхэн үес хаа сайгүй л сайхан сэлүүн байсан л даа. Тэг тэгсээр дөнгөж найман сард нөгөө хоёр маань орон нутгийн хурд багатай жижигхэн онгоцоор Курейка голын нэгэн гацаанд хүрч, Енисейн нөгөө эрэгт гарсан хойноо ус татарснаас болж Курейкийг онгоц өгсөхгүй байгааг мэдэв. Цагаан загасны нүүдлийн үе хариугүй эхлэх гэж байсан тул тэр хоёрыг завиар дөхүүлж өгөх загасчин олдсонгүй. Цагаан загас нүүхээрээ Курейкийн адагт тун удахгүй, дөнгөж сүрэглэж гүйцээд л явчих тул энэхэн зуур л барьж базаахгүй бол төлөвлөгөө ч биелэхгүй, авах юм ч байхгүй болно. Түүнээс гадна загасчид Курейка өөд өнөө жил ямар ч хайгуулын анги байхгүй юм шиг ярьжээ. Үүргэвч үүрсэн янз бүрийн л амьтадтайгаар тэнэж явцгаах нь харагдсан, одоо ч зарим нь тэнүүчилсээр л яваа, харин хайгуулынхантай даанч төсгүй юм байна билээ гэцгээжээ.

	Уул нь Гога явдлаа зогсоогоод л Туруханск руу утасдах хэрэгтэй байсан юм. Гэтэл мань хүний сэтгэл энэ үес урьд үзэгдээгүй оргилон хөдөлж, эргэн тойрон бүх юм солонгорон баяр хөөрөөр туяарч, хаа ч, ямар ч саад тотгор байхгүй мэт бодогдон, толгой нь дуниаран мансуурч, хамаг бие нь ажил явдал нэхэн, азаа туршихыг шаардаад байлаа. Тэгээд газрын зураг дээр Енисейгээс Курейкийн цутгалан Эндэ хүртэл шууд улаан шугам татаж, талимааран байгаа замынхаа ханийн хамрыг өхөөрдөн няслаад

	— Бид хоёр хайгуулынхны халз өмнөөс явж байна. Тэгээд Эндэ голын эх хавиас их ухаант аавын чинь толгой дээр гэнэтхэн тавиад буучихна! Чи цагаан уулс кинонд гарахыг хараа биз дээ? Одоо яг үнэн байдлаар нь үзнэ гэж мэд, за тэгээд гайхалтай сонин үлгэрийн оронд өөрөө ч мэдэлгүй яваад орчихно доо... гэж дуу алдав.

	Үлгэр бүтсэнгүй. Тайгад хоёулаа явна гэдэг бол тэгэх тусмаа бүсгүй хүнтэй, зүгээр ч үгүй, Ялтын амралт орчмын уулаар явж, Москва орчмын дагтаршсан сайхан газраар бүтэн сайнд зугаалахаас цааш юм үзээгүй, хот газрын бүсгүйтэй явна гэдэг ганцаараа явахаас шал өөр юм байна гэдгийг Гога хамгийн анхны даваа дээр л мэдрэв. Хоёр дахь даваа дээр ундалж амрах зуур номхорч айдаст автсан бүсгүйн гутарсан царайг хараад, Гога буцах юм биш үү? гэж бодож нэг үзжээ. Гэвч Герцев ухарч, бууж өгч, эргэж буцаж даанч сураагүй, нэмэрт нь Эндэ гол зураг дээрээс харахад гар сунгаад хүрэхээр ойрхон байлаа! Эндэ хүрэхэд хоёр даваа дутуу байхад Элягийн савхин гуталд идээшлэггүй хөл нь холгочихсон тул арга буюу зогсох болов. Залуу халуун биеийн холгоо түргэн эдгэж байвч, яаж ийгээд гурав дөрөв хоног алдчихав. Хяруу уначихлаа. Тайга ялаа шумуулаа барж тайвшраад, хатмал навчис сэрчигнэн, аньс алирс улааран, нарс хад үйлдвэрт янзалсан мэт гойд амт орж, ав шувууд нь идээд баршгүй, голын загасыг бариад баршгүй цаг ирлээ. 

	Намрын оготор шар нар Туйл орчмыг орхиж, навчаа гээж салхи сийгсэн ой тайгаар уусан шингэж, улам бүр тулж ирэх уулсын түрэлтэд автан Енисей тийш ухран байлаа. Боловсорсон жимс шигтгэсэн гэрэл гийсэн хөнгөн тэрлэгтэй Туйлын энэ ахархан зун алхлан одох бус, салхинд хийсэн одох гандмал навчны хурдаар урагшлан довтолгож, дэлгээтэй эрээн хивсийг хуйлан ороож, нутаг солих шувуудын буудал, дуу шуугаа хураасан ой тайга, цан хярууд бууралтсан хадлангийн талбай дахь хар хар нуруудыг ардаа орхин улам цаашлан довтолгоно. Өдрийг бяцхан гэрэлт мөс гэвэл тал талаасаа хайлан багасаж, яг гол дундаа зуны шатмал үнсний өнгөөр хулчгархан гийх мэт. Амарсны дараа намрын гоёлоо өмссөн тайга дундуур алхлахад хөл хөнгөрөөд явчихсан мэт ялааны хаалт, элдэв тос түрхээгүй болохоор амьсгалахад хүртэл тэнүүн чөлөөтэй. Эля явуулын амьдралд дасаж булчин шөрмөс нь чангаран, хөлөө холгохоо болив. Хөлийг ч ой тайгын газар нүднээс дутуугүй хайрлах хэрэгтэй юм байна. Сүүлд ухаарвал хоол хүнс, гутал хувцаснаас эхлэн өөрийгөө хүртэл цөмийг нь хайрлан хямгадах шаардлагатай ажээ.

	Эндэ гол дээр ирж нэхмэл малгайнуудаа шидэлж, гар нүүрээ угааж ус уучхаад Гога Элягийн хамрыг имэрч

	— За, шөнтгөрхөн хамарт минь, ингээд гүйц ээ! Гурав, дөрөвхөн хоноход л чи аавыгаа үнсэж үнгээд, хээрийн ногоотой шөлний амт үзчихээд Москва руугаа утга зохиолынхоо дээд сургууль руу шүлэг, жүжгээ зохиохоор арилаад өгнө. Харин энд үзсэн зургаасаа аль нэгэн зохиолдоо багтааж, энэ хөндөгдөөгүй онгон хөвчийн өнчин тэнүүлчийн тухай дүрслэн бичиж ч болох шүү дээ гэв.

	Залуу, бүсгүй хоёр цаанаа л нэг урамтай. Ус нь татарсан Эндэ голыг уруудан хөвж, санаа зовох юмгүй яриа хөөрөө болж явлаа. Гэтэл яарч бачимдаж байж бургасаар хийсэн сал нь хамгийн түрүүнд таарсан харгианы чулуунд зад үсэрлээ. Хүнс, юмсаа норгож түүнийгээ түүж авах гэж аянчид нь өөрсдөө осготлоо ус туучиж харайлгав. Мөнх цэвдэг газрын голын ус жилийн аль ч улиралд мөс гэсэн үг, цасны ус бол яс янгинатал чимчигнүүлж, ялангуяа хүйтэн нойтон, нүүдэл суудалд дасаагүй хүнийг дор нь салхи авхуулчихдаг юм чинь Эля салхинд цохиулчихжээ. Амьсгаа нь давхцан багтарч, явж чадахгүй, харсаар байтал сульдан доройтсонд тун хүнд салхи авсныг Герцев тэр даруй ойлгов. Жигтэйхэн халуурч, яраглан амьсгаадаж буй бүсгүйг чиргүүл дээр тавин «аавын ангийн» өөдөөс хэчнээн чирэвч хайгуулын ангийн ямар ч ул мөр шинж тэмдэг байдаггүй. Гагцхүү тэнэмэл аялагчдын балар цагийнх лугаа адил буудал, бас, онгоцны отрядын олз хайгчид, ой хамгаалагчид гээд гар дор нь нисдэг тэрэг байдаг хэн бүхэн энэ эзгүй эл хуль гол дээр нисдэг тэргээр авчирч орхиод идэш хоол, торх сав, давс сэлтээр хангаж байдаг хулгайн анчдын бөхсөн түүдэг галын ором л тааралдана. Нисэгчдийн гар хөл бологсод, байгалиас хишиг горилогсод, зүсэн зүйлийн тэнүүлчид энэ харуул хамгаалалтгүй уснаас тул, зэвэг, хадар загасыг түүж өгнө. Герцев ч иймэрхүү аргаар талхныхаа мөнгийг олж байсан удаатай.

	Намар оройн жавар эхэлж, чийг даан, цасны амьсгал ороод ирлээ. Ийм хүйтэн нойтонд майханд байгаад байвал Элягийн эцэс ирнэ. Дахиад л сал, дахиад л чиргүүл, үгүй тэгтэл, ямар аз вэ, хүсэж хүлээсэн анчны байшин арайхийн таардаг байна шүү!

	Үнэнийг хэлэхэд хайгуулын ангитай таарна гэдэгт аавын охин л ганцаараа итгэж байв...

	Тэр хоёр усан онгоцоор зугаалж явсан сайхан аяллаа тасалж, энэ зун Туруханскийн тайгад товлосон хайгуулын хээрийн ажлын төлөвлөгөөг тодруулах тухай санаанд нь орсон бол халдвар судлалын ангийнхныг Доод Тунгускт дахин нэг зун үлдээснийг мэдэж болох байсан билээ. Тэр ангийнхан найман сарын эх гэхэд, Тунгускт цутгадаг Ейка голын орчимд ажиллаж байсан бөгөөд улирлын эцэс гэхэд Эрхүү мужаас ирж яваа хайгуулынхантай нэгдэж нийлэх ёстой байжээ. Зүүн Саяаны нутагт шинэ төмөр зам тавихаар төлөвлөсөн учир ийнхүү хайгуулын ангийн ажлыг өөрчилж, чухам энэ районд барилгачид ирэх яагаа ч үгүй байхад халдвар судлалын шинжилгээг яаралтай хийх шаардлага гарчээ.

	Герцев энэ тухай сонссон, өнгөрсөн намар л ямар нэгэн юм сонссон юм. Гэвч аливаа шинэ сонин юмыг заавал тогтоож авч байх тайгын хууль ёсыг тоомсорлолгүй өнгөрчээ. Зөвхөн хувиа борлуулж, довоо шарлуулж сурсан учир янз янзын бэрхшээлийг даван туулах бэлтгэлгүй, тэгээд ч нэг алдааны араас нөгөөг нь цувуулан урагшгүйтэх боллоо. «Аавын» хайгуулын анги Эндэ гол дээр байхгүй гэдгийг бараг гарцаагүй мэдэж байсан хэр нь ээ өвчтөнөө өвөлжөөнд орхин, энэ үес умрын тайга хоосорч, өвөл цагийн түрүүч анчдаас бусад хэнийг боловч эндээс хөөн зайлуулдаг, анчдын хувьд бол ангийн улирал хараахан эхлээгүй учир энд ирэхэд эртэднэ гэдгийг туршлагаараа мэдэх ёстой боловч ямар нэгэн хүн амьтантай тааралдах юу магад гэж горьдон голын адаг хүртэл яаж ийгээд явчихжээ.

	Бөглүү тайгын гүнд өмхөрсөн ханхай байшинд ганцаараа байх юм бол хал үзсэн хашир таньсан хүнд ч тав муутай. Эля булан руу шигдлээ. Буцалсан устай халуун саваа санаандгүй татаад унагачихсан атлаа нэгэн буурал өвгөн хаалганы завсраар чимээгүй шургаж орж ирээд татаад унагачих шиг санагджээ. Тэгээд сайх бие сүүдэргүй өвгөн яаж байшин дотуур хөвөн холхиж, яаж сахлаа намируулан өөрийг нь тэмтрэн гижигдэж, үсээрээ амыг нь амьсгаа авахын аргагүй битүүлэхийг биеэ хураан ажиглана. Ухаан алдталаа айсан Эля дэмий л Гогаг дуудаж, өвгөн ч гижигдэж, энхрийлж наалдсаар л... 

	Герцев өдөртөө багтаан Эндэ голын адагт хүрчхээд хөл дээрээ тогтож ядан орж ирвэл Эля ор дээрээ байсангүй. Хөгцөрч өмхөрсөн шал дээр хумсаа ханзалчихсан ухаангүй хэвтэхийг үзвэл хэн нэгнийг өөрөөсөө зайлуулах гэж оролдон, аль нэгнээс амь зулбан нуугдаж хоргодсон бололтой. Гога замынхаа ханийг ханзны доороос суга татан гаргаж, дэвсгэр нь хөглөрсөн ханз дээр тавиад бүлээн төдийхөн буй аманд нь нэг залгих спирт цутгав. Бүсгүй халуундаа бөлцийсөн нүдээ нээж, уруул нь хөдлөн нэг юм шивгэнээд өөрийг нь мөргөн унахуйд хаяад явчхаж гэж санасныг тэр ухаарав.

	 

	* * *

	 

	Одоо ганц найдвар анчин л байлаа. Таазнаас дүүжлээтэй уут дүүрэн хатаасан талх, ширээ доогуурх олон хайрцагтай сум, байшингийн ард газарт суулгасан савтай керосин, дээвэр доор байгаа хөрөө сүх, хадаас, дөрвөлжин мод, хавх зэрэг тосолж арчилсан, зэв идээгүй анчны элдэв эд хэрэгсэл сэлтийг үзэхэд тун саяхан энд авчирсан нь илт. Энд ирэх анчин юм уу, анчдад холбооны хэрэгсэл байх ёстой. Тэд нар нисдэг тэрэг дуудчихна. Харин одоохондоо бол өвчтэй хүнээ л тордож додомдож, анагааж асарч байх хэрэгтэй. Гэтэл бүсгүй өдөр ирэх тусам дордоод байв. Эм байдаггүй. Эм гэхээс бараг тоглоом гэлтэй байсан хэд нь дуусчихсан. Тэгэхлээр дулаан байлгаж, ой мод, жимс ногоо, шилмүүсний утлага энэ тэрд найдахаас өөр замгүй. Герцев байрны ойролцоогоос жимс түүж, хушны самар хэдийг унагаж, хуурай мөчир бэлтгэн, ганц шувуу авлаж, горхины адгаас нэжгээд загас барив. Голын эхний загас уруудаагүй л байна. Жимс, самар базааж, хоол хүнс бэлтгэхийн тулд байраас холдох хэрэгтэй. Гэтэл Эля түүнийг хааш нь ч тавьдаггүй, тэгэхээр нь мань хүн холбооны хэрэгсэлтэй анчин маргааш нөгөөдөргүй хүрээд ирэх учраас онгоц, буух талбай засах хэрэгтэй шүү дээ, ирэнгүүт нь л хоёулаа нисдэг тэргээр нүд ирмэхийн зуур нисээд одох юм чинь гэж хуурч үзэв. Бүсгүй өвчиндөө болоод элдэвт сэргэг хандах тул худлаа хэлж байгааг нь таамаглан, аяархан гиншин уйлдаг бөгөөд нэг удаа биеэ барьж чадалгүй бархирч чарлаж, Гогаг нүүр нүдгүй балбаж гарсан авч, түдэлгүй тамир нь тасарч, уур нь гарахад өөрөө балмагдан айж цаадхыгаа хүзүүдэн тэвэрч, сая зодож байсан газраа үнсэлж суужээ.

	Герцев эрхбиш тайгаар явж сурсан додигор эр болохоор өөрийгөө тайвшруулж, амьсгалын замын үрэвсэл бол ямар ч аюулгүй, хүүхэд шуухдын өвчин, ийм өвчнийг эзгүй зэлүүд тайгад ч анагаачихна гэж бүсгүйн санааг мөн амраажээ. Тэгтэл ч элдэв өвс, жимс, халуун жин энэ тэр нэмэр болж өвчтөний бие засрах тийшээ хандсанд бүсгүй цаадхынхаа сэтгэлийг сэргээх гэж ингээд хоёулхнаа ойн өвөлжөөнд байж байхад өөрт нь харин ч сайхан байна, ийм явдлын тухай ном зохиолоос л уншихаас цааш байх биш, гэтэл энд яг үнэн бодитой ингээд байж байна шүү дээ. Москвад хүнд ярих юм бол заяа нь үнэмшихгүй гэж ярина.

	Тэнгэр хангай хүртэл тэр хоёрыг өршөөж, яана даа гэж яс хавталзмаар усан нүдлэх гээд байснаа дөлгөөхөн шаргал өдөр илгээхэд тун сая яг энэ нутагт, энэ ой хөвчид нүүр нүдгүй цасан шуурганы амьсгаа орж, хүйтэн нойтон оргиод, агаар хүртэл өтгөрчихсөн мэт цээжинд хүйтэн чигээрээ хоргодон хайлж бүлээсэхгүй байх шиг байсан гэхэд итгэхийн аргагүй. Герцев хумбан тогоотой хуурсан самраа ширээ дээр асгаж, халуун савтай цайгаа дэргэд нь тавиад, загасны уурга, калибр буу хоёроо авч, Элягийн толгойг өөриймсөг илбээд гарахдаа

	— За, дагина минь, ингээд болох нь тэр! Тул нүүгээд ирж яваа! Энэ самрыг цөмж гүйцээгүй байхад чинь л би энэ голын хамгийн догшин савдгийг чирээд орж ирнэ. Түүнийг хоёулаа чанаад идчихтэйгээ зэрэг л чи улаа бутраад малийгаад явчихна. Тэнгэр сайхан байна. Тун удахгүй нисдэг тэрэг ирнэ гэсэн үг! гээд таван хуруугаа шовойлгон нийлүүлж үзүүр дээр нь шовхийтэл үнсээд бүсгүйг албаар хэрээслэн адисалсанд Эля аягүйцэн «Юунд ингэнэ вэ ээ? эвгүй юм!» гэж боджээ.

	Бүсгүй түүнийг шөнө болтол тэвчээртэй хүлээв. Шөнө нь бас хүлээв. Дахиад өдөр шөнө хоёр хүлээв. Дараа нь нойртоо нам цохиулжээ. Дараа нь нойр нь нойр ч биш, юу ч биш, нэгэн зунгаарч зууралдсан юм болон хувирч өөрөө өөрөөсөө холдон, орон цаггүй орчинд хөлбөрөн умбах мэт боллоо.

	Өлсөх, өвдөх, зовохын аль нь ч алга, ерөөсөө юу ч алга.

	Акимд хал үзэж хашир таньсан үнэнч нөхөр байгаагүй сэн бол Эля бүсгүй зэлүүд бөглүү Эндэ голын мөнх цэвдэг эрэгт мөнхийн нойроор нойрсох байсан билээ. Найз гэдэг нь нөгөө өвчин хуучид баригдаж хаширсан Коля. Тэр л «Чамд ухааны сүг ч байхгүй. Тийм зөрүүд илжиг юм бол, тэгээд хөвчин тайга руу зүтгэлээд байгаа юм бол эм л сайн базааж ав, ганцхан аспиринаар оромдож болохгүй шүү...» гэж салахын үес хэлээд өөрөө жижигхэн эмийн сан бүрдүүлж өгсний дотор гялгар ууттай баахан хуурай эм тангийн хажууд авсаархан буцалгах савтай шприц, хэд хэдэн хайрцаг камфор, глюкоз, пенициллин байсныг үзээд Аким ихэд гайхсан билээ. 

	«Би синь тайга руу өвдөх гэз явж байгаа юм уу, ямар? Би ан хийх гэж явз байна!...» «Муу тэнэг минь, чамайг гай дайрахгүй бол наадуулаа ойн байшиндаа үлдээчхээрэй! Энэ чинь хамгийн хөнгөхөн хэр нь ээ, тайгад хамгийн үнэ цэнтэй ачаа шүү...» «Жа-жа, яая гэх вэ, анальгин л ахиухан хийгээрэй...»

	Умард нутгийн хүн болох Акимын арзгар жижигхэн шүд нь байсхийгээд л өвддөг болохоор мань хүн анальгин гэж цорын ганц эм мэддэг юм. Хүүхэд байхдаа авсан чийг бамыг эс тооцвол Аким нэг удаа л их хүнд өвджээ. Парамон Парамоновичийн удирдлагын доор алба хааж явсны хоёр дахь бил үү, гурав дахь намар нь юм даг, тэд голын адагт баахан саатаж оройтчихоод Игарскийн тэнд тогтуун урсгалтай салаанд онгоцоо аваачиж, өвлийн зогсоолд орхих санаатай яарцгааж жавар салхи тэднээс өрсөөд байсан цаг. «Зоригт» онгоцыг мөс барьж хөлдчихөөд явуулахгүй, царилаар нүдэж салгахад хүрч байв. Акимка нэг удаа дөрөөвчнөөс мултраад зайрмагтсан усанд уначих нь тэр. «Зоригт» тиймэрхүү байдалтай байхад царил шиг үнэтэй цэнтэй төмөр байхгүй тул царилаа хаяхгүй усан дотор тийчлээд байсан юм санж. Тэгсээр байгаад мань эрийг уснаас гаргаж ирэхэд царилтайгаа хамт гарч иржээ. Игарскийн эмнэлэгт очсон хойноо халуун шатаж буйг ухаарч “Камфор! Камфор! Амьсгал...” гэж тээр тэндээс хэлэх шиг болохыг л сонсжээ.

	Эляг камфораар тарьсан анхны тариа шиг тийм аймшигтай, гар хөл хүлчихсэн юм шиг зовлонг Аким урьд өмнө үзээгүй, ухаан санаа нь зүв зүгээр, сав саруул байсан. Яг эмнэлэгт байгаа юм шиг ширээ дээр марль дэлгэж, зуух дээр шприцээ буцалгаад, тарианыхаа шилний үзүүрийг жижигхэн дугариг хөрөөгөөр болгоомжтой тайрч доторхыг нь дусал ч үлдээлгүй соруулж, зүгээр ч үгүй нэлээн додигор хоолой засаж ханиалгаад «Жа, одоо нэг тариа хийцихнэ ээ. Жаахан тэсэз байгаарай» гэж бүх юмыг номоор нь хийв. Харин хааш нь тарихаа мэдэхгүй яльгүй самгардав. Гар нь өвдөөгүй болохоор гар луу хийгээд ямар ч ашиггүй, бөгс рүү нь хийхэд ичмээр гэхэд хаашаа юм бэ, гэхдээ нэг л аягүй. Тэгээд уушгины ойр юм гэж дал руу нь тарихаар шийдэв. Чичирхийлэн байгаа голоороо хотгор нарийхан нуруунаас бүлээхэн цамцыг нь сөхөж, энэ сохор харанхуй байшинд нүд гялбам хурц гэрэлтэй мэт санагдах хоёр лаа, нэг дэнлүүний гэрэлд гөлчийж цайрсан арьсанд алгаа хүргэв. Арьс нь «айж» татваганан, гарт цэврүү шиг баригдан доор нь нэг юм булхганаад байх шиг, бүсгүй дотор халуундаа жихүүцэн дагжиж байгаа хэр нь ээ нуруу нь тосолсон мэт гялтганан уур савсах мэт. Нурууны нь үе, хавирганы яс, хоёр дал нь хэрзийж хэдрэгтэн, ууц нь голоороо судайж хонхойн атиралдаад, зүү хааш нь хатгахыг ч бүү мэд. Аким биеэ барьж хүчилсэндээ хөлс нь чийхарч, өвчтөний дээгүүр хөнжлийг нь татаж хуччихаад ширээний дэргэдэх тайрдас дээр толгойгоо базлан сууж, хоёр лааны гал чичгэнэн туялзаж, Боганидын тэндээс олсон долоон лааны дэнлүү цэцэг шиг улааран дэлбэрч туяарах цонхны дөрвөлжин нүд рүү гөлрөн ширтлээ.

	Акимын өмнө өдсөн шинжтэй зүү нь гозойсон шприц марль дээр гялалзан гялтганаж, хажуугийн ор дээр өвчтэй бүсгүй хүн өөрийнх нь хэвтүүлсэн янзаар түрүүлгээ харан хэвтсээр байна. Эмэгтэйн амьсгаа нь тасалдаж (үнэндээ гэхэд амьсгаа ч байхгүй байна гэхэд хилсдэхгүй), ёолох, дэмийрч солиорох тамир нэгэнт тасарч, асаж байгаа гал дээр биш, цогшиж гүйцсэн нурам дээр л хайлан урсаж, эцсээ хүлээж байгаа хүний л богинохон богинохон гиншин шуухитнах чимээ гарна. Аким өвчтөн рүү хэд хэд очиж, цамцыг сөхсөний эцэст далавч шиг ёрдойсон далны тус газар сайтар арчиж ариутгаад шприцээ ойртуулсан боловч, арьс нь чийхрах сонстож, яагаад ч юм, хоромхон зуур хуруу шиг бүдүүн болчихсон зүү шаалттай арчаагүй давжаа бие атиралдан байх шиг үзэгдэхэд айдас нь хүрэн бушуухан зүүгээ холдуулна.

	Ийнхүү гурав дөрөв оролдсоны дараа Аким шприцээ дахин буцалгахаар шийдэв. Нян орчихно... Эргэн тойрон бөөн нян, бас нэмэрт нь энэ нарийн нандин багажийг гараараа барьж барьчихлаа. Энэ гар шуу юмыг харахгүй юу, гох дэгээ л гэсэн үг, хэчнээн ч угаасан яр шархнаас салахгүй... Тэгж тэгж гадаа үүр хаяаран гэгээ орж, өвчтөн гиншихээ ч болин таг чимээгүй болсонд мань хүн өндөр хясаанаас ус руу үсрэх гэж байгаа мэт дотроо хэрээслэн залбираад амьсгалаа хураан байж, бүсгүйн нурууны үрчгэр зөөлхөн арьсыг татан хөндийрүүлж, нүдээ аниад зүүгээ хатгаваас хоосон газар луу дүрчих шиг санагдаж, нүдээ нээн харвал зүүний хар хошуу арьс руу орчихсон байв. Бүсгүй тарианы чимээгээр тэгтлээ сулран унасан байлгүй, ганц хотос хийсэн ч үгүй... Шприц доторх шингэнээ шахаж, спирттэй хөвөнгөөр тарианы ормын жижигхэн улаан цэгийг жаахан нухлаад, шприцээ ширээ дээр зөөлхөн тавих төдий болоод Акимын хамаг хүч, тэвчээр барагдав. Тэгээд бушуухан ухасхийн гарч, цамцныхаа хормойг өмднөөсөө гаргаж, хүйтэн салхи оруулж сэвж гарснаа айж зайлсхийсэн Сарнайдаа байдлыг ярьж эхэр татан, инээд алдан «Жа, Сарнай- Нохой минь, ингээд гүйсээ! Си муу тэнэг айгаад байл уу... Хэрэгцээ зовоохоо ч зовооно, сургахаа ч сургана, мэдэж байна уу!.. Ингээд бага эмч болчихлоо... Ео-ка-лэ-мэ-нэ!...» гэжээ.

	Бүсгүй ухаан орохдоо хаа, хэний дэргэд байгаагаа ойлгохгүй, харанхуйд хамар, ам, хөмсөг нь ялгарахгүй нэгэн хүн дээрээсээ өнгийж буйг олж харав. Гагцхүү нүд нь амьдралыг илтгэн гүйлгэнэж, сэтгэл тайвшруулах өөриймсөг дөлгөөн, ногоовтор туяа гэрэлтэн, сонирхох эргэлзэх, зэрэгцэн гайхширч ангайсан амнаас нь хуурсан самрын үнэр мэдэгдэж, бас нэг түлэнхий ч юм шиг барин тавин утаа баагьж байгаа болов уу гэхээр юм хамарт өртсөнийг бүсгүй тамхи хэмээн ухаарчээ. Дэргэд нь эр хүн байгаа хэрэг. Сая хажууханд нь тамхиа нэрж байгаад өөрийг нь хөдөлмөгц огло харайн босож, тамхиа атгажээ. Хамар амнаас нь никотиноос цэвэрлэж боловсруулсан шингэн утаа одоо хэр савссаар. «Нэг ах байна! Тамхи татаж байна!» гэж бодонгуут бүсгүй яарч сандран хөнжлөө шүүрэх шиг санагдсан нь чухамдаа цээж рүүгээ дөнгөж нэг татсан төдий болж, харин хүнд зузаан хучлага доор буй биеэ мэдрэхүйд яс янгинаж, бас далан тус газар хөндүүрлэн, толгой нь эргэх нь мэдэгдсэнд, харлаж хөхөрсөн уруул нь үл мэдэг хөдлөн үхээд сэхсэн хүн болгоны хаа ч байсан асуудаг нэгэн асуултыг асуув.

	— Би хаа байна аа?

	Сайх ахын нэг нүд нь хөдөлснөө гэрэлтэхээ болиод алга болчихсонд, сааталд орсон ухаан нь нэгэн хормын дараа нүд ирмэсэн хэрэг байжээ гэдгийг мэдэнгүүт, яагаад ч юм бэ, бүр айчихжээ.

	— Энэ орчлонд байна л гэж бод!.. гэх нь сонстоод юм хөдлөн чимээ анир гарч, ам руу нэг амтлаг исгэлэн юм урсан орж халуундаа шатаж туйлдсан хамаг дотрыг зураад авах шиг болов. — Крымд амарч байна л гэж бод! хэмээх бүр сэргэлэн дуу гарч, хага хага омголтоод исгэлэн юманд хорсож байсан уруулыг нь нэг зөөлхөн юмаар арчлаа.

	Аким бага эмч, сувилагч, асрагч, сахиулч гээд эмнэлгийн бүх албаныхныг нэгэн зэрэг орлох болов. Умгар байшингаар дүүрсэн эмнэлгийн үнэрт дасаж чадахгүй зөндөө удлаа. Элдэв хор химийн үнэрийг Сарнай нь бүр тэвчиж чаддаггүй, хуу тургин найтааж, сэрүүлгийн оронд байшинд оруулж хорьчхоод ерөөсөө гаргахгүй тул зуухны ар өврөөр холхин, байж суух газраа олж ядан байна.

	Элягийн бие овоо засарч, юм хумыг хараад таних төдийгүй ярихтайгаа болоод ирмэгц сэхсэн хүний баярын уярсан дуугаар

	— Э-э, но-хой юу-уу! гэж өгүүлээд Сарнайг илбэх санаатай гараа сунгажээ.

	Сарнай бүх юмыг ойлгох мэт өвчтөн рүү бас уярсан харцаар ширтэж, хондлой дээрээ агссан сагсгар сүүлээ моосгонуулан байвч яг тулж очихоосоо ичжээ. Аким түүнийг сэрвээдэж аваад ор луу дөхүүллээ. Эля чичирхийлсэн хуруугаар Сарнайн сэрүүхэн зөөлөн үсэнд хүрч, соргог нявталхан үстэй соотон чихнийх нь хурц юм шиг үзүүр алга доор нь мэдэгдэхэд ямар нэг юмнаас сулран мултарч буй мэт дуугаар, 

	— Но-хо-ой-ой! хэмээн шивгэнэн нулимс урсгав.

	Сарнай бүсгүйн алгыг долоочхоод, орны дэргэд урд хоёр хөлөө сунган зөөлхөн дэрлээд өвчтөн өөд үнэнч нөхрийн харцаар ширтлээ. Үүнээс хойш гаднаас орж ирэв үү, үгүй юү л яг нөгөө газраа тэгж хэвтчихээд нүд ирмэхгүй ажиглан байх бөгөөд зүүрмэглэсэн үед нь ор дээр юм хөдлөх сонствол тэр даруй хараа нь сэргээд ирдэг болжээ. Тэгээд шал дээр унтаж байгаа Акимын нүүрийг долоож, нойтон хоншоороо чихэнд нь хүргэн чанга тургиж, өвчтөн сэрчхээд тусламж хүлээж байгааг мэдэгдэнэ. Аким «Хүн ч бай, адгуус ч бай эмэгчин нь эмэгчнээ мэддэг юм биш байгаа?» гэж үнэнхүү гайхан, чухам юунаас болсноо мэдэхгүй баярлаж, эмнэлгийн сахиул шиг ам хамхихгүй олон юм бурж, Эляг цаашлуулан тоглоом хийх бөгөөд хүний гарт байгаа хүн, асарч байгаа хүн хоёрын харьцаанд тохиолдох ичиж эмээх юмыг ингэсхийгээд аргалж дөнгөнө. Бүсгүйн бие тонжирч үзэх харах нь дээрдэж, бодох сэтгэх нь сайжрах тусам ичиж эмээх, хүнийрхэх байдал аргагүй нэмэгдсээр. Байшингийн эзэн ах гуай биш төдийгүй, залуухан хүү, зүгээр ч үгүй жигтэйхэн ичимхий залуу болохыг бүсгүй ойлгов. Ичимхий байдаг нь бүр аймаар хэрэг. Тэр хоёрын ичиж зовох нь өдөр ирэх тусам нэмэгдэж, бушуухан гадаа гарч мөр үздэг болох сон гэхээс бүсгүй тэр мөчийг тэсэж ядан хүлээн тэмцдэг боллоо. Гэтэл халуун нь мөд бууж өгдөггүй, орой тийшээ болохоор хоёр гурван градус нэмэгдэж, дахин чичрүүлж манаруулах тул түдэлгүй ядарч, ярихаас хүртэл төвөгшөөнө. Тэгээд ухаан санаа нь сэргэх тусам эмэгтэй хүн гэдэг чинь одоо цагийн хэллэгээр бол ёстой гадагшаа харилцах шугам сүлжээ тун муутай амьтан байна! гэдгийг улам тод ухаарах болж, өөрийнх нь үе тэнгийн эр зоригт охид фронтод явж байхдаа, харчуулын дунд, нуувчинд, явган маршийн үед, ялангуяа жавар салхинд цэргийн тэр нэг албыг яаж шүү гүйцээж явсан байх бил ээ? гэх бодол анх удаа толгойд нь орж ирэв.

	Бүсгүй хэрэгцээгээ нуугаад байх боллоо. Аким тэр дор нь үүнийг анзаарч хэзээ, хэдий хэр удаан гадагшаа гарах, юуг ил тавих, юуг нь далд тавьзнах, юуг үзэх, юуг нь харахгүй байх, юуны тухай ярих, юуг тойруулж өнгөрөх зэргийг эрхбиш таамагладаг болов. Аким энэ бүхнээ их хичээнгүйлэн, мэдэгдэхгүй хийхийг эрмэлзэх бөгөөд түүнээсээ болж мунгинах нь цөөнгүй. Үүнийг ажигласан хүн Аким, хүүхний талаар мэдлэг бага, тэдэнтэй удаан хугацаанд нийлж ханьцаж яваагүйг ойлгоход төвөггүй ажээ. Яриа дурсамжаас нь үзвэл эхийгээ хүүхэн хүн гэж үзэж ерөөсөө заншаагүй, эх бол эх л юм чинь, өөр юу байх вэ дээ гэж үзнэ.

	Эля анх гадаалахдаа Акимыг битгий дагаж гараарай гэж гуйхад цаадах нь «Жа, юу гэсэн үг вэ, шууд яаж ганцаараа гарах юм бэ?..» гэж дургүйлхсэн боловч үгэнд нь оржээ. Эля байшингийн нөмрөөс гараад золтой л салхинд саваад уначихсангүй. Толгой мансуурам жавар, салхи хөр цасанд амьсгал түгжрэн, амьд ертөнц, амьд гэрэл, тэнгэр огторгуйг мэдрэн багтарч, мод сөөг, гол хүрсэн зэрэг, цас дээрх олон мөр гээд эргэн тойрны анх үзэж байгаа мэт олон сонин үзэгдлийг хүртэж ядан хана түшин зогсохдоо алга доор нь нэг хэсэг гөлчгөр газар таарахыг мэдрэв. Сайн ажиглаж хараад гарын нь доор байгаа энэ шинэхэн цавчиж хуссан зайд түрүүн хутгаар бил үү, нүүрсээр бил үү муухай юм бичээтэй байсныг нэхэн санав. Задгай ухаантай Герцев тэр балай бичгийг сүхээр цавчихыг яагаад ч юм, санаагүй атал бурхан умартаж орхисон газрын мухрын бөглүү гацаанд өсөж бойжсон хөвүүн ёсорхуу боловсон байхыг оролджээ. Тэр болгон тэгж чаддаггүй ч гэсэн, бас заримдаа «мэдэгдэлгүй» хийж болдоггүй ч гэсэн, энэ залуу тэгэхийг оролдож яваа юм. Энд л юмны учир байна!

	Байшингаас холгүйхэн нэг нөмөр шиг юм санаандгүй гараад ирэв. Хэдэн гачуурыг зориуд хийсэн хөндөл рүү бөхийлгөн бэхэлж завсар заалхайг нь шилмүүс мөчрөөр бүтээжээ. Тэгээд тэр хоргыг цас шууран шавж дотор нь салхи савир орохгүй битүү болсон ажээ. Эля газар шагайн орж ирээд толгой дээгүүрээ хөнжлөө нөмрөн чимээгүй хэвтээд өгсөнд «пана» гуай яаж гэнэдэж, хаана нь бас болохгүй болгочихсон юм бол гэж тааж цөхөн гэмшингүй ханиалгаж, дэмий л хоолой засна. Гадагш гарахаа аль болох удаан байх гэж хөрөө сүх баахан хангинуулна. Завиа тас хөрөөдөөд цээжнийх нь хэсгээр булхай хийлээ. Хоёр ирмэгийнх нь банзыг тахийлган матаж, ухмал завиныхаа дээд талд хадаад, ард нь банзаар ёроол хийсэнд арагархуу юм болжээ.

	Эля ойгоос явах өдрөө Христ бурхан амилан залрахыг хүлээх мэт хүсэж байсан боловч «Мөд явах нь» гэж таамагламагц айдас нь хүрчээ. Гэтэл Аким явахаа нэг их яарахгүй, тайгыг чагнан шиншилж, Эндэ гол дээр мөс цоолон дэгээ зүүж тавьсаар байв.

	Эляг Сарнайтай хамт байрт нь удаан орхиод явж болохуйц бие нь сайжраад ирмэгц хэрэгцээ болбол нохойгоо гаргаад тавьчихна, тэр ямар ч гэсэн эзнээ олно гэж тохиролцжээ. Эндэ нэгэнт хөлдсөн ч газар сайгүй харзлан уур савсуулах тул Аким халтирч унаж үхэхээс эмээн, гутаарь гохдон барих юм уу, эсвэл сүрэгтэйгээ хамт Курейка руу нүүж чадалгүй тайгын голын цээлд торж хоцорсон тэнэмэл ганц нэг хадрыг сэрээдэн авлана. Тэгж барихгүй бол тэр хөөрхий хадар цээлийн ёроолд өвөлжих хэрэг гарна, зайлуул. Гутаарийн нүүдэл ирнэ гэж найдан горьдовч тарган цатгалан амьтанд Эндэ гол давчуухан, урсгал ширүүн, түрсээ шахах урсгалын торгон элс бага учраас энэ рүү сүрэг сүргээрээ ирнэ гэж бараг байхгүй биз дээ. Хаа нэг тааралдсан гутаарь хариугүй жижигхэн. Аким Эляд гутаарийн элэг хүчээр идүүлнэ.

	— Ид! Ид! Биеэ тэнхрүүл! Удаан хэвтэж, гэрэл гэгээ үзсэнгүй, цас нүд сохолно шүү, хараагүй болчхож мэднэ. Загасны тос бол нүдний цорын ганц эм, гутаарийн элэг гэдэг чинь загасны хамгийн сайхан тос...

	Акимын их хүчилж байгаа, аян замд ингэж удаан буурь суурьтай бэлтгэж зэхэж байгаагаас үзэхэд тайгаас гарч явна гэдэг тун бэрх, аюултай ажил болох нь мэдэгдээд байв. Гэвч дулаахан байрт суугаад нэг их цатгалан биш ч, өегхөн аж төрж байгаа үед тэр аюул, бэрхшээл нь тийм ч аймшигтай юм шиг бодогдсонгүй. Улс амьтан яваад л байдаг шүү дээ. Цаатай ч яваад л байдаг. Энэ хоёр ч гэсэн орон суурин газар, улс амьтан дээр бурхны авралаар яваад л хүрчихнэ, бүсгүй бараг бүрмөсөн тэнхэрчихсэн, даарч бээрэхээ больсон, одоо хойшлуулаад, ухраад байх хэрэг юу байна?

	Аким баглаа баглаагаар туулай авчирч гэдэс дотрыг нь цэвэрлэн, нохойн хоол ямар байна, өгөөж нь тийм л байна гэдэг хуучны үгийг санаж Сарнайдаа мах нөөцлөн, арьсных нь үсийг хяргаж гачуурын орой тайрч зороод, цог дээр түлж гол болгон хоёр банзаар хөл ээрүүл хийж, туулайн ноосоор утас ээрэхийг Эляд зааж өгнө. Герцевийн халааснаас дугуйтай хоёр утас олсон, өөрөө таван дугуйтай. Тэнгэр муухай үед уйдаад хийх юм олдохгүй болохоор аанай л талийгаачийн үүргэвчнээс олдсон сүлжмэл ховоог хөвөх гэсэн боловч цаадах нь юмыг гарцаагүй найдвартай хийдэг хүн байсан тул Аким яаж ч оролдоод жигтэйхэн чивчирсэн сүлжээнээс ганц нүд ч тайлж чадалгүй тэр чигээр нь авч явна гэж шийджээ. Мөсөнд баригдсан харз, голоосоо тасарсан тохой, бүлээн устай булгийн адаг зэргээс ганц нэг гиюүрсэн загас хутгаад авахыг хэн байг гэх вэ. Хүнсний зүйл, ялангуяа гурил, хатаасан талх юу юугүй дуусаад ирлээ. Анчин өөрөө дан шувууны мах чанах, жигнэх, шарах, хайрах зэргээр болгож, чанасан, хайрсан юмаа үнэрийг нь дарах гэж шорвог болтол нь давс хийж байгаад голдуу л талхгүй гоочилно. Шувуу зөвхөн жимс гэхгүй, модны нахиа, нигүрсний боргоцой энэ тэрээр хооллодог учир ялзарч өмхөрсөн модны үнэр шөнийн цагт ч салахгүй, гэдэс нь базлан, аюулхай дээр харлаад болж өгөхгүй тул дэмий л самар жимсээр өл зогоохыг хичээнэ.

	Аким бүр цас унаагүй байхад муу байрныхаа ойр хавийг хуу самнажээ. Түүсэн цэвэрхэн аньсаа лаазанд хийж дэвтээснийгээ өвчтэй хүн сахих зуур олон шөнийн уртад сүлжиж хийсэн сагсандаа хийгээд дээвэр доор хадгалж байгаа, тэс модны жимс зөндөөг базааж хөлдөөсний гадна, мойл, хадны навч баахныг хатааж авчээ. Ингэж элдэвлэхийг хараад Эля учрыг олохгүй, ийм их юмаар ер яах нь вэ, бид хоёр энд зуун жил суух гэж байгаа хэрэг үү? гэж гайхширна. Хүн өвлийн уртыг гэтлэх хоолоо өөрөө олж нөөцөлж байгаа нөхцөлд хүнс тэжээл хэчнээн их хэрэгтэй байдгийг бүсгүй хотын хүн болохоор эс мэднэ. Энд чинь дэлгүүрээс ч юм уу, зах дээрээс ч юм уу, үүнээс зуун грамм, түүнээс хоёр зууг гээд авчихын арга байхгүй. Гэхдээ яагаад ийм их аж ахуйч болчихсоноо анчин ч өөрөө гайхаж байжээ.

	Боганидад аль хэзээнээс аж төрсөн болохоор малгай тавивал манайх, маргааш болбол хүнийх гэгчээр хэвтвэл атирчхаад, босвол сэгсэрчхээд л гүйцдэг амьдралд дасчихсан, гуанз байхгүй газаргүй, хэрэв тогоо тослох юм ховордвол хэрчим талх, чимх давс, аяга ус байхад л болоо, тэгээд л харайлгаад байх юм чинь.

	Гэтэл ийм салан задгай сурсан нөгөө хүн чинь одоо энэ муу умгар байшинд өөрийгөө сойж, бараг өөдөс үртэс болгоныг гамнан, хөдөөгийн хүн шиг хэрэгтэй хэрэггүй юм цуглуулан бүхийд, аягүйрхэн дургүйцэх Эля хүүхнийг буруушааж, эс чадан байжээ. Аким хүүхний элдвээр аашлахыг тоолгүй, гагцхүү түүнийг түргэн тэнхрүүлэхийг хичээн, аль болохоор янз янзаар хооллохыг эрмэлзэнэ. Мах, шөлөөр хооллохын хажуугаар хоолонд улам дуртай болгох гэж давсалсан хадрангийн хэрчим мах буюу аягүй бол ганц нэг халбага лаазалсан сүүгээр хоолыг нь даруулна.

	Өдөр улам бүр богиносон, богиносох тусам нь анчны ажил нэмэгдсээр байлаа. Мань эр анд гарахдаа хоёр мунхаг алдаа хийжээ. «Би анчин болохоос түлээчин биш. Жижиг хөрөөгөөрөө түлшнийхээ модыг ан эхлэхээс өрсөөд бэлтгэчихнэ. Надад хэчнээнхэн түлээ хэрэгтэй бил ээ дээ?» гээд «Найрамдал» гэдэг хөрөөг аваагүй. Бас «Над өвчин хуучин байх биш, үүнтэй ноцолдож байх хар түвэг. Ажиллуулж сурах гэж бөөн цаг хэрэгтэй. Тийм цаг хаа байна? Миний оронд хэн ан хийж өгөх юм бэ?» гээд радио холбоог тоогоогүй юм. 

	Эндэ гол эхнээсээ аван юу юугүй зайрмагтаж, хоёр хөвөө нь цаас дээрх зураасыг баллуураар арчин алга хийх мэт мөхөөлдсөнд автан байх үед Аким муу гар хөрөөгөөрөө мод бэлтгэх гэж бараг өдөр шөнөгүй хяхтнуулан үрж суухад Эля тэсэж чадалгүй нэг удаа

	— Чи чинь үхсэнээ хийгээд зогсоо чөлөөгүй хяхтнуулаад байгаа юм бэ? Тэсэж байх арга алга. Зүрхийг минь зүсээд байна шүү дээ!.. гэж бухимджээ.

	Бүсгүй түргэн тэнхэрч байвч хүнд өвчинд олон хоног сульдан доройтсон аливаа хүний адил одоо хэр тамир тэнхэл дорой, уур унтуутай, олон ааштай байлаа. Долгиолсон эрүүл саруул сайхан хар хүрэн үс будмал цагаан үсний цаанаас хөөсөө хөөх голын ус мэт тунаран түрж эхлэв.

	Энэ хүний дотор нь ч гэсэн ямар нэгэн юм өөрчлөгдөж, гунигтайгаар хагацан одож буйг Аким гадарлана. Тэгээд бүсгүйн балартан тасарснаа одоо эргэн амь орж, өнгө зүс, дуу авиа, хөгжил хөдөлгөөнийг дахин цоо шинээр мэдэрч буй дотоод ертөнцийг ухаан гүйцэж ойлгохгүйн улмаас айж ичих зэрэгцэн, зайлуул, хүний үр амилж тэнхрэг хэмээн элдэв юм асууж шалгаахгүйг хичээнэ. Угаахад саван их орох учир үсээ тайрчихмаар юм гэж Эляд хэлүүштэй бодогдовч энүүхнийг хэлж эс зүрхэлнэ. «За, яах вэ, тэгэх дуртай юм бол тэгээд л сагсалзуулж гоодож байхаас. Савангийн арга олдох байлгүй...»

	Аким ац модоо байраасаа нэлээд холдуулав. Нэг шөнө гэхэд л хэчнээн түлээ хэрэглэдэг, цаашдаа дүн өвлийн тачигнасан жавар эхлэхээр хэчнээн хэрэгтэй болохыг хүүхэнд мэдэх юм даанч байсангүй. Жавар эхлээгүй учраас эндээс явж болохгүй байгаа юм. Эндэ голын мөс одоогоор бэхжээгүй тул найдваргүй, нэг мэдэхэд л өрх рүү палхийгээд орчих юм уу, эсвэл намаг балчигт зоогдчихно...

	Умгар байшинд ганцаар байхад Эляд уйтгартай, айдас хүрэхийн зэрэгцээ бие нь сайжрах тусам ганцаардлын гунигт улам автана. Гэвч «пана» нь хийх юмаа олж ядсандаа тайгаар тэнээгүй гэдгийг ухаарах тул Акимаас битгий тэнээч, ганцаарыг минь битгий орхиж байгаач гэж гуйж хараахан эс зүрхэлнэ. Гэтэл нэг удаа өөрөө ч анзааралгүй биеэ зөнд нь тавьчихжээ. Аким зуухны дэргэд авласан хэрмүүдээ өвчиж, махыг нь гадагш хаялж суулаа. Сарнай тэр махны ясыг хатсан хөндий гоймон шиг шажигнуулан иднэ. Эля сэжиг нь хүрэн, дотор эвгүйрхсэнд зуухны дээр байгаа аягатай усыг аваад аль гэж Акимд хэлжээ. Аким долоодойн хандыг уриалгахан авч өгөв. Тэр бээр Парамон Парамоновичийн авгайгаас «Ээ, чимээгүй аюул!» гэж уулга алдахыг сурснаас гадна элдэв өвс ургамлыг яаж ашиглах талаар зарим нэг дадлага олж авсан юм. Биеэ дааж сурсан оточ болгон өөрийн гэж биширч, хүчинд нь итгэж явдаг нэг өвстэй байдаг. Акимын тэр өвс нь долоодой юм санжээ. Долоодой бол долоон дэлбээтэй цэцэгтэй, долоон сард цэцэглэдэг, анагаах төдийгүй адлах шидтэй өвс гэгддэг ажээ. Аким харсан тааралдсан газраасаа заавал тастаж авдаг билээ. Тэгээд энэ зун Чушьд байхдаа энэ домтой өвсөө базааж авсан бөгөөд одоо их л гамнан, жаахан жаахан хандалж өвчтөнд унтахынх нь өмнө өгч байсан юм.

	Акимын юм авч өгсөн гар нь цус нөж болчихсон, хуруунд нь хэрмийн үс ноос наалдчихсан байжээ. Эля

	— Пөөх! Ямар муухай юм бэ! гээд аягатай юмыг нь цохиж алдуулчхаад алгаараа нүүрээ таглачхав.

	Аким чухам юу болсныг тэр даруйдаа ойлголгүй аягаа авч, долоодойн буцалсан шилбийг шалны дээрээс хаман авч, хайран юм гэж харуусан зуухны арын төмөр лүү сэгсрээд биеэ барих гэж мэрийн үзсэн боловч чадалгүй, гэнэтхэн дургүй нь хүрч 

	— Арьсыг нь өмсчхөөд явж байх жигтэйхэн муухай биз! Толгой түрийтэй чигээр нь л хүзүү дээрээ тохчихсон байдаг шүү дээ! Ёо-ка-лэ-мэ-нэ! хэмээн өгүүлснээ зогтусав. Ядарсан, туйлдсан нь үнэн, гэхдээ эр хүн юм чинь, өөрийгөө л номхруулах хэрэгтэй. Энэ бол өвчин эмгэгт автсан, гуньж гутарсан, сэжигч хүн. Өөрөөр хэлбэл, аргаа барсан, хот газрын хүн. Бүр нөгөө Москва хотынх. Өөрөө бол юм болгонд дасчихсан, ой тундрийн, авгай хүүхэдгүй ганц бие хүн. Аким ийнхүү бодоод аяндаа номхрон — Анчин хүн талхаа олж идэх гэж л ан хийдэг юм. Өөрөө бол ангийн үс эдлэхгүй гэснээ үнэнч нөхөр Колькагийн нь Дудыптад нэг удаа яаж ан хийсэн нь санаанд нь орж — Ангийн үс эдлэхтэй манатай! Заримдаа өмссөн өмднөөсөө салах жил ч таарч магадгүй... гэж нэмж өгүүлэв.

	— Танай энд ч бүр хөл толгой нь солигдчихсон юм аа! гэж Эля хэрүүл өдөв.

	— Харин танай тэнд толгой хөл нь солигдчихсон юм биш биз дээ...

	— Танай тэнд гэдэг чинь хэний тэнд тэр вэ?

	— Чиний тэнд л гэж байна даг!

	— Чи битгий бүгдийг нь дайруулаад бай! гээд Эля гиншин уйлж, — Ой модоор тэнүүчилж, энэ араатан амьтныг хөөж, хаагуур ч харайлгаж явдаг юм бэ, бүү мэд. Би гав ганцаараа... ганцаараа жигтэйхэн аймаар, айж үхмээр! Битгий явж бай л даа, за юу, битгий явж байгаарай, за?.. гэж үглэв.

	Аким Эляг унтсаны дараа урхиа эргэхээр гарахдаа «Ойлгохгүй л байна даа. Хамаг юм нь бэлэн байж сурчхаж. Аяндаа ургаад л, аяндаа гарт нь орж ирээд л байдаг юм шиг болох нь ээ дээ» гэж харамсан боджээ.

	 

	* * *

	 

	Байрны орчимд намрын царцанги цас өглөөний цагаар гялалзаж шажигнан байна. Аким ойр зуур тавьсан арваад хавх, голын цаадах гурван гарангаа бушуухан өргөж, тав гурван хэрэм буудчих санаатай яарахдаа Сарнайгаа дагуулж явдаг болов. Нэгэнт тавьсан өрнийхөө үгүйдээ нэг хэсгийг төлөх юмтай болох хэрэгтэй, тэр өрийг хэн ч дарж, хэн ч зүгээр хааж өгөхгүй, харин албан газрыг залилсан адгийн луйварчин гээд хэрэгт татчихна.

	Нэг удаа булганы мөр хөөж баахан яваад, цасан шуурганд өртөж, цанынхаа мөрийг алдаж төөрөөд амьтай голтой төдий эргэж иржээ. Мөсөнд барилдчихсан хувцас, хөлдүү гуталтай амьтан сүр пархийн босго давж, пийшин рүү дөрвөн хөллөн мөлхжээ. Эля түүнд буцалгасан ус уулгаж, жижигхэн шилтэй спиртээс балгуулан, хувцсыг нь тайлалцах гэсэн боловч хөлдүү хувцсыг нь нухлаад тайлчих хүч хүрсэнгүй. Анчны эсгий гутлаас чангааж, хумсаа хугалан дуу тавин гаслав. «Чи чинь усанд ун аа юу?» гэж асуух хашхирах зэрэгцүүлэвч, цаадах нь ойлгож ядах мэт гөлрөн, тогтож сууж чадахгүй нойртоо автан унаж тусаж бүхийд хүүхэн түүнийг сэгсчин цохилж, «Битгий унт, салхи авчихна! Битгий унт! Битгий унт! Битгий унт!..» гэж уулгалан гуйлаа. Тэгээд юу боловч оролд оролдсоор цаадхынхаа хувцсыг тайлсан болж, биеийг нь спиртээр үрж арчаад вандан орон дээр чирч гаргахад Аким тасалдсан дуугаар

	— Хүчээ барагдтал л галаа өрдөөд бай хэмээгээд нойрт нам цохиулахын өмнө, — Өрдөөд бай! Өрдөөд бай! Тэгэхгүй бол хоёулаа мажийна шүү... гэж давтаж амжив.

	Акимд ямар нэгэн золгүй юм тохиолдвол өөрөө ч өнгөрөх юм байна гэдгийг хүүхэн сая нэг юм ухаарчээ. Орь дуу тавин, эзний амьд эсэхийг тэмтэрч үзэх гэж зуухнаас ор луу байн байн ухасхийж, жимсний шүүс хандалж, шувууны махаар шөл хийчхээд, тамир тасрахын цагт анчны хажуугаар орж, илчгүй биеэрээ дулаацуулах санаатай шахаж хэвтэв. Тарайхаараа тарайгаад нам унтсан Аким юу ч мэдсэнгүй, үлдсэн өдрийн хагас, уртын урт шөнийн турш нойрсчхоод «арилгасан сонгино» шиг босож иржээ. Харин шүд нь өвдөөд баруун хацар нь хавдчихсан учир арваад ширхэг анальгин зажиллаа.

	Эля бөөн баяр болж, эмх цэгц оруулчихсан муу байрандаа нааш цааш сүүтгэнэн, зуухны дээрээс тогоотой шөлөө авчирч, давстай саваа хамт тавиад, нэг нэг хэрчим хатаасан талх зэхэж, шөлнөөсөө өөрөө эхэлж халбагадаад

	— Ид! хэмээн урилаа. Аким дуулаагүй мэт нэг хэсэг болсноо тогоотой юмыг үнэрлэж үзээд, «арилгасан сонгино» шиг байгаа гэж нотловч бага зэрэг салхи авснаас нулимс гүйлгэнэн буй нүдээрээ бүсгүйг хяламхийн харснаа

	— Ёстой сайн байна, ёо-ка-лэ-мэ-нэ! Хэрэгцээ гэдэг ч амархан хэр нь ээ гарцаагүй эрдэм дээ, ямар ч болхи, юм сураагүй хүнийг орвонгоор нь эргүүлээд өгнө гэв.

	— Аль вэ, ид, ид! Бага ярьж, их идвэл тарга тэвээрэг авна шүү.

	Ямар ойтой хүн бэ! гэхээс Аким хоёр нүд нь орой дээрээ гарав. Аким энэ үгийг бүсгүй сульдаатай нялх хүүхэд шиг толгойгоо даахгүй ганзагалчхаад, хариугүй байхад нь хэлж байсан атал тогтоочихсон байх юм!

	Аким тэр явдлаас хойш оройтвол тайга руу гарахаа больж, урхи хавхаа эргэх, булга үргээх ажлаа өглөө эрт, үдээс өмнө хийх болж, булганы мөр жигтэйхэн элбэг байхыг үзээд дотор нь харанхуйлах болов. Эндэ орчим ойр хавьд анчин өвөлжөөгүйгээс тэр үү, эсвэл умард зүгт зуд гачиг тохиолдож самар жимс, хэрэм, шувуу, оготно хулгана мэтийн хоол тэжээл элбэг овоорсон энэ нутаг руу араатныг хөөж авчрав уу. Эндэ голын цорхируу ховордож, хэрэм нь хашир сууж, булганы мөр элбэгшин зам нь холдож, сүрэглэсэн мөр ховордон, харин араатан ноцолдсон ул ором олшрон буй нь нутгийн суурин булга эдлэн газраа хамгаалан нүүдлийн булгыг ойр хавиас хөөж буй нь тэр. Аль хүчтэй нь л дийлнэ.

	Тэгтэл дараачийн гарцаагүй нэг гай тулаад ирлээ. Хэрэм, булга, солонго, үенгийн араас цагаан үнэг, чоно, нохой зээх наашаа хөдөлжээ. Яльгүй хоцроод ирэхэд л буучихсан урхи, хавханд булганы хөлийн тасархай буюу арьсны өөдөс үлдсэн байна. Тэнгэрийн гайгүйд урхи хавхаа аль болох олон эргэж, цагаан үнэгэнд хаж тавьж, чоно, нохой зээхэд хор хаях хэрэгтэй болов. Ийм үесээр анчид бараг цурам хийх нойргүй, ангийнхаа мөрийг хөөж, барихыг барьж, авлахыг авлаж, зогсоо чөлөөгүй ажиллана. Ан гөрөө алслан одож, аз хийморийн үе өнгөрмөгц ичсэн мэт унтаж болно.

	Аким гартаа орсон олзыг тавьж туучхаад байгаагаа ойлгон мэдэрч, шүдээ хавиран хараал тавьж, ульж гаслах холгүй байв. Гэр орны ажлаа янзлахдаа яарч адгана. Гал тогооны ажлын цаг авахыг яана! Ганц хоёрхон цагаар ой руу гарч, өвөлжөө хавиар цанаар явж, тав арван хавхаа тойрон эргэлдэнэ. Тосолчихсон, шинэ сайхан хавхнууд нь арангад өлгөөтэй, орсон амьтан буюу сойр шувууг нь нохой зээх идчихээд болохгүй тул хаж, гаранга тавихаа больжээ. Нохой зээх бүр эрээ цээрээ бараад байрны хажуугаар эргэлдэж, Сарнайг хүртэл нэг удаа самардаж үзжээ. Нэг үхээрийн харанхуй шөнө Аким тэр муу дээрэмчин зээхийг хөөж, буу тавин элдсээр бараг шархтуулсан болов уу, гүйцэж очоод хөнөөхөд цорын ганц хуруу л дутжээ. Санаа муутай муу өлөгчинд зориулж цовдлох шор зэхэх юм сан. Аким Сыма голын хавьд ойд нэг удаа явж байхдаа хийхэд амархан хэр нь тун овтой тийм нэг урхи үзсэн юм. Зээх шон өөд авирч оройд нь зэхсэн өөшийг аваад, үсрээд буучихаа мэдэхгүй буцаад гөлгөр шонгоо дагаад ухарч буухдаа хурц дэгээнд эрүүгээрээ гогодуулчихна. 

	Өвөл наашлах тусам цагаан үнэг яараад байхыг үзвэл Колька Дудыпта голын орчмоор Таймырт харайлгаж явсан тэр жилийнх шиг тундрт дахиад хөвхөлжингийн тахал гарч, өлсгөлөн цаг ирж үнэг нүүдэллэн буй хэрэг.

	Цас нэг их ороогүй, өвөл тас нясхийгээд юу юугүй барьчхаагүй байна, их хөр жавар удахгүй дангинаж, газар орныг цагаан талх шиг бөндийлгөөд, яая даа гэмээр болоод ирнэ ээ гайгүй. Харин одоохондоо тэнгэр энэ үес байдаггүй сайхан байгаа тул ийм жил олз омгийг ёстой олж болохоор... Гэтэл Гога Герцевийн нүглийг эдлэх хэрэгтэй болчихсон байдаг! Тааралдсан газраа буудалцахаар тохирсон боловч цаадах нь энэ удаа ч бас л залилчхаад өшөө хонзонгоо бүр хорон авч байна. Хогшил, юухан хээхнээ өвөлжөөнд авчраад хаячихсан, зүгээр ч үгүй нэмэртэй байхыг нь яах вэ...

	Үгүй тэр «нэмэр» нь үү!

	Акимд тусалж, юухан ч болох нь ээ хийвэл өөрт нь л хэрэгтэй гэдгийг ойлгох ч үгүй, тэгье ч гэж бодохгүй хүн юм. Өөрөө дээд үүлдэр угсааны тусгай хүн болохоор ажлын хүнд бэрх, хар борыг өмнөөс нь өөр хүн л хийж, түүний адармаалах тоолон аяыг нь олж байх ёстой гэсэн юм шиг, харин өөрөө бол нэг их ухаантай юм ярьж сургамжилж, олон ааш гаргаж байх ёстой юм шиг л байна. Саяхан байж ядан уурлаж, бараг бүтэн цорхирууны мах үүд рүү шидэж, «Цааш нь чадашгүй нь! Залхаж гүйцлээ! Өвс ханхлаад байх юм! Нэг хачин гашуун юмаар! Тэсэхийн арга алга!..» гэж дүвчигнэсэн. Сарнай тэр махыг нь хямгадан аваад хоёр хөлдөө хавччихаад Аким руу хараад байж билээ. Мань хүн шувууныхаа махыг нохойноос авч, зуухны доогуур байсан үйсэн сав руу хаяад, хэчнээн ой нь гутаж, дургүй нь хүрч байвч шувууны махны шөлөө ярвайн байж уув. Эля зангаа хувиргаж чаддаггүй юм уу, аягүй бол тэгье ч гэдэггүй юм уу, орны дээр цаашаа хараад гиншиж хэвтэнэ. «Би ингэж орооцолдож байх ямар хэрэгтэй бил ээ? Зоргод нь хаячхаад яваад өгье, энд тэгээд л үхвэл үхнэ биз!...» Гэвч хэзээ ч ийм юм хийж чадахгүйгээ мэдэх тул Аким багтарсан уураа барьж, бүр нэг тоосон шинжгүй

	— Чи бид хоёр энд яаж амарч, чи цорхирууны мах идэхгүй яаж байснаа Москвад очоод яривал амьтны элэг авна даа! гэж өгүүлэв. 

	— Москвад ий? Тэр Москва чинь хаа байна?

	Акимын юм болгонд хээгүй ханддаг, тоомсоргүй тэвчээртэй байдал л хүүхний дотрыг яг маажих мэт болж, уурыг нь хүргэдэг бөгөөд тэр хоёр бие биеэ ад үзэх, муудалцах шинжтэй болж байгааг анчин ухааран

	— Москва юу? Москва их хол оо. Та нарын нөгөө өөрөө ав бил үү, цөмийг нь ав бил үү нэртэй дэлгүүр чинь ч ойргүй, хоол олж идэхэд төвөгтэй болж байна, цаашлах тусам улам хэцүү болно. Эндээс л явах хэрэгтэй, аль болохоор түргэн явах хэрэгтэй. Очих газраа хүрэхийн тулд хүч тамир шаардагдана. Хүч тамир орохын тулд хооллох шаардлагатай, хооллохын тулд хандгай унагах хэрэгтэй, хандгай биш юм гэхэд буга, буга биш гэхэд сойр, сойр биш гэхэд ятуу, ятуу биш гэхэд үгүй ядахдаа цорхируу... гэж нухацтай тайлбарлаж таниулав. 

	Акимын сийрэгхэн бужгар сахал шөнхийсөн нүүрт нь энд тэндгүй сөрвийлцөж, халимаг нь хоёр мөрөндөө хүрчээ. Ийм үс гэзэгтэй эрийг нийслэлийн гудамжинд аваачаад тавьчихвал ёстой жиших үнэгүй ховор эр гарна даа! Харин тайгад бол ийм дэл шиг садаатай юм байхгүй. Хөлөрнө, хөлдөнө, балиартана, угаая, засуулъя гэхээр цаг байхгүй. Цаг, саван хоёроо хоноц хүүхэнд цөмийг нь зориулна. Угаасан ариун цэврийн хэрэглэлд нэг их мөнгө зардаггүй, ганцхан өөртөө зориулж л юмаа бэлтгэсэн. Нэг шил гурамсан үнэртэй ус, Нар салхинд хагарсан уруул, хацар, гар хуруундаа түрхэх ганц ширхэг анхилуун вазелин, хоёр боодол гар нүүрийн саван, таван боодол барааны саван, «гангалахад» зориулсан ганц шил шампуниас өөр зүйл байхгүй. Энэ шампунь гэдэг юмыг аж ахуйн барааны дэлгүүрийн худалдагч хүүхэн бөглөө таглаатай марзан хийцтэй савыг нь магтаж, суларсан хойно нь дашмаг болгоод хэрэглэчхэж болно гэж ятгасаар байгаад тулгаад өгчихсөн юм. Тэр шампуниар хүүхэн толгойгоо сагсайтал хөөсрүүлэн угаахад, үсчний газрын үнэр байраар нэг дүүрч, толгой нь дорхноо цэвэршин, үс нь хугар тусан зууралдахаа больж, зөөлхөн намиран сугсалзахыг үзвээс энэ эд бас ашигтай зүйл бололтой. Мань хүн уг нь саваагүй хүний тоглоом мэт бодож байсан юм.

	— Аким, аль вэ, би чиний үсийг засаад орхиё. Би ямар нэгэн ажил хийх ёстой биз дээ гээд Эля гэмшингүй хараа буруулав. Аким

	— Хийх ёстой гэж эрсхэн нотлоод — Гадагшаа гарч бай, мод оруулж бай, бургас огтолж цай, цас тармаж бай, өөртөө дулаан малгай, ороолт нэх, зуны дэлгэр цагийг өвлийн тухай бодож сэрэлгүй зугаалж өнгөрөөсөн хойно одоо хоёулаа хамжиж чамд гутал, хувцас хийнэ гэж өгүүлэв.

	— Тэгэх ёстой юм бол тэгэлгүй яах вэ! Хүүхэлдэйнүүддээ хувцас хийж өгч байсан юм чинь. Бас ээждээ Мартын наймны бэлэг болгож хөдөлмөрийн хичээл дээр нэг хормогч оёсон санагдаж байна. Харин үс засах хайч хэзээ ч барьж яваагүй, Москвагийн үсчний газраас өөр хаана ч хүний үс танаж байхыг үзээгүй.

	Эля Акимын хоолойг зотон даавуугаар чанга гэгч нь ороож, өөрийгөө зоригжуулан түүний толгой руу тогшиж

	— За хүн гуай таны үсийг яаж засах вэ? Битүү юү, хагас битүү юү? гэж сонирхов.

	— Чаддагаараа л оролд, пана минь.

	Эля догшин анчны толгойд гар хүрч, үсийг нь хамж барингуутаа хүүхдийн сэвлэг лүгээ адил хөнгөхөн зөөлөн буйг мэдэрч зүрх нь палхийгээд явчхав. Энэ муу утаа тортог ханхалсан умгар давчуу байшингийн голд тайрдас дээр номхон хүлцэнгүй суугаа энэ «пана» өөрөө чухам хэн бэ? Эр хүн үү? Хөвүүн үү? Банди уу?

	Ажил хийх тухай яриаг бүсгүй нэг их юм бодолгүй санаандгүй эхэлж, олон зан гаргадгаа цагаатгаж тал засах гэсэн мэт тус нэмэр болъё гэсэн болохоор Аким нэг хэсэг чимээгүй байв.

	— Чи ой тайга, хүйтэн нойтонд дасах хэрэгтэй, тэгэхгүй бол чи бид хоёр эндээс гарч чадахгүй... гэж донжтой эхэлсэн боловч тэр аясаа удаан барьж чадалгүй, дэмий л толгойгоо энд тэнд нь тэмтэрч үзээд, ямаан сахлаа оролдсоноо

	— Ойн савдаг хөвдөд идэгдчихсэн юм шиг үсэндээ баригдчихжээ. Э-лээ-лээ, түй, түй! Энэ үгийг тэр гуай л дуулаагүй байх болтугай... гэж санааширч ичингүйрсэн байртай өгүүлэв.

	Аким сүжиг сэжиг, сайн муу ёрыг итгэж, элдэв дом, уншлага гүвтнэн байх нь эхний үес Элягийн гайхлыг төрүүлэх төдийгүй дургүйг нь хүргэдэг байсан авч, тайгад өдөр хоног хамт өнгөрөөх тусам, энэ нэгэн хэмийн хээгүй амьдралын утга учрыг мэдрэн ойлгох тусам, бүсгүй Акимын хийж байсан бүхнийг хүндлэн үзэх болж, биеэ барин өөрийгөө номхруулна. Заримдаа наргиан болгон «пана» хэмээн өргөмжилдөг замын нөхөр, гэрийн эзэн нь өөрөөс нь хөндийрөн, том хүний байр суурь суугаад байх шиг санагдав. Чадах юм маш олон, эндхийн ямар ч нөхцөл байдалд дасаж зохицож сурчихсан, гэхдээ л чадахаасаа илүү олон чадахгүй юмыг өөрийгөө албадан байж хийнэ. Заримдаа маш их хүч гаргана. Харин бүсгүй бол хэзээ ч өөрийгөө ингэж албадаж чадахгүй, санаанд тохироогүй ажил хүчээр хийх, сэтгэлд нийцэхгүй хоол идэх, өвс шилмүүсний огьдос хүрмээр ханд уух зэргээр өөрийнхөө хүслээс гадуур юм хийж болно гэдгийг өнөөг хүртэл төсөөлөхгүй явжээ. Өөрийнхөө бололцоо чадварыг л мэдэхгүй явсан байна. Амь дээрээ тулахаар өөрийгөө дийлж сураад, Аким ангийнхаа арьсыг гараар хуулж байхад дотор муухайрахыг тэвчин өнгөрөөх, шувууны махаар хийсэн хоол, дэвтээснээс болоод ямар ч амтгүй болсон талх идэх зэргийг биеэ хураан албадан гэтэлж, цэнхэр дөл татуулан ноцдог, нэг их шажигнаж үсчсэн тосонд гурил хайрахдаа амаа таглаж, гарч ухасхийдгээ больжээ. Нэгэнт хэрэгцээ тулгарсан тул юм нэхэж сурлаа, бас утас зүү нийлүүлж сурлаа, зах булан, завсар заалхайгаараа өмхөрсөн шалыг сүхээр хусна. Эхлээд өөрийнхөө, дараа нь Акимын дотуур хувцсыг угаадаг болов. Байртаа уур савсуулан хөөс цахруулж усанд орно.

	Аким нэг удаа Герцевийн юм хумыг янзалж эхэлсэнд Эля айсан ч гэж хэлэхэд хаашаа юм бэ, дотор нь зарсхийн номхорч, дуугаа хураажээ. Цаадах нь үүргэвчтэй юмыг шалны дээр хөнтрөн асгаад, ямар нэгэн юмны дүн гаргах гэж байгаа царайтай унасан зүйлийг ширээ ор хоёр дээгүүр өрж тавилахад, Элягийн «Герцев тайгаас эргэж ирэхээргүй алга болжээ» гэсэн бодол нь улам лавшрав.

	Аким Герцевийн баримт сэлтийг гялгар уутнаас сэжиглэсэн байртай гаргалав. Онц сурлагатны улаан диплом, бас улаан хавтастай цэргийн батлах, Балтын орчмын хийцийн ширэн хавтастай паспорт, Бүх Холбоотын Байгаль хамгаалагчдын нийгэмлэгийн гишүүний чамин цагаан батлах, хөдөлмөрийн дэвтэр, хүүхдийн тэтгэвэрт Новосибирск рүү гуйвуулсан мөнгөний баахан тасалбар, дээд сургуулийн цоо шинэхэн «ромбо», «Уснаас хүн аварсны төлөө» медаль, янз бүрийн магадлах бичиг зэрэг гарч ирсний дотор, ямар учиртайг бүү мэд, «азтай» номертой нэг муу үнгэлдэж үнгэлдчихсэн трамвайны билет байсныг Эля үзээд уйлчхав. Акимын санаанд харин шал өөр юм оржээ. Касьяшкийнхны аж төрлийн тухай Афимья Мозглячиха «хонины ухаанд өвс л байхаас эцгээ ч мэдэхгүй» гэж үе үе ярьдаг нь санаанд оржээ.

	Аким тэр бичиг цаас сэлтийг улаан резинээр боогоод Эляг тайвширмагц тэр тэвхгэр боодолтой юмаа түүн рүү огцомхон түлхэж, хараа буруулаад

	— За ингээд хүрэх газраа очсон хойно та үүнийг холбогдох газар нь өгч, хүн алга болсныг мэдэгдээрэй. Би тэгж мэдэгдэх гэж явахгүй шүү гэж өгүүлэв.

	Аким «та» гэж ярьснаас болж, бас албархан дүрэмдэж, огт тоомсоргүй дүр гаргахыг оролдсон боловч арга барагдаж, санаа зовсон нь мэдэгдээд байгаа тул Эля бүр гайхширан сэтгэл зовчхов.

	Эля цусан улаан зурвас татчихсан мэт боодолтой юманд хүрэхээсээ айж, тэр зүг рүү дохин

	— Аким аа, тэр хаана байгаа вэ? гэж асуув.

	Аким нэг хэсэг чимээгүй байснаа

	— Мэдэхгүй хэмээж бас нэг хэсэг азнаад, — Гэхдээ учрыг нь олно оо. Тэгээд хэлэмз гэж горьдлого найдвар төрүүлэв.

	Талийгаачийн зарим эд юмс, ялангуяа майхан, хутга, сүх, загасны сэрээ, боодол хуурай спирт, сахлын хутга, илүү жийрэг энэ тэр нь өвөлжөөний хоёрт зайлшгүй чухлын зэрэгцээ хожим анчны отогт хонож өнжих улсад хэрэг болж мэднэ. Харин загасны шөрмөсөөр хэлхэж оёсон хэдэн зузаан дэвтэр л ямар ч хэрэггүй эд байв.

	— Зуух руу хийчих үү?

	— Үгүй-үй, хаанаас даа! гэж Эля бачимдан дуу алдсанаа тэр даруй яагаад ч юм бэ, ичингүйрч, — Энэ дэвтэрт сүүлчийнх нь тэмдэглэл байж мэднэ. Геологи хайгуулын үнэтэй цэнэтэй мэдээ сэлт байж болох биш үү? Бас учир нь олдох ч юм бил үү? Ерөөсөө ч гар доор унших юм алга гэж бушуухан өгүүлснээ ярианы сэдвийг өөрчлөх сэжим гарсанд баярлан, — Чи яагаад унших номгүй ирсэн хүн бэ? гэв.

	— Анчин хүнд ном уншиж байх цаг байдаггүй юм. Хөндлөнгөөс харахад ямар ч ажил, ялангуяа тайгын ажил, эд бах юм шиг л харагддаг юм, пана минь. Анчин ой дундуур гүйгээд л, буу тавиад л, нохой хуцаад л... Чи зах зухыг нь үзлээ, гэхдээ энэ бол юу ч биш. Би ангийнхаа ажилд улайгаад орсон байх юм гэж санавал хорин шоо метр түлээ бэлтгэх хэрэгтэй байсан. Өвөл болсон хойно түлээтэй ноцолдох зав гарахгүй. За тэгээд нэг манж унагаад авсан бол сайн хэрэг, хориод хавх тавьчихаж болно, хандгай унагах аз дутлаа гэвэл хаж, гаранга тавилах байсан, загас барьж, шувуу авлах байсан. Эрүүл ч бай, өвчтэй ч бай, дуртай ч бай, дургүй ч бай, үхэж байсан ч хамаагүй, тавьсан урхи тороо хоногтоо заавал нэг эргэх албатай. Цас дарчихсан байвал ухаж гаргаад шинээр тавь. За нэмэрт нь өдөрт үгүйдээ ганц удаа халуун хоол идэх хэрэгтэй, ангийнхаа арьсыг өвчинө, хатаана, буу сумаа зэхнэ, байраа цэгцэлнэ, бээлий энэ тэр гээд элдэв юмаа оёж сэлбэнэ, өөрөө хир буртагтаа баригдчихгүй байх хэрэгтэй, усанд орно, муусайн дотуур хувцсаа угаана, илүү үсээ тайрч танаж байхгүй бол сайнаа үзэхгүй, юутай ч болж мэднэ, бас нохойгоо хооллох ёстой, цас хайлаад юу шалих вэ, усгүй болж балрахгүйн тулд голын мөс цоолж цооног гаргах хэрэгтэй. Энэ бүхний хажуугаар хярвас хэншүүнд утуулчихгүй, гал хөс алдчихгүй, өвчин эмгэгт автчихгүй байх хэрэгтэй... гээд амсхийснээ, — Ганцаараа л өвдөх юм биш, бурхан минь. Тэглээ бол ч хоолныхоо хажууд л мажийна шүү дээ... гэхэд Эля толгой сэгсчин

	— Тэр ч тийм шүү. Энэ тухай надад ярихгүй байж болно. Харин яагаад... Яагаад ганц ганцаараа анд явдаг юм бэ? Хоёулаа бол эвтэйхэн, дээр биш үү?.. гэв.

	— Миний найз Колька Пясина гол дээр гурвуулаа байж байгаад бие биеэ бариад идчих шахсан юм. Одоогийн улс ая зүйгээ олж нэг дор байж чадахаа больжээ. Ердөө л тундрийн солио, галзуу тусчхаж байгаа юм.

	— Хуучин яадаг байсан юм?

	— Хуучин цагийн хүн уужуу дотортой байж л дээ. Аягүй бол бурхан шүтээн тахидаг нь нэмэр болдог байсан байх. Гэхдээ жигтэй хөгийн юм аль овоо дуулддаг даа. Ил буудалцах, дүрэлцэх төдийгүй бие биеэ отож янзлахад хүрдэг байсан гэдэг. Ээ, чимээгүй аюул!

	— Яаж тэр вэ?

	— Яах юу байх вэ? Бие биеэ алахаас буцахгүй, улаан галзуу улангасавч алчхаж болохгүй. Алчихвал өөрөө баларна, эсвэл бурхан тэнгэр залхаана. Тийм учраас нөгөө ав гөрөөгөө хаячхаад бие биеийгээ мөшгөөд гарна. Унтана ч гэж байхгүй, гишүү мөчир болгоноос айж ухасхийнэ, тэгсээр байгаад зарим нь бүр галзуу солио тусна. За тэгээд нэг нь нөгөөгөө мөшгөж отож байгаад шархтуулчихвал, муу байшин руугаа өөрөө үүрч авчраад, элдвээр эмнэж анагааж, бушуухан эдгээх гэж бурхнаас аврал эрнэ. Тэгэхгүй бол шоронгийн тав болно гэсэн үг...

	— Үгүй, ямар жигтэйхэн юм бэ?

	— Ээ, пана, тайгын амьдрал гэгч тун ч амаргүй сүү, инээх юмгүй ээ, инээдэм огт биш, ихээхэн хүч, тэсвэр, ухаан хэрэгтэй.

	— Үнэхээр ямар инээдэм байх вэ дээ? гэж Эля гэнэтхэн сэрдхийв. Аким сельдюк аялгуу нь бараг мэдэгдэхгүй цэвэрхэн ярьж байна. Сургуулийн насны дуулгавартай, уриалгахан хүүхдийг сургамжилж байгаа мэт дуу нь уян зөөлхөн, цаанаа нэг өөриймсөг дотно ахуйд бүсгүйн сэтгэлд уярах увдис сэрж, орчлонгийн амьтай болгоныг орлон буй энэ хүнд талархан баярлах гүйдэл бүх биеэр нь тархлаа. Өнөөг хүртэл бүсгүй «баярлалаа» гэж хэлдэг байсан ч бүх юмыг мэдээжийн юм шиг, ингэж л байх ёстой юм шиг санадаг байжээ. Хөвч тайгад өвчинд нэрвэгдсэн, арчаагүй, хөөрхий ганц бүсгүй байхад, чи хүн л юм бол аварч, тусалж, хэрэгтэй бүхнийг хийх ёстой шүү дээ гэж үзэж байжээ. Гэтэл авар, тусал, өөрийгөө ч март, ажлаа ч март гэж чухамдаа хаа, хэн зааж сургасан бил ээ? Бас хүн болгон чин сэтгэлээсээ тусалж чадах бил үү?

	Эля одоо хэр өөрөө унших тэнхэлгүй, толгой нь эргээд байх тул өвлийн үдшийн уртад дэнгийн бүдэг гэрэлд Герцевийн тэмдэглэлийг чагнан байхдаа оройтсон ч гэсэн ямар нэг юм ойлгохыг хичээж, өөрөө яаж яваад, юунаас болоод ингэчихсэн, юунд ингэтлээ ороогдож, хүлэгдсэнээ ухаарахыг оролдоно.

	Самрын яс цогшсон халуун гал руу хараад, Акимын уншихыг сонсох зуур бодол болон санаа алдана. Тал бүрээсээ тайга, харанхуй хоёрт хучигдсан, дотроо эмх цэгцтэй умгар байшинд дулаахан гэдэг нь сайхан, өвөлжөөний хавь тайгын амгалан өлгийд умбажээ. Ийм сайхан тухтай, тайван байдлын амт шимтийг гэр оронгүй тэнүүлч, бас үргэлж хөдөө гадаа, хүйтэн нойтонд ажилтай улс л мэддэг юм. Нөмөрсөн оготор нэхий дээл нь мөрнөөс нь мултрахад Эля тогтоож аваад харамсах гашуудах аль нь ч үгүй, гайхширсан дуугаар Акимд хэлэхээсээ урьдаар өөртөө л хэлж байгаа бололтой.

	— Ийм болчих гэж. Би гэдэг хүн энэ насандаа нэг юмыг тун амархан тун түргэн будилуулж, орхисон шиг байна... гээд чимээгүй азнаснаа, — Эзэн хааны үед бол тэнгэр бурхдыг хилэгнүүлсэн байна гэх байсан байх даа. Бурхныг л лав үгүй байх, гэхдээ хэн нэгнийг лавтай хилэгнүүлжээ... хэмээн мушилзан санаа алдав.

	«Гонжгоноод л, хэрэг түвэг тариад л, завхайраад л, бүсгүйчүүлийн тархи толгойг эргүүлээд л элдэвлэж явсных нь гайг бусад хүн ингэж эдэлж байх гэж!»

	Аким Эляг тайвшруулан

	— Жү-гэ-ээр! Би мөдхөн чамайг булхай дээр суулгаад орон суурин газар хүргээд өгчихнө. Тэндээс онгочинд суугаад л, «баяртай» болно шүү дээ гээд бүсгүйг сэргээхийн тулд, — Чи бид хоёр нөгөө тохиолдлоор учрах гэгч нь болсон учраас ийм түргэн салж байгаа юм... гэж тоглоом хийж инээв.

	Гэвч Эля «онгочинд» баярлаж инээсэнгүй, хуучны завхай дууны үгийг сонслоо, утга учрыг нь ухлаа гэсэн мэт толгой дохих төдий болжээ. Нүүр лүүгээ буусан урт үсээ арагш нь болголгүй, гал руу ширтсэн чигээрээ хэсэг суулаа. Уул нь үсээ их эвлэгхэн арагш нь болгодог юм. Гараа дүйтэй гэгч нь эвлүүлж унасан үсээ хоёр тийш нь ярж, яльгүй гэдийн толгойгоо зөөлхөн сэгсэрвээс сугсалзсан үс ар нуруугаа даган намирдаг билээ. Наачихсан мэт будмал цагаан үс нь аль хэдийн ховордож үсний үзүүр лүү зугтан оджээ.

	Герцев зузаан дэвтрүүдээ гялгар хуудсанд ороогоод үүргэвчийнхээ нуруу талын уутанд хийж явдаг бөгөөд ийнхүү хямгадаж болгоомжилсныг үзвэл өдрийнхөө тэмдэглэлийг их хайрладаг байжээ. Дэвтэр дотор нь учрыг нь олж гаргаж уншихын аргагүй болтол хураангуйлсан элдэв тусгай нэр томьёоноос бүрдсэн геологи хайгуулын шинж чанартай тэмдэглэл тааралдана. Герцев геологийн холбогдолтой ажлаа орхилгүй, далайн чанад нутгийн адал явдалт зохиолд гардаг шиг бүх ажиглалтаа хувийн журмаар гэх юм уу даа хийдэг байжээ. Өвөлд нь тэмдэглэлээ тайлан, учрыг нь олж боловсруулаад, газрын зураг дээр тэмдэг тавина. Харин энэ удаа дэлгэрэнгүй тэмдэглэл байхгүй, газрын зураг нь гол мөрөн, горхи булгийн адаг голдуу газар тавьсан баахан чагтан тэмдэгтэй ажээ.

	Үүнийг эс тооцвол өдрийн тэмдэглэл нь өөрийн болоод хүний сургаал, шүлэг, дуутай ердийн л нэг өдрийн тэмдэглэл мөн дөө. Харин элдэв товчлолд өөрийнх нь хийсэн тайлбар байхгүй, бас ном, эрдэм шинжилгээний бүтээлээс авсан эшлэлийн дор зохиогчийн нэр байхгүй нь л гайхмаар хачирхалтай. Амгалан Августин, тэр үед оюутны дунд «загвар» болж байсан Сент-Экзюпери хоёрын нэрийг харин тавьсан байв. Өсвөр насандаа тэмдэглэж авсан бололтой зүйлээс үзвэл, бүхэлдээ дээдсийг биширсэн, маяг хөөсөн гэж хэлэхийн үндэсгүй. «Байгалийг эх гэхээс хойд эх гэвэл илүү зохилтой. Байгаль элдэвт санаа тавьж түгшсэн, аюул заналаас айсан, хүсэл тачаалд хөтлөгдсөн хэр нь ээ бас түүний хажуугаар боогдож хаагдсан ч гэсэн суу билэг, оюун ухааны тэнгэрлэг очнууд хэзээ ч үүрсэн байдаг сэтгэл хэмээх дотор бүхий өчүүхэн ядмаг нүцгэн биетэй хүмүүсийг амьдрал руу шидчихжээ. — Амг. Августин» Гэтэл оюутан цагийн нь хамгийн түрүүчийн тэмдэглэлээс эхлээд л нүд далдирмаар: «Хүмүүс өт лүгээ адил дэлхийн хүүр дээр бужигналдаж байна» «Жүжигчин хүн сайхан юм— тоглож байгаа ч гэсэн, тэрүүхэн зуураа ч гэсэн, жүжигчин бол хаан, нууц амраг, баатар, тэр байтугай эрх чөлөөтэй хүн ч болж чадна». «Суларсан хоёр гараараа хожим өөрийнхөө амийг хорлох гэж л хүн дөрвөн мөчөөрөө газар тулахаа больж, хоёр хөл дээрээ бослоо гэж үү?» Герцевийн өөрийн нь айлдсан сургаал уу? За энэ Ницше гараад ирлээ, яаж «мундаг» хүнийг оруулахгүй байх вэ дээ», «Хуулийг ядмаг улс чадмагаасаа хамгаалах гэж бүтээжээ» «Эрийн жаргал»: «Би тэгнэ!» Эмийн жаргал: «Тэр тэгнэ гэнэ!».

	«Дахин төрж, амьдралаа цоо шинээр эхлэх хэрэгцээг зарим нь бүдэг бадагхан, зарим нь арай тод уу л гэхээс биш, бүх хүн мэдэрч байдаг» — Сент-Экзюпери.

	Аким дэвтрийг тавьж, тамхиа асаагаад зуухны цаад талын тавиур дээр байгаа дэнгийн бөхөж байгаа гэрэл рүү ширтэн, 

	— Яах гэж өдрийн тэмдэглэл хөтөлдөг юм бэ? гэж асуув. Тэр хоёр керосин, лаа, тосоо гамнан галынхаа гэрлээр болгохыг хичээдэг бөгөөд юм уншихдаа л дэнгээр гэрэл хийнэ. Эля өөрийнхөө бодолд автсан юм уу, эсвэл үсгүүд нь цоройлж, үгс нь нэгэн зүгт яарах мэт бие бие дээрээ давхацсан Герцевийн арзгар түрэмгий бичгийг Аким гаргаж ядан, цохилт, хаялгыг нь тэр болгон олохгүй уншиж буй зүйлийн үг, санаанд автсан юм уу, Акимын асуултыг лав сонсоогүй бололтой, хариу хэлсэнгүй. Тэгснээ гараа өвдөг дээрээ тавиад, нүдээ нээлгүй, ая хөггүй намуухан дуугаар

	— Дайны үед усан доогуур явдаг нэг завь гэмтэж тэнгисийн ёроолд унажээ. Багийн хүмүүс агаар дутагдсанаас болж зөндөө удаан тамлуулах мэт зовж өнгөрч, дарга нь эцсийн амьсгалаа хураатал өдрийн тэмдэглэл хөтөлсөн юм байжээ. Хожим тэр завийг усны дээр гаргаж ирсэн хойно авгай нь нөгөө завины дарга нөхрийнхөө тэмдэглэлийг олж уншаад хүчилтөрөгч гаргадаг бодис нээж олоход бүх насаа зориулсан юм гэнэ билээ... хэмээгээд дууныхаа өнгийг яльгүй өөрчилж, 

	— Авгай гэдэг ямар байдгийг мэдэв үү! гэж нэмж өгүүлэн, — Ер нь гэвэл ярих хөөрөх хүн байхгүй байхад л хүмүүс тэмдэглэл хөтөлдөг юм. Голдуу зожиг хүмүүс, за бас туулсан амьдрал, бодол санаагаа ямар нэгэн үнэ хүрэх зүйл гэж боддог буюу мэддэг хүмүүс хөтөлнө... гэв.

	— Өө-өө, тийм бий! Мэдлээ. Одоо цаашаа шүлэг гараад ирлээ. Алгасах уу?

	
— Үгүй ээ, унш! Цөмийг нь унш, чи бид хоёрт цаг зөндөө байна гээд өөрөө нөхөөс тавьж өгсөн Акимын ханцуй руу налав. Аким унанги мод түлшинд зориулж чирдэг болохоор ханцуй нь тэснэ гэж ерөөсөө байхгүй.

	«Эдгээр шүлгийн олонхыг оюутан ахуйдаа, хөдөө явж байхдаа бичиж авсан юм. Эднийг яруу найрагч болж чадах хэр нь ээ, хараахан болоогүй байхдаа болчихсон гэж үзээд, хамаг авьяас юугаа уушны газраар чирч, найрын согтуу ширээний ард новшруулж байгаад хар устай хамт гударчихсан улс зохиожээ...» гэж уншаад Аким ханиалгаж хоолой засаад шүлгээс эхлэв:

	 

	Ганцаардал гэдэг юу вэ? 

	Хаашаа янзын араатан бэ? 

	Ганцаараа байгаа үедээ

	Гарч одмоор санагдахыг хэлнэ үү?

	Эсвэл ерөөсөө зүгээр л

	Эзэнгүй арал дээрээс чиний 

	Эх газар луу хашхирсан

	Эцсийн цөхөрсөн дуу юм уу?

	Ганьхралын тэр дууг хэн ч ойлгоогүй, 

	Ганцаардал гэдэг юу вэ?

	Суут зөн, найраг шүлэг аль нь ч, 

	Суунаглах утаа шиг биегүй гэж үү?

	Аль эсвэл сэдсэн аливаа юм чинь

	Амьдралын үнэтэй цэнтэй бүхэн маань

	Хөл орохгүй битүү ширэнгэ үү, 

	Хөвчин тайга шиг бөглүү юм уу?

	Ганцаардал гэдэг юу вэ? 

	Энэ насандаа лав ойлгохгүй би. 

	Эрлэгийн урхинд цаламдуулсан хүний

	Эрчлэн атиралдах хором юм болов уу?

	 

	* * *

	 

	Анхны тансаг шөнө дөнгөж өнгөрмөгц

	Адайр хэрүүлч, балай харамч тэр эм

	Аль хэдийн хувирч, мэс шиг цэв хөрөөд

	Аштай хөгжүүн гэрт минь дув дуугүй холхино:

	Ээ, энэ нэгэн шөнө үү?

	Тэнүүн нутаг түрүүлгээ хараад 

	Тэнэх салхинд сочин сөөнгөтнө.

	Тэрлээ ч үгүй, нэрлээ ч үгүй 

	Тэр нэгэн цаг 

	Тэргүүн хэмээгчийн

	Гэгээвч рүү

	Хаалга руу тогшилно.

	Тэгэвч цэлийтэл цайх үүрийг хүлээлгүй нойрссон

	Тэр олон эцэг хорвоогийн амгалан манана.

	... Ийм шөнөөр их шүлэгчид буудалцана.

	Ид нь ханасан хар үйлстнүүд шүлсээ залгина, 

	 

	бас

	— Ёо-ох! Ёо-ка-лэ-мэ-нэ! Юусц ойлгохгүй нь. Болох юм биш үү! гэж Аким өгүүллээ. 

	— Юу гэнэ ээ? Өө, больё, больё! Өөр шүлэг ер нь байна уу? 

	— Зөндөө байна! 

	Элягийн амны уншлага болчихсон энэ үгийг Аким хэзээ сураад авчихсанаа анзаарсангүй.

	— Маргааш уншина шүү, за юу?

	— Тэгэлгүй яах вэ! Бид хоёр юундаа яарах бил ээ?

	— Унсина-аа, унсина.

	Унтахаар хэвтэцгээж чимээгүй болов. Зуухны амны гэрэл байшингийн өнцөг буланг хүртэл гэрэлтүүлэн, туяа нь нааш цааш сэргэлэн цовхчино. Шал дээр дулаахан ч гэсэн дэвсгэр доорх шилмүүс ялзраад нясуун үнэр гарна. Аким «Солих хэрэгтэй юм» гэж бодтол дээд талд нь орны дээр Эля хөдлөх сонстов.

	Аким бүсгүйн хөдлөх, харах, санаа, алдах болгоныг андахаа байжээ. Тэр хоёр хэзээ уулзсан, түүнээс хойш хэчнээн хугацаа өнгөрснийг тэр эс мэднэ. Ер нь л жигтэйхэн удсан шиг санагдана. Тэгээд энэ удаан хугацаанд Аким арчаагүй хөөрхий бяцхан амьтныг ямар ч төрөл саднаасаа дотно, нас бие гүйцсэн дөлгөөн сайхан хүүхэн болтол арчилж маллажээ.

	Аким тэмдэглэлээс өөртөө сонин бус гэж санагдсан зарим зүйлийг орхиод, гаргац муутай заримыг нь уншихаа залхуураад байна гэдгийг Эля таамагладаг байв. «Пана» ахархан өдрийн ой руу явж ажил хийдэг болохоор зав муутай. Талийгаач аль ойрын юмыг авах дуртай хүн байж, хөөрхий. Тэгээд өвөлжөөний хавийн хэдэн хуурай модыг хуу цэвэрлэж, жимсийг нь юу ч үгүй түүж, амьтай голтой бүхнийг нь сөнөөчихсөн учраас загас барих, самар түүх, түлээ бэлтгэх гээд ажил мундахгүй. Ажилд явсан хойгуур нь Эля ор дээрээ хөнжлөөр биеэ ороож, бохирч суугаад цас цан болсон цонхны бүдэг гэрэлд Акимын уншиж өгсөн зүйлийг дахин цөмийг нь уншаад зогсохгүй, арзайтал дүүргэж бичсэн хуудасны захаар жижигхэн үсгээр хорхой шиг мушгируулсан тайлбарыг хүртэл гаргаад уншчихна.

	Тэрэлжийн хатаасан навч завсар нь хавчуулсан хуудас дээр хамгийн түрүүчийн тайлбарын парлигар том үсэг байна. (эмэгтэй хүний бичиг гэдэг нь мэдэж цөхөх юмгүй, бодвол Людочкагийнх л байх). Сүүтэй өвс хавчуулсан нэг хуудас байна, ер нь аян замын дурсгал юм уу? Дэвтрийн бараг бүх хуудсанд цэцэг, ногоо хавчуулаатай. Эсвэл учрал, уулзалтын дурсгал юм уу, Хөөрүү нэрэлхүү улсын насны өвчин болсон нөгөө этгээдлэх зангийн нь илрэл юм болов уу, эсвэл нялуун зангийн нэг төрөл үү?

	«Дуугүй байх нь чадалтай хүний ид, чадалгүй хүний оромж, ихэмсэг хүний авьяас, доромжлуулсан хүний омог, ухаантай хүний хэрсүү, тэнэг хүний ой юм!» Доохон талд нь тархай боловч нөгөө л гаргацтай бичгээр: «Жирийн хүний ой тойнд тусамгүй мундаг ухаантай үгс шив дээ. Үүнд огт холбогдолгүй баймаар нэг юм санаанд орж ирлээ. Нэг удаа онгоц сүйрч, хүн амьтны амь эрсдэж, олон хүн шархтаж бэртэн, тэдэнд тусламж хэрэгтэй болжээ. Гэтэл огт бэртээгүй хоёр сайхан хүдэр эр үхсэн, гэмтсэн хүмүүсийн дээгүүр алхлан, чемоданаа хайж явсан гэдэг! Тэр хоёрын нэг нь ноёнтон та байсан юм биш биз гэж над санагдах юм» гэж товч дүгнэжээ.

	Түүний дэргэд Герцев ёс бус хорон муухай үгтэй цохолт хийжээ.

	«Э-ээ, нөгөө гүн ухаантан уурсаж, хөөрхий! Дуугүй байхын үнэ цэний тухай ийм мундаг айлтгалын дараа гудамжны зүхэл байж байдаг гэж бодоод Эля бие нь агзганан, хөнжлөөрөө биеэ улам ороов.

	Эвлэрсэн юм байлгүй, хэрүүл маргаан тэгсхийгээд тасрав.

	«Миний хүүхдүүд, жишээлэхэд, эрдэмтэн болоосой гэж «хүсэх» нь ёс суртахууны хувьд этгээд хэрэг гэж надад бодогдож байна. Тэд ямар хүн болох нь өөрсдийнх нь эрх бөгөөд өөрсдөө сонгох «асуудал». Профессор Дрек Брайо. 

	Дэргэд нь их гутарсан шинжийн тайлбар байна: «Мөн дөө, профессор гуай! Чөлөөт ертөнцийн хүн гэдэг нь илт байна! гэчхээд цаашаа бүүр эмзэг эгдүүтэй үг гарлаа: — Тэргүүний иргэн минь, яахаараа таны биширдэг улс чинь дандаа «тэндхийн» хүн байдаг юм бэ? Манай ард түмнийг ганц үгээр ч болох нь ээ хаа ч сайн хэлээгүй нь юу вэ?...» «Магтахгүй бол борлуулж чадахгүй юу? Тийм үү?»

	Яв явсаар завсар нь хавчуулсан институт хавийн буюу хотын гудамжны хээгүй навч ногоо нь хатаж бутарсан, бусдаасаа илүү үнгэгдсэн хуучин дэвтрээс залуу наснаас хүндэлж явдаг баатрынхаа хэлсэн үгийг олж үзлээ. Герцев энэ дэвтрийг идэр насны гэнэн нүгэл мэт нандигнан хадгалж, хэнд ч үзүүлдэггүй боловч нөгөө доктор Фаустусын сэтгэлийн нууц төдийгүй, бичээтэй бүхнийг уншиж байх мэргэжлийнхээ дагуу аливаа бичиг цаасны нууцыг саваагүйтэн шохоорхогч хүүхэн энэ дэвтэрт нь хүртэл хүрчихжээ! «Улирч өнгөрсөн юм нь буцаад өөрийг нь ингэтлээ эзэрхэж байдаг надаас өөр хүн орчлонд байхгүй. Өнгөрсөн баяр, гунигийн тухай сануулах бүрийд сэтгэл минь эмзэглэн сэдэрч, нөгөө л сэрэл нь дахин эзэмдэнэ. Намайг тун тэнэг бүтээжээ, би юуг ч мартахгүй юм, юуг ч!...»

	Эля уншихаа бользноод «Э-эх, Герцев минь, Герцев минь! Чиний энэ л намайг гийгүүлж урхидаад авсан байх. Печорин бол бас миний дуртай баатар! Бид хоёрыг ер юу нэгтгэж болох билээ гэж би тааж ядаж байсан юм. Тэгсэн чинь бид хоёр хоёулаа тэнэг бүтээгдсэн юм байна!» гэж гутран бодов.

	Эля галаа түлж, хумбан тогоо, данх хоёроо зуухны захаараа түлэгдэж голоороо хотойсон таг дээр тавив. Саяын бодол сэрэл аажимдаа сэтгэлээс холдон, эндхийн ерийн амьдрал руугаа буцаж ирэх шиг боллоо. Энд ингээд л нэг насаараа уймарч сандрахгүй, эгэл тайван амьдраад байх сан. Хоолоо олж идээд л, хувцас хунараа оёод л, малгай, ороолт нэхээд л, эзнийхээ сэнгэнэсэн жавраас навсганан орж ирэхийг хүлээгээд л, дангинатал хатсан сайхан хуурай мод зуухны тэр лүү асгаад, «Би юу авсирсан гээц!» хэмээн жоготой инээмсэглэхийг хараад л байгаад байх сан. Тэгээд инээхлээрээ атга дүүрэн хөлдүү мойл юм уу, нэг ч самар унаагүй бүтэн боргоцой гарт нь бариулчихна.

	Эля «эзнийхээ» тухай бодмогц Аким ирэхгүй зөндөө удаж буйг анзаараад сэтгэл түгшлээ. Хоол идмээр байвч тэсэн хүлээж, тогоотой хоол пор порхийн, яндан түшүүлсэн данх нь цоргоороо тургиж буй зуухаа үе үе шилгээн суув. Бүсгүй Акимтай дор хаяхад сэтгэлдээ хамт байгаад сурчихсан тул урдах амьдралаасаа улам хөндийрч, хаг хөвдөд идэгдэх мэт хөдөөшин, хүн амьтнаас гирвэшин зожгирч, нөгөө хүндэлж, дурсаж яв! гэж бурхан багшаас заяасан эх эцэг хоёрыгоо хүртэл мартаж эхэлжээ. Ээ дээ, мөн ганц хар толгойгоо бодсон дамшиг аа даа! Аким, бас л Аким мань хүний бодлыг энэ амь зуулга руу нь эргүүлж ирлээ.

	 

	* * *

	 

	Эля усан хулгана болтлоо хөлөрч цөхөж байж Акимын үсийг ямаа хяргасны дайтай болгочхоод цаадах нь дэл нь хөнгөрсөн толгойгоо энд тэнд дарлаж илж үзэхэд «пана» нь бүр нялх хүүхэд, ахар давжаагүй банди болчихсоныг үзээд баахан дооглож хөхөрчээ. Тэгж хөхөрч байгаад гэнэтхэн хоолой нь зангирч, ханиаж бөглөчихөө алдав. Аким түүнийг түших зуур «Битгий дүрсгүйт! Битгий тонгочоод бай, тархигүй дамшиг минь!» гэж үглэн байж, бүлээн цай балгуулж, ханиахыг нь дарагдтал хүлээгээд, хөнгөхөн санаа алдаж, 

	— Ээ дээ бас золигийн хүүхэн юм аа чи! Энд чамайг инээд ханиад болж байхад эцэг эх чинь аягүй бол солиорчихоо биз! Тоглоом байх уу даа! Цорын ганц хүүхэд нь алга болчихно гэдэг чинь... гээд бүр цээжээ хүржигнэтэл урт санаа алдаж, — Газар сайгүй өвөл эхэлж байна. Орост ч ялгаагүй. Муу охин минь бүрмөсөн өнгөрчээ гэж бодоод л эцэг эх хоёр чинь уйлалдаж байгаа... гэж хоёр үгийг нийлүүлж хэлсэнд Эля үнэхээр ийм гай зовлонгоос болоод, сохорсон биш завшив гэх шиг эцэг эх хоёр нь нээрэн нийлчих юм биш байгаа... гэж бодлоо. Үүрд хамт байх гээд... Ээж минь ганцаараа ер юухан бил ээ дээ? Хаашаа явах вэ? Юу хийж чадах вэ? Ярихыг бол чадна, харин яриа дуусаж, жинхэнэ ажил эхлэхийн цаг дээр ээж нь даанч хөөрхийлөлтэй.

	Эляд өвөрмөц биш юм гэхэд этгээд улс нүүрлэчихсэн юм шиг хүн. Эцэг эхийг нь хүртэл бурхан яг тийм улс заяачихжээ. Олон үгтэй, биеэ торддоггүй, галав шалав хийсэн, тамхичин ээж нь хэзээний л аль нэг хүнийг «аварч» байдаг юм санж. Дөчин таван онд хэвлэлийн дээд сургуулийн оюутан байхдаа Элягийн аавыг цэргийн эмнэлгээс гараад орох оронгүй, идэх хоолгүй, өмсөх хувцасгүй байхад нь «аврах» гэж явлаа. Тэгээд яаж ийгээд «аварчихсан» л юм даа! Эчнээ ангид шилжиж, сонины газар хянагч болж байгаад аварчээ. Аав нь номой боловч ачийг ачлах хүмүүжилтэй хүн тул өөрөө сургуулиа төгссөний дараа, сургуулиа гүйцээхэд нь эхэд нь тусалж, эрдэм шинжилгээний нэг байгууллагад хүчин зүтгэх зуур ээжийнх нь шахалтын доор бараг эрдмийн зэрэг хамгаалчих шахсан боловч яагаад ч юм, арай давалгүй, гэр орны болоод албан ажлын бүх хэлхээ холбоогоо таслан хөдөө гарч, ой хээрээр бүгж яваад, дөрвөн жилийн дараа нэг их түгдэрсэн захиа явуулсныг ээж нь саландаа болоод гал зууханд мартчихсан байж билээ.

	Өсвөр насны сониучхан зан сууж байсан Эля тэр захидлыг олоод уншчихжээ. «Би чамд нэг насаараа өртэй, гэвч ингэж амьдарч чадахгүй нь. Энэ газар би эрхбиш хэрэг болж байх шиг санагдах юм. Чи ингээд чөлөөтэй боллоо, яах ийхийгээ өөрөө мэдээрэй, надад ч бас тийм боломж олго...»

	Ээж нь үс толгойгоо ураагүй, намын хороонд гомдол мэдүүлээгүй. Эх нь тэр үес оршуулгын товчоо, төмөр эдлэлийн дэлгүүр хоёрын дунд байрласан, тун саяхан үүсэн байгуулагдаж байгаа хэвлэлийн газар ахлах редактораар ажиллаж байсан юм. Тэр байранд түр орууллаа гэцгээсэн боловч хэлснээ мартацгаачхаад ээж нь одоо болтол нүх шиг цонх нь яг оршуулгын албан газрын хашаа руу харсан нэг муу умгар өрөөнд ажилласан болж байгаа билээ. Гэхдээ шинэ хэвлэлийн газрын ажилтнууд байр муу гэж ер гутрахгүй. Редактор нь сууж байвал, зохиогч нь ширээ дээгүүр тэгнэхээс өөр аргагүй тулгаж тавилсан ширээний ард ээж нь ажлаа хийж суухдаа, өөрийн болон бусад бүх ажилтны мэрийлт хичээлийн үрээр чухам эдний хэвлэлийн газар л зүгээр нэг сайн ном төдийгүй, бусад хэвлэлийн газар нийтэлж зүрхлэхгүй хамгийн дайчин номыг гаргана гэж итгэдэг байлаа. Зай завсар, тохь тух муутай учраас ээж нь гэртээ ажлаа хийх нь элбэг. Ээж нь дээш нь «зуучилж» өгдөг орон нутгийн зохиолчид, тодорхой хаяг, байргүй нийслэлийн «суу билигтүүд» тэднийхээр байнга эргэлдэж, «махтайгаа» тасарчихсан пүрш нь хангинасан эвхдэг ор дээр хоноцгооно. Байранд нь тамхины утаа, ойрд угаагаагүй оймс, давсалсан май загас, лаазалсан өргөст хэмх, дотор махны хиамны үнэр нэвчиж гүйцжээ. Хуучин хийцийн зузаан ханатай нь л яамай даа, тиймгүй бол байнга замбараагүйтэж, үймээн шуугиан тарьж байна гээд тэндээс хөөчихгүй юу. «Оросын утга зохиол?» — «Энэ хэлийг хайрлах хэрэгтэй байна! Муусайн сонин чөдрийн морь шиг нурууг нь авчихлаа!» гэж орь дуу тавьцгаана. — «Үгүй, чи аан гэж байгаач:«Хонгор бүсгүй минь, найрагчид бүү итгэ, бүү итгэ, өөрийн хүн гэж бүү бод, найрагчийн хайр сэтгэлээс бурхны хилэгнэлээс илүү айж яв...» — «Найрагчийн гэнэ шүү! Үгүй, мөн хэлэв ээ бас! Одоо ч ганцхан ингэж «гуйвуулахад» л бичиг үсэггүй мэт яруу найргийг доромжилж байна гээд хэвлэлийн газрын үүднээс хөөчихнө! 

	— «За, тэгтлээ хөөчих байх даа! Хонгор минь, тэр болгоноос хөөхгүй шүү! хэмээн сэтгэл хөдөлсөн ээж янжуурын утаа багширтал савсуулан ярианд оролцож, 

	— За тэр яах вэ, нөгөө зэвүү хүрэм үргэлжилсэн үгийн зохиолоор ч оролдох хэрэгтэй шүү дээ! Бид юу ярьж явлаа?...» гэнэ.

	Нэг удаа Удмуртаас Карепанов гэгч хүн иржээ. Удмуртдаа бол зөвхөн удмурт хэлээр ярьж, бичнэ. Москвад ганцхан оросоор ярьж, оросоор бичнэ. Орох орон ч үгүй, гэмгүй номхон амьтны царай гаргаад байжээ. Ээж мэдээжийн хэрэг тэр «өнчин» амьтныг харж хандаж, орчин үеийн тэргүүний тосгоны тухай зузаан гэгчийн романд нь «ухаан суулгаж», зохиогчийг гэр бүлийн хуурамч баталгаагаар байрандаа суух зөвшөөрөл гаргуулжээ. Тэгж орооцолдсоор Карепанов арга чарга хийж байгаад, аль хэзээ урьдчилгаа мөнгө авчихсан зэргээс болоод хэвлэхээс өөр аргагүй болсон зузаан роман баахан яриа хөөрөө, хэрүүл маргаан болсны эцэст хэвлэгдэн гарваас нөгөө романч чинь, аавынх нь Москвад суух зөвшөөрөл дууссан, ээж нь утга зохиолынхоо их ажилд автаад нөхөртөө тэр тухай сануулахаа мартчихсаныг далимдуулан, шүүхээр орж байгаад гурван өрөөнийх нь нэгийг өөрийн болгоод авчихдаг байгаа даа. Ээж нь паспортын дүрэм журмыг ч бараг мэддэггүй байсан байх. Оронд нь Карепанов бүгдийг мэддэг байжээ.

	Ээж нь Карепановтай үзэлцсэнээс хойш эмнэлэгт хэвтсэн боловч сайн сувилуулж гүйцэлгүй, түрүүчийнхээс хавьгүй авьяастай нэг нөхрийг аварч эхэллээ. Тэр нь бүр Алс Дорнодын нэг тохойн ойн аж ахуйд мод бэлтгэгчээр ажилладаг юм санж. Тэгээд утга зохиолын ажил дээр мод бэлтгэл дээр байгаа мэт загнаж, бичих гэдэг нь мод цавчиж байна л гэсэн үг. Босоо үстэй, муйхар зантай модчин нь Эляд «таалагддаг» ховорхон зохиогч нарын нэг болжээ. Бусдыг нь Эля үзэж чадахгүй ад үзэвч, бага наснаасаа утга зохиолын хорноос ханатал хүртсэн болохоор «ховор» шүлгийг сэргэлэн уншиж, их хүмүүсийн болон «загвар» болсон улсын нэрийг ам мэдэн ярина.

	Ээж минь тэр чигээрээ уяхан сэтгэл дээ. Одоо ер юу болж байдаг бол? Ямар зөвхөн Карепанов шиг юмнуудын төлөө амьдарч ажиллаж байгаа биш дээ, өөрийнх нь төлөө, охиныхоо төлөө л зүтгэж, ингэж амьдралаа үрэн таран хийж яваа шүү дээ. Гэтэл хараал идэж ханашгүй тэнэг охин нь үүнийг ухаардаггүй явсан ажээ!... Зэрвэсхэн харахад эмх замбараагүй, утга агуулгагүй гэмээр амьдралыг нь ч ойлгодоггүй байжээ. Гэтэл ээж нь тиймэрхүү амьдралтай боловч дандаа Карепанов мэттэй ноололдоогүй, үнэхээр авьяастай олон хүнийг нээж «зөндөө аварсан» төдийгүй, хамгийн гол нь олонтой цуг, олны дунд явж, тэдэнд хэрэг болж байна. Жигтэйхэн мундаг боловсролтой, оюун ухаан төгс гэлтэй охин нь аравдугаар анги төгссөнийхөө дараа онгон дурлал бүтэлгүйтсэнээс болоод цөхрөнгөө барж, урам хугаран гутраад, гэрээсээ ч гарахгүй орь ганцаараа уйтгарлан гуньж суухад ээж нь: «Ганцаардал бол хүний гай зовлон шүү, үр минь. Ихэмсэг нэрэлхүү ганцаардал бол гай зовлонд унасан болж тоглож байгаа хэрэг, тийм тоглоомоос илүү жигшүүртэй юм гэж байхгүй! Хангалуун амьдралдаа дампуурсан юм уу, биеэ тоож хар амиа бодсон, эсвэл сэтгэл мэдрэл эрүүл биш танхи улс л тийм тоглоомоор тоглоно» гэж үнэхээр гунигтай, үнэхээр буурьтай хэлж билээ. 

	Ухаарлаа! Сая нэг юм ухаарлаа! Аргаа барсан хойноо л ухаарлаа. Тэгээд ирэхлээр ээж нь ч шал өөрөөр харагдаж, ажил хөдөлмөр, байнгын түгшүүр хоёроор дүүрсэн амьдрал нь хүртэл ондоо туяагаар гэрэлтэхүйд, ээжээс нь илүү сайхан юм гэж огт үгүйг ухаарч, бурхны авралаар эсэн мэнд харьдаг юм бол, зохиолчийн хүүхэд зохиолч, жүжигчний хүүхэд жүжигчин болох гэж зүтгэлдэг цагийн маяг урсгалд автан, олныг дуурайж орчхоод байгаа утга зохиолын дээд сургуулиас хувийн хэргээ авна гэж бодогдов.

	Тэгээд юунд орно... Харин юунд орох бил ээ? Одоохондоо энэ тухай бодох эртэднэ, гэхдээ л ач тустай, буурьтай суурьтай мэргэшилд суралцана, тэгээд ээжийгээ хэзээ ч, ёстой хэзээ ч орхихгүй, үргэлж гэртээ суугаад л, хоол ундаа хийнэ, юм хумаа угаана, орон байраа цэвэрлэж цэгцэлнэ, ээжийгээ юугаар ч, ёстой юухнаар ч хэзээ ч гомдоохгүй.

	 

	* * *

	 

	Байрны үүдэн тус юм шүжигнэж хяхтнах сонстон, ханиалгаж чимээ өглөө. Эля нүүрээ тэмтэрч үзээд нүдээ арчиж, байшингийн намхан хаалгыг цэлийтэл нээв. «Пана» бөөн цан хүүрэг, малгай, ороолт, хөмсөг, нүүрт нь буй нүдэнд эс өртөх үс болгон цан цохиулан цагаан хөвд болжээ. Энэ сагсгар цагаан дов дундаас, нойтон сормуусны цаанаас салхинд ороолгуулсан нүдний сиймхий гэрэлтэж, уруул нь хөрж памбайгаад эсгий гутал нь чулуу шиг таг тагхийн, ихэд сульдан ядарсан нь анхны хөдөлгөөн бүрд андашгүй.

	Эля золтой л «Чи яах гэж ингэж уддаг юм бэ? Гадаа жавартай байна шүү дээ!» гээд хэлчихсэнгүй, амжиж амаа хамхиад хувцсыг нь тайлалцаж, түрүүний нь гадуур буулгасан өмднийх нь шуумгийн цаанаас эсгий гутлыг нь татаж өгөв.

	Аким биеэ сул тавин хөл нүцгэн чигээрээ тайрдас дээр хөдөлгөөнгүй суузнаснаа, 

	— За нэг ядрахын цаагуур ядарлаа! гээд бас нэг хэсэг хөдлөхгүй суугаад уутнаасаа дөрвөн жижигхэн гутаарь, нэг хөлдүү ятуу, хүзүүндээ төмөр утсан урхитай туулай гаргав. Шувуу, туулай хоёрыг зуухны араар түлээний завсар шургуулж тавиад, дулаанд гэсэж бургасан сагс дотроо тэнийж эхэлсэн дөрвөн гутаарийнхаа хэвлийг ярж, гэдэс дотрыг нь гаргаж, элгийг нь ялгаж авав. Эля

	— Амар, дулаац, би чаначихъя гэв. Аким дуу шуугүй хутгаа өгөөд, гараа угааж, зуух руу дөхөж суугаад, тамхиа асааж, тогоотой ус халж буцалтал хөдөлгөөн чимээгүй нам болжээ. Тэр хоёр гэрэл барилгүй «сохор» байсан тул тамхины гал хаа нэг улалзаж, зуухны ам руу утаа суунаглан орох нь л Аким унтаагүй байгааг гэрчилнэ.

	Эля Акимын нар салхинд харшсан ширүүн гарт хүрч, даарсандаа болоод одоо халуу оргин буй ясархаг бугуй дээр нь алгаа тогтоон

	— Ямар нэг юм бол оо юу? гэж асуув.

	— Хүйтний эрч чангарах нь. Ойн чөлөөний цас өвдгөөр татаад ирлээ. Чи бид хоёр энэ долоо хоногт л эндээс хөдлөхгүй бол хоёрдугаар сар хүртэл энд юухан хээхнээр гол зогооно гэсэн үг. Тэгвэл тэгээд л хоногийн тоо гүйцэх нь тэр... Би нэг манж унагалаа ч гэсэн, эсвэл Сарнай бид хоёр баавгайн ичээ оллоо ч гэсэн нэмэргүй, чи өвчтэй, тэнхэл алдаж доройтсон хүн, сайн хоол идэж байхгүй бол горьгүй, сүрьеэ тусчихна... Чиний тун саяынх шиг атга атгаар нь цацлаад байхгүй бол давс, будаа нэг сар хэртэй хүрэх ёстой. Цааш нь яах вэ?

	Асгасан давс зуухны дээр шажигнана. Эля энэ дууг л юманд гамгүй хандсаны зэм гэж ухаарахаас биш, Акимын хэлсэн үгийн учрыг олохын эцэсгүй, бусад бүх юм нь тун төвөгтэй учраас чимээгүй нам гүм байгаад л дэмий санаа зовж суув.

	— Явах л юм бол явъя. Энэ долоо хоногт гэж байгаа бол энэ долоо хоногт л гаръя. Эрт тусмаа л сайн гэж Эля чанга сэргэлэн өгүүлэв.

	— Эндэ голоор явбал Курейка хүртэл хоёр даваа бий. Эндэг би уруудчихаад ирлээ, бараг битүү хадаалчхаж. Курейка гол харгиа боргио ихтэй, тийм газар харз өрх байхаас зайлахгүй, тэр лүү нэг шумбачихвал буцаад шомболзоно гэж байхгүй... Чи бид хоёр уулаар яваад дөнгөхгүй, нэг халтираад гулсчихвал чулуунд дарагдчихна. — Бас л ялгаагүй, хэмээн Аким дуулдах төдий дуугаар бүсгүйг сургамжилж байгаа юм уу, эсвэл өөртөө бодолхийлж байгаа юм уу аяархан ярина, — Курейка хадаалчихсан юм гэж санаад боргио босгыг гэтэлчихье гэж бодъё. Гэтэл тэнд чинь битүү ширэнгэ гэлтэй унууль аваачаад овоолчихсон байгаа. За яах вэ, эргээр явахад нь эргээр, оосорлож зүтгэхэд нь оосорлоод, уулаар явахад нь уулаар, модоор явахад нь модоор явсаар байгаад Курейка голыг гэтлээд Балт гацаа хүрлээ гэж саная. Гэтэл тэнд хүн байгаа юу? Ийм асуулт байгаа юм! Би Курейка голоор явж үзээгүй, онгоцоор нисээд сурчихгүй юу, мэдэж байна уу. Ийшээ Игаркаас шууд нисээд л хүрээд ирсэн юм. Усть- Курейка руу зүтгээд үзэх үү? Гэтэл тэнд бас л аягүй бол хүнгүй байгаа. Усть-Курейкаас Енисей дайраад шууд нийслэл рүү, Курейка руу явах уу... Мм-хн, тайгын зам ч урт даа!..

	— Яах билээ, Акима? Эля сүүлийн үес «эзнийхээ» нэрийг бүсгүйчүүлийнхээ маягт оруулаад ингэж өөриймсөг сонин хэлдэг болсон юм. Яагаад тэгсэн юм бүү мэд, энэ хүүхнүүдийн учрыг олох гээд үзээрэй, нэмэр байхгүй. Жишээлэхэд л ээж нь чухам юуны учир, яах гэж «Ёо-ка-лэ-мэ-нэ» гээд амны уншлага болгон давтаад байдаг байсныг л наад зах нь таах гээд үз л дээ.

	— Наад загасаа үй! гээд Аким нүдээ аньсан чигээрээ ус нь оргилж буцалж буй тогоо руу дохив. Эля

	— Өө, мулгуу! гэж дуу алдаад хавтгай модны дээрх загасны мах, элэг, лаврын навч, чимх хатаасан сонгиноо тогоо руу хөнтөрлөө.

	Тогоотой юм поржигнохыг больж байшинд дахиад нам гүм болов. Аким дулаацан нозоорч бие нь тавиран сульдаж, бүүр духайхаараа духайчихсан, гар дахь тамхи нь унтарчихсан суухуйд Эля «пана» бодож, шийдэж байг гэж бодоод саад болсонгүй. Аким сэрдхийн төвширч, нужигнасан хуруугаа хэд үрж базлаад, хөхөө үлгэх нялх хүүхэд шиг тамхиа шов шов соров. Тамхи нь унтарчихжээ. Зуухны ам руу зомгол оруулж тамхины ёзоорыг асаагаад нэг хоёр угз угз сорсноо, нөгөө зомголоо зуух руу хумсаараа түлхэн оруулж, нөгөө л их буурьтай байдлаараа түрүүчийнхээс дуугаа чангалан ийн үргэлжлүүлэв:

	— Геологийн нөхдийн ярьдгаар бас нэг хувилбар байна. Курейкийг өнгөрөөд цаад талын нь уулыг давж тундрээр явах нэг арга байна. Тавиад мод газар яваад Хантайск нуур хүрнэ. Тэнд Игарскийн загасны үйлдвэрийн бригад байж байгаа, тийшээ онгоц ирж очно, холбоочин ч бий. Бригадынхан байхгүй байг л дээ, тэгэхэд ор дэвсгэр, хувцас хунар, загасны тор, яльгүй ч гэсэн жаахан давс, идэх юмны зүйлс байранд үлдсэн л байж таарна аа даа? Аким юм шиншлэн, салхи авч бөглөрсөн хамраа шуухитнуулан татав. — Шөлөө гарга, болчихсон байна. Загасчин Грохоталогийн хэлдгээр «Энэ ажлыг цааш нь харуулах хэрэгтэй». Сайхан дуучин, дэргэд нь Кобзон юу ч биш! гээд урьд өмнийн дурсамжийг холдуулах мэт толгой сэгсрэв.

	Эля Акимын Боганидагийн үеийн амьдрал, ялангуяа «Зоригт» дээр ажиллаж байх үеийнхийг нэгд нэгэнгүй мэдэх учир сэтгэлийг нь засах гэж өр зүрхэнд нь хөдөлсөн нэгэн чавхдасыг тосон авч

	— Хийж байгаа ажил нь сэтгэлд нийцтэй, тэгээд идэж уух юм байвал хүнд илүү жаргал гэж байхгүй гэдэг дорно дахины мэргэн үг байдаг юм. Тийм учраас аль вэ, наашаа ширээ рүү ойрт. Акима гэв.

	— Сайхан мэргэн үг байна. Хоол идэх ч үнэхээр илүүдэхгүй сүү. Эля

	— Юм балгах ч ялгаагүй, бас мэргэн үгэнд бий! гэж анчны хорхойг хүргээд шурдхийн дэрний доороос ямар ч эд хогшил хүнсний зүйлээс илүү нандигнан хадгалдаг дашмагтай спиртийг гаргаж 

	— Жаахан ууж биеэ тавираа! хэмээв.

	— Болохгүй! хэмээн Аким нүдээ бүлтийлгэв.

	Анчин амьсгалаа хураан шүлсээ залгихыг мэдсэн Эля

	— Аль юмыг надад зориулах вэ, ямар тэгүүлж байх ч ёстой биш! Зөндөө даарч, ядарчихсан байж. Юм балгачихвал зориг орж, толгой ч ажиллах нь дээрдэнэ. Чи тэгж ярьсан шүү дээ... гэж шахав.

	— Юу үнэн, тэр л үнэн дээ.

	— Ямар зүг байх вэ! Бүх дэлхийн шинжлэх ухаанаар батлагдсан зүйл хэмээн Эля анчны эсэргүүцлийг мухардуулан няцаав. Би ч өөртөө жаахан хийчихье...

	— За тэгвэл аль вэ! гэж Аким шивгэнэв. Спиртээ уучхаад халбага шөлөөр даруулснаа биеэ чагнасхийж, — Аль хэзээний л асуух гээд байсан юм. Эля гэдэг чинь бүтнээрээ ямар болох вэ? гэж өгүүлэв.

	— Эльвира.

	— Ёо-ка-лэ-мэ-нэ! Энэ сэхээтнүүд юу эс бодож олно оо! хэмээн анчин дургүйцэн өвдгөө алгадаад Эля рүү их өрөвдөлтэй ширтэн толгой сэгсэрч, — Гэхдээ чи ямар ч байсан сайн хүн, би чамайг хаа ч хаяхгүй, заавал аварна. Хэрвээ үхэл гүйцээд ирвэл хамт л учирна! Тийм үү? гэв. Эля хоёр лаа зэрэг асаах зуур

	— Тийм ээ, Акима минь, тийм гэж хэлэхдээ Аким нь буцаад өөрийнх нь болчихсонд, лав л зуун жилийн тэртээгээс таньж мэддэг, ямар ч юм дээр түүнд найдаж, ярьсан болгоныг итгэж байдаг, нөгөө ижил дасал болсон сайхан «пана» болчихсонд юунаас ч илүү баяр болжээ. Түүнтэй хамт байхад ямар ч зовлонгүй, ёстой санаа амар, тийм ч учраас түүний амнаас гарсан «үхэл» гэдэг үгэнд ямар ч аюул алга. Аким байхад үхэл гэж яаж байж болох юм бэ?! Бүсгүй анчны мөрөнд эрүүгээ хүргэж чих рүү нь халуун амьсгалаа гаргаад, 

	— Акима, чи намайг дахиж айлгахгүй биз дээ? гэв.

	Аким харцаа буруулан, 

	— Хичээж л үзье гэлээ.

	— Тийм л ухаантай даа! Ухаантай шүү! хэмээн Эля баярлан уулга алдаж, хацар дээр нь шовхийтэл үнсээд, — Хоолоо ид, аль вэ, идэж үз! Өдөржин ой дундуур даарч хөрж, өлсөж цангаж харайлгаад л, замаа алдсан золигийг ойн савдаг орчлонгоор хөтөлж явдаг байлгүй гэж үглээ авгай болох гэж албаар хараал тавин, — Чи энэ хийморьтой толгойгоо өргөчхөөд, би ганцаараа хоцорч лай ланчгаа эдлэх хэрэг үү? гэжээ.

	Аким инээмсэглэн

	— Мөн дөө! гээд ингэтлээ сэтгэл хөдлөн, тоглохыг оролдоод байгаагийн цаана юу нуугдаж байгааг таамаглан түүнийг удтал ширтэн харснаа, — Эля, санаа зоволтгүй ээ! гэж тайвшруулав.

	Бүсгүй түүнийг налаад уйлчхав.

	— Муу тэнэг толгой, чамаас ингээд зуурчих гэж байх уу! Дөрвөн мөчийг чинь хүлээд хаячихлаа!

	Аким бүсгүйн үсийг илбэж, тарианы зүүний ором сэвх шиг цоохортсон, өрөвдөм дотно бөгөөд яс болгон нь танил болсон хэрзгэр туранхай нурууг нь илэн таалав.

	— Амьдралд аль юм тохиолдохыг тэр гэх вэ... Ер нь ширүүн дориун шүү дээ!... Чамаас цаадхыг нь буулгаад авдаг юм.

	Эля энэ «буурьтай» яриаг сонсоод бие нь сайхан оргин сульдахад, өөрийгөө өрөвдөн улам цорхирон уйлж аврагч, хамгаалагч руугаа улам наалдан шигдэж, нойтон хамраараа хүзүүнийх нь гижгийг хүргэн, чихний нь ард талархан үнсэлбээс энэ элбэг нулимс сэтгэлд мэдэгдэлгүй хурж дагтаршсан хог буртаг, муу муухай бүхнийг угаан цэвэрлэж, урсган одож байгааг Аким тодоос тод мэдрэв. Тэгээд ирэхлээр сэтгэл шинэрэн сэргэж, гэрэл туяа ороод, цаанаа нэг өегхөн, хөнгөхөн оргиод явчихна. Нөгөө ан гөрөө, урьдчилгаа мөнгө энэ тэр ямар ч пад алга, ерөөсөө орчлонгийн бүх юм яаж ч байсан хамаа алга! Ганц хүсэл нь биеллээ. Яван явсаар цагаан уул руу хүрээд иртэл ингэж удаан хүлээж, тэгтлээ совин татаад байсан нөгөө гайхамшгийнхаа өмнө нь тулчихсан зогсож байсан шүү. Сэтгэлд арай өөр юм бүрэлзэж байсан ч байж магадгүй, гэхдээ нэгэнт ийм юм заяасан хойно ондоо юм хүлээж, хүсэхийн хэрэг байхгүй. Гагцхүү нөгөө гайхамшиг нь байнга харж хандахаас өөр аргагүй хэврэгхэн, энхрий эд учраас хайрлаж хямгадаж, арчилж тордож, гардан бүүвэйлж байгаад л тогтоож авах хэрэгтэй...

	— За-за, нэгэнтээ л найрласан хойно найрлахын дүрстэй найрлая! гэж дуу алдаад Эля дашмагаа сэгсрэн үзэж — Цаана нь зөндөө байна! Аким, уу! Уу! Чи бид хоёр амьд гарахаа л гарна! Бид хоёрт үхэл эртэднэ!

	Би чамайг хэзээ ч, ёстой хэзээ ч мартахгүй! хэмээн сэтгэл нь хөөрөн догдолсондоо Акимыг чанга гэгч нь хүзүүдэн тэвэрч, хэрзгэр гараараа хоолойг нь өвдтөл шахав.

	Аким хоолой нь боогдоод амьсгалахад ч төвөгтэй. Бүсгүйн жижигхэн зөөлхөн хоёр хөх далны нь ард мэдэгдэж, тасалдангуй халуун амьсгаа нь чих рүү дүүгж, уйлсандаа болоод мэгшин байх аж. Мань эрийн бие хачин оргиж жирэлзээд ирсэнд, хүүхний гарыг аятайхан салгаад ширээний тэндээс бослоо.

	— Тамхи татмаар болчихлоо гэж үгээ залгин өгүүлээд тамхиа асаангуут бушуухан хомхой гэгч нь сорсноо — Унтах цаг ч бас болчихлоо. Зөндөө наргилаа, одоо ингээд боллоо! Маргааш эрт босно гэв. Тэгээд өөрийгөө зөвтгөх гэсэн мэт замд гарахын өмнө хийвэл зохих ажлыг тоочиж гарав.

	Муу хуучирсан арьсаар Эляд эсгэсэн бойтог гутлаа гүйцээнэ, байшинд нэг хүний мартчихсан хөвөнтэй өмдөөр доторлож байгаад хөнжлөөрөө үгүйдээ нэг хүрэмрхүү юм хийнэ, туулайны ноолуураар малгай, ороолт хоёроо гүйцээж нэхнэ. Гогагийн ноосон цамцнаас хүвсэн утсаар хийж байгаа илүү оймс, бээлийгээ гүйцээнэ. Эля хоёр хос дулаахан зузаан оймс нэхсэн, нөөцөд дахиад нэг хос хэрэгтэй. Элягийн ээж гэртээ оёдлын машинтай бөгөөд утга зохиолын ажилд бүрмөсөн автаагүй байхдаа өөртөө, бас охиндоо юухан хээхэн оёхын хажуугаар хожим охинд нь тэгтлээ хэрэг болно гэж санаанд оролгүй юм оёхыг зааж өгдөг байжээ. Эля аав руугаа гарахдаа Москвагийн зах зуурхнаар зугаалах гэж яваа хүний өмсгөлтэй гарчээ. Гога бас өөртөө ачаа нэмж түвэг удсангүй. Одоо тэгээд гоёлоо шинэчилж байгаа нь энэ. Аким түүний юманд эв дүйтэй байгаад баярлаж ханахгүй. Харах царайнаасаа хариугүй амьтан атал утас зүү эвлүүлээд, ажилд шаргуу байртай ойн байшин дотор цэмбийж төвхийгөөд бүүр нэг аятайхан, сэтгэлд дулаахан. Гэвч Аким одоогийн энэ ажилсаг бүсгүйг айлгаж, буцаагаад нөгөө олон үгтэй, цагаан гартай, залхуу хойрго хотын хүүхэн болгочих вий гэж эмээгээд хүүхэнд гайхан баярлаж, сэтгэл хангалуун байгаагаа мэдэгдэхгүйг хичээн, жишим ч үгүй царайлна. Уул нь арчаагүй амьтан гэж ад үзэж, заримдаа бүр дотроо бухимдан зүхдэг байсан юм.

	— Э-ээ, мангар, сайхан найрыг баллачихлаа! хэмээн толгой сэгсрээд Эля ширээ дээрх юмаа эмхэлж, байрныхаа хогийг шүүрдчихээд, ор дээрээ гарч шигдэн, хойш нь тавьж болшгүй өөр ажил санаанд чинь орохгүй байна уу? гэж сониучирхав.

	— Санаанд орлоо, сагнах хэрэгтэй юм байна гэж Аким тоосон шинжгүй өчив.

	— Сагнах ёстой юм бол сагна даа гээд Эля бохирч суугаад дотуур цамцаа дуулгавартай гэгч нь дээшлүүлж хүзүүндээ тохоод хүлээзнэв. Байшинд халуун байсаар атал арьс нь шувууных шиг юу юугүй хөрзийв. Аким үзлэгт бэлтгэж зуухны галыг сэргээгээд төвөгтэй ажлыг тоглоомоор хаацайлж заншсан ёсоороо

	— Хариугүй торой халуун зун даарна гэгчээр чиний байж байгааг! хэмээгээд 

	— Гэрэл унтраах уу? гэв.

	Эля бөмбөгөр цээжнийхээ ар талын төгсгөл болж байгаа шөнтгөр хоёр далаа гозосхийтэл дал мөрөө хавчаад

	— Үгүй ер! Чи чинь доктор шүү дээ! гэснээ цаадах нь балмагдан сандрахыг мэдмэгц 

	— Доктороос чинь ичдэггүй юм... гэж хиймэл зоригтой дүрээр өгүүлэв.

	— Доктор гэнэ шүү! хэмээн Аким хахир мөгөөрстэй чихээ нуруунд нь нааж, далны доорх хонхрыг эрэх зуур 

	— Доктор биш малын оточ байлгүй! гэж гүвтнэснээ гэнэтхэн азарган тахиа шиг тасалдуулан дуулмар болж, 

	 

	Өөдсөн хонгор минь цамцаа тайлчих, 

	Өвсний саравч дээр гараад ирчих!

	Эрэмдэг болгочихгүй би чамайг

	Эрт цагийн малын оточ гэдэг юм, намайг! 

	 

	хэмээн гунгануулав.

	Тэгчхээд соргог гэгч татвалзан буй арьс руу нудчин бушуухан бушуухан энд тэнд чагнав. Зальжин «пана» шүү! Хааяа мартаад юм уу, санаандгүй нэг эвгүй юм хэлчихлээрээ би бол би биш, тэр ч минийх биш гэсэн шиг, бушуухан л ажил бариад авдаг юм.

	— Чиний тоглоом ч заримдаа...

	— Дуугаа! сагнаж байна...

	— Чиний энэ балай тоглоом чинь эмэгтэй хүнийг доромжилж байгаагийн хажууд чамд ерөөсөө зохидоггүй юм гэж Эля өөрийнхөөрөө зүтгэв.

	— Яая гэх вэ дээ! гээд Аким нуруунаас нь чихээ хөндийрүүлж, 

	— Амьдрал минь л ингээд хүмүүзүүлцэхсэн юм даа... гэж хүнийрхүү гунигтай өгүүлж, — Баруун далны доор шуугиан байна, зүүн талд нь байхгүй юм шиг л байх юм. Тэгэхээр эндээсээ явах уу, эсвэл умгар байшиндаа суугаад үүрэглээд байх уу? гэж асуув.

	— Явалгүй дээ. Харин амьдрал энэ тэр гээд байгаа чинь огт хамаагүй шүү! Байгалиас чамд ухаан, эв дүй хоёрыг элбэг заяасан байна. Тийм учраас амьдралаараа түрээ барьж, маяглаад байх хэрэггүй! Би баргийн юманд гайхах нь өнгөрсөн хүн! Ямар ямар бүргэдтэй учирч явсан гэж санана! гээд Эля цамцаа ууртай гэгч нь хүзүүнээсээ мултлаад хөнжилдөө орчхов.

	Аким янз янзын өвсний зүйлтэй лаазтай ноцолдон, нэгэн дусал шивгэнэн тоолж дүвчигнэх зуур «Мөн донгосов оо! Ганц л бүргэд байсан бол их юм, тэр чинь ч муу хожгор тахианаас цаашгүй гэдгээ харуулсан...» хэмээн хямсайн бодсон боловч юу ч хэлсэнгүй. Ийм сайхан орой дэмий ам зөрөөд юу хийх вэ гэж зөвхөн

	— Эмээ уу... хэмээв.

	Бүсгүй нунтаг танг ам руугаа дуулгавартай асгаад нэг аяга нялуухан хандаар даруулж уув. Тэр ханданд тэрэлж, нохойн хошууны үндэс, энэ нутагт ховорхон явган морин улааганын дурс, мойлны иш гээд «эмч»- ийн ашигтай гэж үздэг бүх өвс бий. Акимын хүслэнт ганц өвс долоодой л байхгүй, долоодой нь дуусчихсан, удахгүй гурил, будаа, хатаасан талх ч дуусна. Аким өөрөө мах, загас, самраар голлож, арай амттай, идэнгэтэйг нь хүүхэнд үлдээж байгаагүй бол тэр гурил, будаа, талх ч аль хэдийн дуусчих байсан. Эля газар шагайн байж саяны уусан ханд хоолой гашуу оргиулан, ханиалгах гээд байсныг тэсэн өнгөрөөгөөд, Акимаас ямар нэгэн шинэ юм нээж олох мэт түүнийг удаан гэгч нь ширтэн харав. Цаадах нь тэр харцнаас бантаж, дахиад л маргаашийнхаа ажлын тухай гүвтнэж гарав.

	Эля түүнийг сонсъё ч гэсэнгүй, сонссон ч үгүй, харин сийрэгхэн бужгар үстэй хацарт нь сэрүүхэн алгаа талархан хүргээд

	— Асрагч хонгор минь! гэв.

	Аким хүүхний гарыг эрүүгээрээ мөр дээрээ хавчаад ховилтсон бугуйнд нь уруулаа хүргэв.

	— Сайхан сэтгэлт асрагч хонгор минь! Чи намайг битгий зовоож тарчлаа, өөрөө ч битгий тарчил! Хүйтэн шалны дээр хөрвөөгөөд л хэвтэхийг чинь би мэдээд л байна шүү дээ, аймшиггүй анчин минь, би ямар нялх хүүхэд биш... Эмч минь, эзэн минь, нааш ир, наддаа хүрээд ир! Бушуухан хүрээд ир! Үхвэл цуг үхье! Үхвэл... Миний сайхан... сайн... Э-э, бурхан минь!

	 

	* * *

	 

	Өглөө нь өвөлжөөний байшинд арга барагдам анир чимээгүй байв. Эля нуугдах мэт хучлагадаа шигдэнэ. Аким галаа түлж, үдэш бараг гар хүрээгүй шөлөө халааж, хатсан талхаа халуун савны гэрт хийж зуухны дээр барьж уурт дэвтээгээд, цай оочлон байна. Хатсан талх жаахан шажигнуулж байгаад тамхиа нэрэв. Ой руу явахаар болж чанга ханиагаад, хоосон зай руу хэлэх мэт

	— Жа, би явлаа! гэснээ босгоны хавьд түр эргэлдэж, — Ингээд явлаа. Хавхаа авч, урхи тороо хураах хэрэгтэй. Нөгөөдөр хөдөлнө. Си тэгэхлээр... даавуу шаавуугаа эмхэл, нэхэх юмаа гүйсээ, хүрмээ дуусга, хувцас хунараа зэх... кхе-кхе... Би явлаа... ингээд... гэв.

	— Тэг, тэг, яв...

	«Герцев мэтийн адгийн муусайн юмнуудтай яагаад, юуны учир тийм амархан байдаг байна аа, гэтэл энэ залуутай болохоор ийм ичмээр, ийм төвөгтэй байдгийн учир юу вэ? Яах гэж би түүнийг дуудав аа? Хамаг юмыг баллачихлаа!... Аргагүй л ээжийн охин мөн дөө. Бас л бүхнийг «аварч байна». Шалны дээр яргиулж гүйцлээ, хөөрхий». Ямар хүүхэд биш, усан онгоц дээр алба хаахдаа усан буудлын завхай хүүхнүүдтэй зугаалж явсан даа... Э-ээх! Ээ, чааваас! За дүүрч! Хоёулхнаа тайгад, ганц байшинд байж байгаад... эцсийн бүлэгт бараг инээдтэй юм. Гүйцээ! Гүйцээ! Босъё! «Пана» шиг ажлаар аврал хийе. Яван суун байтал мартагдаж хуучирна...

	Эля эвгүйвтэр хэр нь ээ аятайхан сэтгэлийн зовнилд автан байхдаа байгалиас заяасан цэнгэлийн бахыг танин мэдэж, ариун цагаан гэнэн байдлаас үе залган амьдрал сунгахын сацуу өөртөө нас нэмэхийн баяр жаргал, гуниг зовлон хосолсон утга учрыг нээж өгдөг өнөд мөнхийн айж сүрдэм далд нууц руу шилжин орох үзэгдэхгүй боловч нарийн нандин хилийг давсан бэр хүүхэн болсноор урьд өмнө бодвол нэг бус удаа амсаж, дараа нь гагцхүү өөрөө эдлэх баяр болгон хадгалж явдаг тэр сайхан цогц сэрлийн дахин давтагдашгүйг насандаа анх удаа үнэлэн мэдэрчээ. Тэр хожим ирэх амьдралд нь зөвхөн ерийн нэгэн бор өдөр хоног солигдож байг хамаагүй, түүний дараа бах нь ханасан махбодын баяр хөөр хэмээх бас л ердийн нэгэн төгсгөлтэй байг хамаагүй, эцэст нь эх болсон хүний жаргал зовлон тэр өнгөгүй хорвоог хэзээ ч арилж хувиршгүй их баярын туяагаар гийгүүлдэг юм. Гэхдээ мэдээжийн хэрэг, тэр баяраа хаа нэг булан тохой дээр, нууцаар самуурч өрсөөд тэмдэглэчхээгүй л бол тийнхүү гийгүүлэх бөгөөд тэгвээс хоёр хүн, оюун ухаан бүхий хоёр амьтан анх ичсэнийхээ тансаг сэрэл, хүсэл тачаал, өвдөх аядах гээд дотносон ойртохын нууцыг, өөр хэнийх ч биш, зөвхөн тэр хоёрын нууцыг бүтээж байгаа бүх юмыг хоёр биедээ зориулан хайрлан хямгадаж чадна.

	Эля чинээлэг хээнцэр хувцасласан хийсвэрдүү яруу найрагч тэднийд анх орж ирсэн тэр нэгэн өдрийг уул нь аль хэдийн мартсан мэт. Ээж нь тэр хүний жигтэйхэн шуугиан тарьсан нэг номыг «аварч» байсан юм. Яруу найрагч нэг удаа Эляг машинаар жаахан «сэлгүүцье» гэж уриад, биеэс нь хамаг хувцсыг нь төдийгүй, сэтгэлийнх нь бүрээсийг амьдаар нь хуу татаж байгаад, төмс янзалж байгаа тогооч шиг ид бад хийчихжээ. Нэгэнт шалдарч нүцгэрсэн амьтан юуг ч юман чинээ бодохгүй. Түүнээс хойш янз янзын хүнтэй учирч, заримыг нь шохоорхон дотносож хүртэл явсан боловч, шүдээ нохой шиг ярзайлгаад, ууц руу нь хумсаа шигтгэн, өвдтөл базаад байсан тэр нэгэн өөртөө эрэмшсэн яруу найрагч л яагаад ч юм бэ, санаанаас нь гардаггүй ажээ. Анхны учирсан эр хүн орчих цагийн эрхшээлд автан санаа бодлоос салж хагацдаггүй, нэг насны им тамга болдог юм гэж хожим хашир авгай хүүхнүүдээс мэдэж авсан билээ. «Бид нар чинь өших, хайрлахын алинд ч гэсэн юугаа ч барьж өгөлгүй, санаандгүй л ад үзэж, санаандгүй л дурлаж байдаг учраас сэтгэл дотор ямар нэгэн нууц далдын хүйтэн эзэрхэж байх юм...»

	«Үгүй ер! Үгүй ер өө! Бид чинь хаашаа ингэтлээ яараад байна даа? Тэгж их хар амиа бодож, өөрийгөө өмөөрдөг улс атал юунаас болоод өөртөө ийм ширүүн байна?»

	Эля богино дээлээ өмсөж, нэхмэл ороолтоороо толгойгоо ороогоод, хаширлаж зуух руу түрийгээр нь ээж тавьсан эсгий гутлыг углаж дотор нь сайхан дулаахан байгааг улаараа мэдрэв. «Эзэн сүжигтээ солиорч, согтуугаа гуталдаа хийчихжээ. Савхин гуталтай яваад өгч, тэгэхээр удахгүй гэсэн үг» гэж Эля таамаглав. Тэгээд энэ бяцхан баяр түүнийг бүлээцүүлж бүх гунигийг үлдэн хөөлөө. Хүнд, ялангуяа эмэгтэй хүнд юухан хэрэгтэй бил ээ дээ, нэг илж энхрийлээд, жаахан санаа тавихад л гүйцэх нь тэр шүү дээ.

	Нөмөрсөн бүүдгэр тэнгэртэй хөвчийн тайгын сэрвэгэр сэрвээгээр хадагдсан алсын давааны цаадах үүрийн шингэн ягаан туяа замхарч байна. Ямар ч амьдрал, хөдөлгөөн байгаагүй, байх ч үгүй гэж бодогдмоор эргэн тойронд таг хулга дүлий нам гүм ажээ. Ойрын ой гүн рүүгээ цайран өтгөрч, Эндэ голын цаад руу бүр битүүрч цайран цавцайх бөгөөд чухам Эндэ голын тэндээс цасанд дарагдсан өтгөн ойд цоолсон нүхнээс гарах мэт ачаа хөсөг шовсхийгээд гараад ирлээ. Бэржээхэн оосроо мөр дээгүүрээ татаад бөхийхөөрөө бөхийчихсөн «пана» гуай зүтгэлж, суран хударгад оруулж давхар хөллөсөн Сарнай нарийхан хөл нь чойвгонон жижигхэн зөргөөр навсгануулан айсуй. Гачуурын үндэс ачсан «булхай» хөнгөхөн гулсах ажээ. Аким бүр холоос Эля руу инээмсэглэв. Сарнай сүүлээ моосгонуулан агссанаа тэр даруй буулган хавчиж, газар хэвтэх шахан навсганаж, хэлээ унжуулан, бараг гаслах шахан амьсгаадан хуугьчиж, ачааг бууцны зүг чирэлцлээ. Хөөрхий, муу нохойг. Эля бушуухан тосож очоод булхайны араас гараараа тулан түрэлцлээ.

	— Ээ, зүйтэй, юухан ч болсон сурна шүү, өтөлсөн хойно чинь хэрчим талх гэсэн үг! хэмээн Аким эргэж харалгүй өгүүлэв.

	 

	* * *

	 

	Уул нь шуурхай хөдлөхөөр шийдсэн боловч Аким ямар нэг юм мартчихаагүй байгаа? гэх мэт ачаагаа дахин дахин шалгана. Хөсгөө дахин дахин тойрч энд тэнд нь өшиглөн, татлагаа чангалан, уяагаа янзлан байх нь хаягдмал усан онгоцноос далай шиг цасан цөл рүү явах гэж байгаа мэт ойн бяцхан байшингаас биеэ хураасан хязгааргүй тайгын гүн рүү анхны алхмаа яагаад ч хийж чадахгүй байна уу даа гэж Эляд бодогджээ.

	Гадуур дотуур хувцас, гутал оймсоо аль эртнээс угааж оёж, тахалж, жин тан болгоод аян замд хичээнгүйлэн бэлтгэсэн ч гэсэн сэтгэл хөөрөн байсан Эля ой хөвчөөр явж сурсан, хашир тайгачин байлтай Герцев зун аялалд гарахдаа ямар хөнгөхөн, бараг тоглож байжээ гэж хэлж болохоор бэлтгэж гарсныг гайхаад гайхаад барахгүй байв. Зун байсан болоод ч тийм хөнгөхөн гарсан байж болох юм. Эсвэл шохоорхол буюу дурлалд автсан улсын ягаан манан гэдэг тэр нэгэн үүлэнд ороогдож, ухаанд нь ухна ишиг үхчихсэн юм шиг болчихсон байж ч мэдэх юм. Хайрлахын хувьд гэвэл Герцев өөрөөсөө өөр хэнийг ч хайрлаж үзээгүй байх, харин шохоорхолд бол автахын цаагуур автаж чадна. Юу ч атугай бүх бурууг зун руу тохчихъё, бас тэр хоёр эрүүл саруул, ямар ч бодох санах юмгүй, өөрсдийнхөө тухай хүртэл мартчихсан явсан руу тохчихъё. Хучлага дэвсгэр, хоол хүнс, эд юмс сайхан бөмбийж цөмбийгөөд ганцхан уутан хөнжилд багтаж байсан юм чинь. Ихэмсэг бадарчин дэргэдээ байгаа хүүхнийг ямар ч байсан дааруулахгүй байж чадна гэж эрэмшээ биз.

	Эля цасанд шигдчихсэн жижигхэн байшингаа бороохойгоор даруулалгүй, модон бариулд нь хальсалсан саваа шургуулчихсан хаалгыг нь эргэж харлаа. Нарийхан хэр нь ээ яггүй бөх энэ саваагаар ой хөвчөөр цанаар явахад таяг хийж, амьтны мөр, голын голдирол, намгийн өрхийг тэмтэрнэ. Бас урхинд орсон амьтныг түүгээр цохиж алдгийг Эля нэг удаа хүрэн нөж болсон үзүүрийг нь хараад мэдсэн юм. Энэ гарцаагүй хэрэгтэй саваа, хатуу бэрх ажил, догшин ширүүн амьдралаас бүсгүй одоо олон юм мэднэ. Жишээлэхэд л ойн байшингийн хаалга яагаад дотогшоо онгойдгийг мэднэ. Цас дарчихвал ухаж гарахад амар, баавгай тэнэж яваад таарчихвал ороод ирэхгүй, баавгай аливаа олзыг өөр лүүгээ л чангаадаг юм. Бүх юм санаанд оромгүй хялбархан.

	— За, аварч өрсөөх болтугай! хэмээн анчин үүрийн харанхуй руу шивгэнээд, шивгэнэсэндээ гайхширан, сэтгэлийн түгшүүрээ үлдэн хөөж тэр даруй сэргэн, — Урагсаа, нөхөд өө! гэж хүүхдийн шингэн цовоо дуугаар хангинатал хашхирлаа.

	Цана шажигнан, чарга хяхтнан, Сарнай гийнан, нэгэнтээ зүтгэвээс, хударгадаа угз татуулан дээш цоройж, хөлөө агаарт жоом шиг сарвагануулснаа тэр даруй цас дээр газардаж, эзнийхээ хөлд бөөрөөрөө наалдаад, Эндэ чиглэн одох дагтаршсан зөргөөр эзнийхээ хамт ачаагаа чирэн зүтгэлэв. Туйлын цас аянчдын хөл, хөсгийн мөрөнд хагаран элс шиг бутарч, чихэнд чийртэй хяхран, зэвэрсэн мэт шажигнан нурна. Бяцхан гачуураар тойруулсан цооногийн дэргэд зогсоцгоов. Салхи шууран цооногийн амсар зузаан гэгч нь мөлийгөөд хөлдчихжээ. Тэр хавьд нь халтиргаатай гэж учиргүй, цооногийн ус дээгүүр нь нимгэхэн цагаан тос царцсан мэт шөнөдөө зайрмагтаад, тэр хальсны цаана амьд сэрүүн ус жирэлзэн, хийн бөмбөлгүүд бултганан байна. Ард хоцрох энэ цооног, нөгөө муу байшин нь бас хөрж гүйцтэлээ нэг хэсэгтээ амьд сэрүүн байх болно. Эля бөглүү тайгад оршуулсан мэт бүдэгхэн гэрэлд бүрэлзэн сүүтийж байгаа модон байшин руу харж зогсов. Мөстөн царцсан мэт мөлчгөр тэнгэр өөд адтай ёрдойсон төмөр яндангийн үзүүр тов тодхон харагдаж, байшингийн бүлээн амьсгал түүгээр шавхран дээр нь эргэлдэн буй мэт санагдана.

	Зөрөг жим Эндэг даган мушгирчээ. Хоёр мод хэртэй гялалзтал шуугиулаад, ойролцоохон нь ятуу туулайны мөрд дагтаршсан цасаар пүргэчихсэн бут сөөгийн хавьд нэгэн хуш бараантан бүхий, салхинд элсээ гартал хуу алгадуулсан хошууны дэргэд яагаад ч юм зогтусав. Тэр хуш оройгүй ч гэсэн өтгөн мөчрөө цасны дээгүүр тараан хавь ойрын бүх юмыг хажиглан түлхэж, хэнхдэг цээжээ умрын хар салхи руу задгай тавиад баатар эр шиг эрх дураараа зогсох ажээ.

	Аким цантсан сормуусаа анивчуулан

	— Энэ газрыг тогтоож ав гэж хэлсэн нь гунигтай өгүүлэх шиг бүсгүйд санагджээ.

	Эля «Яах юм?» гэж асууж амжилгүй, учрыг таамаглаад сэрдхийн агзайж биеэ хураав. Чарга хяхтнан дуугарч гулсан одоход Эля араас нь шүүрэн авсан боловч түлхэж нэмэр болохын оронд ачаанаас чаргуулдан сажлах зуур, хошууны цаад руу, хушны зүг тэр хавиас булш юм уу, овгор шороо ч хамаагүй, ямар нэгэн тэмдэг олж үзэх гэж эргэн эргэн харж явав. Унасан мод болгон л нэг овгор юм болсон тул тийм юм зөндөө. Энд аль нэг цагт түймэр гарсан юм уу, эсвэл хүчтэй хуй салхи хамаг мод ургамлыг нь хусчихсан юм уу, газар сайгүй унууль хөглөрч, уулын хажуугаар хөсрий мод ёрдойлцон, түүнээс цааш гэгээ орж байгаа газар тэнгэрийн зааг дээр түмэн загалмай сүүтгэнэн байх бөгөөд Эля түүнийг гачуурын орой гэж ойлговч, битүү хүүрийн газар байгаа юм шиг санагдаад болж өгөхгүй ажээ. Бүсгүй энэ үхширмэл тайгаас бушуухан зайлахын түүс болж, явдлаа түргэлбээс хөл нь хүндрэн саарч түүртээд ирэхийг мэдрэв.

	Ингээд зөрөг зам дуусах нь тэр.

	Бүсгүй ачаанаас түрэлцэж нэмэр болохтой манатай, хоцорч хаягдчихгүйг л хичээн, хөнгөхөн дулаахан бойтогтой хөлөө түргэн түргэн солбиж бушуулахыг оролдоно. Амьсгаа багтран, аль хэзээнээс цээж нь хэржигнээд байснаа юу юугүй хоолой сэрвэгэнээд ирлээ. Хархүү түүнийг тас ороолгон, нүднээс нь гал маналзуулан муужиртал нь балбаад Эля ачаан дээрээс унах шиг санагдав. Хөхүүлсэн ханиад нь татарч, хэржигнэх амьсгаа нь дарагдаж, нүдний нь нулимс арилсан хойно харвал ачаа нь бүүр хол явчихсан, нэг тойруулгын цаад руу орж явав. Ачааны мөр нуранги цас дээр шан татсан мэт зурайж, хажууд нь Сарнайн ойрхон ойрхон гишгэсэн гүнзгий мөр үзэгдэнэ. «Та нар чинь хаачиж явна аа? Би яах болж байна?!» гэж хашхирмаар санагдсан боловч, хөл нь хар аяндаа ачааны мөр даган хурдалж, чухам хэзээ, яагаад бие нь хөнгөрөөд явчихсанаа ч Эля тэр даруйдаа анзаарсангүй.

	Цээж нь яльгүй хэржигнэвч, Эля яваад л байв. Одоо хэр хөлрөөгүй, хөлстэй явган явж болохгүй, бүр баларна (Хөлөрвөл тэр дороо ачааны дээр суугаарай гэж Аким тушаажээ), овоо шуурхай сайхан яваад байлаа. Хэн дээр суух хэрэг вэ? Хэнийг унана гэсэн үг вэ? Нисэж яваа шувуу шиг хүзүүгээ тавиад, шал майга хөлөө хүчлэн хүчлэн жийж, хоёр гар нь бараг цас шүргэн яваа анчин, эм хүн шиг үнэнч энэ номхон нохой хоёрыг уу?... Үгүй, үгүй, хэзээ ч үгүй! Өөрөө явсаар байгаад хүрэх газраа хүрчихнэ!

	Үүрийн харанхуй шингэрэн, бүр алслан хоцорсон мэт өвөлжөөний зүгээс ертөнцийн өглөө юу юугүй гэрэлтээд ирлээ.

	«Хөөрхий муу умгар байшин минь! Үүрд баяртай!» Муу байшин нь ч юм уу, аль нэг юм хөөрхий санагдана.

	Ямар нэгэн байдлаар төрөлх дотно болсон тийм тохилог тухлаг байшин нь ганцаараа дун өвөл дунд, ой мод дотор хоцорлоо. Одоо хэн ч түүнийг гал түлж дулаацуулахгүй, утаа давирхай, самар ханхалсан намуухан хэвлийд нь уртын урт үдшийн цагаар хэн ч бүрэлзэн сүүтгэнэхгүй.

	 

	* * *

	 

	Акимын тооцоолсноор арван хоёр мод хэртэй яваад анх удаагаа буудаллаа. Эляд бол гэтлэх ёстой тавин мод газраа цөмийг нь явчихсан мэт л санагджээ. Анчин буудлаа хичээнгүйлэн янзалж, баахан мөчир цавчин, түүдэг өрдөн бууриа бүлээцүүлээд, тэр гал дээрээ майхнаа босгожээ. Шөнө нь байн байн сэрж, Эляг тэмтрэн, хучлагыг нь араар нь тумлайдан халамжилж, нөмөр болж, бүлээцүүлэх санаатай бие рүүгээ шахавч хүүхэн даараад л байлаа. Үүрээр далны нь тус газар хатгуулан, бөөн хатуу юм овойж ирээд, биеэс нь саланги тусдаа буй мэт тов тод мэдэгдэхийг үзээд бүсгүй дахин гайхширсан боловч Акимд юу ч хэлсэнгүй, цаадах нь нүүр царай, амьсгал, тэр байтугай нүднийх нь харцаар л биеийнх нь байдлыг мэдээд сурчихсан тул ярих хэрэг ч байсангүй.

	Задгай гал дээр цай халааж, замд гарахын өмнө зэхэж авсан гамбираа хайрч бүлээсгэх зуур анчин сэтгэл түгшсэн харцаар хүүхнийг тэмтрэх мэт нэвт шувт сүвлэж харжээ. Дараа нь ачаагаа шийдвэргүйхэн баглаж, нэг л гутарсан шинжтэй тэнгэрийн янзыг ажиглан, тайгын амьсгалыг шиншлэн байхыг үзээд, тэнгэр муухайрах ямар нэгэн шижим олох юм бол өвөлжөөнөөсөө бүрмөсөн холдчихоогүй дээрээ дуртайяа буцах сан даа гэж Элягийн хорхой хүрчээ.

	Амьтны мөр цоохорлосноос биш тэгшхэн цас дээгүүр ганцхан мод хэртэй холдоод харахад л хонхорт ороод шигдчихсэн мэт суумал намхан ойн дээгүүр ахархан хоноглосон галын бууринаас утаа суунаглан бүхийд яагаад ч юм бэ, зүрх шимшрэн, түгшүүр ихэснэ.

	Хөндий хоолойгоор нь ан амьтан, ятуу шувууны мөр хэрчихсэн, үен оготно мэт нүхэлж сүвлэчихсэн, үе үе хушны хатмал боргоцойн барвагай тарж унасан, гандмал шилмүүс анхаарлын тэмдэг мэт сүлбэлдсэн, цас хунгарласан гүвээнүүдээр бүүр нэг залхуутайяа нэгэн хэмээр явсаар байгаад огт санаандгүй Курейка руу гараад иржээ. Шилмүүс голгүй хатчихсан, их чамбай унаж байх нь мөд хүйтний эрч тас нясхийгээд ирэхийн шинж.

	Эля унтах сэрүүн хоёрын завсар, юм мэдэхтэй үгүйтэй ийнхүү нэгэн хэмийн явдлыг тэвчин, ингээд л эргэн тойрон тайга, цас хүрээлсэн орчин, чарганы хяхтнаа, нохойн сөөнгө, хүний ханиалга, хөлийн чимээ тасрахгүй үүрд үргэлжлэн алхаад л байхаас өөр юмгүй мэт санана...

	Тэгтэл анхны цэг болгож товлосон Курейкад хүрээд ирлээ. Мухарлаж тахирласан голын туузын харгиа боргио дээр нь овоорсон мөсөн цохионууд ёрдойлцон, голын цээлийг заах харанхуй шугуй мэт байх нь зайрмагтан мөстсөн ус эцсийн амьсгалаа авахдаа эргийн хадан хясааг мөргөн цоройгоод тэр чигээрээ болжээ гэлтэй. Нэг л эл хуль, зэлүүд бөглүү шинжтэй. Голын мөсийг хучсан цагаан үнэгний үс шиг зөөлхөн цас хүртэл түүний догшин дүрийг зөөллөж чадсангүй. Нэг бол эгцлэн нөмөрч, нэг бол сайрлан нурсан элгэн улаан хадан хавцал бүхий жигтэйхэн гүнзгий голдиролоос тас хайрам жавар сэнгэнэнэ. Ангал хавцлын завсраар зэгсний толгойн хог пүргэсэн цас айх эмээх юмгүй итгэлтэй нэвсийж, үхэр чулуунууд түнхийлцэн, халуун устай булаг рашааны салаалсан харз гялалзаж, хад чулууны усан судас шөрмөс хавагнан байна. Нэлдээ хугарч, хугарсан сийрэгхэн ой, мөсний дээр толгойгоо гүвсэн зэгс энэ тэр тэртэй тэргүй онгон зэлүүд нутгийн догшин дүрийг улам бадраана.

	Хаа ч, ганц ч ор мөр гэх юм алга.

	Аким зүүн талын доод эрэг дээр түүдэг өрдөөд цанаа углаж гол руу буув. Дуу бие хоёроо хураасан Эля тэнгэрээс нүсэрлэн нүүгэлтэх мэт уулсын оргилыг харж сууна. Энэ уулс зун нүд гялбам гялалзан туяарч, сэтгэл татан даллан дуудаж байсан бол өвөл болохоор нэвсрэн хүндэрч, бөөн хар юм болчхоод, доошилж буусан мэт тэнгэр уулсын цагаан оргилыг нэлээд удаан хугацаагаар бөх гэгч нь хучиж авсныг тэрхэн даруйдаа ойлгохын аргагүй ажээ. Уулын хажуу бэл, хавцал ам, асга хад л харагдана. Түүнээс цаашлан дээшлэх тусам салхинд идэгдэж сэрвийлцсэн цавчим элгэн хясааных нь дөхөж ойртохын эцэсгүй орой хярд үүрд нойрссон анчин, цаатан гээд энэ аймаар анир чимээгүй хязгаар нутгийн эздийг агуулсан, суран оосроо үрэн ганхаж байгаа түлэнхий авс дүүжлээтэй ганц нэг хар мод бүхий буурал оргил, нурууд бие биесээ дэрлэн цоройж цаад талдаа буцаж намсан хамар, гүвээ болсоор энэ нүд аргаж, сэтгэл гонсойм нүцгэн хад чулуун уултай жишихэд гэрэл гэгээ гийсэн, хөгжүүн дотно газар лугаа адил санагдам зэрэглээтэн суунаглах хязгааргүй тундрт шилжинэ.

	Гол дээр нохой хуцаж, буун дуу хоёронтоо тасхийснээ нохой ч чимээгүй болов. Түдэлгүй Аким түүдэг рүү эргэж ирээд, үг дуугүй гурван ятуу Эля рүү дөхүүлж хаялаа. Хүүхэн даарсан гар, хуруугаа үлээн тэр ятуунуудыг бушуухан зумлаж гарав.

	Аким тогоогоо гал дээр дүүжилж, тамхиа асааж, галаа сэргээгээд

	— Бургас дотор ятуу гэж цас шигээ элбэг юм. Харин зам гэх юм ёстой юу ч алга. Бүр дээр үед Бойе анд зүтгэж явсан гэлтэй голын хөвөөгөөр хөллөгөө чарганы бараг эдгэчихсэн ором л...

	Харанхуй нөмрөөд ирлээ. Үсэлж хөрсөлж гүйцээгүй бүрсгэр жижигхэн амьтан гэлтэй оготор өдөр түүдгийг тойрон цагариглаж, уул нуруу, ой тайга руу уусан шингэж, царцсан хамраа зөөлөн цас руу нуулаа. Задгай гал өвлийн хулга бөглүү дунд өөртөө ганцхан нүх цоргин голгонож, тал талаас нь тугалга шиг нөмөрч дарсан шөнийн цэвдэг хүйтнийг задлах гэж оролдон, үе үе дээшээ цоролзон байх бөгөөд цас нь хайлж бүлээссэн буурь руугаа буцаж даруулан, очоор бухимдан буудаж, шуухитнаж шажигнан, тас няс, чад пад хийнэ. Тэгсээр тамирдан сульдаж, бөхөх тийшээ хандаад гачуурын төглийн дундуур гашуун утаа тархлаа.

	Гэтэл шөнийн жавар эрчээ авмагц, утаа эгцрэн цас дундаас галаа дээш нь чангаан олгойдоход зэрэглэсэн хуурай мод дуу шуу нь сэргэн амь орж, утааны хоморгод орсон очнууд зөндөө удаан эргэлдэн дээшилж, зарим нь унтарч бөхөлгүй тэр чигээрээ тэнгэрт наалдах од болж цаг ирэх тутам олшрон түгэх мэт.

	Тогоотой цогоор майхнаа бүлээцүүлэхийг аядавч ийм уудам хээрийг яаж дулаацуулах вэ дээ...

	Эцэс төгсгөлгүй мэт энэ шөнийг арайхийж нэг давсан нэр өглөө. Аким том том хожуул, яр хагалж галдаа хийгээд дээрээс нь булгарсан модны нэг мундаг үндэс хаяж, хаашаа ч явалгүй галаа туж сэргээж байхыг Эляд захиад тогоо, сум, идэх юм хийсэн үүргэвч, буу хоёроо аваад өчигдөр оройныхоо мөрөөр гол руу одов. Сарнай эзнийхээ араас нэг ухасхийснээ, тэр дороо эргэж ирээд, чи чинь яагаад явдаггүй бил ээ? гэсэн мэт сүүлээ махийлган моосгонуулжээ. Эля хүзүүг нь маажилж эрхлүүлээд, эзнийхээ хойноос зааж гичлэв. Сарнай эргэж ч харалгүй нэг хэсэг шогшсоноо түдэлгүй мөрийг нь олоод боорлон хуцахад, жавраар түрлэг авсан нохойн дуу ой тайгыг догдлуулан алслан одлоо.

	Буун дуу тасхийв. Бүх юм чимээгүй, нам болчхов. Биеэ хурааж өөрийгөө чагнасан цав цагаан газар ухаангүй нойрсон, ойр орчны нутаг бүлээн амьсгал, дуу чимээ, хөгжил хөдөлгөөн нэвтлэхгүй тунгалаг мөсөн хуяг агссан мэт. Ангал хавцлын уур хүртэл савсаж суунаглахгүй, гэнэтхэн гарч ирж өтгөрч, хөвсийж, бөөгнөрч байгаад л харанхуй хоосон, тоомсоргүй тэнгэр өөд хөөрөөд нийлчихнэ. Ой хөвч, уул толгодын дээр зогсож байгаа юм уу, хөдөлж байгаа юм уу, бүү мэд, эхлэл төгсгөл нь хаа ч байхгүй, энэ битүү хоосон тэнгэр сиймхий ч үгүй хөшиглөсөн үүл хоёроос сэтгэлийн зориг нойрмогтон харьж, арга барагдан горь тасрах мэт.

	Гэтэл хаа нэгтээ газар доргих шиг болж, хөндий хонгил руу төмс асгах мэт алсын нүргээн сонстсон нь хөлдүү бул хад хөдөлж, элс шороо дагуулан уул руу нүргэлэн бууж буй нь тэр ажээ. Нүргээн улам өтгөрөн хүчээ авч, тэртээ тэнгэрийн доор нир хийвээс саяны нуранги нурмаас бохирдуу буурал тоос нүүгэлтэж, мөнгөн очнууд гялалзсан цас мөсийг үхмэл саарал будгаар аажуухан шүршив. Харин энд тэндээ цоо цохиулсан голын шарх идээлэн мөд эдгэхгүй, өтгөн хүрэн цус бургилсаар яваандаа жаварт анин борогшиж, цагаан сиймхий даавуугаар боогдож, шар халиараар тослуулж, цасан хөвөнд даруулна.

	Аким уул өөд авирч гол оргилд нь гараад, нэг хуурай мод унагаж цуу цохин цавчиж, зодог зомгол бэлтгээд, түдэлгүй тунгалаг жавар сэнгэнэж, тэнгэрийн туяа энүүхэнд гийсэн уулын өндөрлөгт агаар сийрэг болохоор илч урам муутай түүдэг сүүтэлзэн ноцлоо. Галын дөл Курейка гол руу намилзан, голын ангал хавцал түүдгийн утааг тэртээ холоос хөхөн сорж, гал тойрсон цас пис пас буудна. Аким цай чанах цас хайлах зуур сульдсан гараа унжуулан мод сандайлан амсхийж, Курейка голын хачин сонин нугарч тохойрсон журмыг энтээ дээрээс харж суув. Хамниганчууд энэ голыг Нума, Люма гэж хэлэнд наалдаад баймаар чихэр шиг энхрийлэн нэрлэдэг юм. Найдвартай хооллож ундлахын зэрэгцээ тохь тух төдийгүй, амьдралын учир утга, хайр сэтгэлийг заяадаг тийм нутгийг л ингэж нэрлэхээс өөр аргагүй. Заяаны тэр хайр сэтгэлээс зэлүүд догшин ч гэсэн төрөлх дотно энэхэн нутгаа санагалзан хүсэх гуниг хоногшин төрдөг авай.

	Хамниганчууд үхэх үрэгдэхийг мөхөж байна гэж итгэдэггүй. Нэг ертөнцөөс нөгөөд шилжихийг нэг газраас нөгөө рүү буурь сэлгэн нүүх төдийд тооцдог тул хөллөгөөний нүсэр чарга, данх, тогоо, нум сум, жад хожим нь буу, хавх гээд хамаг юмаа авч явах бөгөөд одоогийн хүний булш, авс дотроос бол шил архи, транзисторын хүлээн авагч сэлтийг олж болох сон билээ. Хамниган хүн оршуулсан газар шумуулын тос байсныг Аким нэг удаа үзсэн юм. Өөр орчлонд очоод ялаа шумуулыг яаж давах бил ээ? гэсэн хэрэг. Тэр хусны нэг мөчрөөс багц мөнгө уятай байсан. Бойе гэнэтхэн дэлгүүрт ормоор санагдвал мөнгөгүй байж яаж болох вэ!

	Нума, Люма, Курейка! Энэ голын цаад биеэр хаа нэг газар бас өөр шиг нь цасан цагаан, өргөн сайхан Енисей байгаа. Түүн рүү хэврэгхэн мөсөн зүү мэт Боганида гол шургачихсан байгаа. Адагт нь аягүй бол хоёр гурван шон ёрдойсоор л байгаа даа. Бас нөгөө нэг будаг сайтай бөх гэгчийн пин ч одоо хүртэл өмхөрч ойчоогүй байж л байгаа. Хоногийн тоо гүйцэхээ мэдэхийн үес Боганидадаа очиж, тундрийн дунд, жимс сувдарсан хөвд дээр, бут сөөгийн мушгиа үндэс доогуур, хүүхэд ахуй цагт нь хайрлаж өрөвдөж явсан, өөрөө ч хүндэлж дээдэлж явсан улстайгаа зэрэгцээд нойрсвол зүгээр сэн. Гэтэл эцсийн өдөр, эцсийн цаг ирж байна гэж яаж мэдэх вэ? Үймээн аймаандаа болоод хүн гэдэг амьтан үхлийн тухай бодохоо мартаж, мөнхийн буудалдаа очихоо эртнээс зэхэж бэлтгэхээ бүр больчихжээ. Нэг их ухаантай хүмүүс гарч ирээд тийм буудал байхгүй гэдгийг тогтоочихсон, үхэл гэдэг бол хүүр, чандруу, харанхуй нүх, үхнэ гэдэг бол бүрмөсөн тонилж, ялзарч, өт хорхойны хоол болно гэсэн үг гэж сургуульд байхаасаа эхлээд хэн бүхэн мэднэ.

	Зэлүүд нутгийн Курейка гол бүрэн хадаалаагүй, таргил харгиа нь харзлан уур савсана. Энэтээ өндрөөс голын цоорхой өрх, өм цөм татуулсан цагаан мөс, шавж барилдсан мөсөн цохио энэ тэр илхэн харагдана. Ус нь ёроолгүй мэт харлан мэлтгэнэж, мөс барьж хөлдсөн чулууны хоорондуур ядарсан байртай мөлхөнө. Энэ байгаль, энэ өвөл, энэ тамирдсан голын арга тасарсан зэлүүд байдал ямар нэгэн төгс бүтээгээгүй шинжийг илтгэн, гол байгаль хоёр хамт зовж байх шиг.

	Таргил харгиа, үхэр чулуунуудаас баруун солгойгүй үргэлжлэх, авирч асахын эцэсгүй элгэн хясааны араас уул даваа хамарлан тулж, түүнээс цааш тайга сүүмийн бараантана. Ганцаараа бол цанатай ч хамаагүй, хөвөөлөх газар хөвөөлж, захлах газар захалж, ангал хавцлын нарийхан ёроолоор шургалах газар шургалсаар яваад хүрэх газраа хүрчихнэ. Ганц хүн бол хар толгойдоо хаан гэсэн үг! Алга болно уу, мөстсөн хаднаас халтираад унана уу, уулын нурангид өртөнө үү, мөсний доогуур орчихно уу — өөрөө л ганцаараа баларна! Өөртөө өөрийгөө хайран байх нь мэдээж. Хэн өөрийгөө эс өрөвдөх билээ, гэхдээ тэр өрөвсөл харамсал нь энэ өвчин ганц түүдэг шиг тэгсхийгээд унтарчихна, тийм учраас ганцаараа өнгөрөхөд хэнд ч хал балгүй.

	Нума, Люма, Курейка маань долоон зуу гаруй мод үргэлжлэх бөгөөд замдаа Анама, Дюпкун гэдэг хоёр нуур үүсгэнэ. Мөнх цасны усаар ундаалж мөнх цэвдэг нутгаар урсдаг гол. Мөнх цас үхмэл атал хэчнээн гол, нуур, ой, намаг, цэцэг, ногоо түүгээр ундаалж амьдарч байна вэ! Енисейн цөн түрэлт Курейкээс дандаа өрсдөг учир түрлэгийн их ус залхууран нойрсох Курейкийг өгсөн турхиран ноцолдож, зарим хавар хагас сар, заримдаа түүнээс ч илүү, гол маань тийнхүү эх рүүгээ урван урсдаг бөгөөд өөрөө сэрэхтэйгээ зэрэг бургилан уухилж, буцаад хуйлран довтолгоно. Элбэг устай, урт мөрөн атлаа тээврийн онгоц хол явуулахгүй, чухамдаа бол догшин л гол. Нисдэг тэргээр хаа ч хүрч болно, завьчин нь бөх зоригтой, бүдүүн хүзүүтэй хүн байвал бас завиар явчхаж болно.

	Энэ уулсыг хэмх дайраад, нөгөө «өргөрөг» гэгчийн цаана өвөл цагт хөл үймээн татардаг Игарка хотыг Губенск гол руу түрэн шахсан тэр Туйлын чанадын намагтай сийрэг ой руу буугаад хүрчих юм сан. Ганцаараа цанатай, бас нохойтой явах юм бол тэр хотод гурав дөрөвхөн хоногт л таваргаж оччихоод, халуун усанд орсон шиг, найз нартайгаа юм балгасан шиг, тэгээд тэд нартаа энэ жил тайгад учирсан энэ «чимээгүй аюулын» тухай ярьж өгөөд байж байхгүй юу.

	Сагсгар сүүлэндээ шөмбөн хоншоороо нуусан Сарнай анчны хөл тус хэвтэнэ. Курейкийн цаад руу уур савсан харзлах өрхний дээгүүр хагарсан, нурсан хясааны дээгүүр, тэртээ баруунтай шингэх гэж буй бололтой нарны шаргал туяанд догшин дүр нь нүцгэрэн энэхэн үес улам тодрон бараантан нүүгэлтэх уул нуруудын хяр сэрвийнэ. Нар үзэгдээгүй долоо хонож байгаа бөгөөд гагцхүү энэ алсын шаргал гэгээ л нар баруун зүгт сэрүүн тунгалаг хэвээрээ, тэндхийн хүмүүс нараа байдаг газар нь л харж байгааг сануулах ажээ.

	Харин энд, их хад асга, хөр цас, хүйтэн жаврын дунд, энэ өндрөөс нүднээ нээгдэх уудам зайн аясаар бүр ч тод болох гайхаш тасарсан ганцаардлын сэтгэлийг сураггүй алсын нарны туяа улам лавшруулна. Шингэх нарны шингэн ягаан гэгээ гандан, цайвар туяа нь тодорч, цөлх дугариг алтны хүйтэн гялбаа тэнгэрийн махбодыг гийгүүлэн гялалзуулаад, тэр нэгэн алтан зоос довтолгон айсуй бүрэнхийд уусан умбахдаа уулсын цэвдэг оргилыг хайлуулах шиг болж, тэгээд нэгэнт хатуурч царцсан арзгар тэр зоос цоорсон тэнгэрээс тасран уулын давчуухан ангал руу далд ороход, тэнгэр нэг л хэсэгтээ цоорхой чигээрээ үлдэж, тэр цоорхой, тэр нүх рүү ёроолгүй хавцлын үхмэл хүйтэн амьсгал цоргиж байх шиг.

	Тэнгэр таягдан хаяж, хар мод чулуу хөхөн авсан нарны хий үзэгдэл мэт саяны гэрэл гэгээ жаварлаж хүйтрэхийг илтгэнэ. Тун мөдхөн шүү. Тэгээд ирэхийн цагт тайгын мод хагар тусаж, жаварт тас хөрсөн чулуу бут үсрэн, голын журам дагасан тас нясхийх битүү чимээ улам хүчээ авсаар, уул доргин, цас мөс нуран, их уруй буутал нь аянга мэт тачигнан нэг нирхийнэ. Чухам тэгсэн цагт л, тийнхүү тас хайран жаварласан үед л гол сая нэг зовлонгоо барж, харгиа цээлээсээ эхлэн хамаг биеэрээ мөсний доогуур шурган амарч номхорно.

	Чухам тэгсэн цагт л голын адаг руу, орон суурин руу, хүн амьтан руу очих боломжтой болно.

	Аким Эля хүлээж байгаа буудалласан газар луугаа явахыг завдан, Сарнай ч эзнээ хөдлөхийн чимээгээр өндийн, нойрмоглосон нүдээр түүн рүү харах яг тэрхэн мөчид, чихний үзүүрт огт санаандгүй нэгэн чимээ өртөж, амьсгал хураан чагнаваас бараантан сүүдэртсэн умар зүгийн тэндээс, тэнгэрээс нэгэн нүргэлээн тодорсоор түдэлгүй уулын цасны туяаны юм уу, ангал хавцалд хоцорсон шингэх нарны гэгээний юм уу, энэхэн зуурын бүдэгхэн гэрэлд өдөрхүү далбаа нь дэрийж, хэвэл дороо ногоон нүдлэн, сүүлний доор нь улаан гэрэл ухархай руу хатгам гялс гялсхийсэн онгоц тодроод ирлээ.

	Онгоц Акимын баримжаагаар бол энэ бөхөж буй түүдгийн дэргэд суугаа хүний Эндэ гол дээр орхиж гарсан муу модон байшингийн бараг чанх дээгүүр өнгөрөх шиг болов. Уул нуруудыг эсэн мэнд гэтэлж, цааш аажуухан хөвөн одохдоо тэнгэрийн хаяанд мөнгөлөг өнгөөр гялалзан нэгэн зуур сүүл, далбаа, бүх юм нь тодрон тогтох шиг болсноо уулсын цаад руу далд орчхов.

	Аким догдолсон сэтгэлээ барьж ядан «Агаараар нисдэг аэроплан минь! Аваад явахыг мэдээрэй хө!» хэмээн баярласнаа тэр даруй сэжиг хүрэн баяр хөөрөө тэртээ хол таягдан хөөв. Үүгээр санамсаргүй явсан онгоц байж болно биз дээ? Энэ хавьд өвөлжих анчид буулгасан ч юм уу, эрдэм шинжилгээний ч юм бил үү, аягүй бол бүр Хойд туйл руу ч нисэж яваа юм бил үү? Алийг тэр гэх вэ...

	Гэвч байнгын онгоц яваад эхэлчхэж гэсэн бодол толгойд орж ирээд эргэлзэх сэтгэлтэй өрсөлдөөд болж өгдөггүй! Дүн өвөл эхэлчихсэн, мөс чангараад бэхэжчихсэн учраас гол, нуур гээд хаа ч буусан болно. Ингэхэд мань эр онгоцны тухай яагаад таг мартчихаа вэ? Яагаад? Хатанги орох агаарын зам яг үүгээр, яг Акимын өвөлжөөний дээгүүр таарсныг даанч хаанаас олж мэдэх вэ дээ?

	Шугамын байнгын онгоц гэдэг ч, мэдээжийн хэрэг, зам зуур буух суух гэж байх биш, түүнд найдна гэдэг тун аз туршсан хэрэг, гэвч өөр найдах юм ч алга, хүн ч алга.

	Аким бүрий болсон хойно, шуудайдаа нэг хэрэм, нэг цагаан үнэг, өөрсдийнхөндөө хөөгдөөд эрэг хавийн өлөн хясаанд хоргодож, турж үхэхээ алдсан нэг булга гуравтай буудалдаа эргэж ирэв. Ангийнхаа арьсыг өвччихөөд тогоондоо цог дүүргэн оруулж майхнаа бүлээцүүлээд оготор дээлээ тайлж, Эляг бөгтөр чавганц болгочхоод байгаа хүрмээ тайл гэж тушаав.

	«Яах нь вэ?» гэж хүүхэн харцаараа асуухад өөдөөс нь «Тайч!» гэх чимээгүй харц тас ширвэв.

	Акимын харилцуур утасны хүйтэн чагнуур шиг чих нуруу шүргэн биед наалдахад Эля хоёр далаа хавчин хотойж жихүүцэв. Зүүн талд нь хүний уушги биш, бортогоны бүлүүр аятай юм хуугьчин хүрчигнэх мэт ажээ. Амьсгал нь нэг юмнаас зуураад байх шиг давхцан, цэр нь хоржигнон байна.

	Эля омголтсон уруул нь өмгөнөн

	— За доктор минь, миний дотор ямаршуухан байна даа? гэж тоглоом болгохыг оролдов.

	— Барагтай байна.

	— За тэгээд яах болж байна? Үхэх хэрэг үү? гэж Эля хөрсөн хувцсаа өмсөх зуур аанай л тоглоом хийсэн янзаараа асуухыг оролдож инээхчээ аядав.

	— Үхэж яах юм бэ? Юуны чинь үхэх? гэж Аким үнэнээсээ хэлмэгц, Аким юун тоглохтой манатай, ер нь үхэх сэхэх тухай үнэн санаанаасаа бодож байгааг Эля гэнэтхэн ойлгов. Түдэлгүй Акимыг нудран бодлыг нь тастаж

	— Акима, хонгор минь! Би тэснэ... Хүч гаргана хэмээх нь Акимаас урьдаар өөрийгөө тайвшруулах мэт, — Уулнаас битгий ай! Кавказын уулс бол бас яах вэ гэх сэн! Эндхийн уулс намхан юм. Бид чинь хэчнээн явах билээ, тавин километр үү, зуу юу? Явахаа л явна! Би чамд тусална... Сарнай, би. Би та хоёр дээр дахиад суухгүй. Өөрийнхөө хөлөөр явна, хөлөөрөө... Ингэж зогсохын хэрэг алга. Бараг бүтэн хоног алдчихлаа. Өдөр богиносоод л, улам л богинохон болно... Би ер нь эрүүл байна... Уушги л гэхээс... Гэтэл өрөөсөн уушгитай хүн ч амьд яваад байдаг шүү дээ. Амьдраад тэмцээд л байдаг. Акима, бид нар хүрэх газраа хүрч чадна!... гэж үглэв.

	«Ямар нэгэн совин татаж байгаа бололтой. Гэхдээ юмны учрыг ойлгохгүй байна, ойлгож чадахгүй л байна. Хий үглээд... Үг энд сохор зоосны ч үнэ хүрэхгүй» хэмээн Аким санаа зовж

	— За тэр яах вэ, унтацгаая. Үдшийн ухаанаас өглөөний ухаан гэдэг биз дээ гэж хүүхний яриаг таслав.

	Эля талархан инээмсэглэж, нүдэнд нь нулимс гүйлгэнэн, анчныг тэврэн наалдаж санаа нь амраад, майхны дулаан амьсгалд унтаад өглөө. Аким бүсгүйг жаахан ч гэсэн тав алдуулж сандраахгүй хэмээн хөдлөхгүйг хичээн хэвтэхдээ бүлээн уурыг дэмий хаяхаар гэж түүний цээж рүү амьсгална.

	 

	* * *

	 

	Хариугүй бээрчих гээд яаж ч болохгүй босож майхнаасаа гарахад, тэнгэр аль ч хаяанаасаа гэгээрээгүй, мөсөн ширхэг шиг битүү түгсэн од анивалзан цахилж байв. Халуу дүүгсэн түүдэг нүүр ам түлчих шахан төөнөж, бараг нүд бүлтэлчих гээд байвч, жавар салхинаас аварч чадах царай ер алга. Аким шувууны аргуу мах хөшиглөсөн жонхуугаа тогоо дотор нь сэгсчин хутгав. Давс нь сулдсан бараг амтгүй, утаа ханхалсан үлбэгэр жонхуугаа сэнжтэй аягаар ууцгаалаа. Тэгтэл ашгүй нэг юм гол руу жаахан бүлээн оров. Анчин уцаарласан мэт дүнсгэр царайлж, Эляд ч тэгж санагдсан байж болох юм, цантаж хөлдөөд, барагтай бол нугарч өгөхгүй майхнаа шажигнуулан эвхэж, чаргандаа юмаа ачих хооронд тогоотой цас хайлж амжаад уур савсуулан даргилав. Аким буцалсан усандаа цай хийж сайтар идээшүүлээд, жижигхэн халуун саваа дүүргэж, илүү гарсныг нь Эляд уулгаад, биеэсээ ямар нэгэн зүйлийг таслан цавчих мэт хүчлэн

	— За, ингээд гүйцээ юү? Хөдөлье! гэж айсан шинжтэй дуугарчээ.

	Бараг гүйж байна гэмээр л түргэн шалмаг явцгаалаа. Эля бахардан, жавар залгичхаад ханиалгаад салдаггүй. Аким түүнийг ачаа дотроо чихэн суулгаж, майхнаараа хучиж хоёр сүвээгээр нь сайн тумлайдан, муу хүрмэрхүү юмны нь юүдэнг хулгавчилж, зөвхөн нүдийг нь ил орхин амыг нь хүзүүний ороолтоор боож өгөөд мөр дээр нь алгадан, хөрж бээрсэн уруул нь хөдлөх төдий «За тогтохоо л мэдээрэй!» гээд ачаагаа чирэн, цана нь байн байн хунгарт шигдэх юм уу, унуул модны хог новшинд ороолдоход урагш зүтгэлэх зуур Сарнайг ч юм уу, өөрийгөө ч юм уу, урамшуулан зоригжуулж

	— За хонгорууд минь жийгээд байна шүү! Жийгээд байна аа! гээд хөгжих санаатай — Жийгээрэй, Фома, тосгон ойртлоо... гэж дуулах гэж үзсэн боловч цаашаа амьсгаа нь хүрсэнгүй. Уул нь цаашаа дүрсгүй үг гардаг юм: «Жижигхэн хонгорын гэрэл унтарлаа. Хүрэх зам нялцгай шүү, хүзүүгээ мэдээтэй яваарай!» Мань хүн өөрийгөө ч элдэнэ, нохойгоо ч элдэнэ. Эргэн тойронд тас хөрсөн цас улам цухалдах мэт гялалзаж, цэвдэг шөнийн хүйтэнд мод тас нясхийн хөлдөж, шилмүүс нь доргин сэрмэгнэж, нуран бутраад агаарт зэрэглээ мэт бүрэлзэн, загасны хайрс мэт гялганан сувдарч, ёроолгүй дүлий тэнгэрийн харанхуй хэвэлд бээрсэн одод улам хүйтэн, улам жихүүцэм гэрэлтэнэ.

	Хуйвалдсан мэт мөчир юугаа цөмөөрөө цасны дээр дэвссэн армаг тармаг, номхон дуулгавартай ой, гөлийж царцсан хөр цас хоёроос зүрх шимширч, чих дөжирч, нүд гялбана. Үгүйрч ноорон, мөчир гишүү нь ёрдойлцсон мод болгон үүрдийн зовлонгоо чимээгүй наманчлан царцсан мэт сүүдрээсээ өөр ханьгүй өнчрөн зогсжээ.

	Цанын ул доор цас гялалзан шажигнаж хяхтнаад, Аким, Сарнай хоёулаа амьсгаадан бахардаж, ачаатай чарга нь модноос модонд, довоос довонд донжгонон харайлгаж, няц даруулсан оготно шиг хоёр ул нь гаслан нэг тогтуухан гулсаж, нэг огцомхон бүдэчсээр цаашлан одно. Элягийн толгойд элдэв урамгүй бодол орж ирэх ажээ. Яагаад ч юм бэ эрт цагийн мөнх Египет орны тухай, ид шидтэй тайлгачдын тухай, бас Энэтхэгийн халуун орны ойд эзгүйрэн сөнөсөн хот балгасын тухай, алсад хаягдсан далайн хөлөг онгоц, хүн амьтны тухай бүүр түүрхэн юм бодогдоно. Энэ дэлхийн хоногшиж дассан бүх юм хүйтэн цөл рүү хулжин зайлж, хамар нүд хоёрыг мөс барьж, нүүр хага ташин өвдөөгүй сэн бол ингэж явахад өөрийгөө ч мартаж цөхөх юм алга.

	— Унтаж болохгүй! Хэрхэвч болохгүй шүү!

	Эля сормуусныхаа мөсийг арилгаад харвал Аким ачаа руу гараараа тулаад зогсож байв. Бөөн цан хүүрэг. Хамаг хувцас нь хөлдчихсөн, шажигнаад л, амьсгаа нь оволзон тасалдаж, бээрсэн зовхины нь завсраар нүд нь түгшүүртэй гялалзаж, хоёр хацар дээр нь нэг хэсэг газар хувхай цайрчээ. Эля осгосон хүн хэзээ ч үзээгүй боловч Акимыг хараад айдас нь хүрэв. Мөхөж байгаа бие л ийнхүү цусны туяа ч байхгүй, яг ингэж хөсрий даана. Аким цас хутгаад гараа сунгав. Эля нулимс унаган цорхирч, анчны нүүрийг бушуухан үрэхийг хичээвч, тэсэхийн аргагүй өвдөж байгааг нь мэдэрч, нэг юм амандаа үглэн, тэсэж үзэхийг гуйж, цасаа бутаргаж алдчихаад дахин шүүрч базлан байна. Цаадах нь нүүрээ улам доошлуулан тонгойж, чарганы ирмэгээс хуруугаа нужигнатал базаж, шазуур зуун зүхэж байснаа түлэнхий балиар бээлийгээр үрж завааруулсан нүүрээ хүүхэн рүү эгцлэн, гэнэтхэн муухай харж

	— Заяа нь хаясан... Гаргүй юм шиг юу гээд хүрч цөхөөд байгаа юм бэ?... Олигтойхон үр! Олигтойхон! гэж загнажээ.

	Аким дахиад л бараг дөрвөн хөллөх шахаж зүтгэхээрээ зүтгэж, яаран гүйж гарлаа. Хажууд нь Сарнай шуухитнан гийнаж, цасанд урагдсан хөл нь улаан толбо үлдээж зүтгэлнэ. Эля амьсгаадан хахаж цацсаар, нэг өөд газар ачаанаас түрэлцэв. Тэгтэл чарганы ул чихэнд чийртэй хяхтнан, овгонож оцгонон хазайж далбиганасаар, нэг юм сугарч ойчоод зам дээр харлаад хоцорлоо. Эля юм хаячихлаа гэж хашхирсан боловч Аким эргэж ч харсангүй. Нөгөө өнө мөнхийн юмны тухай, орчлон ертөнцийн тухай, эзгүйрсэн хот балгас, эртний улс орны тухай бодогдохоо больжээ. Эцэс төгсгөлгүй мэт зам, зах хязгааргүй, эл хуль тайга хоёр аливаа хүсэл, аливаа бодлыг хумин боож, гагцхүү сэргэг улаан түүдгийн дэргэд элдэв юмыг сөрж эсэргүүцэхээ болиод хэвтэж амсхийх л хүсэл үлджээ. Тэртэй тэргүй хаашаа ч хүрэхгүй юм чинь. Харин хүрч гэмээ нь хүн болгоны эцсийн бүлэгт хүрдэг нэг газар л очно, тэгэхлээр эрт очих, хожуу очих хоёрт ямар ялгаа байна?

	Энд тэндээ онги татуулсан бойтог гутал нь нэг хоёр удаа хатуу юмны дээр таарахуйд дов сондуул, салхинд хуу алгадуулсан газар юм уу гэтэл гэнэт мөр гэж санаанд нь орж ирэв! Тэд нар нэг сонин мөрөөр явж байна. Хунгарласан газраа цасыг нэг мохоо юмаар ухсан юм шиг хэр нь ээ цагаан газраа мөр хослон салж, цанын зам зурайн хажууд нь нохойны мөр мэдэгдэнэ. Цагааран туузарсан голын дээгүүр муу ёр шиг харлаж нүүгэлтэн арзайх нүцгэн улаан хадан хясаа, уул даваа тэнгэрийн хаяа руу сүүтийн цаашилж, няц дарагдаад тэндээ цул хар тэнгэртэй нийлэн уусжээ.

	Уулс ард хоцорчээ! Энэ хэд тэр уулыг яаж ийж байгаад давчихсан байх нь, одоо айл хунар луу, орон суурин газар луу, загасчдын бригад руу, урц овоохой руу явж байгаа хэрэг! Юу руу явах нь ямар хамаатай бил ээ? Энэ дөжирч дүлийрсэн тайгаас л гарч, гэрэл гэгээ, хүн амьтан бараадаж байвал яасан ч хамаа алга. Хүн нэгийгээ харсаар байгаад үхүүлчихгүй. Дулаацуулж бүлээцүүлээд, хооллож ундлаад, цаа бугаар төв рүүгээ хүргээд, анагааж сувилж арчилж тордоод, онгоцонд суулгаад гэр лүү нь, ээж рүү нь, Москва руу явуулчихна.

	Гэтэл тэр ээж, Москва, хүмүүс, тэр улс амьтан чинь ер нь байгаа юм уу! Үүнээс хойш ёстой хаашаа ч, хэзээ ч явахгүй, ээж нь тамхи баагиулаад л, зохиогч нартай хэрэлдээд л, эднийг «авраад» л байж байг хамаагүй, дахиж заяа нь орхиж явахгүй. Аким нэг мөр олчхоод л, нохойгоо ч элдээд, өөрийгөө ч элдээд байгаа хэрэг болох нь. «Зайлуул муу, Аким! ёстой сайн шүү! Зовж байна даа, хөөрхий, зовж байна!»

	Нүдэнд эс харагдавч, нүүрт мэдэгдэх төдий гэгээ орж, жаврын эрч үл мэдэгхэн саарч ой тайгын амьсгал яльгүй уясан, модод тас няс хийх нь ховордсон боловч тайга нийтдээ чимээ орон сэргэж, модны сахлаг хаг, хатсан шилмүүс бутран нурж, жавраар гагнагдан барилдсан навчис сэрчигнэнэ.

	Уруудан явсаар нэгэн жижигхэн жалганд орж зогслоо.

	Энэ жалга ойн сүүдрээс юм уу, эсвэл ингэтлээ сунжраад байгаа үүрээс, аягүй бол тулаад ирчихсэн оройн бүрийгээс ч юм уу, бүү мэд, цэнхэртэн байх ажээ. Эля ачаа дээр түрүүлгээ хараад унаад өгөв. Аким хүчээ шавхан байж, гал асааж тогоогоо дүүжилчхээд, сийрэгхэн дэвссэн хатмал шилмүүст мөчир дээр бас унаад өгөв. Акимын нүүрээс энд тэндгүй цус шүүрч, хоёр чих нь пэмбийтлээ хөлдөөд, ухархай нь өтөл хүнийх шиг хонхойж ёнхойжээ. Ёотон чихрээ гамнахыг мэдэхгүй хийж байгаад цай ууцгаав. Их ч ууж, хомхой ч ууж. Акимын гар бэртсэн мэт янгинан салганаж, судас нь хөхөртөн гүрийгээд, нүд нь час улайж, хоёр зовхи нь бөлцийж улааран эргэжээ. Хожим шөнө болсон хойно Акимын нүд, харцны оронд цаана нь ядралын туйл хурсан энэ улцайж эргээд улам хавагнан бөлцийх зовхи нь л аймаар муухай тодорч байсан билээ.

	Аким эцсийнхээ лаазтай сүүг онгойлгож гал дээр бүлээтгээд хоёр халбагадсанаа сэнжтэй аяга руугаа юүлээд Сарнайдаа долоолгов. Нохой нь сүүлээ моосгонуулан эзэн өөдөө итгэхгүй байртай харахад, цаадах нь нүдээ нээмэр болж, «Ид, ид!» гэх төдий гүвтнэв. Тэгтэл ч хэзээний аймхай нохой нь аягаа тажигнуулан шал палхийлгэн түргэн түргэн долоож гарав.

	«Зүйтэй! Идэх юмаа харамлаад яах бил ээ? Одоо улс амьтан дээр хүрээд очно, тэдэнд сүү, ёотон гээд бүх юм бий. Тайгаар гэр хийж, цас дээр унтаж, ав шувуугаар хооллодог юм чинь нохой нь цэвэрхэн, ер сэжиглэх юм алга, аягаараа өгөхөд яг болж байна. Нохой бол нөхөр. Сарнай бол зарим нэг хүнээс арав дахин үнэнч нөхөр...»

	Босоод цаашаа хөдөлцгөөлөө. Яагаад ч юм бэ, яс янгинан, толгой дүйрч, чих дөжирнө. Яарахын цаагуур яарч, амсхийх сөгөөгүй, зогсоо чөлөөгүй зүтгүүллээ. Аким бүдрэх нь олширсоор байснаа гараа элэг дороо эвхээд, цас руу нүүрээ шаагаад унаад өгөх нь тэр. Сарнай гасалж гийнан, хүзүү, шилийг нь долооно Эля ачаан дотроос дурамжхан гарч ирээд Акимын дээрээс тонгойж ханцуйгаараа хулчгархан нудрав. Аким цас руу гараа тулж суугаад бээлийгээрээ нүүрээ гүвэв.

	— Одоо өөрөө яв. Чадахаасаа аваад чадахгүйгээ хүртэл яв хэмээсэн боловч хамаг юмыг дангинатал хөлдөөсөн өдрөөр ч юм уу, шөнөөр ч юм уу хожмын нэгэн мөчид хүүхнийг өрөвджээ. Ард нь багтран ханиалгахыг сонсоод, — Чарганаасаа зуур! гэж сөөнгөтөн өгүүлээд, амьсгаагаа жаахан дарж, — Битгий хоцроорой! гэв.

	Эля ачаанаас алдчих вий гэж айгаад ямар нэгэн юм бодох, анзаарах битгий хэл, сэрж мэдрэх тэнхэлгүй хоёр хөлөө өөрийн эрхгүй солбин зөөж явав. Ханиалгах тоолон толгойд гал манасхийх шиг болж, хоёр хөл нь өвдгөөрөө сөхөрчих гээд болж өгдөггүй, хамаг бие нь нойтон оргино. Цасны дээгүүр ийн салгалахдаа «Хүлээгээрэй! Зогсоорой! Би цаашаа явж чадашгүй нь!» гэж уулгалан гуйна. Гэвч цаад хоёр нь түүний үгийг эс сонсох тул хүчээ шавхан өндийж, нүд нь нойтон, ам нь яаж барилдан хөлдөж, далны доор нь чулуу орчихсон мэт яаж хатуу оргин байгааг огт анзаарахгүй чарганы араас санжганан явахад, амьсгаа нь бүр байхгүй болж, дотор муухайран, хүйтэн хөлс нь дааварлаж, толгой нь шуугьж дүнгэнэн, орчлонгийн чимээ анир дуулдахаа больж, нүдний нь өмнө хурц гэрэл дугуйран эргэлдэж, энэ хорвоог агаартай юутай хээтэй нь түймэрдэн байх мэт. Ганц залгих, ганц амьсгалах төдийхөн ч гэсэн эрүүл бүлээн агаар байдаг сан болоосой! 

	Хүүхэн нөмөрт хоргодон мод налсан Акимыг тэмтэрч олохдоо ухаантай ухаангүйн завсарт байжээ. Модны саглагар мөчир цасанд дарагдан нэвсийж овоохой гэмээр болчихсон нь дулаахан ч юм шиг. Яс янгинуулсан зовлонтой аяны үйлтэй ажлаас мултарч, анир чимээгүй байна гэхээс өөр мэдрэх юм алга. Хүүхэн Акимын царайг олж үзэхдээ бас л ухаантай ухаангүйн хооронд байв. Акимын царай гэж энд тэндээ толборон, тоосго шиг улааран минчийгээд баг л гэсэн үг. Ширгэсэн мэт цаашаа орчихсон нүд нь улаа бутран шатаж, гагцхүү хор шараар буцлан байна. Бүсгүй, чухам өөрөө юм уу, шал өөр хүүхэн ч юм уу, ер нь хүүхэн ч гэхийн аргагүй, нөмрөн айсуй үхлийн саварт хумин базуулсан нэгэн амьтан хамаг юм нь хөлдчихөөд, мод дор тэрийн хэвтээ хүнийг тэмтчин, нүүр лүү нь уруулаараа нудчин өмгөнөн байснаа, хацар, хамар нь чулуу шиг болчихсоныг мэдэрмэгц ухаан орох, босох, явах мэтийг гуйж гувших тэнхэлгүй, бүгшүүлэн ханиалгах зуураа

	— Намайг уучил!... Уучил! Уучил! хэмээн гасалжээ.

	Эля шашны элдэв баярын үеэр Елоховын сүмд саваагүйтэн очиж, сүсэгтэй сүсэггүй улсын дунд нэг бус удаа шахцалдан аальгүйтэж явсан бөгөөд тэр үед сонссон уншлага номоос юухан ч болсон нэхэн санах гэж хүчлэн мэрийв: «Бурхан минь, нүгэлт намайг нигүүлсэн өршөөгөөрэй... Тэнгэрийн эцэг дээдэс минь...

	Алдар суу тань гийж явах болтугай!.. Гэгээн дар эхийнхээ төлөөнөө биднийг өршөөж хайрла!... Миний нүгэл хилэнцээс мэлмий юугаа холдуул... Битгий ад үз... Авралын баяраа өргөл болгон мөргөнө...»

	Нулимс нь хөлдөн ширгэж, хашхирах хоолой таг болжээ. Эля Акимыг налан унаж, тэвэрч аваад, товчных нь шилбэ суурьтайгаа онги ханзарсан богино нэхий дээлийн заам тус газар нүүрээ шурган шаахад, өөрийнх нь нэхсэн туулайн ноосон зөөлхөн ороолтын цаана багтарсан хоолой гүдэлзэн, цээж нь огцомхон оволзож, «Мөргө... дахиад мөргө» гэх сөөнгө амьсгаа төдий дуу сонсогдлоо.

	Тэгээд бүсгүй түүний үгийг дуулгавартай дагаж нөгөө уншлага мөргөлөө шивнэхдээ, тэнгэр өөд залбирсангүй, харин эр хүн рүү, газар дээрх өмгөөлөгч, ивээн тэтгэгч рүүгээ залбирчээ. Эр хүн бол үеийн үед эм хүний түших тулгуур, аврах аврал байсан бөгөөд түүний тэжээгч, түүний эзэн, түүний ноён шүү дээ. Тийм байсан. Тийм байна. Тийм ч байх юм. Эр хүнээс өөр хэн ч түүнийг, энэ ядарсан хүүхнийг аврахгүй. Босолгүй болохгүй. Босох хэрэгтэй!

	Аким энэ хүүхэнд нуугдаж байгаа амьдрахын их хүслэнг бахдан гайхширч, суларсан бие сэтгэлээ хөвчлөн өндийгөөд, хоёр гараа цас руу шааж дөрвөн хөллөн нэг хэсэг зогсознов. Өвчиндөө ёолон Сарнайтай дуу нийлүүлэн нохой шиг гасалсаар цас дотроос гарч, мод дороос цэнхэртэн бүхий мөр хүртэл дөрвөн хөллөн мөлхөв. Тэгээд эгцрэн алхалж эхлэхэд Сарнай ч баярлан дуу шуу болон зүтгэллээ. Эзэн нь ийнхүү сэргээд, амьдрал руу тэмүүлээд ирэхтэй зэрэг Сарнай тун сая өшиглүүлж, зодуулж, цас дээр дэвслүүлж байснаа мартан уучилжээ. Эзэн одоо нохой, Эля, чарга гурвыг гурвуулыг нь чирээд, хашхирч, хараал зүхэл тавих тэнхэл, зав аль нь ч байхгүй, гагцхүү үхлүүт шуухитнан багтарч энэ багтраа л түүнийг унагачихгүй түшиж яваа сэтгэлийн орь дуу нь болжээ.

	Сарнай гэнэтхэн уяагаа угзчин цоройлж, цор цор хуцсанаа хэлээ улам урт унжуулан, хатуу хөрстэй цасанд мах нь гартлаа холгосон майга хөл нь улам хурдаллаа. Аким хурдаа саалгүй эргэж харав. Хоёр гар нь хударгаа зуурчихсан, хударгын нь ормоор уур савсан, богино дээлийн нь энгэр задгай, хүзүүнийх нь ороолт цасны дээгүүр чирэгдэн, үзүүр дээр нь гишгэн яваагаа өөрөө эс анзаарна. Аким «ойчоод өг!» гэж толгойгоороо дохив. Эля энэ тушаал дахиж давтагдахгүй гэдгийг мэдэх тул юу хийхээ тэр даруй ухаарч, Аким, Сарнай хоёрын тухай, тэр хоёр өөрийг нь яаж чирч явах тухай юу ч бодолгүй, гагцхүү өөрийнхөө жаргалд баярлан цас пүргэж чихсэн ачаа руу ойчоод өглөө.

	Чарганы явдал сааран бараг зогсчихоо алдавч нохой хүн хоёр нөгөө бяцхан ачааныхаа оронд дааж давшгүй нүсэр хөсөг өгсүү газар, уул руу чирч яваа мэт хөвчрөн зүтгэсээр ахуйд бүсгүй тэр хоёрт өчүүхэн ч бол нэмэр болох сон гэхээс дэмий л хөнгөрч жижгэрэхийг оролдон хамаг биеэ хурааж атирав. Дахиад мөргөж залбирахыг оролдсон боловч ямар ч уншлага санаанд нь ордоггүй, тасхийм жаварт бээрсэн амь нь «Бурхан минь!... Бурхан минь!... Бурхан минь!...» хэмээн гүвтнэхээс цаашгүй ажээ.

	 

	* * *

	 

	Ойн бяцхан байшингийн шинэхэн цэвэрхэн цас пүргэсэн үүдэнд буу, хударга хоёр мөрлөсөн хүн гараа алдлан тэрийн хэвтэнэ. Бүс дэх сүх нь гялалзана. Хүн амь тэмцэн байх ажээ. Хүзүү, цээжнийх нь үс оосортоо олойртон, хэрзгэр туранхай биед нь тоглоомын юм шиг хударга зүүсэн нохой үүдний довжоо хавиар бушуухан нааш цааш эргэлдэн шиншлэх зуур шилмэлзсэн улаан хэлээрээ эзнийхээ нүүрийг бас долооно.

	Байшингийн хаалга таягаар түгжээтэй, хананы нь ёроолд өтөнд идэгдсэн гачуурын хуурай сургааг хурааж, дээрээс нь шилмүүстэй мөчир нэвсийтэл овоолж далдалжээ. Хаалганы хажуухан талд нэг дүнз дээрх навчсын ором одоогоороо шаргалтан байна. Тэнд уул нь хар юмаар сарийлган бичсэн муухай зүхэл байсан юм. Анд барьж явдаг, засаж янзалсан таяг хэмээх савааг хаалганы модон бариулд дөрлөж, нэг үзүүрийг нь ойн байшингийн хаалганы өмхөрч яваа хатавч руу тулгажээ. Энд тэндээ бараг цоо түлэгдсэн дээвэр дээрх яндан, хунгараас хамгаалж, саравчны дор хураагаад одоо цас пүргэсэн түлээ, гол руу буусан бяцхан жим, за тэгээд нэг их олон мөр, маажиг гишгэсэн эсгий гутлын баахан мөр, салхинд унасан навчис шиг, замбараагүй дэвхцэж тархсан нохойн мөр.

	— Чи намайг хааш нь аваад ирэв?!

	Үүдэнд тэрийн хэвтсэн хүн шуухитнаж, атиралдахаа болиод өндийн довжооны гишгүүр дээр сууж, газар нулимлан амьсгаагаа дарж, амсхийхийг оролдоно.

	— Чи намайг хааш нь аваад ирэв ээ?! гэж Эля чарлаад, хаанаас ч тийм хүч гардаг юм бүү мэд, Акимын нэхий дээлийн захнаас шүүрч, довжооноос буулган сэгсчиж, хоёр гараараа хэнхдэг цээж рүү нь нүдэж гарав.

	Цаадах нь өрөөсөн гараараа түүнийг холдуулаад хөлдсөн хударгаа мулталж, нохойгоо ч суллав. Хударгаасаа салсан нохой биеэ шилгээн сэгсрээд цас дээр хөрвөөж гарлаа.

	Аким бээлийгээрээ цас хутган Эляд өгөөд

	— Миний нүүрийг үр. Битгий ураад байгаарай. Өвдөнө шүү гэж тушаав.

	Хүүхэн анчны эрхэнд арга буюу орж, нүүрийг нь дуулгавартай гэгч нь үрж, захаараа харлан мөөг шиг товойн цайрч хөлдсөн хөлдүүг нь хуулан авч байвч, дотор нь уур хор нь буцлан шатжээ. Ийм их хор шартай гэж өөрөө мэдэхгүй явжээ.

	— Өвдөнө гэнэ шүү! Үгүй ер, өвдөж байна гэнэ! гэж бачуухан эхэлснээ, — Би өвдөхгүй байна уу? гээд гэнэтхэн чарлаж, — Би зүгээр байна уу?! хэмээн үрж гүйцээгүй, мэдээ алдсан нүүрийг нь бээлийгээр ороолгож гарлаа. — Бузар! Бузар! Бузар этгээд! Чи намайг хааш нь аваад ирнэ гэнэ ээ?! Би ээждээ очно! Ээждээ! Москва руу! Муусайн бузар амьтан! Цөмөөрөө хорон санаатнууд! Та нар намайг яана гэнэ ээ?! гээд бээлийгээ цас руу алдчихаад хатангир гараараа хоёр хацрыг нь сэлгэн шилэмдэв. — Би энд үхнэ! Би мажийна! Би одоо тэсэхгүй! Тэсэхгүй -ээ-ээ!

	Аким хоёр гарыг нь цувуулж барьж аваад хар хүчээрээ атгасанд цаадах нь шархтсан амьтан шиг салганан тийчгэнэв. Хагарсан уруулаас нь цус гоожиж эрүү рүү нь урсана. Анчин уруулаа арчиж алгаа хармагц

	— Үгүй ер, эд нар өвдөж байна гэнэ! Та нар зөвхөн өөрийнхөө өвдөхийг л мэднэ дээ гэж бас бачуухан шивгэнэж эхэлснээ гэнэтхэн санаанд оромгүй цухалдан багтарч — Үхвэл үхэж л бай! Цагаан үнэгэнд сайхан хоол болгоод өгчихнө дөө! Тэгвэл л эрхбиш нэг ашиг болох байх! Үгүй ээ, тэгэхгүй. Дахин нэг тус хүргэж нөгөө сээтэгнүүртэй нь хамт булна? Тэнд гэж хашхичаад Эндэ голын цаад руу, ойн гүн рүү гараараа зааж, тэгвэл уйдахгүй зүгээр байх... Битгий хөл доор ороолдоод бай! хэмээн хүүхнийг хөлөөрөө зайлуулаад ачаанаасаа үүргэвчээ сэгсчин чангаав. Хумбан тогоогоо гаргаж, хагалсан түлээ дээр нимгэхэн тогтсон шинэхэн цэвэрхэн цасыг малтан авч, чигжиж дүүргэв. Уруулынх нь цус шүүрэн эрүүг нь даган өрвөн сөрвөн сахалд нь ороолдон урсаж, үзүүр дээр нь ирээд хөлдөнө. Аким хүйтнээс болоод бүлэгнэж тогтохгүй байгаа уруулынхаа цусыг долоосоор байна. Нэг гартаа цас чигжсэн тогоо, нөгөө гартаа атга үйс барьсаар үүд рүү очихдоо хөлдүү болхи өмсгөлтэй, цэлдэн хөхөрч цайраад гөлөг шиг дагжин чичирч байгаа хэр нь ээ уурлаж гөжсөн хэвээрээ буй бүсгүйд зориуд мэт торж бүдрээд, — Байранд орох арга байхгүй биз хэмээн үйсээ хаяад, хүүхний сэрвээнээс базан нүдээ нээгээгүй гөлөг шиг үүд рүү чирч, занахын цаагуур занан чанга чанга хараал зүхэл тавиваас бүсгүй айн хулчийж, бушуухан хоёр хөлөөрөө сажлахын түйс болов.

	Өвөлжөөний хаалга хяхтнан, Эляг жавар хурсан байр луу хүчлэн оруулбаас тэр бээр намхан ширээг хэнхдэгээрээ мөргөн, шал дээр сөхрөн унав. Тэгээд сөхөрсөн чигээрээ ширээ дээр гараа дэрлэн чимээ алдаж, эзэн хагалсан түлээгээр зуухаа шүжигнүүлэхийг сонсож, асаасан үйсний аагтай тод үнэр умгар байшингаар тархан, гал үзсэн зуух баясан хүнгэнэж дүүгтэл сорохыг мэдрэв. Түдэлгүй хайлж гүйцсэн цас ч буцлахыг завдан шажигнаад ирэв бололтой. Эля «Цай л бушуухан уух юм сан. Хав халуун цай! Чихэртэй, оочлом халуун!...» гэж бодоод шүлсээ залгитал эвэрсэн хоолойг нь норгож чадалгүй бөглөөд тээглэчхэв. Аким гал түлэхээс авхуулаад, гаднаас муусайн юмаа оруулах хүртэл нааш цааш холхихдоо туж л хараал тавиад байв. Нөгөө улангассан догшин ааг нь дарагдаад бараг харааж зүхэж байна гэхээргүй үглэж байвч, ширүүн дориун чигээрээ байхыг хичээх ажээ.

	— Элдвээр аяглана! Бас дэмий донгосно! Энд ирсэн нь их юм гэж бод! Чухам хэнд талархаж, хэнд зул өргөхийг би мэдэхгүй л байна. Тэгээгүй бол чи бид хоёр гэж ийм сайхан цалгисан цагаан амьтад араатны хоол болох байсан. Хожим тэр араатных нь арьсыг чам шиг муусайн юманд зах, малгай хийх гээд өвчөөд авах байсан юм!... Чи бид хоёрыг идэх ч яах вэ, зам нь тэр юм чинь! Сарнай л хөөрхий байхгүй юу! Энэ муу нохой ямар гэм хийсэн гэж тэгж зовох вэ? Яасан гэж түүнийг хөнөөлгөх хэрэг вэ? Ёстой муусайн турсагууд! Дүүрчихсэн хүүрүүд!

	Сарнай хараал зүхлээс эмээхийн хажууд аян замын явдалдаа туйлдаад, яахын ч сөгөөгүй зуухны ард түлээ дээр тарайн хэвтэвч нэрээ сонсоод толгойгоо өндийн эзэн рүүгээ харах төдий хүч олжээ. Аким өөдөөс нь «Унт, унт! Амарч үз, нохой минь!» гэж халамжтай өгүүлэв.

	Зуухны зүгээс дулаахан оргино. Зуухны дэргэд сайхан байгаа. Ширээний энд цонхноос хүйт даагаад бас шал цэв хүйтэн. Зуух руу, гал руу дөхөх хэрэгтэй. Эля ор даган зуух руу тэмтчиж мөлхөөд ард нь байсан Сарнайг олж хоёр гараараа тэвэрч аваад, нэг үе ёстой зовж байж тэсдэг байсан нохойныхоо үнэрийг ч мэдрэх сөгөөгүй, өтгөн сахлаг үсэнд нь нүүрээ шаагаад шигдчихэв. Уул нь гадаа жаварт хонодог нохойны үнэр бүр гойд хурц байдаг юм. Эля «Миний муу нохой! Миний муу нохой!» хэмээн дахин давтан өгүүлж, өрөвсөн хөөрхийлөх сэтгэл юу юугүй эзэмдэн бүүвэйлэх мэт бие сульдан тавирлаа. Хүчтэй нудрахад сая нэг сэрвэл хамаг бие нь чийг даан, бачимдан халуун шатаж, нүүр нь хорсон таталдаж, яс болгон нь янгинан, чилж хөшсөн хөл гар нь арваганан байв.

	— Аль вэ, нэг юм идсэн шүү болох уу?!

	Үүнээс хойш Аким түүнтэй дахиад үг сольсонгүй. Галзуу жавар салхинд хяхтнан байгаа муу модон байшинд бүр шөнө орой болсон хойно ирэхийг ч хэлэх үү, юу өгснийг нь идчихээд, яраглаж хахаж цацан байж цайгаа уучхаад л, хөлдөж осгоруутан, эцэж шөнхийсөн нүүрээ яг дээш нь харуулаад орны дээр унаад өгөнгүүт унтаад өгнө. Эля гал хөсөө түлж, хоол ундаа бэлтгэн, алгаараа амаа таглан ханиалгаж, хөлдөөсөн аньсны ханд, элдэв хуурай эмээр өөрийгөө анагаана.

	Аким аль намар Эндэ голын цаадах нөгөө хөгшин хуш заларсан хошууны цаад биеэрх аянгад ниргүүлсэн ойг нэгд нэгэнгүй нэгжчихсэн болохоор одоо тэр хавиар нааш цааш харайлган хуурай мод цуглуулж, нөмөрт нь Георгий Герцев гэгч үнэнхүү эрх чөлөөг олсон нэгэн хүн одоо гай зовлонг мэдэхгүй амгалан нойрсож буй тэр нэгэн өвгөн хушны тэндэх хошуу руу зөөнө. Умард нутгийн жамаар энэ хүйтэн жаврын халааг олон хоногийн догшин ширүүн шуурга хүлээж авах учиртай бөгөөд нэг тэгсэн цагт ёстой баларна гэсэн үг. Тэр цасан шуурганаас өрсөж их түүдэг өрдөх гэж Аким бачимдана. Утааг нь их байлгахын тулд түүдгээ нойтон мөчир гишүүгээр гадуур нь хучих хэрэгтэй. Уур савсуулан байсан Курейка гол руу уулын өндөрлөгөөс харж суухад урьд өмнө санаанд ороогүй юм гэнэт толгойд бууж, тэгээд байнгын харилцааны онгоцны дууг нь сонсон, барааг нь харсандаа найдан, буудлынх нь дээгүүр хоногт нэг удаа нисэж өнгөрч байгаа онгоцны жолооч нар тэнгэр сайхан цагт байнга асаж байгаа түүдгийн утааг тэртээ дээрээс анзаарна, заавал анзаарах ёстой гэж горьдоно.

	Тэгтэл ч нөгөө жолооч нар чинь, туйлын жолооч нар юм чинь арга байж уу, шөнийн цагаар хүртэл түгшүүртэй бөгөөд шаргуу дуудаад байгаа түүдгийн гэрлийг яг тэр дорхноо, тэрхэн даруйдаа биш ч гэсэн, ямар ч атугай олж үзсэн учир нисэх отрядаас тэр хавийн бүх радиостанцад дохио өгч Эндэ голын дунд биеэр тийм тийм номертой дөрвөлжинд ямар нэгэн хүн байгаа эсэх тухай асуулгажээ. Тэгтэл ч «Ангийн нийгэмлэгийн» холбоочид «Бий!» гэсэн хариу өгчээ.

	Өнчин хушин тэмдэгтэй хошуу дээр нисдэг тэрэг цан татуулан уухилсаар доошилж ирээд оосорлон буулгасан жижигхэн цүнхэнд явуулын хүний бяцхан эмийн сан, нэг хоногийн хоол, хүнсний зүйл, «Юу болоо вэ? гэсэн зурвас энэ тэр байв.

	Аким «Өвөлжөөнд хүнд өвчтэй хүн байгаа. Тусалж үзээч» гэж урьдчилан бэлтгэсэн бичгээ цүнхэнд хийж буцаав. Хариуд нь нөгөө цүнх «Яаралтай нислэгээр явж байна. Буцах замдаа авъя. Буух талбайг боломжийнхоо хэрээр янзалж тэмдэглээрэй» гэсэн зурвастай буцаж унав.

	Талбай тэмдэглэхэд зориулж нүргэсэн саваа бэлтгэж тэвхийтэл хураасан билээ. Аким тэднийг цас дээгүүр цувуулан тавьж дөрвөлжлөв. Нөгөө хуш байгаа налуувтар хошууг бараг бүхэлд нь, бас Эндэ голын сайр чулуу овоороогүй нэг хэсэг эргийг багтаасан хашаархуу юм болжээ. Энэ унуул мод, хад чулуу барьчихсан ёрын газар үүнээс дээр хэсэг олно гэж заяа нь байхгүй.

	Аким хөхүүлж ханиалган, цэрээ хаялсаар, хоёр мөр нь цас мөс, хад чулуу, модны хожуул үндсэнд хусагдсаар байгаад хутганы ир шиг болчихсон нөгөө муу яйжгар чаргаараа Эляг онгоц буух газар луу чирч ирэв.

	Анчин аанай л дуу шуугүй барайж дүнсийн, идээлсэн нь давхар идээлж, хөлдсөн нь давхар хөлдөөд царай нь гэж жигтэйхэн танигдахын аргагүй байвч, ачааны дээр бүрзийж суугаа хүүхэнд аврагчаа битгий хэл өөрийгөө ч өрөвдөх, өших аль нэгэн сэрэл эс төрнө. Байшин дотуураа бараг явж чадахаа болиод нүд нь хоосон мэт гөлрөн хөхөрч, царай нь хувхайран шарласан хүүхэн байраасаа гарснаас хойш туж хөхүүлэн бүгшин ханиалгаж, цусан судал татсан өтгөн муухай цэрээ арайхийж оглон цас руу хаяж явав.

	Аким унтахын түүс болжээ. Хөлдсөн нүүрийн тас хорсох, хөшсөн ясны янгинах, балиар боолтоор хам хум боосон гарынхаа ёолон гаслахыг мэдрэхгүй унтаад л баймаар. Хөгшин хүн шиг атирч бөгцийсөн Аким чаргаа арайхийж хошуу хүргээд, Эляг сугадан хуш руу дөхүүлж галын дэргэд ороож суулгаад, өөрөө явган сууж цогшиж байгаа төгцөг рүү хөдөлгөөнгүй ширтэв.

	Тэгээд цасны дор Герцевийн нойрсож байгаа зүг рүү толгой дохиж

	— Түүнтэй салах ёс гүйцэтгэх юм биш үү? Сайн ч муу ч замын нөхөд... гэв.

	Эля зөвшөөрсөн, татгалзсан нь мэдэгдэхгүй толгойгоо нэгэнтээ сэгсэрсэн боловч ер хөдөлж байраасаа хөндийрсөнгүй. Нэгэн цүдгэр нисдэг тэрэг дээр нь ирж хэсэг тогтож байгаад хавийн цасыг элсэн хөрс гартал нь хуу үлээн, хүрээлж тэмдэглэсэн газар бууж байхад хүртэл Эля хожуул шиг хөдөлгөөнгүй чигээрээ суусаар байсан тул Аким дэмнэж галын захаас босгов. Нисдэг тэрэгний сайхан зантай жолооч малилзан байгаа нээлттэй хаалга руу зүглэхдээ ч ёолох дуу, урсгах нулимсгүй мэт огт баярласан шинж алга. Жолооч бяцхан төмөр шатаа тавьж, анчны сугадаж өгсөн хүүхнийг онгоцондоо оруулаад «Тайгын ханагарууд, тавтай морилоорой» гэж хүртэл хэлж үзэв.

	Аким оготно шиг тийчгэнэх хөнгөхөн нохойгоо хүзүүвчээс нь, шалчгар үүргэвчээ оосроос нь шүүрч аваад, хумсаараа төмөр маажлан, гаслан цахалж байгаа Сарнайгаа алдчихгүйг хичээн онгоц руу эв хавгүй авирав. Нохой, үүргэвч хоёроо онгоцонд оруулж хаямагц, хүүхнээс холхон суух газар нүдээрээ хайтал хоёрхон сандлаас бусдынх нь аравчийг урагш нь буулгачихсан тул хүүхний хажуугийн зөөлөн суудал руу лагхийгээд ойчоод өгөв. Жолооч нохойны тухай л юм хэлэх гээ биз, хөмсөг зангидан байтал, Сарнай аль хэзээний суудал доогуур мөлхөж ороод, эзнийхээ хоёр хөлийн завсраар толгойгоо шургуулж, чи намайг битгий мартаарай, би чамайг мартахгүй шүү гэсэн мэт гарыг нь сэмхэн долоож амжсан боловч Аким нойртоо нам цохиулаад, юу ч сонсож мэдрэхгүй болжээ.

	Нисдэг тэрэг паржигнан дороо хэдэнтээ догонцоод эгцрэн дээшилж, цээл харгил газраа мөс цас овоорон бөглөрсөн Курейка голын адгийг чиглэн ойн дээхнүүр шуугиулж гарав. Хадан хясааны дээгүүр огцом дээшлэх үед онгоц далбилзан дайвганана. Залуухан жолооч, нөгөө л яралзтал инээсэн хэвээрээ бүхээгээсээ бяцхан шилтэй галууны тос авчраад, анчны мөрнөөс зөөлхөн сэгсрэн, 

	— Хүүе найз аа, тос сайн түрхчих... гэсэн боловч Аким чимээ ч байдаггүй. Нүүр нь суудлын завсраар шигдчихээд амнаас нь салхинд цохиулж багтарсан хүний давчуухан амьсгаа сөөнгөтөж цухалдан бургилна.

	Эля гараа сунган

	— Аль вэ, би яая гээд гачуурын дурс шиг хатуурсан яр, чихний ар тал, хамрын идээлсэн газраар нь ганц хуруугаараа аятайхан түрхлэв. Жолооч

	— Битгий хайрла, наад тосоо битгий хайрла гэснээ инээхээ больж, дороо дэвслэн толгой сэгсэрч, 

	— Та хоёр ч яггүй юмтай учирчээ. Юун улс вэ? Хаанаас яваа юм бэ? гэв.

	— Яриад барах юм биш гээд Эля инээхчээ аядан нүргэлэн буй онгоцны тааз руу зааж — Уучлаарай, тамир алга гээд тосыг нь буцааж өгөхдөө онгоцны шуугианаас өрсөх гэж — Хоёрын хооронд сэдрээчихлээ! Баярлалаа! Их баярлалаа гэж хашхираад, суудлаа налан, жолоочийг элдэв юм шалгаахаа больж бушуухан салаасай хэмээх мэт нүдээ аньжээ.

	Хэрэв Аким унтаагүй явсан сан бол тэд нар Туруханск юм уу, Игарка руу нисэхийн оронд Курейка голыг даган аль хэзээний эзгүйрч хаягдсан нэгэн сууриныг чиглэн голын махирлаж тахирласныг тэгшлэх мэт шулуухан ниссээр яваад, нэг нэвсгэр сарвуутай тахир хар модон шонгийн хавьд цас малтаж зассан бяцхан буудал дээр буухыг үзээд гайхах байсан билээ. Тэр шонд аль гучаад онд эрэгдэж оруулсан дэгээнүүд зэврэн шарлаад, түүн дээр зөндөө зузаан мөстөж цантсан, нумарсан олон утас тохоотой. Энэ утаснууд шургаагаар барьсан муу яйжгар байшинг унагаад гол руу алдчихгүй тогтоож байгаа юм санж. Одоо онгоцны буудлын байр болсон энэ байшинг мөн гучаад онд барьсан билээ. Нар салхинд завсар заалхай гарч тас харлан байвч цонхны жааз, тулгуур нь шив шинэхэн дээвэр дээр нь шинэхэн нөхөөс цайран, цоо шинэ яндангаас утаа олгойдно. Шонгийн оройд цоорхой ёроолтой «олгой» цүлхэгнэн санжганана. Зожгирсон суурин эмхрэн бөөгнөрч, шинэхэн хаягтай саяхан барьсан байшинг тойрон шаваарч, байшин болгоныг засаж янзалж тордоод, бүгдээс нь утаа савсан, энд тэндгүй трактор паржигнан, машин давхилдаж, цахилгаан гэрэл гялалзана. Энэ гацаа ажилчин, мастер, инженер хахтлаа дүүрчихсэнийг Аким бас мэдээд гайхах байсан билээ.

	Курейка гол дээр, эл хуль Нума-Люма дээр хүмүүс усан цахилгаан станц барихыг завдаж байгаа нь энэ ажээ. 

	 

	* * *

	 

	Гацааны бага эмч гэж хуучин цагийн намбархуу бөгөөд хамар, сандруу уймраа байдал хоёрыг нь үзвэл чамгүй балгадаг байрын нэгэн хүн Эляг эргүүлж тойруулж, чагнаж тоншилж үзээд хөдөөгийн ёсоор дүрэмдэж дүвчигнэлгүй, хээгүй үнэн санаанаасаа гайхширан

	— Залуу ч чадлынхаа хэрээр болох бүтэх болгоныг зөв л хийсэн байна гээд — Тайгын эрдэм ухаан гэж тэр дээ! хэмээн бахархах байртай нухацтай өгүүлээд — Харин таны ажил явдал шулуухан хэлчихэд тун тааруухан байна. Одоохондоо та нисэж ч болохгүй, газраар явж ч болохгүй. Би нэг долоо хоног хэртэй таныг эмнэлэгтээ эмчилье, эмнэлэг гэж их дэвэргэж ярьж байгаа шүү, уучлаарай, тэгээд жаахан гайгүй болмогц гэр лүүгээ, ээждээ, Москвадаа очиж болох байх. Тэнд чинь пиво ч бий, бал ч бий, сая шахуу эмч байгаа!... Эля Акимын тухай асуух аяс хүлээн толгой дохитол олон үгтэй бага эмч түүнээс өрсөж — Таны аврагч чинь эмнэлэг тоодоггүй, тайгын арга чаргаар анагаадаг хүн гэнэ. Галууны тосоор тосолж, халуун усанд орж, шаамуураар балбаж энэ тэр... гэв.

	— Бас дарс балгаж...

	— Тиймэрхүү ч тал бий байх гэж өгүүлээд бага эмч хоосон зай руу ширтэж, ямар нэгэн бодолд автсанаа — Э-эх, дарс гэж юу сан бил ээ? Гуньж гутарч явахдаа дарс ууснаас баясаж сэргэж явахдаа ус уусан нь дээр. Цаад залуу чинь ой тайгаар бэдэрсээр хөрж даарахын туйлд хүрч, амьтны хүслэн болж гүйцсэн хүн хэмээв.

	 

	* * *

	 

	Аким онгоцны буудалд уруу царайтай ч гэсэн юм балгалгүй эрүүл иржээ. Хүн амьтнаас бишүүрхэн ичингүйрч, нүд буруулан яагаад ч юм бэ, тамхиа атгадаа нуун сорж, битүүрсэн хамраа үе үе шуухитнуулан татаж, алгаараа арчсанаа гэнэтхэн санаанд нь орсон бололтой нэг муу зэвгэр даавуу гаргаж хуу халцарч час улайсан шүр шиг хамраа таглан ниймэр болж, хоёр тохой нь цоорсон оготор нэхий дээлийнхээ халцархай зах руу мах шиг улаан болсон хоёр чихээ ээлжлэн нууж, толгойгоо шувуу шиг нугдайлган байна. Осгосон нүүр нь овоо эдгэрч байвч тахианы баас шиг цайвар тос энд тэндгүй түрхсэн хэвээрээ, хагарсан уруулаа долоолон, омголтсон арьсыг нь шүдээрээ хуулан зогсоно. Нар салхинд харшиж, яс арьс болсон «пана» өдрийн гэрэлд шалдар бандийн дайтай харагдаж, малгай, оготор дээл, шулхнаг нь эсгий гутлын гадуур буусан өмд гээд том хүний өмсгөл нь цөм нэвсийж хүлхийлцэн, муу хуучин ороолт нь дээлийн зах доороос гэдэс шиг хөвөрчээ. Ой тайгад айж зовох юмгүй, юу ч байсан амжуулж, галав шалав хийж байдаг нөгөө «пана» маань өрөвдмөөр хөөрхийлөлтэй гэхэд ч хаашаа юм бэ, ямар ч атугай үнсэнд хаясан өнчин шалз шиг хэнд ч хэрэггүй, хэн ч тоохгүй амьтан болсон мэт.

	Эля хийх, ярих юмаа олж ядан, хар модны шарласан мөчир лүү ширтэж

	— Үгүй, чи чинь юу болоод тамхиа хөхөөд салахаа байчхав аа? Хэдэн жил татаагүй юм шиг! гэв. Өнгө нь үхсэн цас, өлөн саарал манан, өдрийн бүдэг гэрэлд наран гийж амилсан мэт ганган далавчтай тэр нэгэн мөчир аль нэгэн зүг нисэн одож буй гэлтэй. Шилмүүс нь унаж амжилгүй нойтон салхинаар модтойгоо барилдаад хөлдчихсөн учир цаад мөчир нь ийнхүү амилсан мэт харагдана. Яндангаас олгойдох утаа, тэр мөчир хоёр л хоёулхнаа амьд сэрүүн байна.

	Аким дэргэдүүрээ өнгөрч яваа нисэгчид, араас нь бээцгэнэж яваа хэдэн зорчигч руу дохиж

	— За, чиний явах цаг боллоо! хэмээн Элягийн ханцуй руу нудрах зуур Эляг тэврэх үү, гар барьж салах уу? гэж шийдэж цөхөн байв. Дөнгөж гар барилцаад сална гэхэд эвгүй ч юм шиг. Ямар хүний улс байгаа биш. Аким эсгий гутлаараа цас онгичиж өөрөө ч мэдэлгүй Эляг гуайлж, 

	— Тав тух алдуулж, зовоож барьсан тал байвал уучлаарай та, гэтэл Эля, 

	— Чи юу ярьж байна! Юу гэсэн үг вэ! гэж дуу алдан дээлийнх нь захыг бээлийтэй гараараа илбэж, зоригжуулж ойртуулах гэсэн мэт гараа нэг хэсэг тогтоов.

	— Заримдаа хараал зүхэл... мэдээж бүдүүлэг хэрэг л дээ. Тийм учраас тэгж даруу биш байсныг та уучилж үзээрэй гэж Аким өөрийнхөөрөө зүтгэв.

	Аким явахынхаа өмнө бээлий рүү нь нэг жижигхэн бөөрөнхий юм хийчхэв. Тэгсэн чинь хумхиж хумхичихсан, гарынх нь хөлсөнд норчихсон тавтын дэвсгэр байжээ. Эля, ээж Красноярскт тосох юм чинь гэж бодоод авмааргүй санагджээ. Ээжид нь мөнгө, дулаан хувцас гээд бүх хэрэгтэй юм байгаа, гэтэл Аким түүнийг Красноярскт автобусаар явбал салхи авчихна, одоо л ёстой биеэ гамнахын цаагуур гамнах хэрэгтэй хэмээн бодож таксины хөлс болгохоор хэн нэг хүнээс салгасан таван цаасыг авахгүй гэж хэлэх гэхэд хэл нь даанч эвлэж өгсөнгүй.

	— Ээ, Акима, Акима! Ээ, Акима, Акима!

	Жавар хоолой багалзуурдан, амьсгаа боогдуулна. Онгоцноос хүмүүс даллан байвч Эля зогссон газраасаа ховхорч чаддаггүй. Өөрөө ч гэсэн ямар нэгэн буруу хүлээж, уучлал гуймаар санагдавч чухам яаж гуйх, ямар үг хэлэхээ эс мэднэ. Энэ бүхэн бушуухан дуусаасай! Акимыг эхлээд яваад өгөөсэй, ингэж эв дүйгүй эелдэг зан гаргахаа боливол барав, өөрөө эхлээд явчих эвгүй юм хэмээн тэвчээртэй хүлгэлзэн зогсов. Биеэ барьж чадахгүй, хуучин балар ёсоор цаадхыгаа тэвэрч аваад «Ээ, та минь, бурхан минь! Чи бид хоёр чинь яасан өнчин, яасан өтөлсөн улс вэ дээ!...» гэж халаглаад л бархирч гарах нь халаг болоод ирлээ. Гэтэл омголтож үрчийгээд бас л арьс нь хуураад байгаа уруул нь «Ээ Акима, Акима! Ээ, Акима!» хэмээн давтан давтан гүвтнэсээр.

	Эля Акимын гэмшсэн хэр нь ээ болгоомжилсон харцтай гэнэт мөргөлдөн шорлуулмагц сая сэхээ орж, энд тэндээ цоо түлэгдэн, задгай галын үнэр шингэсэн бээлийгээрээ нүүрээ таглаад онгоц руу гүйчихлээ. Бөөрөнхийлсөн таван цааснаас ч юм уу, бээлий нь цоорхойгоос ч тэр юм уу, баруун гарынх нь хуруу мэдээ байдаггүй, тэгээд гүйдэл дундаа амаа таглан, ханиалгаж яваа юм уу, уйлж яваа юм уу, ойлгохын аргагүй. Аанай л «Ээ, Акима! Акима!...» гэж үглэсээр онгоцны шатаар гуйвалзан өгсөж гараад, дотор нь ормогц зотон даавуун бүрээс нь үрчийсэн сандал руу нүүрээ даран унажээ. Ханиад нь намдаж, амьсгаа дарагдахад мотор нь хэдийн асчихсан онгоц газрын овон товон дээр далбиганан донхолзон аэрофлотын судалтай олгойрхуу хүүдийн тэмдэгтэй өмгөр байшингаас урт сүүлтэй шувуу шиг дэнжгэнэн холдож, нислэгийн зурвас руу аажуухан эргэсээр малтсан хунгар дотроос мөлхөн гарлаа. 

	Эля цонхны цэнхэр шилэнд наалдаж, юм тод харах санаатай үлээн байж ханцуйгаараа арчив. Тэгээд Аким цасан цагаан талын дунд жавар салхинд зогссоор байгаа гэдэгт огт эргэлзэхгүй, хоёр биеэ өрөвдөх сэтгэлд автан, түүнийг байдгаараа хайсан боловч, тал дээр ч, хүний хөлд давтагдаж, тамхины иш, шүлс дүүрэн хаялсан талбай дээр ч хэн ч үгүй болжээ. Онгоцны шилийг хармагц буудлын албатууд, бусад хүн ард цөм оромж руугаа, дулаан газар луу бушуухан орцгоожээ.

	Эля юунд ч юм бэ дургүй нь хүрэх шиг болж хачин оргиход, цасан талыг дахин нэг эргүүлдэн харж, буудлын өмгөр байшинг тойруулан нэгжээд, хар модны нөгөө шарласан мөчрөөс харцаараа дахин нэг шүүрч авахуйд «Үгүй, ер өө! Сайн л биз!» хэмээн уруул нь чичирчээ.

	Энэ үес онгоц явдлаа жигдлээд, тачигнаж нүргэлэн нэг дуу газар тэнгэр болж, хоосон огторгуйгаас айсандаа юм уу, биеэ хүчлэн хураасандаа юм уу, дагжин чичирч зогтусахад Эля ч сэрдхийн цочиж, зүрх дэлсэн догдолжээ. Голын тэндээс энд тэндгүй шуудуу ухчихсан жалга гараад шонгийн модны нүх, барих байшин барилгын суурь газар сайгүй толборон бараантсан тосгоны зүг бохирдуухан оготор шаргал дээлийнхээ захаар салхинаас нөмөр хийсэн нэгэн хүн чойвгонон явж харагджээ. Эля «Аки-и-ма-а-аа!» хэмээн бялхам баяр, балархай гуниг хослон санаа алдаад, байн байн нүдээ анивчин сормуусныхаа нулимсыг унагааж хүйтэн шил рүү улам наалдлаа: «Аки-и-ма-а-аа!»...

	Замын цасыг бульдозероор хусаж, хоёр талаар нь алаг цоог нуруу хийсэн байх бөгөөд сайх хүн тэдгээрийн араар нэг далд орж, нэгхэн зуур ил гарч явна. Ой тайга, уул нуруудын ч чанадаас суунаглан буй харуй бүрий, бүр аль хэзээнээс, аль намраас ч байж магадгүй, эсвэл зуун жилийн тэртээгээс ч байж магадгүй суунаглаж бүхий тэр харуй бүрий оготор дээлтэй тэр нэгэн хүмүүний дүрсийг хөхөн сорсоор, онгоц намхан битүү тэнгэр өөд хөөрч амжаагүй байхад л өөрийгөө тосон тэнэж яваа хий үзэгдэл юм уу гэлтэй, захаараа нүүрээ нөмөрлөж салхинд туйвсан нөгөө хүн униартан зууралдсан манан дунд уусан ариллаа.

	Аль шөнөөс хойш намдаагүй, эндхийн байнгын салхи шуурга хамаг цасыг гөвж, сэгсэрч гүйцсэн хэр нь ээ хунгар дотроос юухан ч болсон олж, яаж ийж байгаад нэг хоёр атга ч хамаагүй цагаан сувд гарган, нислэгийн зурвас, жалга, замыг хөндөлсүүлэн жишүүлэн элдэж, утас болгон нийтгээд өвлийн хурц ээрүүлд ороож өгнө. Цас, хувхай хоосон орчин, салхи, шуурга. Энд хэчнээн ч аж төрсөн энэ бүхэнд хэзээ ч дасаж идээшнэ гэж байхгүй. Гагцхүү хавар, зуны тухай хүсэл мөрөөдөл хүмүүсийг тэтгэн бүлээцүүлж, тэнгэр хэчнээн муухайрах тусам, жавар салхи хэчнээн тачигнан хорсгох тусам цэлмэх өдөр, гийх нар, орох урийг төдий чинээ их хүсэн хүлээх амой.

	 


НАДАД ХАРИУЛТ АЛГА 

	 

	Улаан наранд толбо барлах аргагүй.

	Улирч өнгөрсөн юуг ч атугай

	Ухрааж буцааж хэзээ ч болохгүй. 

	Эргээд замаараа явлаа ч гэсэн

	Эхэлсэн янздаа ирнэ гэж байхгүй. 

	Үзвээс илт энэ нэгэн үнэн

	Үхэх төрөх шиг заргүй үнэн.

	Нөгөө л газартаа буцаад ирж болно

	Нөхөж байдлыг сэргээх арга

	Даанч байхгүй...

	Николай Новиков

	 

	Красноярскаас нисэн одох тоолон огторгуй өөд зүтгэн тэмүүлсэн онгоц дэржгэнэн чичирч, бухимдан агснаа уур хилэн бадруулан эмнэг азарга янцгаан цойлох мэт тачигнаад Покровын уулнаас тасран дүүлэхэд би төрөлх нутгаа дахин нэг тольдон хардаг билээ. Онгоц Енисейн хадан хавцлаар нисэх замдаа төрсөн гацааны минь чанх дээгүүр өнгөрөх нь хувь заяаны надад дахин хайрлаж буй нэгээхэн баяр жаргал бөгөөд яагаад ч юм бэ, түүнийхээ барааг дахиад хэзээ ч харахгүй, үүрд хагацаж байгаа юм шиг санагддаг сан.

	Харин их мөрөн өөдөөс тунаран мэлтэлзэж, Усть-Манаас Базаиха хүртэлх хөвүүр хашлага зурайн тодорч, цул хар ширэм шиг түнэрсэн их усанд барилдан зууралдсан хашлаганы гуалингууд харандаа шиг харлан жирийх нь үзэгдэж, манай гацаа тодрон ирэхээс өмнө, хаяа тэлэн өргөжиж, байшин барилга олшрон, дуу шуугиан, утаа тортог нэмэгдэн, надад улам хүнийрхүү болсоор байгаа нь илт их хотыг харцаараа үдэж амждаг юм би.

	Энэ хотын тухай миний санаанд хоцорсон анхны тодорхой дурсамж бас л загастай холбоотой нь сонин шүү! Одоо үдэш оройн цагаар сонин чамин гэрэл чийдэн гийсэн Красноярскийн төв байгаа тэр газар дээхэн үед шохойдсон модон хашаатай, дуу шуугиан, хөл хөдөлгөөн ихтэй, хөлдүү чарга хяхтнаж, дугуйг нь төмөрлөсөн тэрэг тачигнасан, арилжаа наймааны зах байж билээ. Ямар ч тэрэг тэр шохойдсон цагаан хашаанд хүрэх тоолон хавийн газар шороо тас хар гэдгийг дахин нотолно. Улс амьтан энэ зах дээр баяр наадмын газар шиг хуран цуглана. Аль дээр үеэс юмны ханш хямдхан тогтчихсон газар. «Санкт Петербургийн Эзэн хааны шинжлэх ухааны академийн анагаах ухааны доктор, байгалийн түүхийн профессор бөгөөд Чөлөөт эдийн засгийн нийгэмлэг, Римийн эзэн хааны академи, Аглен хааны чуулган, Берлиний байгаль шинжээчдийн нийгэмлэгийн... гишүүн» гэх мэт цол хэргэм бүхий Петр Симон Палласын номоос нэгэн хэсгийг эш татъя.

	Профессор Паллас 1772 онд Красноярскт ирсэн юм байжээ. Тэр эрдэмтэн «эндхийнх шиг агаар нь зогсоо зайгүй хөдөлж байдаг өөр газар бараг байхгүй» гэж тэмдэглээд мужийн эдийн засгийн байдлыг ийнхүү тоймложээ: «Красноярскийн эргэн тойронд ургац хэчнээн их байх тусам аж төрөхөд төдий чинээ хямдхан.... Ер нь элбэг дэлбэг Оросын энэ эзэн хаант улсад юм үнэтэй байна гэж гоморхохоор нэг ч хошуу нутаг байхгүй гэдэгт би өчүүхэн ч эргэлзэхгүй байна. Гэхдээ энэ гүрний аль ч өнцөг буланд тариа будааны зүйл эндхийнх шиг тийм хямдхан газар байхгүй... Ургац хэвийн сайхан байхаас биш ган гачиг гэдгийг энд ерөөсөө мэдэхгүй... Үүний зэрэгцээгээр Крабноярскийнхан зэрлэг зөрөг цэцэг их ургадаг Енисей дагасан олон арал, ялангуяа Абаканск хавиар, түүнээс дээших арлууд руу намар өдий төдийгөөрөө явж зөрөг цэцэг түүж салаар хотдоо авчраад нэг пүүг нь тавин мөнгөнөөс нэг рубль хүртэл үнээр худалдаж бас их ашиг олцгооно. (Тэр үед хөх тарианы нэг пүү гурил хоёр копейк, улаан буудайных дөрөв хагасын үнэтэй байсан юм.) Зөрөг цэцгээ голдуу л Енисейск, Иркуцк (Эрхүү) мэтийн тийм цэцэг ургадаггүй газар аваачиж бүр илүү ашгаар борлуулна. Зөрөг цэцэг элбэг, тариа будаа хямдхан учраас Красноярскийнхан бараашгаар тасрахгүй, хэзээ ямагт наргиантай байх шалтагтай юм».

	«Наргиантай байх»! Ийм нэгэн хүсэл улирах замд улам бэхэжсээр очих цагийн эрхшээлийг даван туулжээ. Тэгээд ч өнөөдрийн зах хөгжил наргиантай шуугьж, тавиур вандан хүрэлцээгүй зарим нь тэрэг хөсгөөсөө наймаа хийж, голын эрэг хавиар бол завь онгоц дээрээсээ давсалсан давслаагүй, утсан борцолсон, хөлдөөсөн хатаасан, улаан цагаан, голын «эхний» «адгийн», том бага гээд зүйл зүйлийн загасыг пүүлэхийг пүүлж торх саваар нь зарахыг торх саваар нь худалдана. Би гэдэг бяцхан хүмүүн энэ элбэг дэлбэг юм, энэ олон түмэн хүн амьтан, энэ захыг үзсэндээ бус, харин загасны дэлгүүрт тавьсан том хүрэн хадыг үзээд мэл гайхаж, цэл хөхөрсөн билээ. Ёроолоос нь бүдэгхэн гэрэлтүүлсэн тэр хадны доор амьд цагаан загас сэлж явсан юм. Байшин дотор амьд загас сэлж явна гэдэг ч арай хөдөөгийн муу бандийн тархинд ордог эд биш! Тэр дэлгүүр нөгөө л хуучин байсан газраа, Энх тайвныхаа өргөн чөлөөнд байж байгаа ажээ. Уг нь өнөөгийнхөөс гэрэл гэгээ муутай, зай завсар тааруухан байж билээ. Одоо ч хэзээд тасардаггүй загасны муухай үнэр нь арилж, орчин үеийн хөргөлтийн төхөөрөмжтэй, гоё ганган лангуутай, паалантай хавтангаар хуу өнгөлөөд гял цал оргих ажээ.

	«Амьд загас ихэмсэг дориун сэлж явсан нөгөө дэлгүүр энэ үнэхээр мөн гэж үү дээ?» хэмээн би өөрөөсөө асуулаа. Нэг их амьсгаадсан сибирийн орос нэг цагаан загасыг цохон нүдлээд «Үүнийг!» гэж хуруугаараа эрсхэн зааж байж билээ. Иштэй тамхи зууж, савхин хормогч агссан худалдагч эр «Үүнийг бол үүнийг л биз дээ!» гэж залхуутай өгүүлээд, загасыг тороор утгаж жингийн таваг дээр асгана. Загас эсэргүүцэн жингийн тавгийг сүүлээрээ ороолгон тийчлэхэд хормогчтой эр гараараа тогтоознохыг оролдоно. «Хөөе! хурууны чинь үнийг төлдөг хүн би биш шүү!», — Тэгвэл өөрөө жигнэхгүй юү!» Худалдагч хуруугаа салгамагц цагаан загас төмрөөр хулдсан лангуу дээр нэг пад хийгээд, шал дээр шалхийн унаж тийчгэнэн хөлбөрнө. Худалдагч модон хайрцаг дээр хөлөө ачаад суучихна. Худалдаа зогсох нь тэр. Зогсож байсан улс ам амандаа үглэлдэн, нөгөө эр, — «Ганц үг ч хэлж болохоо байж! Би ямар үнэн санаанаасаа хэлсэн биш...» гэж бууж өгнө. — «Тэгээд юунаасаа хэлж байгаа юм бэ? Би энэ муусайн загасыг үзэхээрээ нэг боллоо, мэдэв үү?! Хатангад ч явж байлаа. Хетэд ч явж байлаа, тэнд...» — «Бүтэлгүй хүнийг лангууны ард тавихгүй нь мэдээж л дээ». — «Тэдний дунд ч бас луйварчид бий шүү!» — «Луйварчин байхгүй газар ер нь хаа байна?»

	Тэр ид шидийн гэрэл гийсэн хад, үлгэрийн юм шиг загасны дэлгүүрээс намайг салгах гэж эмээ маань яггүй ажил болсон дог оо. Сайхан чихэр, амттай мөхөөлдөс амлаж байж л нэг юм салгасан. Доороо гүзээлзгэнэтэй, дээрээ сайхан сагсайсан цагаан малгайтай дугариг мөхөөлдөсний амт, үнэр гэдэг нь шүлс гоожуулан, хамаг бие гижигдэн, хэлний үзүүрээс гэдэсний мухар хүртэл сэрүүхэн оргиулна. Одоогийн элдэв юмаар бульдаж, эрх өссөн хүүхдүүд хүртэл шүлсээ гоожуулдаг тийм сайхан эд юм чинь хөдөөгийн муу хөл нүцгэн банди хэр шүү дээ?! Би ер нь бага байхдаа Их Кольча ахынд хэд очихдоо л мөхөөлдсийг амсаж явсан юм.

	Их Кольча ах гучин оны хавар салархуу юм хийж, юухан хээхнээ ачаалаад сэргэлэн нь дэндсэн Таля авгайгаа урд сэлүүр дээр нь суулгаж, өөрөө арын залуурыг аваад, манай тосгоноос гарч одсон билээ. Тэгээд Красноярскт ирж, Кача голын цаана Лассалийн гудамжинд суурьшжээ. Тэр гудамжинд тэрхэн үес дур нь хүрсэн хүн толгойтой болгон санааныхаа зоргоор байшин барьцгааж, «Кача гол руу очихдоо би уйлж явна, ирэхдээ дуулж явна!...» гэдэг дуу тэр үед л гарсан юм.

	Орчны юм цөм хувьсан өөрчлөгдөж, оргилон урагшилж байхад Их Кольча ах л хөгжинө, өөрчлөгдөнө гэж байхгүй, хөдөө байсан янзаараа үнээ, морь, гахай, тахиа, нохой, тэрэг, хашаа зоориноосоо салахгүй, бахь байдгаараа эд аж ахуйтайгаа ноцолдоно. Тэр ч байтугай олигтой түгжээ байхгүй, хашаагаа шөнөд нь урт модоор сүвлэж, байшингийнхаа хаалгыг модон оньсоор оньсолно. Кольча ах ташуу захтай цамц, товчтой шарваар өмсөх бөгөөд хот газрын нэг ч үг яриа хэрэглэхгүй, нас ахиснаар царай зүс, дуу хоолойд нь яльгүй гуниг суусан боловч арга бач гэж ухаан гүйцэмгүй болжээ. Таля эгч хувийн аж ахуйнхаа бүтээгдэхүүнийг зах дээр борлуулна. Амь зуух гэж тэр хоёр ёстой санаа амар. Наймаа хийхдээ сохор зоос ч гэсэн хожихыг бодож, мөнгө хоёр биеэсээ нууж сүйд болох хэр нь ээ нэг наргихтайгаа зэрэг хурааж хуримтлуулсан хэдийгээ юу ч үгүй гударчихна.

	Таля эгч Кача голын цаад биеийн хувьд прокурор маягтай. Өөрөө ч танихгүй хүнгүй, өөрийг нь ч танихгүй хүнгүй. Аль нэгэн хүний мөнгийг суйлчих юм уу, эд юмыг нь ачаанаас нь хулгайлчихлаа гэхэд худалдаа наймааны улсууд нөгөө хүнийг Оникаас асууж, зөвлөгөө ав гэх нь нэг бус. Таля эгчийн адисалсан нэг хайртай охин түүнийг Оника гэдэг бөгөөд захын улс яагаад ч юм бэ, бас тэгж дууддаг юм. Юмаа алдчихсан хүн Лассалийн гудамж нэг талаараа бөөрлөсөн Улаан эргийн дээгүүр үглэж гасалсаар тавьж ирнэ. Таля эгч, «За тэгсэн байж! Чи битгий бархирч чарлаад бай л даа! Хэчнээн мөнгө байсан гэнэ ээ? Дөрвөн зуу?! Чи чинь хаанаас тийм бөөн мөнгөтэй болчхоо вэ? Үнээгээ зарчихсаан! Үгүй, мөн мундаг улс шүү! Алмай амьтныг олоод харчхаж! Мөнгө чинь хаа байсан юм бэ? Хажуугийн халаасанд ий? Юунд боодолтой байсан юм бэ?» — «Алчуурт». — «Сүлбээр зүүгээр хатгасан уу?» — Хатгасан», — «Тэгвэл Толька Прищемихин л авч таараа! Тэр л авсан, муу нохой! Зүүгээр давхар хатгасан юмыг Чужовский, Цыгарь, Нимгэн чихт энэ тэрийн аль нь ч авч чадахгүй. Заяа нь авч чадахгүй, бүсгүй минь! Толька л авсан, гарцаагүй Толька! Алтан гартай амьтан шүү! Мэргэжчихсэн, ёстой мэргэжлийн золиг доо! За байз, юу билээ, хүүхээн! «Марея» маань хойноос хэзээ ирлээ?» «Гурванд».

	— «Тэгвэл би эндүүрээгүй байх нь. Нэг харсан чинь зах дээр Толькатай төстэй нэг залуу холхиод байсан юм. Намайг «Оника эгч ээ сайн байна уу?» гээд л. Би ч, сайн, сайн байна уу? гэчхээд л Толька мөн үү, биш үү? гэж бодож байсан юм. Дахиад нэг жил ял эдлэх дутуу байх ёстой юм. Гэтэл ус шалбаагтай уурхайд ажилласан учир түүнийг нь тооцож л дээ. Тэгээд л ирчхээд буцаагүй хэрэг! Ээ-дээ, муу ардын дайсныг!...»

	Таля эгч тэгээд л өөрийнхөө мэдэх хаягаар яваад өгнө.

	«Толька гэртээ байгаа юу?» Үйлийн лайтай эх нь хормогчиндоо нийж, «Байлгүй хаачих вэ дээ? Саравч дээр л дугжирч хэвтэнэ». «Согтуу ирсэн үү?» — . «Шал умаахан. Цоо шинэ костюм, хромон гуталтай ирсэн. Дахиад л нөгөөхөө эхэлж байна уу? гэсэн чинь зүйлийн муугаар зүхдэг байгаа даа...» гэв.

	Таля эгч ганхсан шатаар өгсөж өвсний саравч дээр гараад үүдийг нь огцомхон татна. «Толька, хөөе Толька! Аль вэ, бос, өндий! Дасгал хөдөлгөөнөө хий!»

	— «Яалаа, яалаа гэнэ ээ, Оника эгч ээ?» — «Чи өчигдөр дөрвөн зуун рубль авсан уу?» — «Авсан, тэгээд юу гэж?» — «Юуны чинь юу гэж? гэж. Өөрсдийнхөөсөө суйлдаг болох нь уу, ичих нүүртээ илэг наачихсан золиг! Тэр Агафья Заварухина чинь Базаихын хүн, Гешка Еловскийн ач хүүгийн хадам эгч байхгүй юу...»

	— «Эргэн тойрон хамаатнууд дүүрчхэж. Мөд хумсалчих хүн ч олдохоо болих байх аа...» — «Хумслахаа болихгүй юу! Шударга хөдөлмөрт ор! Тэгж чадахгүй юм бол Злобины зах руу явахгүй юу. Эсвэл түүнээс холхон хаашаа ч явсан яах вэ!» — «Тэгж явах зав байна уу? Сэтгэл шаналж гүйцээд бүүр нэг хэрэг таримаар санагдаад болдоггүй!» — «Хэдийг нь гударцгаасан бэ?» — «Тэрийг тоолж суух цаг мөн байна даа», — «Аль вэ, өгөөдөх. Би тоолъё».

	Качийн прокурор, нойрмоглож урвайсан хулгай, зодооны үл бүтэх эзэн хоёр шатны дээр зэрэгцэн сууцгаана. Хөл нүцгэн өрвийж суугаа хулгайч өвсөнд энд тэндгүй хатгуулчихсан учир биеэ маажлан, Покровын уул руу, түүний орой дээр ганцаардан сүүмийх бяцхан дуганыг нүдээ онийлгон ширтэнэ. «Олзоо угаасныг» тов тод илтгэх царайд нь буруудсан, гэмшсэн шинж огт үгүй.

	Таля эгч «Ёстой нэг дүүрчихсэн ноход шүү! Ингэж л наргина даа! Далан рубль гударчхаад цацаж үхээгүй байх юм. Хүний юм гэдэг ийм л байдаг байна. Үрэн таран хийж л байвал болоо шүү!» гэж гуяа алгадав. «Одоо яах вэ тэгээд?» — «Яах вэ, яах вэ? гэнэ шүү. Хэнээс авахыгаа энэ дүнхүүгээрээ бодож байвал таарна!» хэмээн Таля эгч хулгайчийн толгой руу нударга занган хангинав.

	Тэгээд Таля эгч нөгөө хэн нэгний хамаатны хамаатан Агафьяг Кача голын цаанаас санааг нь амрааж буцаахаар түүн рүү буцаж сажилна. Агафья газар мөргөж сүйд майд болоход нь «прокурор» маань «Үүнээс хойш амаа улам том ангайлгаад л алмайраад байгаарай!» гэж сургамжилна.

	Аль дайнаас өмнө захыг хотын төвөөс шахсаар байгаад уулын бэл рүү, бүр Кача руу, гол руу хөөчихсөн тул Таля эгчийн аж төрөл ихээхэн хөнгөрчээ. Өглөөнөөс аваад орой хүртэл тэнд ганц улаан мөнгөний төлөө хүртэл үхтлээ улайран, гэрийн бараа харахгүй, тэр хооронд нь Кольча ах малдаа тэжээл олж, тордож додомдон, пивоны үйлдвэрээс худалдааны цэгүүд рүү пиво, квас зөөж, оронд нь тэр үйлдвэрээс мал тэжээх хаягдал цохуулж авдаг бөгөөд худалдааны цэгийн авгайчуул зөөгчийг дотор нь орсон мэт мэдэх тул өөр өөрийнхөө «цэг» дээр дор бүрдээ «шахсаар» байгаад мань хүн орой болохын үес мориныхоо мэдэлд бүрэн орж, тэр адгуус эзнээ авч уул уруудан явж гүүр гараад гэрт нь аваачдаг билээ.

	Их Кольча ах Покровын булшинд нойрссоор хэзээний арваад жил болж байгаа бөгөөд Таля эгч хавагнасан хөлөө зөөж ядан бэдэрсээр уул өөд гарч, булш дээр нь талх, өндөг үйрүүлэн имэрч, квас тойруулж асгаад өөрөө ямар нэгэн юм зажилж байгаад. «За, Коленька минь, чи бид хоёр ингээд юмаа идчихлээ» гэж өгүүлнэ.

	Хуучин зах, түүний зан заншил хоёр нэгэнт мөхөж сөнөсөн боловч хөгшин Кача гол, түүний цаадах Нахаловка хоёр зөндөө удаан амьд сэрүүн байсан билээ. Хэдэн жилийн өмнө би Кача голын цаад талд төөрч орхиод, ямар нэгэн албан газар хайж цөхөөд эндхийн олон мухар гудамжнаас олох горьдлого нэгэнт тасран үглэж дуулж яваа нэг авгайтай тааралдсан юм.

	Тэр авгай бид хоёр өндөр хашааны хоорондуур дагтаршсан зөргөөр явсаар нэг айлын ногооны талбайд гарч, тэндээс хашаа руу нь орвол, нэг эмгэн зуух дээр будаа агшааж, дэргэд нь нэг жаахан хүүхэд мөлхөж, тахианууд сүр сархийлцэн байна. Хотын төвөөс авчирсан, одоо хэр улаан шараар алаглан будсан будаг нь арилаагүй хашааны төмөр хашлаганы дээгүүр давж, одоо Брянскийн гудамж гэх болсон Лассалийн гудамжны сургийг хариугүй ойрхон гаргаад байтал, гэнэтхэн нэг мухар гудамжинд тулчхав Нөгөө авгайн дургүй улам хүрч, бүр надад уурлаж эхэлтэл, ашгүй нэг ханзархай банз тааралдлаа. Тэр банзыг хажуу тийш нь болгоод орж явчихвал бас нэг хашаанд ороод ирэх нь тэр. Дунд нь нейлон цамцтай нэг залуу налайтал унтаж, хажууд нь халуунд цухалдсан мундаг гарз нохой уухилан оцойжээ. Нохой бид хоёрыг үзэнгүүт уйдааг нь гаргах гээд өөрсдөө ингээд хүрээд ирлээ гэж үү? хэмээн нүдэндээ итгэж цөхөн, эхэн үес жаахан балмагдсанаа тэр даруй учраа олж, сүр болгож архирч урхиралгүй, бах тав нь ханасан бололтой шүлсээ залгин, битүү гийнаад, уяаныхаа богочийг чивчиртэл татсан төмөр утсан зэлэнд гүйлгээд, энэ албанд тавьсан нь талаар биш гэдгээ бид хоёрт болоод орчны хэн бүхэнд үзүүлэх гэсэн мэт явдал дундаа сэрвээний нь үс босож, шар шүдээ ярзайлган наашлав.

	Бид хоёр буцаад яаж Кача голын хавьд ирснийг би санахгүй байна.

	Таля эгч намайг үзээд сүйд майд болж цөгцгөнөн, хөл нь барагтай болохоор гар, хэл хоёроороо голловч, зочноо хүндэтгэн хагас аяга ордог хундагаар цагаан архи нэг хөнтөрчхөөд «Манайхан мөн байгаа биз!» гэх шиг яс маханд нь шингэсэн эршүүд зангаар хундаганыхаа ёроолыг үнсэв.

	Хашаанд нь мал ахуй битгий хэл нохой ч алга. Газар нь ногоо урган эдгэрч, хус мод цухуйжээ. Коля ах өвс тээхдээ үрийг нь хамт тээж ирээд байсан хэрэг. Тэгээд газар шороонд булагдан хэвтэж байгаад юу юугүй соёолоод ургаж эхэлсэн нь энэ байх нь! Нэг нь нөгөөгөөсөө ганган есөн зулзаган хус. Өөрсдөө аяараа ургасан мод тарьсан модноос хэзээ ч бөх амьтай байдаг юм. Таля эгч «Колькагийн минь сүнс цалин цагаан хус болоод соёолж байгаа юм!» хэмээн нулимс унагаана.

	Твардовский үнэлэн сайшааж, шүлэг зохиолыг нь хэвлүүлж өгдөг байсан, нэрд төдий л гараагүй, эмгэнэлтэйгээр бие барсан Алексей Прасолов гэдэг шүлэгчийн хэдэн мөр тэрхэн мөчид миний толгойд орж ирж билээ: «Цаг хугацаа гэж юу вэ? Орон зай гэж юу юм бэ? Онгод билэг, ажил үйлсийн төлөө нэг удаа ирээд тэр чигээрээ мөнхрөн үлдтүгэй».

	... Хотын тухай ийм юм бодож амжсан боловч ниссээр хэдхэн минут болжээ. Алмайрч яваад төмөр замын буудлыг, үгүй буудлаас урьдаар найруулгын товчоог золтой л анзааралгүй өнгөрчихсөнгүй. Товчоо байраа олоогүй ч юм шиг, ерөөсөө илүү ч юм шиг сондгойрч, хоорондоо мушгиран зөрөлдсөн төмөр замын олон салааны дунд цайран байна. Найруулгын товчоо нэг үес буудлын зүрх болж байсан болохоор хамгийн хэрэгцээтэй байны нэг тэр. Дотор нь цахилгаан гүйдэл амьд цус шиг лугшиж, олон шөрмөс гүрийлцэн, төмөр утаснууд чичгэнэн, уянгатай сайхан жингэнэж, самбар дээр жижигхэн чийдэнгүүд нэг аймаар улалзан гэрэлтэж, нэг ойн савдаг шиг ногоон нүдэлж, нэг хувхай цагаанаар ёлтойн, нэг ягаахан туяагаар гэрэлтэн ээлжлэн анивчина. Ягаан гэрэл нь найруулагч болох санаатай бидний үеийн хүүхдүүдийн нүдэнд их л дасал болсон байдаг юм. Элдэв дохионууд анивчих нь анивчиж, дүнгэнэх нь дүнгэнэж, чад шад хийх нь чад шад хийж, том бага тоног хэрэгсэл шуухитнан хуугьчиж, хамгаалах хаалтын бариул түр тархийн тачигнаж, ямар ч удирдлагагүй юм шиг бүдүүн нарийн мушгиа утас могой мэт наашаа цаашаа, наашаа цаашаа сааралтан хөвөрнө. Тэгээд диспетчер нь нэг үе тоглоом тохуутай хөгжилтэй гэгч нь, нэг үе үг үгээ таслан, хүйтэн захирангуй дуугаар удирдаж тушааж, хүн уурламаар юм огт алга гэмээр байхад чинь л гэнэтхэн багтарч, яагаад ч юм бэ, саравчтай малгайгаа эргүүлж өмсчхөөд хашхичиж гарна. «Үгүй, энэ арван зургааг! Энэ арван зургаагийн байж байгааг! Чи, гайгүй тэгээд л мөргүүлээд байгаарай, яадгийг нэг үзүүлээд өгнө дөө, чамд! Мянга хоёрыг одоохон есдүгээр зам руу аваач! Тэгээд есөөс хоосон вагон аваад буц! Тэр бол чамайг шийтгэж байгаа юм! Нүүрс байхгүй ээ? Нүүрс авна аа? Тэр надад хамаагүй, дан уураар зүтгүүлж байгаад ч хамаагүй тэр хоосон вагоныг гарга! Гарга, мэдэв үү! Заавал, заавал гарга!» Тэгчхээд малгайгаа сая ёсоор нь болгоно.

	Таваарын станцын сэтгэл зүрхэнд дотно, ажил буцалсан тийм нэгэн амьдрал, дайны үеийн ажил...

	Халуун усны газрынх шиг шуугьсан дулаахан батарейг ууцаараа налан тухалж нозоорцгоосон тээмсийн практикийн хүүхдүүд дээр диспетчер ирээд: «За гурилын комбинат руу хэн явах вэ, аваргууд аа?» хэмээн өсгий өлмий хоёр дээрээ ээлжлэн түгэнцэн байх нь ардаа зөөлөн талх, цөцгийн тос барьчихсан хүний царайтай. Бид цөмөөрөө хоромхон зуур босон харайж номхон зогсоно. Гурилын комбинат руу явуулна гэдэг бол тун сайхан бэлэг учраас бид нар цөмөөрөө маасганан малилзана. Төмөр замын зөрлөг дээр хоосон вагон буюу гурил хийгээд битүүмжилчихсэн «пульман»- ыг нааш нь цааш нь болгож найруулж байх хооронд улаан буудай юм уу, шүүрдэж цуглуулсан гурилын хогоор сумчны шовгорын төмөр зуух дээр байнга хайрч байдаг гамбираас гоочилж, хэрхэндээ болоод явчихдаг билээ.

	Тээмсийн адтай банди нар гурилын комбинатаас буцаж гарахын үед үүдний сахиулууд гадуур хувцсыг нь хуу сэгсчиж, хамаг юмыг нь нэгжээд юу ч ололгүй урам нь хугарч нэгэнтээ өшиглөөд явуулна гэж мэдэх хэр нь ээ хүрэмдээ зориуд урж гаргасан онгорхой руу босох суухын хооронд аль хэзээний баахан буудай хийчихнэ. Сахиулууд хэдий дүрэмдэж байвч адилхан л хүн юм чинь. Тэдний хүүхдүүд бас л аль нэг газар, ямар нэг мэргэжилд суралцаж байгаа, эсвэл «багачуул» нь байлдаж яваа, тийм учраас манаач нар ачийг ачаар гэгчээр, эднийг ингэж байвал өөрсдийнх нь хүүхдэд бас хэн нэгэн хүн нүүр өгч, юухнаар ч болсон тэтгэж магадгүй гэж үнэн хэрэгтээ горьдох тул наанаа бол бидэнтэй тэмцэх гэж бүр арга нь барагдсан царайлж, хүмүүжүүлэх зорилгоор газар нулиман, муухай харааж, дахин нэг аяархан өшиглөөд, хүрмийн оёдол, энгэрийн уут ч юм уу, аль нэг газар нуусан хэдэн буудайг нь «анзааралгүй» өнгөрнө. Орой нь бид нар дотуур байрны пийшингийн улайсан ширэм дээр буудайгаа хуурч амтархан шүжигнүүлэхдээ манаач нарыг шоолон, сайхан мад тавьж залилснаа хөөрөлхөж, дараа явахдаа түүнээс ч илүү дөнгөнө гэж онгирцгооно. Нөгөө гурилын комбинат маань тэр байна, онгоцны яг чанх доор. Тоосорч сааралтсан дөрвөлжин шоонууд уул руу шигдэн, мухар тахир юм, яндан хоолойнууд харагдана. Хашаа дотор чинь юу вэ, найруулгын муу бух тэрэг шив дээ, яндан энэ тэр нь яг хэвээрээ! Найруулга хийдэг уурын тэрэг одоо байхгүй л дээ, харин энэ л ганцаараа тэсэж үлдсэн бололтой, утаа савсуулан, дохио нь савангийн хөөс үлээх мэт пис пас хийж тургин хоёр урт, нэг огцомхон шүгэлдлээ. Энэ чинь юу бил ээ? Нэг урт нь урагшаа, хоёр урт нь арагшаа, хоёр огцомхон нь тоормослож аяар яв гэсэн дохио бил үү? Эсвэл бүр эсрэг бил үү? Нэг урт нь арагшаа, хоёр урт нь урагшаа юм уу? Төмөр замын дохионы дүрмийг мартжээ. Амьдрал улиран өнгөрч, таних тэмдэг нь бүдгэрэн байна. Манай ТМС-ийн байрууд алга. Тэр үедээ яарч бачимдаад хоёр банзны завсраар элс мэлсхэн хийгээд барьчихсан учир өгөршиж муудаад одоо газрын хөрснөөс нэгэнт арилж оронд нь орчин цагийн орон сууц сүндэрлэн босжээ.

	За тэр, гурилын комбинат руу гөлөрч, ТМС-иа дурсаж байгаад Дуутын жалгыг золтой л мэдэлгүй өнгөрчихсөнгүй. Энэ жалга голтой байсан атал одоо оргүй арилжээ!

	Академийн хотхоны шинэхэн хэр нь ээ нүдэнд хүйтэвтэр нүцгэн барилгууд гялалзсан гүвээ нэгэнтээ тодроод, онгоцны далавч доогуур далд орлоо. Урд талд голын усанд унагачихсан үхрийн ногоон баас гэлтэй арал гарч ирэхэд, түүн дээр хараа бараг сааталгүй, үзэх болгонд минь зүрх шимшрэн гөхөлздөг цаад нэг газар луу харц яаран тэмүүллээ.

	Шалунвей-Шалун бух маань тэсрэлтээс хагар хагар тусаад, өвөртөлсөөр яваад хар хир суучихсан домбон сахар шиг болчихжээ.

	Хүн өнгөрлөө ч гэсэн үлдсэн орчлонд нь түүнийг санаж, хайрлаж явдаг хүн байгаа цагт цаад хүний сэтгэл амьд сэрүүн байсаар байна гэж хэлэлцдэг. Намайг төрөл арилжсан цагт л энэ Шалунвейн дэргэд нутаглуулсан талийгаач ээжийн минь сэтгэл сая нэг зовлонгоос ангижирч амар заяа үзнэ. Би гэдэг хүн түүний үргэлжлэл, махбод, зүрх сэтгэл нь, түүний дуусаагүй бодол, дуулах дуу, инээх инээд, асгаруулах нулимс, уй гашуу, баяр цэнгэл нь учраас ээж маань аль нэгэн тэнгэрийн оронд бус чухам миний дотор зовлонгоо эдэлж яваа шүү дээ.

	Онгоц өндөрт хөөрсөн тул Их Слизневка голын адгаас холгүй түүн рүү тулж орсон нявталхан өтгөн ногоотой нэгэн гүвээ харагдахаасаа урьдаар хар ухаанд бууж буй нь урьдын адил гялалзан байгаа Манхан уул билээ.

	Их, Бага Слизневкийн дээд биеийн гүвээ, хярыг дагаад хуу түймэрдүүлсэн мод. Би насны нар хэвийж байвч одоо хүртэл Слизневкийн онь руу гарч үзээгүй, миний эмээ, өвөөгөөс авхуулаад манай гацааныхан цөм тэнд очиж яваагүй юм. Мөөг, жимс гэвэл уулынхаа бэлээр тасарна гэж байхгүй. Хад хясааны нь модыг хэрэглэж заншаагүй. Зэлгийхэн сайхан шаргал нарснууд уулын хярд цэнхэр номин тэнгэр өөд суналзан сугсалзан байхаар байгалиас заяажээ. Гэтэл биеийн тамирын танхимд сургуулилчихсан, транзистороос салдаггүй ширгэмэл нүдтэй золигууд хясаанд асаж, зугаалж цэнгээд бахаа бүрэн хангах гэж уулаар түймэр тавьжээ. Бага Слизневкийн хавьцаа тракторын гинжинд хэгүүлж няцлуулж гүйцсэн эрэг дээр ноднинхон хүртэл бээрсэн хоёр улиас сэрвийж байсан юм. Касьяновын төглөөс үлдсэн юм ердөө л тэр. Эндхийн ганц цэцэрлэг тэр л дээ. Лапугин хэмээх нэг хачин хүн ойгоос мод зөөж тэр цэцэрлэгийг байгуулсан бөгөөд энэ таримал төгөлд улиаснаас өөр мод байгаагүй. Гэтэл тракторын согтуу жолооч нар хийх юмаа олж ядахдаа тэр цэцэрлэгийг гинжээрээ хуу яйруулж, гол руу хөнтрөхдөө хүүхэд, шувуу, хоёрт гэр болж, цэцэрлэгт сүүдрээ өгч, айл гэрт сэрүү оруулж, голд гоёл нэмж байсан нүүдлийн сайхан моднууд үхэтхийн шархирч, хуу мөчүүлсэн гишүү мөчир нь чимээ аниргүй дээш сарваганан байсныг үзээ ч үгүй, сонсоо ч үгүй, эргэж хараа ч үгүй.

	За, төрөлх гацаа маань тэр. Бидний өмнө тэртээ урд доор харагдаж байгаа юмыг онгоцны их бие халхалчхаагүй байгаа дээр нь баруун тийш эргэн харж, их голын нарийхан булагнасан тохой руу сүвлэх мэт цутгадаг Каракуль голын салааны утас шиг журмыг нүдээрээ хайж, одоо хотынхон зуслангийн байр болгочхоод, төмснийх нь оронд яншуй, гоньд, гишүүний үндэс, түрэг хамба шарилж, бүрээ цэцэг, хундган цэцэг тарьдаг болсон сахиулын өмгөр байшинг олж харахыг оролдов.

	Тавиад оны сүүлчээр миний дүү Миша, түүний үнэнч хань Полина хоёрыг үхэл биднээс салган авч одсон билээ. Аав ээж нь бараг нэг дор өнгөрсөн тул хэдэн хүүхэд нь бүрмөсөн өнчирч Мишагийн цэргээс халагдсан хүү Петькагийн гар дээр үлдсэн юм.

	Их мөрний мандлаар бяцхан цагаан дарцагтай өгөршсөн тэвш мөлхөх мэт зүтгэнэ. Урд бие нь онигор цонхтой битүү бүхээгтэй, онгоц гэхэд онгоц биш, завь гэхэд завь биш энэ тэвш наашаа цаашаа гол гарах хүмүүсийг хоёр нарны хооронд зөөж Енисейгээр нэг пижигнэнэ. Энэ машиныг ов тов сэвхтэй сэргэлэн хийморьтой манай бэргэн Палинатай адилхан нэг эр жолоодно. «Петька! Муу бөөсөө идмэр минь! Чиний наад муухай дуутаас болоод манай тахиа ч өндөглөхөө болилоо!» гэж тэндхийн харчуул хараал зүхэл тавина. — «Танайхны авгайчуул төрөхөө больчихсон чинь бас миний муу мотороос бол оо юу?!»

	Онгоцноос түрүүлэн нисэж яваа сүүдэр нь гацааны байшингуудын хуучин модон дээвэр, долгиотсон шинэхэн занар дээвэр дээгүүр жирэлзэн өнгөрлөө. Тосгон их тэлжээ. Орчны гүвээ дамнаад хоёр гацаа бий болчхож. УЦС-ын барилгачид энэ тосгонд мод боловсруулах үйлдвэр барьж үлдээсэн нь гурван суурины гол газар болжээ.

	Гол даган сунайсан тосгон аалзны шүлс мэт ороолдсон засмал болоод төмөр замыг даван хальж, наад талын гүвээг эзлэн тархаж, Бараан уулын ташуу бэл хүрээд тулгамдан зогтусжээ. Айлын хашаа бараг зогсоо чөлөөгүй хөвөөлсөн голын эрэг оёдлын машинаар ширчихсэн мэт. Гудамж, голын хөвөөнд байгаа хүн амьтан, машин тэрэг ялаа батганын чинээхэн харагдана. Би Апроня эгч одоо аж төрж байгаа эмээгийнхээ байшинг харцаараа хайсан боловч энэ өндрөөс яаж олж харах вэ дээ? Байшин нь жижигхэн, дээвэр нь халхтай, хашаа нь нарийсчихсан, ногооны газар нь албаны замаар тастуулж, хажуу биеэр нь шинэ эдлэн газар шахан хавчжээ. Тээр тэнд манайхтай төстэй нэг хашаа дотор эмэгтэй хүний алчуур цайрч харагдана. Би цуг суусан хүнээ цонх руу татаж, манай Апроня эгч улаан луувангаа усалж байна хэмээн доош нь хуруугаараа заав. Нөгөө хүн миний тоглоомыг үнэмшиж инээсэнгүй, харин толгойгоо гунигтай сэгсрэв.

	Фокины голын хавьцаах оршуулгын газрын дөрвөлжин дээр хараа туслаа.

	Хүүхэд ахуй цагийн үнэнч сайн нөхөр, тоглоом наадмын газар Фокины гол маань одоо олон хоолойгоор сорогдон, ногооны газраар тарж сарниад, зуны цагт гол гэхээр юмгүй болж, шавар шавхайтай, сайр нь цайрсан, голдирол журам төдий үлдэвч, шөнөд нь тайгын ус бага ч гэсэн ивлэж, амилсан горхи тосгоны дундуур гэтэх мэт мөлхдөг билээ. Одоо талийгаачдыг Усть-Манын цаад руу нутаглуулах болсон тул эндхийн оршуулгын газар бас «ажиллахаа» больжээ.

	Мана! Би Манын бухын хонгор залааг нүдээрээ хайлаа. Алга! Зайлуулчхаж! Нөгөө ганган сайхан гол маань бэлтгэлийн модоор хамуурсан мэт дүүрчээ. Мана гол дээгүүр гүүр тавьсан байна. Гүүрний тулгуур хийх гэж голын адагт хөрсний судалгааны өрөмдлөг хийж байхад арван найман метрийн гүнээс мод гарчээ. Живж дарагдсан модны ихэнх нь усанд бараг ялзардаггүй хар мод байжээ. Үгүйдээ ийм зовлонтой аргаар ч гэсэн мод нөөцөлж үлдээжээ хэмээн хойч үе маань бидэнд талархах цаг ирэх ч юм бил үү?

	Үүрд баяртай, Мана минь! Биднийгээ өршөөгөөрэй! Бид байгалийг төдийгүй өөрсдийгөө талхалж тамлаж байх юм. Голдуу л тийм хэрэгцээгүй байхад тэр шүү...

	Онгоц далбис хийн баруун тийшээ эргэлээ. Мана голын нүцгэрсэн харгиа зурсхийн, Минжулийн адгийн олон салаа эрээлжлэн зуралзаж, хормойгоор нь шинэ гоё хот шатлан жигдэрсэн номин цэнхэр уулс тунаран хөвөрлөө. Одоо юу юугүй усан станцын далан гараад ирнэ. Гэвч би урагшаа харалгүй, онгоцны сүүлийн цаана үлдэн хоцорч буй төрөлх гацаа, Усть-Манаа дахиад ганц ч болтугай харчих санаатай хамаг хүчээрээ эргэн, хүзүүгээ мурийлгавч, цонхны цаана цэнхэр униар өтгөрөн, онгоцны илүүрэн өехий дороос цагаан үүлс тэсрэх мэт бургилан хөвлөө. Зүүн жигүүртээ задгай цэнхэр огторгуйн доор ой хөвч, уул толгодыг орхин, баруун биеэ барин өгсөн дээшлэх төрөлх хайрт Енисейн маань эрэг хөвөө нутаг энэтээ өндөр дээрээс эрт цагийнх шигээ аглаг атар, онгон цэмцгэр, хулга дүлий, бат цул мэт үзэгдээд, гагцхүү ой тайгын дунд хаа нэгтээ Мана гол хавирган сар шиг тасархайтан, үзүүр юу нь ухаа гүвээ рүү сүвлэн шургалж, түүнээс бусдаар бол намуухан тайван, цэвэрхэн цэмцгэр, агуу сүрлэг атлаа яагаад нэг л гунигтай байдаг бил ээ? Ийм гунигтай шүү! Манай нутгийнхан найз бид хоёрыг Бирюса гол, усан цахилгаан станцыг үзүүлэхээр ятгаж дөнгөсөн юм. Цахилгаан станцыг хараахан барьж гүйцээгүй, хүн амьтан шоргоолж үүрлэх мэт бужигнан байсныг сүүлийн удаа үзсэн болохоор одоо ийм аварга нүсрийн зэрэгцээ ийм эл хуль болсныг үзээд ихэд гайхширав. Гар үйлдвэрлэлийн хөдөлмөр, хүн амьтан бужигнаж шуугьж байхад дасчихсан хүн үүнийг үзээд балмагдан мэлэрч, арчаагүй, өчүүхнээ мэдэрнэ. Би өт хорхой лугаа адил өчүүхнээ Дубнагийн синхро-фазотроны танхимд анх мэдэрсэн бөгөөд усан цахилгаан станцыг үзээд тэр сэрэл дахин төрсөн билээ.

	Далангийн цаад руу Бирюса орох замд хээг хөгцөд автсан замаг хигэн дотор зоогдсон, утаа амьсгаа ч байхгүй, хариугүй муу үхмэл хуучин онгоцыг нөгөө өтөл «Спартак» маань усан буудлын харуулын албанд орчхоод байгаа нь энэ байж гэж би арай ядан таньсан бөгөөд энэ насандаа гунигт учрал олныг үзсэний хувьд энэ учрал бидний мэдээд байгаа хэр нь яаж ийгээд тэр тухай нэг их бодохгүй, цаашлуулж холдуулж дөнгөөд байгаа насны наран хэвийх үеийг цохон заасан зүгээр нэг гунигт учрал төдийгүй, «За-аа аргагүй л өтөлж явна даа!...» хэмээн чухам үнэнийг харамсалтай хүлээж байгаа хэрэг гэдгийг би хэлж чадна.

	Бирюса гэдэг ганган голын тухайд хүүхэд байхдаа би сонсож л явлаа. Харин лус савдаг гээд элдэв муу ёрын амьтан тэр голоор элбэг гэж муу алдар цуурхсан тул тэнд ан гөрөө, загас жараахай хөөх дур гутдаг байжээ. Одоо Бирюса ногоорч хөгцөрсөн усанд автсан ч гэсэн бидний саяын үзсэнийг үзэг, бийрээр гаргахын эцэсгүй, үнэхээр сэтгэл булаам, дуу алдам сайхан нутаг!

	Гэтэл энд бүр нэг онцгой цохио бий.

	Дутуу нээсэн номорхуу хэлбэртэй, улирах цагийн эрхшээлд яльгүй зэвэрсэн тэр цохио Бирюсийн адгаас арваад мод хэртэй газар усан дотор нүсэр гэгч нь лаглайн байдаг юм. Газрын гүн рүү шигдэн нээгдсэн хуудас шиг тал дээр нь хоёр нүдтэй, хамартай, мурийлган жимийсэн амтай хүний нүүрийн дүрс эртний зураачийн гараар ч юм уу, байгалийн хүчээр ч юм уу бүтжээ. Дэргэдүүр нь ойрхон өнгөрөхөд унжийж урвайгаад их урамгүй царайтай, харин холдоод ирэхлээр мушилзаж инээмсэглэж, за хүүхдүүд минь, би ч ингэсхийгээд л байж байна даа гэх мэт нүд ирмэнэ...

	— За, тэр гараад ирлээ!

	Би сочих мэт овосхийн сая сэрэх шиг болов. Онгоцонд сууж яваа улс алслан хоцрох цахилгаан станцаас хараа салгаж ядан цонхонд наалджээ.

	Миний төрөлх Сибирь өөр болжээ. Бүх юм хувьсаж, бүх юм өөрчлөгдөнө гэж эрт цагийн сургаал даа! Тийм байсан. Тийм байна. Тийм л байх болно. Нарт дээр, аливаа юм өөрийн цаг хугацаатай:

	Төрөх ч цаг бий, үхэх ч цаг бий, тарих ч цаг бий, тарьснаа булгалж хаях ч цаг бий;

	Алах ч цаг бий, анагаах ч цаг бий, эвдэх ч цаг бий, эвлүүлэх ч цаг бий;

	Уйлах ч цаг бий, инээх ч цаг бий, гаслах ч цаг бий, бүжиглэх ч цаг бий;

	Чулуу тарааж хаях ч цаг бий, чулуу цуглуулах ч цаг бий, тэврэх ч цаг бий, тэврээс зайлах ч цаг бий;

	Хайх ч цаг бий, гээх ч цаг бий, хямгадах ч цаг бий, хаялах ч цаг бий;

	Урах ч цаг бий, умайлгах ч цаг бий, дуугүй байх ч цаг бий, ярих ч цаг бий;

	Хайрлах ч цаг бий, ад үзэх ч цаг бий, дайтах ч цаг бий, эвлэх ч цаг бий.

	Тэгвэл би юу хайгаад байна вэ? Ямар юмандаа зовоод байна? Яагаад? Яах гэж?

	Надад хариулт алга.

